
कर्तृत्वे रविलोचनः (द्रष्टुं नोद्यम्)— Vijayindra parajaya was not a work of periya parakalaswamy but that of jnanabdhi Parakala swamy - who was a junior contemporary of vijayindra tirtha -


	Many colophons simply say Parakala yati while the author is also known as tatacharya

	Dasgupta holds this author to be the guru of ranga ramanuja - which means it must be jnanabdhi Parakala yati

॥ श्रीमते लक्ष्मी-हय-ग्रीवाय नमः ॥






1. https://archive.org/details/vijayindra_parajaya





००


१ भूमिका


जयति यति-सार्वभौमो जयति च वेदान्त-देशिकः श्रीमान् । ताभ्यां कृत-प्रतिष्ठो जयति त्रय्य्-अन्त-सिद्धान्तः ॥



श्री-रामानुज-मत-सारत्व-निरसन-नामकं विजयीन्द्र-पराजयाभिधानम् इदं ग्रन्थ-रत्नं श्रीमन्-महा-पर-काल-महा-देशिकैर् अन्वग्राहीति प्रथित-चरम् एव ।


ब्रह्म-शब्देन च स्व-भावतो निरस्त-निखिल-दोषो ऽनवधिकातिशयासङ्खेय-कल्याण-गुण-गणः पुरुषोत्तमो ऽभिधीयते



इत्य् अभाषत भगवान् भाष्य-कारः ।


येनाक्षरं पुरुषं वेद सत्यं प्रोवाच तां तत्त्वतो ब्रह्म-विद्याम्



इति श्रुति-गत-भगवद्-अ-साधारण-पुरुष-शब्द-ब्रह्म-शब्द-सामानाधिकरण्यं चेहोपष्टम्भकम् ।


ज्ञानानन्द-मयस्त्व् आत्मा शेषो हि परमात्मनः,



"पादो ऽस्य विश्वा भूतानि", "यस्यात्मा शरीरम्", "अंशो नाना व्यपदेशात्" इत्य्-आदि-प्रमाण-प्रतिपन्न-जीव--स्व-रूपस्य "ब्रह्म-विदाप्नोति परम्"


सो ऽश्नुते सर्वान् कामान् सह ब्रह्मणा विपश्चिता,




रसो वै सः रसग्गँ ह्य् एवायं लब्ध्वानन्दी भवति,




तदा विद्वान् पुण्य-पापे विधूय निरञ्जनः परमं साम्यम् उपैति



इत्य्-आदि-परस् सहस्रान् अन्यथा-सिद्ध-प्रसिद्धतर-प्रमाण-सिद्धे


सकलैश्वर्य-परिपूर्ण-हेय-प्रत्यनीक-कल्याण-गुणाकर-ब्रह्मोपासनया प्रक्षीणाशेष-कर्मणः तदा विद्वान्



इति पद-स्वारस्य-सिद्ध-सर्व-जीवस्याप्य् अ-विशेषेण च ब्रह्म-याथात्म्यानुभव-रूप-भोग-साम्यादिके बादरायण-प्रभृति-त्रय्य्-अन्ताचार्यैर् अभिहिते ऽप्य् अत्र अभिनिवेश-वशीकृत-चेतोभिः प्रसिद्धतम-श्रुति-सूत्रोभय-हिंसन-पटीयोभिः नवीनैर् यद् उक्तम् "इदं रामानुज-मतम् अ-सारम् इति" तत् श्रीमद्-आचार्यैः सारासार-विवेचनया तन्-मतस्यैवासारत्वं प्रादर्शि ॥

[[Piii]]

अत्र तु प्रमाण-तन्त्राः सारासार-विवेक-ज्ञाः विमत्सरा एव प्रमाणम् इति भूयो न वितन्यते । एक-विंशति-वादात्मिकेयं रत्नावली-सर्व-विध-विशयादि-निरसनाभ्यर्हित-द्रव्याद्रव्य-भेद-प्रसाधन-पुरस्-सरी श्रीमन्-नारायण-शरणागतेः मुक्त्य्-उपायत्व-प्रतिष्ठापनान्ता च प्रख्यात-श्रीमद्-अभिनव--रङ्ग-नाथ--ब्रह्म-तन्त्र--पर-काल-महा-देशिक-पद-कमल-सेवा-समधिगत-सकल-विद्या-पारङ्गताः तद्-अ-साधारण-कृपा-पात्र-भूताः इदानीं श्री-पर-काल-मठीय--श्री-लक्ष्मी-हय-वदनास्थान्याम् अभिषिक्ताः "श्रीमत्-परम-हंसे"त्य्-आदि-बिरुदाङ्किताः श्री-लक्ष्मी-हय-ग्रीव-दिव्य-पादुका-सेवाहेवाकाः श्रीमद्-अभिनव-रामानुज-पर-काल-महादेशिकाः श्रीमत्सु संयमि-वर्येषु स्वकीय-कैङ्कर्यम् अनुसन्दधानाः ग्रन्थ-रत्नम् इदं प्राचीकशन्न् इति नितरां प्रमोद-भरितो विज्ञान् विज्ञापयति -

मैसूरु १५-२-१९७२

विदुषाम् अनुचरः मैसूरु श्रीमन्-महा-राज-संस्कृत-महा-पाठ-शाला-निवृत्त-व्याकरण-प्राध्यापकः वेदान्त-विशारदः

सरगुरु श्रीनिवास-वरदाचार्यः

[[Piv]]

॥ श्री लक्ष्मी-हय-वदन--लक्ष्मी-नारायणाभ्यां नमः ॥ श्रीमते रामानुजाय नमः ॥ श्रीमते निगमान्त-महा-देशिकाय नमः ॥



श्री श्री महा-पर-काल-स्वामिभिर् अनुगृहीतः (विजयीन्द्र-भिक्षु-कृत-सारासार-विवेक-स्थ)

रामानुज-मत-निरास-विमर्शः




इन्दिरा-मन्दिरोरस्कम् इन्द्र-नील-निभं शुभम् । भावये कुमति-ध्वान्त विनिवर्तक-भावनम् ॥ जयति विविध-विद्वद्-गर्व-भङ्ग-प्रचण्डः कवि-कथक-मृगेन्द्रस् सर्व-तन्त्र--स्व-तन्त्रः । शमित-विविध-भाविग्रन्थ-सन्दर्भ-वीर्यः फणितिभिर् अ-चलाभिर् मद्-गुरुर् दैशिकेन्द्रः ॥ तत्त्वे हिते पुम्-अर्थे च नव्याध्वात्यन्त-हेयताम् । देवः प्रदर्शयत्य् अस्मद्-उक्त्या पश्यन्तु साधवः ॥ तत्त्वे धीर् विपरीता चेद् धि ते ऽपि च तथैव सा । पुम्-अर्थे ऽपि तथैवैतत् सर्वं नव्ये सुपुष्कलम् ॥







०१ द्रव्याद्रव्य-भेद-वाद-भङ्गः

इह खलु अ-खिल-निगम-गण-शिखर-मुखरित--सकल-भुवन-समुदायावन-विलयन-प्रमुख-विश्रृङ्खल-वृत्तिकेन भगवतैव निखिल-जगद्-अवनैक-परायणता ऽनुगुण-करुणा-परिणतिकृतावतरणेन बादरायणेन अ-खिलापवर्ग-साधक-मनुजामनुज-गणावधारणीय--स्व-पर--स्व-रूप--फल-तत्-साधन-परिपन्थि-निर्धारण-करणैः सूत्र-गणैर् एव


प्रकृतिश् च प्रतिज्ञा-दृष्टान्तानुपरोधात्,




तद्-अनन्यत्वम् आरम्भण-शब्दादिभ्यः,



"ज्ञो ऽत एव", "नाना शब्दादि-भेदात्", "विकल्पो ऽविशिष्ट-फलत्वात्", "एतेन योगः प्रत्युक्तः",


एतेन शिष्टापरिग्रहा अपि व्याख्याताः



इत्य्-आदिभिर् निरस्त--स्व-मतेन नव्येन कणाद-सेश्वर-साङ्ख्य-भास्कर-शङ्करादि-मताभिक्षत-प्रतितन्त्रार्थ-गण-विषयकाहार्य-भ्रम-जनित-श्रद्धातिशयेन तत एव प्रत्यक्षित-बादरायणाभिमत-विवरण-परायण-बोधाद्यनादि-फणिति-विदूरेण पुलस्त्य-वसिष्ठ-वर-प्रदान-लब्ध-निखिलार्थ-प्रतिबोध-भगवत्-पराशर-फणित-पुराण-रीतितो ऽपि बाधित--स्व-मत--ग्रन्थ-सन्दर्भेण प्रसिद्धतम-श्रुति-सूत्रोभय-हिंसन-पटीयसा यद् अभिहितम् –

[[P1]]


इदं रामानुज-मतम् अ-सारम्



इति तत्


तत्-सन्निकृष्ठम् अपि वा मतम्



इति अभिहित-प्राचीन-रीतिम् अ-जानतः प्रबल-विरोधोदयेन स्व-मत-स्थाखिल-दोष-प्रदर्शन-मात्र-फलकम् । अस्माभिस् सारासार-विवेचने कृते तन्-मतस्यैवासारत्वेन सर्व-सिद्धतया करण-सम्भवात् । यन्-मत-व्यवहृति-विषयार्थेषु प्रमाणाभावः प्रमेय-दौस्थ्यं प्रमाणान्तरेण तद्-बाधः, अन्यथा-सिद्ध-प्रमाणोपन्यसनं च तन्-मतम् अ-सारम् इति सर्वानुमतम् । तच् च त्वन्-मत एव नास्मन्-मते । प्रकरणादि-बलेन अन्-अन्यथा-सिद्ध-प्रसिद्धतर-प्रमाण-सिद्धार्थानां प्रामाणिकेन केनापि दूषयितुम् अ-शक्यत्वात् । तत्र तावत् लोक-वेद-समधिगत एव द्रव्याद्रव्य-विभागः । स एव


द्रव्याद्रव्य-प्रभेदान् मितम् उभय-विधं तद्-विदस् तत्त्वम् आहुः द्रव्यम्



इत्य्-आदिना कवि-कथक-कण्ठीरवेण निबद्धः ॥

तत्र यद् उक्तं भवद्भिः


द्रव्याद्रव्य-विभागो न युक्तः । तद्-उपपादनं च नीलो घट इत्य्-आदि-प्रतीत्या तद्-अभेदस्यावश्याङ्गीकार्यत्वात् । न हि भेदे सामानाधिकरण्य-प्रतीतिर् दृष्ट-चरी? सिंहो माणवक इति दृश्यत इति चेत् — न; तथा प्रयोगस्य तत्र गौणत्वात्, नीलो घट इत्य्-आदौ गौणत्व-व्यवहाराभावात् । न च नीलादि-शब्दस्य नीलादिमत् परत्वं प्रतीति-व्याख्यानापातात् । नियमेन तथा प्रयोग-दर्शनेन तयोर् अ-भेद-परत्वस्यैव वक्तुं युक्तत्वाच् च



इति तत् जलत्वेन वह्नेर् अन्-औष्ण्य-साधनवद् उपहासपदम् । नैल्य-घटयोर् विशेष्य-विशेषण-भावावगाहनेन भेदावलम्बिन्यैव तथा नील-घटयोर् अ-भेदस्य दुरुपपादत्वात् । किम् अनयोर् भेदे प्रमाणम् एव नास्तीत्य् अयं वादः, उतानयोर् अ-भेदे दृढतर-प्रमाणान्तरोपलम्भात्? नाद्यः ।


यद् अग्ने रोहितं रूपं तेजसस् तद्-रूपं यच् छुक्लं तद् अपां यत् कृष्णं तद् अन्नस्य



इति श्रुत्यैव तत्-सिद्धेः । शुक्ल एव घटे पाकेन नैल्यम् उत्पन्नम् इत्य् अन्-अन्यथा-सिद्ध-प्रत्यक्षं च तत्र प्रमाणम् ॥

रूपादि-स्वाधिकरणाद् भिन्नं स्वाश्रये स्थिरे ऽप्य् आगमापायि-धर्मत्वात् असकृन्-निरुद्ध-गतिक-विषय-संयुक्तालोकवत् । न चेह पृथक्-सिद्धत्वम् उपाधिः । तस्य साध्य-रूपत्वे साध्याव्यापकत्वात् । भेद-घटितो हि व्याप्य-व्यापक-भावः । हेतु-रूपत्वे पक्षावृत्ति नेति कथम् उपाधिः? तद् उभयान्त्यत्वे ऽपि पीत एवायं पाकेन रक्त इति प्रतीत्या पृथग्-उत्पत्ति-ज्ञप्तिमत्त्व-रूपं पृथक्-सिद्धत्वं पक्ष-वृत्त्य् एवेति तन् नोपाधिः स्यात् ॥

ननु रूपादिकम् अ-पृथक्-सिद्धम् इत्य् एव त्वत्-पक्ष-सिद्धम् तर्हि तत्र कथं पृथक्-सिद्धत्वस्य वृत्तिर् इति चेत् — मैवम्; रूपादेर् मदीयम् अ-पृथक्-सिद्धत्वं स्व-सत्ता-काले धर्मिणम् अन्तरेणान्यत्र नेतुम् अ-शक्यत्वम् एव । तच् च तद्-रूपाभावे ऽपि रूपान्तरेण धर्मि-सत्ताया अ-विरोधितया न पृथक्-सिद्धत्वेन विरुध्यत इति निरूपाधिक एवायं हेतुः ॥

[[P2]]

न चैतेषाम् अन्यथा-सिद्धिः प्रमाणान्तर-विरोधो वा अस्ति । न द्वितीयः दृढतर-प्रमाणान्तरानुपलम्भात् । एक-शब्दानुविद्ध-प्रत्यय-सहोपलम्भ-नियमयोः प्रथम-पिण्ड-ग्रहणे अ-भेदेन ग्रहणस्य च अ-भेदे प्रमाण-भावः अग्रे निरसिष्यते । उक्ता च सामानाधिकरण्य-प्रतीतिर् उक्त-विधयैव भेदावगाहिनी प्रमाणान्तर-विरुद्धे तयोर् अ-भेदे न प्रमाणम् इति धीमद्भिर् ज्ञातुं शक्यम् एव । अत एव मत्वर्थीय-प्रत्यय-निरपेक्ष-सामानाधिकरण्यम् अपि न तयोर् अ-भेदे प्रमाणम् । तस्य त्वया ऽप्य् अ-खण्डार्थत्वान् अभ्युपगमात् । विशिष्टार्थत्वे त्वद्-अभिमतासिद्धेः । तयोर् अ-भेदे भिन्न-प्रवृत्ति-निमित्तानाम् इत्य् उक्त-लक्षणासिद्धिश् च । तस्य धर्मि-भिन्न-प्रवृत्ति-निमित्त-द्वयनिर्वाह्यत्वात् ॥

ननु नील-रूपातिरिक्तम् एव नीलत्वं उत्पलत्ववद् धर्मान्तरम् । तेन ताभ्यां भिन्न-प्रवृत्ति-निमित्तकयोः समान-विभक्तिकयोः शब्दयोः एकार्थ-बोधकताम् आदाय न लक्षणा-सिद्धिः, न वा रूपादि-रूपातिरिक्ताद्रव्य-सिद्धिश् चेति चेत् — जानामि यद्य् अपि तव कल्पने कुशलताम् । तथा ऽपि तेन तव न पश्यामि फलम् । तयोर् अपि धर्मयोः धर्मि-द्रव्याभेदे लक्षणा-लाभात् । भेदे ऽपि च न तयोर् अपि द्रव्यता युक्ता । द्रव्य-लक्षणाभावात् । त्वया ऽपि नीलम् उत्पलम् इति प्रत्यक्ष-प्रतीत्यङ्गीकारेण धर्मि-भिन्न-द्रव्य-द्वयोपलम्भ-प्रसङ्गाच् च । अ-द्रव्यत्वे च तयोर् धर्म्य-भेदेन न लक्षण-सम्भवः । अतस् तद्-उपपादनाय धर्म-द्वयान्तर-कल्पने ऽप्य् एवं धर्मि-भेद एव परिग्राह्य इति न त्वद्-अभिमत-सिद्धिः । एवम् अनयैव प्रतीत्या तद्-उभय-भेद-सिद्ध्या न हि भेदे सामानाधिकरण्य-प्रतीतिर् दृष्ट-चरीति वादः त्वदीयेष्व् अपि निरूपकेषु न शोभते ॥

एवं शाब्दी प्रतीतिर् भेदावगाहिनी चेत् इन्द्रिय-जन्या ऽपि तथैव । सा ऽप्य् एक-विशेष्यक-परस्पर-व्यावृत्त-विशेषण-द्वयोल्लेखिनीत्य् एव हि त्वया ऽपि वाच्या । प्रत्यक्षस्य भवद्भिस् सन्मात्र-ग्राहित्वानभ्युपगमात् । वैदिकैस् सर्वैर् अपि सा विशिष्ट-प्रतीतिर् इत्य् एव ह्य् अभ्युपगता । एवं च प्रतीति-व्याख्यान-प्रसक्त्या न तत्-प्रसञ्जनावकाशो ऽपि । न हि द्वौ घटाव् इति प्रतीतेर् घट-द्वय-विषयकत्वं व्याख्येयम् । न हि प्रतीति--स्व-भाववित् कश्चित् विशिष्ट-प्रतीतेर् विशेषण-विविशेष्याभेद-विषयकतां ब्रूते । यदि भेदासहम् एवाभेदम् अनयोर् अभिमन्यसे तर्हि सर्वतो-मुखस् त्वदीयो निर्विशेष-वादस् स्यात् । ब्रह्मैव हि परस्य निर्विशेषम् ॥

[[P3]]

किं च यदि सर्वम् अपि द्रव्यं तद्-धर्मत्वाभिमतात्यन्ताभिन्नं तर्हि घट-पटादिः कथं परस्पर-भिन्नस् स्यात् । स्वाभिन्नेन धर्मेण स्वस्मिन् भिन्न इति धी-व्यवहारयोः अ-निर्वाहात् । यदि स्व-रूपम् एव भेदः तर्हि संशयाद्य्-अनुदयः प्रसजेत् । किंचिद्-अग्रहण-निबन्धनान्ध-बधिरादि-भावो ऽपि न सिध्येत् ।

अपि च एक-हायनीवत् आरुण्यम् अपि पृथक् क्रय-साधनम् इति वैदिकाः । तत्रारुण्यस्यामूर्ततया द्रव्य-परिच्छेदकतया क्रय-अन्वय इत्य् अपि । तयोर् अ-भेदे च भवत्-पक्षे तद्-अधिकरणं च विरुद्धम् । "लोहितोष्णीषाः", "दर्भैस् तृणीत हरितैः", "पौण्डरीकाणि बर्हींषि भवन्ति" इत्य्-आदि-विशेष-विधानम् अपि गुण-विषयं व्यर्थम् । धर्माणाम् तद्-आधारत्वाभिमता-भिन्नत्वे धर्म्य्-अन्तर-ग्रहणे ऽप्य् अ-वैगुण्यात् ॥

ननु गुण-गुणिनोर् अ-भेद इति मत्-सिद्धान्त-निर्वाहाद् एव उपहतं तद्-अधिकरणम् । भवद्भिर् इवास्माभिः कर्म-ब्रह्म-मीमांसयोर् ऐक-शास्त्र्यानभ्युपगमाद् इति चेत् मैवम्; अनयैव रीत्या शब्दानुशासन-विरोधो ऽपि भवतां न बाधक इति शास्त्रीय-सरणिम् उल्लङ्घ्य व्यवहारे कश् शास्त्रीयो भवद्-उक्तेः प्रत्य्-उक्तिं दद्यात्? तथा ऽप्य् उक्त-श्रुत्य्-आदि-विरोधो दुर्वारः ॥

किं च द्रव्याद्रव्ययोर् अत्यन्त-भेद एव बहु-प्रमाणोपलम्भात् न भवद्-अभिमत-सिद्धिः । तथा हि – गन्ध-ग्रहवतो ऽन्धस्य तद्-धर्मि-संशयः स्व-परानुभव-सिद्धः । तथैव स्पर्शावगत-धर्म्य्-अंशस्यान्धस्य रूप-सन्देहो ऽपि । अवगत-रस-विशेष एवान्धः तद्-धर्मिणि तद्-रूपे च स्व-परानुभव-सिद्ध-संशयवान् उपलब्धः । गृहीत-शब्द एव कश्चित् कस्यायं शब्द इति स-संशयः परिदृश्यते । शुक्ति-शकलादाव् अवगत-रूपो ऽपि धर्मिणि संशय-विपर्यय[[??]]-धीर् उपलब्धः । अत एकस्मिन्न् एव काले परस्पर-विरुद्धे संशय-निश्चय-विषयत्वे द्रव्याद्रव्ययोर् अ-भेदो नोपपद्यते इत्य् अर्थापत्तिभिर् अपि सर्वानुभव-सिद्ध एव तयोर् अत्यन्त-भेदः ॥

अपि च उक्तेष्व् एव स्थलेषु अन्वय-व्यतिरेक-सिद्धं रूपाद्यं द्रव्य-गतम् एकैकेन्द्रिय-ग्राह्य--स्व-भावत्वम् अपि दृष्टम् एव स्पृशामीत्य्-आदि-प्रत्यभिज्ञा-प्रत्यक्ष-सिद्ध-द्वीन्द्रिय-ग्राह्यत्ववत् घटादि-द्रव्यात् स्वाधिकरणस्यात्यन्त-भेदकं, तथा द्रव्य-गत-द्वीन्द्रिय-ग्राह्य-स्वभावत्वम् अपि स्वाधिकरणस्य उक्त-विधादद्रव्याद् अत्यन्त-विरुद्धयोर् धर्मयोः एकत्रासमावेशात् । तथा रूपं घट इत्य् अ-प्रयोगात् रूपी-घट इति प्रयोगात् "गुणे शुक्लादयः पुंसि" इत्य्-आदि-व्यवस्थया जातिर् गुणः क्रिया द्रव्यम् इत्य्-आदि-निष्कर्षक-शब्द-प्रयोगाच् च द्रव्याद्रव्ययोर् अत्यन्त-भेद-सिद्धिः ॥

[[P4]]

अपि च शुक्लः पट इति प्रत्यक्षे ऽपि जाति-गुणयोर् एकस्मिन् पटे प्रकारतया भानम् अ-व्याहतम् । न च प्रतीतेश् शुक्ल-गुणाश्रयता-विषयकत्वे शुक्ली पटः इत्य् आकारता ऽऽपत्तिः । प्रतीतेर् निराकारत्वात् गुण-संसर्ग-विषयताया आपादने इष्टापत्तेः । इनि-प्रत्ययानुविद्धत्वापदनस्यापि प्रत्यक्षस्य शब्दाननुविद्धतया मतुब्-लोपानुशासनेन च निरासात् । यत्र च न तल्-लोपानुशासनं तत्र इनि-प्रत्ययानुरोधो ऽस्त्य् एव रूपी घट इत्य्-आदि-बुद्धेर् अ-व्यतिरेकात् ॥

वस्तुतस् तु शुक्लः पट इत्य्-आदौ शुक्लादि-शब्दाः द्वि-विधाः । गुणि-पर्यन्ताः केवल-गुण-वाचकाश् च । पटस्य शुक्लः शुक्लः पट इत्य् उभयथा ऽपि व्यवहारात् । यथा पुण्य-पापादयश् शब्दाः अस्य पुण्यम् अस्य पापम् अयं पुण्यः अयं पापः इत्य् उभयथा ऽपि व्यवहारात् । तथा च दण्डादि-शब्दानां विशेष्य-पर्यन्तत्व-विवक्षायां दण्डवान् दण्डी इत्य्-आदि-मतुब्-आदि-युक्त-प्रयोगात् केवल-गुण-वाचकेभ्यः शुक्लादि-शब्देभ्यः द्रव्य-पर्यन्तत्व-विवक्षायां मतुब्-आदिनां प्रसक्तौ तद्-वारणाय


गुण-वचनेभ्यः मतुपो लुग् इष्यते



इति लुग्-अनुशासनेन द्रव्य-पर्यन्त-शुक्लादि-युक्त-प्रयोग-समवेता अपि शुक्लादयश् शब्दाः मतुब्-अर्थोल्लेखि-प्रतीति-जनकतया गुण-गुणिनोर् भेदं दृढयन्ति । तस्माच् छाब्द-बुद्धि-स-रूपायाः प्रत्यक्ष-बुद्धेर् अपि गुण-गुणि-भेदावलम्बित्वात् तस्याः अ-भेदे प्रमाणतयोपन्यसनम् अ-युक्ततमम् ॥

न चैवं घटो न शुक्ल इत्य् उल्लेखापत्तिः, शुक्ल-गुण-भेद-विवक्षायाम् इष्टापत्तेः । एतेन तथा शब्द-प्रयोगापदनम् अपि निरस्तम् । किं च संयोगादि-रूपम् अ-द्रव्यं गत्वर-पिपीलिकादिमत्सु दीप-ज्वालावद् एव प्रति-क्षणं भिन्नतया उपलब्धं तद्वच् च स्थिरतया । न ह्य् एवं विधेषु द्रव्य-पर्यन्त-नाशस् सम्भवति । अतो ऽल्प-काल-नाश्याद्रव्यात्यन्त-भिन्नम् एव स्थायि-द्रव्यम् ॥

किं च अभिक्रमणावेक्षणादि-क्रियायाः पञ्चत्वैकादशत्वादि-सङ्ख्यायाः अश्व-शफादि-परिणामस्य कूर्माद्य्-आकृतेः कर्माङ्गत्व-चोदकैर् वाक्यैः तल्-लोपे प्रायश्चित्त-विधायकैश् च विरुद्धो ऽयम् अ-द्रव्यस्य द्रव्य-भेदाभाव-वादः ॥

[[P5]]

यच् चान्यत् परस्य प्रलपितं भेद भेदिनोर् भेदो ऽस्ति न वा? अस्ति चेत् सो ऽपि भेदो भेदि-भिन्नः सो ऽपि तत्-तद्-भेदि-भिन्न इत्य् अनवस्था । न चेत् तद्वद् एव द्रव्याद्रव्ययोर् अपीति, तत् तुच्छम् । एवं वदतस् तव घट-पटयोर् भेदो ऽस्ति न वा? न चेत् प्रत्यक्ष-विरोधः । अस्ति चेत् स न तयोस् स्व-रूपम् परस्पर-प्रतियोगिकत्वानुपपत्तेः । अतस् स्व-रूपातिरिक्ते सति तत्र भेदे तत्रापि भेद-भेदिनोर् भेदे तत्रापि तथेत्य् अनवस्था । अ-भेदे स-प्रतियोगिकत्वाप्रतियोगिकत्व-विरोधः । तथा ऽपि तयोर् अ-भेदे घट-पटयोर् अपि तयोर् इवाभेदः कुतो न स्यात् । प्रत्यक्ष-सिद्ध-भेद-स्थले नैवम् अतिप्रसङ्गावकाश इति चेत् न । पाकाद् रक्ते घटो ऽयम् अद्य प्राक्तन-नैल्य-विधुर इत्य्-आदि-विधया गुण-गुण्यादेर् अपि भेदस्य प्रत्यक्ष-सिद्धत्वात् रूपी घटः रूपवान् घटः इदम् इत्थम् इत्य्-आदि-विध-प्रत्यक्षस्य सर्व-सिद्धत्वाच् च ॥

किं च देह-देहिनोर् जीवेश्वरयोः न तथा प्रत्यक्ष-सिद्धो भेद इति तत्र त्वत्-कुपथ-प्रसरे गतं तयोर् अपि भेदेन । तेन बाह्यं शङ्करं च प्रत्युपरतस् तव विवादः । आपि च भेद-भेदिनोर् अ-भेदे द्वि-वचनानुपपत्तिः । भेदे च तद्वत् द्रव्याद्रव्ययोर् अपि भेदस् स्याद् एव । एवम् अ-भेद-तद्वतोर् अ-भेदे ऽपि द्वि-वचनानुपपत्तिः । भेदे च निस्सन्दिग्ध एव सिद्धस् तत्-प्रतियोगिक-भेदो ऽपि तद् व इति ।

एवम् आदिषु विशेष-बलेन भेद-व्यवहार-निर्वाहः तस्यैवानिरूपित-मूलकत्वात् निर्मूलः । तत्राप्य् एवं विकल्प-तद्-दूषणयोर् अ-निर्मोक्षश् च । स्व-पर-निर्वाहकत्वात् तन्-निर्वाहे तु अ-नीलाद् भेदकं घटस्य नैल्यं स्वाश्रयाद् अपि स्वयम् एव भेदकम् इति तथैव नैल्य-घटयोर् अपि भेद एव दृढी-कृतस् स्यात् ॥

किं च त्वन्-मते वास्तवाभेदवतोर् गुण-गुणिनोः "तस्य महतो भूतस्य निश्वसितम्" इत्य् उक्त-विध-वेदैः भेद-व्यवहारवत् ब्रह्म तद्वन्तो नित्यामुक्तास् सर्वे च । व्यवहारश् च व्यवहर्तव्य-ज्ञान-साध्यः । तच् च ज्ञानम् अ-सद्-विषयकतया भ्रम-रूपं च तद्-विशेष-रूप-दोष-कृतम् एव तव वाच्यम् । एवं च भ्रान्तं ब्रह्म वेद-पुरुषश् च भ्रान्तः त्वद्-गुरवस् सर्वे सर्वे नित्यादयश् च भ्रान्ताः भ्रम-ज्ञान--स्व-रूपा एवेति त्वद्-अभिमत विशेषतो महानयं विशेषः त्वन्-मते त्वया त्वदीयैश् च सम्पादितः । इत्थम् अ-विद्या ऽपर-पर्यायं विशेषम् अभ्युपगच्छतस् तव तद्-अभ्युपमन्तॄन् प्रति किम् अ-विद्या-खण्डनेन यत इत्थम् अनयोर् गुण-गुणिनोर् अ-भेदो बाधितः । अतस् सिद्धान्ते द्रव्यापृथक्-सिद्ध-विशेषणम् एवाद्रव्यम् उक्त-विधया द्रव्याद् अत्यन्त-भिन्न--स्व-भावम् एवेत्य् अभिप्रेत्य "द्रव्याद्रव्य-प्रभेदात्" इत्य् अनुगृहीतम् । अतो नासारम् अस्मिन्न् अर्थे पश्यन्ति सन्तः ॥

इति श्रीमत्-कवि-कथक--कण्ठी-रव--चरण-युगल-नलिन-निर्गत-मधु--मधु-कर--मानसेन पर-काल-यतिना विरचित-रामानुज-मत-निरास-विमर्शे द्रव्याद्रव्य-भेद-वाद-भङ्गः प्रथमः ॥

०२ शब्दैक-समधिगम्य-गुण-गुणिनोर् अ-भेदः?

इत्थं प्रत्यक्षादि-सिद्ध-भेदयोः गुण-गुणिनोर् अप्य् अ-भेद-वादः शब्दैक-समधिगम्ययोर् अपि तयोर् अ-भेद-वादोन्मज्जनायैव कृतः। स एव चेत् भग्नः किम् उतायम् इति निर्धारणाक्षमैः प्रवर्तितो ऽप्य् अत्र वादो निरस्यते । ते खल्व् एवम् आहुः ब्रह्म स्व-गुणेभ्यो न भिन्नम् "सर्वं खल्व् इदं ब्रह्म" इत्य् अनेन ब्रह्मणस् सर्व-गुणात्मकत्वाद् एव सर्वात्मकत्वोपपत्तेः । अत एव हि "प्राज्ञवत्" इति तद्-गुण-सारत्व-सूत्र-खण्डः द्वितीयस्य तृतीय-पाद-स्थः । तद्-अधिकरण-भाष्ये अस्मद्-भाष्यकारैः –


यथा सर्व-गुणात्कत्वात् सर्वात्मकत्वं ब्रह्मण उच्यते सर्वं खल्व् इदं ब्रह्मेति



इति व्याख्यातः । अयम् अस्य तत्त्व-प्रकाशिकायां विवृतो भावः


परमात्म-गुण-सदृशानन्दादि-गुण--स्व-रूपत्वेन जीवस्य गौण-वृत्त्या "तत् त्वम् असि" इत्य् अभेद-व्यपदेशः । यथा स-कल-जगद्-गुण-सदृश-गुणात्मकत्वेन "सर्वं खल्व् इदं ब्रह्म" इत्य्-आदौ परमात्मा जगद् इति व्यपदेशः



इति । अनेन परमात्मनो जीवस्य चानन्दादि-गुण--स्व-रूपत्वं सर्वस्य च स्व-गुणात्मकत्वं चोक्तं स्यात् ॥

अत एव तृतीयस्य द्वितीय-पाद-स्थे उभय-व्यपदेशाधिकरणे "अथैष एव परमानन्द" इति व्यपदिष्टस्यैव "आनन्दं ब्रह्मणो विद्वान्" इत्य् उक्तानन्दिता-व्यपदेशो ऽपि स्व-रूपेणैवानन्दादिनोपपन्नः । यथा अहिः कुण्डली । कुण्डलं च स्व-रूपेणैवेत्य् उक्तं मद्-भाष्य-कृता । एतद्-अधिकरण-गुण-सूत्र-द्वय-स्थ-दृष्टान्त-द्वयेन चायम् अर्थः स्थिरी-कृतः । तत्र "प्रकाशाश्रयवद् वा" इति सूत्रस्येत्थं भाष्यम् —


यथा आदित्यस्य प्रकाशत्वं प्रकाशित्वं च



इति । "पूर्ववद् वा" इत्यस्य तु इत्थम्


यथैक एव कालः पूर्व इत्य् अवच्छेदको ऽवच्छेद्यश् च भवतीति,




प्रकाशवत् कालवद् वा यथा ऽङ्गे शयनादिकम् । ब्रह्मणश् चैव मुक्तानाम् आनन्दो भिन्न एव तु



इति । नारायणाध्यात्मे च अयम् अर्थो दृष्टान्ततो दार्ष्टान्तिके प्रकटी-कृतः ॥

अत एव "प्रतिषेधाच् च" इत्य् एतद्-अधिकरण-गुण-सूत्रस्य गुणि-भिन्न-गुण-निषेधाय प्रवृत्तम् "एकम् एवाद्वितीयम्" "नेह नाना ऽस्ति किं च न", इति श्रुति-द्वयं विषयतयोपात्तं भाष्य-कृद्भिः ॥ न चेत्थं सूत्र-व्याख्यानम् अ-मूलकम् इति वाच्यम्


यथोदकं दुर्गे वृष्टं पर्वतेषु विधावति । एवं धर्मान् पृथक् पश्यंस् तान् एवानुविधावति ॥



इति श्रुत्यैव धर्म-धर्मि-भेद-दर्शनस्य निन्दितत्वात् ॥

अत एव मुक्त-भोग-परे चतुर्थस्य चतुर्थे चिन्मात्र-शरीरो मुक्त इत्य् औडुलोमिर् आह ।


तस्य चिन्मात्रात्मकत्वात् तत्त्वं च विज्ञान-घन एव प्रज्ञान-घन एव



इत्य् अवधारणात् । अत एव


चिन्मात्र एवैष भवति चिन्मात्र एवावतिष्ठते



इति उद्दालक-श्रुतिः ।


शरीरान्तरवत् स्व-रूप--भिन्न-गुण-वर्गं च निषेधति



इत्य् आह बादरायणः । तथा "एवम् अप्य् उपन्यासात्" इति सूत्रेण


स वा एष एतस्मान् मर्त्याद् विमुक्तश् चिन्मात्रो भवति



इत्य्-आदिकया सौपर्ण-श्रुत्या चिन्मात्रेणाप्य् उपन्यासात् । "ब्राह्मेणे"ति जैमिन्य्-उक्तस्यापि भावाद् उभयत्राप्य् अ-विरोधं बादरायणः मन्यत इति


शरीरान्तरवत् स्व-रूप--भिन्न-गुण-निषेधो बादरायणस्याप्य् अभिमत



इत्य् आहायं बादरायणः । एवं मदीय-भाष्यकारोक्ति-बलात् पर अपरश् चात्मा न स्व-रूपातिरिक्त-गुणवान् इति निर्गलो ऽयं मार्गः । शास्त्रेषु गुण-गुणि-भेद-व्यवहारश् च ब्रह्मणि जीवे वा विशेष-बलायत्त इति ॥

तत्-सर्वं प्रच्छन्न् आद्वैत-वाद-विश्रान्ततया सूत्र-कारानभिमत्वात् श्रुत्य्-आदि-विरोधाच् च स-गुण-ब्रह्म-वादिभिः न श्रद्धेयम् ॥ तथा हि – यदि तवापि ब्रह्म स्व-गुणेभ्यो न भिन्नं तर्हि निर्गुणम् एव तद् इत्य् अद्वैतिनस् तव च को भेदः? ब्रह्म तद्-गुणानां भेदस्य मिथ्यात्वे गुणानाम् अपि मिथ्यात्वस्य कैमुत्य-सिद्धत्वात् । जीव-ब्रह्म-भेदाभ्युपगम इति चेत् — ब्रह्मणस् सर्व-गुणाभेद-बोधकत्वेन त्वद्-अभिमतया "एकम् एवाद्वितीयम्", इति श्रुत्या "प्रतिषेधाच् च" इति सूत्र-विषयत्वेन त्वद्-उपात्तया अ-सङ्कुचित-प्रसरया जीव-ब्रह्मणोर् अप्य् अ-भेद-बोधन-सम्भवेन जीव-ब्रह्मणोर् अप्य् अ-भेदाभ्युपगमस्य निरर्गलत्वात् त्वत्--कु-मति--प्रसरासम्भवात् । तथा सति "अंशो नाना-व्यपदेशात्" इति सूत्र-भाष्यम् अप्य् एतद्-अनुगुणं भवति । इतरथा तद्-अधिकरणे त्वत्-प्रयास-वैयर्थ्यापत्तेः । इत्थं हि तद्-अधिकरणम् —


अंशा एव ह्य् अमी जीवाः अंशो हि परमेश्वरः । स्वयम् अंशैर् इदं सर्वं कालयत्य् अ-चलो हरिः ॥



इति गौपवन-श्रुताव् अंशत्वं जीवस्योपलभ्यते ।


नैवांशो न सिद्धो नापेक्ष्यो जीवः परस्य



इति भाल्लवेय-श्रुतौ । अतो ब्रवीति "अंशो नाना" इति ।


मां रक्षतु विभुर् नित्यं पुत्रो ऽहं परमात्मनः ।




यस् तद् वेद सवितुः पितासत् यस् ता विज्ञानात् सवितुः पिता सत्,



"द्वा सुपर्णा सयुजा सखाया" इत्य्-आदि नाना-व्यपदेशाद् अंशो जीवः ॥ तथा च पाराशर्यायण-श्रुतिः –


अंशो ह्य् एष परस्य यो ऽयं पुमान् उत्पद्यते च म्रियते च । नाना ह्य् एनं व्यपदिशन्ति पितेति पुत्रेति भ्रातेति च सखेति चेति । अन्यः परः अन्यो जीवः नासाव् अन्यः कुतश्चन



इति ॥

अन्यथा च काषायण-श्रुतिः – "ब्रह्म दाशा ब्रह्म कितवा" इत्य् अ-भेदेन अप्य् एके अधीयते । यथा चाप्य् अग्नि-वैश्य-श्रुतिः


अंशो ह्य् एष परस्य भिन्नं ह्य् एनम् अधीयते अ-भिन्नं ह्य् एनम्



इति ।


पुत्र-भ्रातृ-सखित्वेन स्वामित्वेन यतो हरिः । बहुधा मीयते वेदैः जीवो ऽंशस् तस्य तेन तु ॥ यतो भेदेन तस्यायम् अ-भेदेन च गीयते । अतश् चांशत्वम् उद्दिष्टं भेदाभेदौ न मुख्यतः ॥



इति वाराहे च इति । तद् इदम् अ-सम्बद्धम् । तद्-उत्पत्त्य्-आदिमत्त्वेन अंशांशि-भावे घटादिः कुलालाद्य्-अंशः कुतो न स्यात्? स-युक्त्व-सखित्वयोर् अंशत्व-प्रयोजकत्वे ब्रह्मणि च जीवांशता स्यात् । तुल्यत्वेनाधिकरण-द्वयान्विताभ्यां ताभ्याम् एकत्रैवांशत्वस्य नियमयितुम् अ-शक्यत्वात् ।


माता पिता भ्राता निवासश् शरणं सुहृद्-गतिर् नारायणः



इति श्वेताश्वतर-श्रुति-बोधित-पितृत्वादिना चेत् — सों ऽशी पुत्रत्वादिमान् ,अयम् अंशः । तदा भेदस्यास्य मुख्यत्वात् भेदामुख्यत्व-कृतांशत्वानुपपत्तिः । भेदामुख्यत्वे च अ-भेदस्य मुख्यत्वावश्यं भावात् अ-भेदामुख्यत्व-निबन्धनांशत्वानुपपत्तिः । अवयव्य्-एक-देशे वा अ-पृथक्-सिद्ध-विशिष्ट-वस्त्व्-एक-देशे वा अंश-शब्दः प्रसिद्धः । जीव--स्व-रूपं च ब्रह्म--स्व-रूपस्य न तथा त्वन्-मते । मन्-मते च जीवो ऽपि शरीरत्वेन श्रुति-शत-समधिगतः विशिष्ट-वस्त्व्-एक-देशत्वाद् अंशः चिद्-अचिद्-विशिष्टस्यैव ब्रह्म-शब्द-वाच्यत्वात् । अतो न जीव-ब्रह्मणोर् अ-भेद-प्रसक्तिः ॥

भवन्-मते तु "प्रकाशादिवत् तु नैवं परः" इति सूत्रेण तेजो-ऽंश-कालाग्निवत् जलांशामृत-समुद्रवत् पृथिव्यंश-मेरुवच् च मत्स्यादिर् ब्रह्मांशः । तेजो-ऽंश-ख-द्योतवत् जलांश-मूत्रवत् पृथिव्यंश-विष्ठा ऽऽदिवच् च ब्रह्मांशो जीव इत्य् उक्त्या गौण-भेदाभेदाभ्याम् उपपादितम् अंशत्वं जीवानां महा-तेजस्य् अन्वित-कालाग्नि-ख-द्योतयोः तद्-अ-भेदवत् महा-जल-विलीनामृत-समुद्र-मूत्रयोः तद्-अ-भेदवत् महा-पृथिवी-विलीन-मेरु-विष्ठयोस् तद्-अ-भेदवच् च स्वांशतायाम् एव पर्यवसन्नम् न विभिन्नांशतायाम् इति मुक्ति-कालम् आदाय जीव-ब्रह्मणोर् अ-भेदः त्वद्-अधिकरण-विधया प्रसजेद् एव ॥

तथा "यथा सु-दीप्तात् पावकात्" इत्य् अपि श्रुतिः त्वन्-मत-रीत्या जीव-ब्रह्माभेदानुगुणतया स्वीकर्तुम् उचिता । विष्फुलिङ्गानाम् अंशांशि-भावेन सु-दीप्तात् पावकाद् उत्पन्नानां तत्रैव निमग्नानाम् अ-भेद-दर्शनात् ।


अणु-भूतस्य निरवयवस्य जीवस्य च चिद्-गुणेन व्याप्तिः जीव-रूपेणाव्याप्तिर् इति च



इति "गुणाद् वा ऽऽलोकवत्" इति सूत्रे त्वदीय-भाष्यम् उपलभ्यते ।


चिद्-गुणस्य स्व-रूपत्वात् तद्-व्याप्तिश् च इति युज्यते



इति च ॥

एवं भूतस्यापि जीवस्य


स नित्यो निरवयवः पुण्य-युक्-अपाप-युक् स इमं लोकम् अमुं चावर्तते स विमुच्य स एकधा स सप्तधा दशधा



इति गौप-वन-श्रुतेः एकस्य बहु-रूपत्व-श्रुतेः, तथैव पाराशर्यायण-श्रुतौ बहु-रूपत्व-प्रतीतेश् च प्राप्ते विरोधे तत्-परिहारार्थे


व्यतिरेको गन्धवत् तथा हि दर्शयति



इत्य् अधिकरणे


यथा च पुष्पात् गन्धः पृथग् गच्छति एवम् अंशिनो जीवाद् अंशाः पृथग् गच्छन्ति - तथा एक एव सन् गन्धवद् व्यतिरिच्यते अथैकी भवति अथ बह्वी भवति तं यथा यथा ईश्वरः प्रकुरुते तथा तथा भवति



इति शाण्डिल्य-श्रुतिश् च एकस्यैव जीवस्य अंशांशि-भावे प्रमाणतयोपात्ता । पृथग्-गता जीवांशाश् च अंशिवत् चेतन्यवन्तश् च त्वन्-मते । एवं च यथा तयोर् अंशांशिनोर् अ-भेदः एवं जीव-ब्रह्मणोर् अप्य् अ-भेदस् त्वया सु-वचः ॥

"तत् त्वम् असि", "अहं ब्रह्मास्मि" इत्य्-आदिषु परेण जीवस्याभेदश् च प्रतीयते । एवं च "सर्वं खल्व् इदं ब्रह्म", इत्य् अनेन "एकम् एव", इत्य् अनेन च जीव-ब्रह्मणोर् अप्य् अ-भेदः कुतो न बोध्यते? "पृथग् उपदेशात्" इत्य् अधिकरणे


भिन्नो ऽचिन्त्यः परमो जीव-सङ्घात् पूर्णः परो जीव-सङ्घो ह्य् अपूर्णः,



इति सोपपत्तिक-कौशिक-श्रुतेः जीव-ब्रह्मणोर् भेद-सिद्धिर् इति चेत् — न; अ-भिन्ने ऽपि भिन्न-शब्द-प्रयोगस्य त्वन्-मते उपपत्तेः । अन्न-मयादीनां पञ्चानाम् अपि ब्रह्मत्वम् इति त्वत्-सिद्धान्ते अन्-अन्यो ऽप्य् अन्य-शब्देन यथा तत्र व्यवहृतः तथा ऽत्रापि भिन्न-शब्देन अ-भिन्नस्यैव व्यवहृतिर् इति सा ऽपि श्रुतिः न भेद-बोधिका स्यात् । उदाहृतं हि त्वया अन्-अन्ये अन्य-शब्द-प्रयोगस्य गौणत्वे प्रमाणम् —


अन्-अन्यो ऽप्य् अन्य-शब्देन तथैको बहु-रूपवान् । प्रोच्यते भगवान् विष्णुर् ऐश्वर्यात् पुरुषोत्तमः ॥



इति वचनम् । अ-पूर्णत्वं च जीवस्याणुत्व-कृतं पूर्णत्वं च परस्य विभु--स्व-रूपत्व-कृतं नाभेद-विरोधि । जीवांशानां जीवात् पृथग्-गतानाम् अपि जीवाभिन्नत्ववत् ब्रह्मांश-जीवानाम् अपि ब्रह्मणा चित्त्वेन स्वांशत्वाभेदयोर् उपपत्तेः ॥

यदि जीव-ब्रह्मणोर् भेदस्य "पृथग् आत्मानं प्रेरितारं च", "द्वा सुपर्णा", "ब्रह्म-जज्ञम्",


क्षरस् सर्वाणि भूतानि कूट-स्थो ऽक्षर उच्यते । उत्तमः पुरुषस् त्व् अन्यः



इत्य्-आदि-बहु-प्रमाण-सिद्धत्वात् अन्यथा-सिद्ध-श्रुतिभिः नाभेद-प्रसक्तिर् इत्य् उच्यते, तदा गुण-गुणि भेदस्य च


अथ य इहात्मानम् अनुविद्य व्रजन्त्य् एतांश् च सत्यान् कामान् त इमे सत्याः कामाः,




आनन्दं ब्रह्मणो विद्वान् । स एको ब्रह्मण आनन्दः,




परा ऽस्य शक्तिर् विविधैव श्रूयते स्वाभाविकी ज्ञान-बल-क्रिया च,




सो ऽश्नुते सर्वान् कामान् सह ब्रह्मणा,



"सेयं देवतैक्षत", "स ईक्षत लोकान् नु सृजा इति", "यस् सर्व-ज्ञस् सर्ववित्", "प्रज्ञा च तस्मात् प्रसृता पुराणी", "वर्षायुतैर् यस्य गुणा न शक्याः",


ज्ञान-शक्ति-बलैश्वर्य-वीर्य-तेजांस्य् अ-शेषतः,




चतुर्-मुखायुर् यदि कोटि-वक्त्रः भवेन् नरः क्वापि विशुद्ध-चेताः । स ते गुणानाम् अयुतैकम् अंशम्,




तवानन्त-गुणस्यापि षड् एव प्रथमे गुणाः



इत्य्-आदौ क्वचित् षष्ठ्या व्यतिरेक-निर्देशात् क्वचित् साहित्य-प्रतीत्या क्वचित् कर्तृ-प्रत्ययेन क्रिया-कर्तृ-भाव-प्रतीत्या क्वचिद् उपादानत्वोक्त्या च भेद-प्रतीतेः । अन्य-परतया प्रसिद्धैः "आनन्दो ब्रह्म", "विज्ञानम् आनन्दं ब्रह्म", इत्य्-आदिभिः त्वद्-अभिमतया गौण्या वृत्त्या अर्थात् "सर्वं खल्व् इदं ब्रह्म", इत्य्-आदिभिर् अपि वा ब्रह्म-तद्-गुणयोश् च नाभेद-प्रसक्तिर् इति विभावय ॥

तथा जीव-तद्-गुणयोर् अपि


अथ यो वेद इदं जिघ्राणीति स आत्मा,



"एष हि द्रष्टा",


रसँ ह्य् एवायं लब्ध्वा ऽऽनन्दी भवति,



"विज्ञानं यज्ञं तनुते", "अ-ज्ञानेनावृतं ज्ञानम्", "विज्ञान-सारथिर् यस् तु",


एवं वा ऽरे ऽयम् आत्मा — कृत्स्नः प्रज्ञान-घन एव,




न विज्ञातुर् विज्ञातेर् विपरिलोपो विद्यते,



"सत्य-कामस् सत्य-सङ्कल्पः", "एवम् एवास्य परिद्रष्टुः",


तथा हेय-गुण-ध्वंसाद् अवबोधादयो गुणाः । प्रकाश्यन्ते न जन्यन्ते नित्या एवात्मनो हि ते ॥,



"जक्षत्-क्रीडन् रममाणः", "स चानन्त्याय कल्पते" इत्य्-आदिभिः स्व-गुणाभेदः सु-स्पष्टम् अवगतः । अतस् सर्व-स्व-स्व-गुणात्मकं ब्रह्म--स्व-रूपम् अपि स्व-गुणात्मकम् इति गुण-योगात् "सर्वं खल्व् इदम्" इति श्रुत्या सर्वात्मकत्वं यथा ब्रह्मण उच्यते तथा ब्रह्म--स्व-रूपं स्व-गुणात्मकं जीव--स्व-रूपम् अपि स्व-गुणात्मकम् इति गुण-योगात् "तत् त्वम् असि" इत्य् अभेदेनोच्यत इति त्वदीय-व्याख्यानम् अन्-उचितम् ॥

यदि ब्रह्म-गुणा एव ब्रह्म--स्व-रूपं तर्हि गुणेषु स्थितस्य बहुत्वस्य ब्रह्मणि स्थितस्य एकत्वस्य च कुत एकत्रान्वयः? अनेक-गुणाभिन्न-ब्रह्मणो ऽप्य् अन्-एकत्व-प्रसक्तेः एक-ब्रह्म--स्व-रूपाभिन्न--गुणानाम् अपि एकता-प्रसङ्गाच् च । "तत्-त्वम् असि" इति तद्-व्यपदेशश् च त्वन्-मते तद्-गुण-सारत्व-कृत इत्य् अपि वक्तुं न शक्यः । तस्यैव स्वान्य-गुण-शून्यत्वे त्वं पदार्थस्य तत्-सारत्वासम्भवात् । अग्नि-शब्दो हि माणवके गौणः न त्वद्-उक्त-विधया । किं तु अग्नि-गत-पैङ्गल्य-समान-पैङ्गल्य-योगात् गुण-सारत्वं गुण--स्व-रूपत्वम् इति त्वद्-अर्थस् तु सर्व-प्रमाण-बाधितः । अतस् तन्-मुखया गौण-वृत्त्या "तत् त्वम् असि", इत्य् अ-भेद-व्यपदेश इति त्वन्-मतं त्वत्--कु-मत्य्--एक-हेतुकं न शास्त्र-स्थ--व्यवहृत-गौण-वृत्त्यादरणेनेति, एवां विधे ऽर्थे सिद्धस् तवापि कथा ऽनधिकारः ॥

यद् उक्तम् अहिः कुण्डलीतिवत् "आनन्दं ब्रह्मण" इति च स्व-रूपेणैव आनन्देनेति तद् अ-भद्रम् । नहि दण्डीतिवत् अहिः कुण्डलीति निर्देशः किन्तु गति-कालान्य-काले प्रायशः कुण्डल-समान-संस्थानकत्वाद् एव । संस्थानं च कारण-दशायाम् उपलब्धं न कार्ये, कार्य-दशायाम् उपलब्धं न कारणे चोपलभ्यत इति संस्थानिनः पृथग् एव । एवं च तेन दृष्टान्तेन स्व-रूपात् पृथग् भूतेन आनन्दाख्येन गुणेनैव "आनन्दं ब्रह्मण" इति व्यतिरेक-निर्देश इत्य् एव तद्-भाष्य-पर्यवसानात् ।


इदम् इत्थम् इति प्रतीतौ इदम् इत्थं भावयोर् ऐक्यं कथम् इव प्रत्येतुं शक्यते



इति हि मद्-भाष्यम् । स्वाश्रयस्यान्यस्मात् स्वस्य स्वाश्रयाच् च स्वयम् एव हि जाति-स्थानाभिषिक्तो भेदः । तद्-उभय-भेदो ऽप्य् अनयैव प्रतीत्या विषयी क्रियते च । अत उभय-व्यपदेशाधिकरण-रचनम् आयास-मात्रम् ॥

एतद्-अधिकरण-गुण-सूत्र-द्वय-भाष्यम् अपि व्यर्थम् एव । आदित्यस्य प्रकाशत्वं प्रकाशित्वं च स्व-प्रभयैव । सा च सङ्कुचिताद् धर्म्य्-अंशाद् इति विकसिता प्रभा-भिन्नैवेति सर्वोपलब्धि-बाधितं त्वदीयं तद्-ऐक्य-वचनम् । यद् उपाधि-कृतं पूर्वत्वं कालस्य स एव तस्य अवच्छेदकः । तपन-परिस्पन्दाद्य्-उपाधिभिर् एव हि कालो ऽवच्छेद्यः न स्वेनैव स्वयम् । अवच्छेदकत्वं च कालस्याधिकरणत्वम् एव । तत्त्वं च तस्य देशवद् एव । न हि देशो देशेनावच्छिन्नः । अङ्गे शयनम् अपि अङ्गिन एव चेद् अङ्गाङ्गि-भावो भेद-निबन्धन एव । न चेद् अङ्ग-च्छेदे ऽङ्गि-विलय-प्रसङ्गात् । अङ्गान्तरस्य चेत् यत एवाङ्गान्तरम् अत एव भेदस् सिद्धः । न ह्य् अङ्गत्व-मात्रेणाङ्ग्य-भिन्नता भवति अन्यथा लम्ब-कर्णादौ बहु-व्रीहिर् अन्य-पदार्थ-प्रधान इति प्रसिद्धि-भङ्ग-प्रसङ्गात् ॥

यच् च "प्रतिषेधाच् च" इति सूत्रस्य "एकम् एव" इत्य्-आदि-विषय-प्रदर्शनेन गुणि-भिन्न-गुण-निषेधकतया व्याख्यानं तत् व्याख्यातुर् अभिनव-शङ्करताम् एव प्रकटयति । "एकम् एव" इत्य् अस्य स-जातीय-भेद-निषेधकत्वे तव कः प्रद्वेषः? तत्त्वे जीवतत्त्व-शून्यता-प्रसङ्गात् तद्-अनादर इति चेत् — तर्हि तव गुण-रूप-पदार्थ-शून्यं ब्रह्म भवेत् । गुणाभिन्नम् अपि ब्रह्म निर्गुणम् एव । यथा गुणो गुण-भिन्नो नेति गुणाभिन्नो निर्गुणश् च ॥

किं च अग्रे एकम् आसीद् इत्य् अन्वयात् कारण-दशा ऽन्य-दशायां गुणाभिन्नं न भवेत् । तथा अन्-अन्वये अस्य कारण-वाक्यत्व-भङ्गः । अत्रैवानन्वितस्याग्र-पदस्य अन्यत्रान्वये नियामकाभावाद् अग्र-पद-वैयर्थ्यम् ॥

किं च यद्य् अ-द्वितीय-पदम् एतद्-अतिरिक्त्तार्थकं तदा एतत्-सूत्र-विषयतया उपादान-वैघट्यम् । न चेद् एकतर-पद-वैयर्थ्यम् । दहर-विद्यायां


तस्मिन् यद् अन्तस् तद्-अन्वेष्टव्यम्



इत्य् अनन्तरं "किं तद् अत्र विद्यत" इत्य् अस्य "तस्मिन् कामाः समाहिताः" इति प्रत्युक्तिर् द्दश्यते ।


अथ य इहात्मानम् अनुविद्य व्रजन्त्य् एतांश् च सत्यान् कामान्



इति श्रूयते । तद् एतत् सर्वं "नेह नाना ऽस्ति किं चन" इत्य् अस्य गुणि-भिन्न-गुण-निषेधकत्वे निरर्थकं स्यात् । तेषां नेहेत्य् अनेन निषेध्य-प्रसञ्जकतां नेहत्यस्य चाप-च्छेद-नयेन प्रबलतां यदि पश्यसि तदा स-गुण-वाक्यानाम् एव निर्गुणम् इति वाक्य-निषेध्य-प्रसञ्जकतां "निर्गुणम्" इत्य् अस्य च तेनैव न्यायेन प्रबलतां शङ्करवद् एव किम् इति न व्यवहरसि? अत इत्थं सूत्र-व्याख्यानं श्रुत्य्-आदि-विरुद्धत्वात् सूत्र-कारानभिमतम् अपूर्व-मत-कल्पना ऽग्रह-मूलकं च इति अन्-आदरणीयम् ॥

यद् उक्तं "एवं धर्मान्" इति श्रुतिः धर्म-धर्मि-भेद-दर्शने ऽनर्थं ब्रुवतीति अतो गुण-गुणिनोर् अभेद इति तत् "उदरम् अन्तरं कुरुते", "न दृष्टेर् द्रष्टारम्" इत्य्-आदेः अद्वैतिभिर् उक्तार्थ-तुल्यत्वात् वक्तुस् तद्-अ-भेदम् आविष्करोति । न ह्य् अनन्यथा-सिद्धान् एकम् अ-प्रमाण-बाधितम् अर्थम् एका श्रुतिर् अन्यथा-सिद्धा बोधयितुम् ईष्टे । तर्हि सा कम् अर्थं बोधयतीति चेत् — साधु पृष्टं भवता । तद् उच्यते ।


सेयं प्रमा-प्रमाणान्तराविरुद्धां गुणानुसन्धानावृत्तौ गुण्यावृत्तिं


प्रधानवद् एव तद् उक्तम् - इत्य् अधिकरण-सिद्धां बोधयतीति । धर्मान् पृथग् गुणिनं विना पश्यन् तान् एवानुविधावति न तु ब्रह्मानुसन्दधानो भवतीति हि तद्-अर्थः । एवं हि प्रधानवद् एव





इत्य् अधिकरणम् ।

[ [P13]]

"तद् य इहात्मानम्" इति वाक्ये दहराकाशोपासनम् उक्त्वा "एतांश् च सत्यान् कामान्" इति गुणानाम् उपासनस्य पृथग् आम्नानात् तद्-उपासन-दशायां न पुनर् धर्मि--स्व-रूपम् अपहत-पाप्मेत्य्-आदि-विधया चिन्तनीयम् । किं तु प्रथमं धर्मि--स्व-रूपं विचिन्त्य तस्यापहत-पाप्मत्वादयः कामा इत्य् एवे इति पूर्व-पक्षे "प्रदानवद् एव", इति सिद्धान्तः॥

यद्य् अपि दहराकाश एवापहत-पाप्मत्वादि-गुणानाम् आश्रयः । स च प्रथमं चिन्तितः । तथा ऽपि स्व-रूप--मात्रात् गुण-विशिष्टाकारस्य भिन्नत्वात्, प्रकृते च "अस्मिन् कामास् समहिताः" इति ब्रह्मणि कामानाम् आधारत्वम् उक्त्वा के ते कामाः? इत्य् आकाङ्क्षायां निष्कृष्य अपहत-पाप्मत्वं विजरत्वम् इति अन्-उक्त्वा "अपहत-पाप्मा", इत्य्-आदिना विशेष्य-पर्यन्ततयैव निर्दशात् प्रति गुणं तथैव चिन्तनीयम् प्रदानवत् । तद् उक्तं सङ्कर्षे – "नाना वा देवता पृथक्त्वात्" इति तन् नना ॥

प्रदानाधिकरणं च इत्थम् । अस्ति हि त्रैधातवीयेष्टिः । यथा


इन्द्राय राज्ञे पुराडाशम् एकादश-कपालं निर्वपेत् इन्द्रायाधिराजाय इन्द्राय स्व-राज्ञे



इति त्रि-पुरोडाशा । तेषां पुरोडाशानाम् उपर्य् उपर्य् अधिश्रयणं सर्वेषां युग-पद्-आदानं च विहितम् । एवं स्थिते किं प्रदानम् अपि युग-पत् कर्तव्यम् उत क्रमेणवेति विशये "तेषाम् अ-पृथक्-प्रदानम् अवदानैकत्वात्", इति सूत्रेण अवदानवत् प्रदानम् अपि युग-पद् एव कार्यम् इति पूर्वः पक्षः ॥

तत्रेदं सिद्धान्त-सूत्रं "नाना वा" इति । त्रयाणां याग-द्रव्याणां भेदात् विशिष्ट-रूपाणां देवतानां च भेदात् त्रिभिर् द्रव्य-देवता-सम्बन्धैः कल्प्यानां यागानां च तत्-तद्-देवतोद्देशेन क्रमिकाणि प्रदानानि कर्तव्यानीति सूत्रार्थः । एवं च "एवं धर्मान्" इति श्रुतेः एवम् अर्थकत्वात् न त्वद्-अभिमत-सिद्धिः ॥

"एवं धर्मान्" इति श्रुतेर् एवम् वा ऽर्थः । यथा दुर्ग-स्थम् उदकं पर्वत-देशात् अन्यत्र विधावति एवं धर्मान् पृथक् पश्यन् तत्-तद्-विद्या-विशेषेषु व्यवस्थया अनुसन्दधानो ऽपि तान् एवानन्तान् गुणान् अनुसृत्य विधावति - विशेषेणान्यान् अपि गुणान् अनुभवतीति । तद् इदम् उक्तम् आचार्य-पादैः –


उपासित-गुणादेर् या प्राप्ताव् अप्य् अ-बहिष्-क्रिया । सा तत्-क्रतु-नय-ग्राह्या नाकारान्तर-वर्जनम् ॥



इति ।

[[P14]]

किं च धर्म-शब्द-बहु-वचानाभ्याम् एव गुणानां धर्मि-भिन्नत्व-सिद्ध्या कथं धर्मेषु धर्मि-भिन्नत्व-दर्शनम् इयं श्रुतिस् तव निषेद्धुम् अर्हति । कथम-तद्-धर्माणां त्वन्-मते तद्-धर्मतया उपासनं वा? मिथ्या-ऽर्थ-ज्ञानन् मुक्ति-प्रसङ्गात् । न च वास्तवं गुणानां तद्-धर्मत्वम् अस्ति? स्व-रूप--मात्रत्वात् । उपासनम् अपि स्व-रूप--मात्रस्यैव त्वन्-मते कर्तव्यम् । पृथक्त्व-ज्ञाने ऽनर्थ-श्रवणेन पृथक्त्व-गर्भ-प्रकार-प्रकारि-भावावच्छिन्नोपासन-मात्रस्य निषेधात् । ततश् च विद्या-भेद-मात्रविलयो ऽपि । अल्पानल्प-गुण-वैशिष्ठ्य-कृत-साधन-तारतम्योपपादन-भङ्गः तत्-कृतानन्द-तारतम्योपपादन-भङ्गश् च ॥

एवं वा तस्याः श्रुतेर् अर्थः । पर्वतेषु देश-विशेषे दुर्ग-स्थाने वृष्टं विधावति - स्व-देशं परित्यज्य देशान्तरं गच्छति । एवं धर्मान् पृथक् - स्वातन्त्र्येण भगवद्-आराधनत्व-मात्राकारं परित्यज्य स्वर्गादि-फल-साधनत्वाकारेण पश्यंस् तान् एव अनुविधावति - तेष्व् एव सक्तो भवति । ततश् च


एतच् छ्रेयो ये ऽभिनन्दन्ति मूढाः जरा-मृत्यू ते पुनर् एवापि यान्ति



इत्य् उक्त-रीत्या सांसारिक-क्लेश-निमग्नो भवतीति । यद् वा कामाभिष्वङ्गात् आश्रमान्तर-धर्मेषु प्रवृत्तः तान् धर्मान् अत्यन्त-मलिनो देहः देही चात्यन्त-निर्मल इति बुद्ध्या पृथक् प्रत्यवाय-रूप-फलेन आत्मन्य् अ-लिप्तान् पश्यन् तान् एव - तत्-फल-भूत-प्रत्यवायान् एव प्राप्नोतीति ॥

अथवा अङ्ग्य्-अविना-भूत-स्वभावतया अङ्ग-भूतान् धर्मान् पृथग् अन्-अनुष्ठितान् अपि अ-फल-हानि-करान् पश्यंस् तान् एव तत्-त्याग-निमित्तकान् फल-व्यतिरेकान् एव प्राप्नोतीति । एवम् अ-विरुद्धान् एकार्थवत्यैवानया श्रुत्या बहु-श्रुति-प्रतिपन्न-गुण-गुणि-भेदाप-लपनं श्रुति-हिंसन-मात्र-फलकम् इति निरर्गल-प्रसर एव गुण-गुणि-भेद-वादः ॥

यच् च "चिति-तन्-मात्रेण" "एवम् अप्य् उपन्यासात्" इति सूत्रयोः त्वदीय-भाष्यम् । तच् च "ज्ञो ऽत एव" इति सूत्रे ज्ञ इति निर्देशात् "विज्ञातारमरे" इत्य्-आदिभिः "एष हि द्रष्टा", इत्य्-आभिश् च उपहतम् । अणु--स्व-रूपस्यैव विज्ञातृत्वे संसृतौ तत्--स्व-रूपम् आस्ति न वा? अस्ति चेत् — सर्वो ऽपि जीवः सर्व-ज्ञ एवेति मौढ्यम् आन्ध्यम् इत्य्-आदि क्वचिद् अपि जीवे न स्यात् । नास्ति चेत् तन्-नित्यत्व-श्रुति-विरोधः । मुक्तिर् अप्य् अ-पूर्वाकार-निष्पत्तिस् स्यात् । नाशश् चात्मनस् तदा प्रसजेत् जन्य-भावस्य विनाशित्व-नियमात् । संसृतौ स्व-रूपं तिरोहितं चेत् कतिपय-विषय-ज्ञप्तिर् अपि न स्यात् । अणु--स्व-रूपे तिरोहितातिरोहितांश-भेदानुपपत्तेः स्व-रूप--तिरोधानं नाम तद्-उत्पत्ति-प्रतिबन्धो वा विद्यमानस्य विनाशो वा । स्व-रूप--नाशस्यानुत्पाद्यत्वाभ्युपगमात् स्व-रूप--तिरोधानं स्व-रूप--नाश एव स्यात् । अतो यावत् स्व-रूपातिरिक्त-सङ्कोच-विकासार्ह-धर्म-भूत-ज्ञानान् अभ्युपगमः तावत् संसृतौ ज्ञान-तारतम्यं दुरुपपादम् । "विज्ञान-घन एव" इत्य्-आदि च न त्वद्-अभिमतार्थाभिधायि "विज्ञातारम्" इत्य्-आदि-बहु-श्रुति-विरोधात् । किन्तु धर्म-धर्मिणोर् उभयोर् अपि ज्ञानत्व-तौल्यं वाक्ति "अनन्तरो ऽबाह्य" इत्य् उक्तेः ॥

ननु "गुणाद् वा ऽऽलोकवत्" इति सूत्र-भाष्ये जीवस्य चिद्-गुणेन व्याप्तेर् अप्य् उक्तत्वात् सङ्कोचार्हेण तेन ज्ञान-तारतम्यादिकम् उपपन्नम् इति चेत् — न; तत्रैव चिद्-गुणस्य स्व-रूपत्वाभिधानेन तस्य गगन-गन्धर्व-नगर-प्रायत्वात् । तस्य स्व-रूपाद्भिन्नत्वे सिद्ध एव गुण-गुणि-भेदः । अ-भिन्नत्वे उक्त-विधया तिरोधानाद्य्-अन्-उपपत्तिः ।


चिन्-मात्र एवैष भवति चिन्-मात्र एवावतिष्ठते चिन्-मात्री भवति,



इति त्वद्-उदाहृता श्रुतिर् अपि यदि "न विज्ञातुर् विज्ञातेः", इति प्रसिद्ध-श्रुत्य्-अ-विरुद्धा तदा "विज्ञान-घन एव" इत्य्-आदेर् मद्-उक्तार्थ-विधया सा तत्-तुल्यार्था स्यात् । यदि सा विरुद्धा तदा त्वत्-कल्पिततया उक्त-विध-बहु-श्रुति-बाध्या सती अ-प्रामाण्य-कोटि-निविष्टा स्यात् । अतो गुण-गुण्य्-अ-भेदोपपादन-परं त्वदीयं भाष्यं व्याख्येय-सूत्र-गति-विरोधात् सूत्रान्तर-विरोधात् बहुभिर् अनन्यथा-सिद्ध-श्रुत्य्-आदिभिर् विरोधात् सत्-तर्क-विरोधाच् च न सूत्र-काराभिमतम् इति श्रुति-सूत्रोभय-हिंसन-मात्रम् ॥

इत्थं जीवे ब्रह्मणि च गुण-गुणिनोर् भेदम् अनभ्युपगम्य प्रवर्तित-सूत्र-भाष्यस्य प्रत्यधिकरणं प्रतिसूत्रम् अ-समञ्जसतां विरुद्धतां च दिङ्ग्-मात्रेण प्रदर्शयामः । तथा हि — प्रथमम् "अथात" इति सूत्रे अथ शब्दः तवाधिकारानन्तर्यार्थः तत्र ये मनुष्या विष्णौ भक्तिमन्तः उत्तम-गुणाश् च ते मन्दाधिकारिणः । ते शम-संयुक्ता अपि चेत् मध्यमाः । तेष्व् एव


आब्रह्म-स्तम्ब-पर्यन्तम् अ-सारं चाप्य् अ-नित्यकम् । विज्ञाय जात-वैराग्यो विष्णु-पादैक-संश्रयश् च यः सः उत्तम-अधिकारि



इति तव परिपाटी । तत्र सर्वो ऽप्य् अधिकारः गुण-भूतो गुण्य-भिन्न एवेति तस्य नित्यत्वाद् अ-नादि-सिद्धतया काल-परिच्छिन्नत्वायोगे कथम् अधिकारानन्तर्यम् अथ शब्दार्थ इति युज्यते ।

अतश् शब्दो ऽपि उक्ताधिकारस्य विष्णोः प्रसादस्य वा हेतुत्वार्थकः । सो ऽपि गुणतया स्व-रूपाभिन्नः काल-परिच्छिन्न इति कथम् इदानीं तव लब्ध-हेतुकता । जिज्ञासा च ब्रह्मणि सामान्य-धर्मेण ज्ञाते विशेष-धर्मेण ज्ञेये सति च भवति । स्व-रूपातिरिक्त-तद्-उभय-धर्म-विरहिणि सा ऽप्य् अनुपपन्नैव । तव च वा प्राग्-असती जिज्ञासा कथम् अद्य जायते? तस्याः प्राग्-असत्त्वे स्व-रूपस्यैवासत्तायाम्, अद्य निष्पत्तौ स्व-रूपस्यैव निष्पत्तौ च विश्रमात् । तद्-उभय-ज्ञानस्यापि तव स्व-रूपान् अतिरिक्तत्वात् । सर्वस्यास्यातिरिक्तत्वे त्व् अपसिद्धान्तः । अतः यतो नारायण-प्रसादाद् ऋते न मोक्षः, न च ज्ञानं विना ऽत्यर्थ-प्रसादः अतो ब्रह्म-जिज्ञासा कर्तव्येत्य् उक्तम् अ-युक्तम् ॥ प्रसाद-ज्ञानयोर् इच्छायाश् च आगन्तुक-धर्मत्वाभावात्, आगन्तुकत्वे तु स्व-रूपातिरिक्ततैव स्यात् ॥

किं च शास्त्रम् उद्देश-लक्षण-परीक्षात्मकम् । उद्देशस् तु नाम्ना वस्तु-सङ्कीर्तनम् । स चास्मिन् सूत्रे "ब्रह्म" इति पदेन तव च वाच्यः । तथा च स्व-रूपातिरिक्त-निरूपक-धर्म-विधुरं ब्रह्म न वस्त्व् इति उद्देशो ऽप्य् अत्र तव न सिद्धस् स्यात् ॥

जन्मादि-सूत्रे लक्षणा ऽभिधानम् अपि तव विरुद्धम् । लक्ष्य-लक्षणयोः भेदाभावात् लक्ष्यता ऽवच्छेदकान् आश्रयस्य लक्षणा ऽनाश्रयस्य च लक्ष्यत्वायोगात् । अत एव उत्तर-सूत्रेषु परीक्षणम् अप्य् अ-समञ्जसम् । लक्षितस्य लक्षणम् उपपद्यते नवेति विचारस्यैव परीक्षात्वात् तस्याश् च वास्तव-भेद-घटितत्वात् सर्वम् अप्य् एतत् विशेष-कल्पित-भेद-व्यवहारम् आदायोपपन्नम् इति चेत् — न; स विशेषः किं जीवे ब्रह्मणि च स्व-रूप--भिन्न-धर्मताम् उपगतः स्व-रूपातिरिक्तो वा? आद्ये इतरे ऽपि धर्माः स्व-रूप--भिन्ना एव तद्वद् भवेयुः विशेषे विशेषान्तराभावात् ॥

किं च स विशेषः अ-ज्ञात एव भेद-व्यवहार-जनकश् चेत् निर्गुण-वादिनो ऽपि तज्-जनकः स्यात् । अ-प्रयोजको वा स्यात् । ज्ञात एव चेत् तज्-जनकस् तर्हि स-विशेषो जीव-परमात्म-याथात्म्य-ज्ञानायत्त-ज्ञानं स्यात् । धर्म्य्-अ-ग्रहे धर्मस्याप्य् अग्रहात् । लौकिकैश् शब्दादिभिर् एव तद्-ग्रहे तैर् एव तद्-धर्मि-जीव-ब्रह्म-याथात्म्य-ग्रह-सम्भवात् तद्-अर्थ-वेदान्त-विचार-वैयर्थ्यम् ॥

अयं च विशेषो नाक्षो, न लैङ्गिकः; नवा ऽर्थापत्ति-कल्प्यः, न श्रौतः न स्मार्तः, न वा सौत्र इति स्थापयिष्यते ॥ किं च अन्-उपपत्य्-आदि-सिद्ध-विशेष-ज्ञानायत्त-भेद-व्यवहार-विषयाधिकारादि-ज्ञानात् वेदान्त-श्रवणं वेदान्त-श्रवणे सति अन्-उपपत्य्-आदि-सिद्ध-विशेष-ज्ञानायत्त-भेद-व्यवहार-कृताधिकार-ज्ञानम् इत्य् अन्योन्याश्रयादिः ॥

द्वितीये स विशेषः ब्रह्मैवेति तस्य अ-पारमार्थिक-भेद-व्यवहार-जनकत्वे अ-पारमार्थिक-व्यवहारस्य भ्रम-ज्ञान-मूलकत्वात् ब्रह्मैव सर्व-भेद-भ्रम-ज्ञान-रूपं विशेषात्मक--स्व-विषय--ज्ञान-रूपं च स्यात् । जीवात्मन्य् अपि अयं सर्वश् च प्रसङ्गः समानः । विशेष-कृतो ऽयं भेद-व्यवहार इति त्वदीयोक्ति-विशेष-वैयर्थ्यं च ॥

अथ


शास्त्रं योनिः प्रमाणम् अस्येति शास्त्र-योनि



इति यत् सूत्र-भाष्यम्, तद् अप्य् अनुपपन्नम् । ऋग्-यजुस्-सामाद्य्-अन्तर्गतस्य सर्वस्यापि शब्दस्य स्व-रूपातिरिक्त-प्रवृत्ति-निमित्त-धर्म-मुखेनैव धर्मिणि प्रमाण-भावेन तद्-अन्-अङ्गीकर्तुः तव ब्रह्मणश् शास्त्र-प्रमाणकत्वासम्भवात् ॥

अत एव


उपक्रमादिभिर् लिङ्गैः सम्यङ् निरूप्यमाणे तद् एव शास्त्र-गम्यम्



इति समन्वय-सूत्र-भाष्यम् अपि निर्धर्मके निरूपणासम्भवाद् अ-सम्बद्धम् तव । एवं भूत-समन्वय-प्रतिपादन-पराण्य् एव प्रथमाध्यायाधिकरणानीति तान्य् अप्य् अ-सङ्गतान्य् एव ॥

या च तव ईक्षत्य्-अधिकरण-रीतिः सा ऽप्य् अ-रमणीया । पूर्व-पक्षिण एव अभावात् । ईश्वराभ्युपगन्त्रा तस्य शब्दागोचरत्वानङ्गीकारात् तद्-अनभ्युपगन्त्रा ऽपि तस्य शब्दागोचरत्वानुक्तेः । अवाच्यत्व-वादी शङ्करश् चेद् इह तव पूर्व-पक्षी स च निर्धर्मकत्वाद् एव ब्रह्मावाच्यम् इत्य् आह । तच् च तवाप्य् अ-विशिष्टम् इति कथं तव सिद्धान्तोत्थितिः? वाच्यत्वस्य वाच्यता ऽवच्छेदकाश्रयत्व-निबन्धनत्वात् । त्वया "एवं धर्मान्", इति श्रुत्या धर्म-धर्मिणोर् भेदस्य निषिद्धत्वोक्त्या वाच्यता ऽवच्छेदकान् आश्रये ब्रह्मणि शब्द-गोचरत्वानुपपत्तेः । "ब्रह्म" अ-शब्दम् — न शब्दावाच्यं न शब्द-वाच्यम् एव । कुतः?


स एतस्माज् जीव-घनात् परात्-परं पुरिशयं पुरुषम् ईक्षते,



"आत्मन्य् एवात्मानं पश्येत्", "विज्ञाय प्रज्ञां कुर्वीत", इत्य्-आदि-वचनैः ईक्षणीयत्वात्, इति सूत्रार्थ-वर्णनम् अप्य् अन्-उपपन्नम् । वचनानां चक्षुरादिवद् ईक्षणाकरणत्वात् । शाब्दापरोक्षस्य त्वया ऽप्य् अन्-अङ्गीकारात् ॥ अत एव वचनैर् ईक्षणीयत्व-बोधनादित्य् अन्-उपपन्नम् । वचनैः विशुद्धेन मनसा ईक्षणीयत्व-बोधनादित्य् अर्थे ऽपि अतथाभूत-घटादेर् वाच्यत्वोपलम्भेन वाच्यत्वस्य तत्-प्रयुक्तत्वासम्भवात् । अनयोर् अपि हेतु-साध्ययोः धर्मत्वे अ-पृथक्त्वानुपपत्तिः । पक्षाभेदे चेत्थम् अनुमान-विधया सूत्रयोर् जननानुपपत्तिः साध्य-हेत्वोः पक्षातिरिक्तस्य हेतोः स्वासाधारणत्वस्य च विरहे तद्-अ-योगात् ॥

[[P18]]

अत एवौपनिषदत्वात् नावचनेनेक्षणीयम् इत्य् अप्य् अन्-उपपन्नम् । ईक्षणीयत्वेन वचनैर् बोधितत्वाद् इति यदि तस्यार्थः तदा ईक्षणीयत्वेन शब्द-गोचरत्वात् शब्द-गोचरं नेति फलतस् साध्याविशिष्टता ॥

यच् च "गौणश् चेत्" इति सूत्रस्य


न च गौण आत्मा दृश्यो वाच्यश् च न निर्गुण इति युक्तम् आत्म-शब्दात्,



इति भाष्यम् तद् अपि न मनो-ज्ञम् । परमात्मनो निरूपाधिकात्म-शब्द-वाच्यत्वे ऽपि जीवात्मन्य् आत्म-शब्दस्यागौणत्वात् "आत्मा ज्ञानमयो ऽमलः",


दुःखाज्ञान-मला धर्माः प्रकृतेस् ते न चात्मनः,



"अयम् आत्मा ब्रह्म", "य आत्मनि तिष्ठन्", इत्य्-आदिषु आत्म-शब्देनाबाधितया व्यवहृतस्य गौणात्मत्वायोगात् ।


यो गुणैस् सर्वतो हीनो यश् च दोषैर् विवर्जितः । हेयोपादेय-रहितस् स आत्मेत्य् अभिधीयते ॥,



इति वामन-वचनोक्त--स्व-भाव एव हि निकृष्ट-जीवात्मा ऽपि


आत्मा शुद्धो ऽक्षरश् शान्तः कूट-स्थो ऽक्षर उच्यते,



इत्य्-आदिना निर्दिष्टः । अतः कथं जीवात्मन्य् आत्म-शब्दस्य गौणता? न हि पूर्वावधिमत्य् अ-महति घटे घट-शब्दो गौणः?

किं च मुख्य-निष्ठ-गुण-लेश-योगाद् हि गौणता । मुख्यस्यैव तव निर्गुणत्वे स्वयम् अपि तव निर्गुणो जीवः कथं तन्-निष्ठ-गुण-लेशाश्रयतया गौणात्म-शब्द-वाच्यस् स्यात्?

अत्र


द्वे वाव ब्रह्मणो रूपे आत्मा ऽनात्मा च



इति यत् तलवकार-ब्राह्मणम् उक्तम्, तद् अपि त्वन्-मत-विरुद्धम् ।


चेतनस् तु द्विधा प्रोक्तो जीव आत्मेति च प्रभो । जीवा ब्रह्मादयः प्रोक्ताः आत्मैकस् तु जनार्दनः ॥



इति त्वद्-उदाहृत-पाद्म-वचनेन अत्रत्यात्म-शब्दस्य परमात्म-परत्वे "आत्मा ब्रह्मणो रूपम्" इति व्यतिरेक-निर्देश-वैघट्यम्; आत्म-ब्रह्म-शब्दयोस् तवैकार्थत्वात् । जीव-परत्वे स एवानात्मेति आत्मा ऽनात्मा चेति द्वन्द्वानुपपत्तिः । तयोर् अत्यन्त-भिन्नत्वेन त्वया शरीरात्म-भावान् अभ्युपगमेन च आत्म-तुल्य-रूपत्वस्य अन्-आत्मन्य् असम्भवश् च ॥

यच् च "हेयत्वावचनाच् च" इति सूत्रस्य


तम् एवैकं जानथात्मानम् अन्या वाचो विमुञ्चथ



इत्य् अन्येषां हेयत्व-वचनात् अस्याहेयत्व-वचनात् न गौण आत्मेति व्याख्यानं तद् अतीव हेयम् । स्व-स्व-रूपाविर्भावस्यैव मोक्षतया कदाचिद् अपि स्वात्मनि हेयत्वासम्भवात् । "तम् एवैकं जानथ" इत्य् अस्य परमात्मन एव अत्यन्तोपादेयत्व-वचन-रूपतया अ-हेयत्व-वचन-रूपत्वाभावात् । "हेयत्वावचनात्" इत्य् अस्य अ-हेयत्व-वचनाद् इति विपरिणतिर् अप्य् अ-सम्बद्धा ॥

यद् अपि स्वस्यैव स्वस्मिन्न् अप्यय-वचनाद् इति "स्वाप्ययात्" इति सूत्र-भाष्यम्, तद् अप्य् उपपत्ति-शून्यम्; निर्गुणस्य निरवयवस्य नित्यस्य स्वस्मिन्न् अप्ययासम्भवात् ।


स देवो बहुधा भूत्वा निर्गुणः पुरुषोत्तमः । एकी-भूय पुनश् शेते निर्दोषो हरिर् आदिकृत् ॥



इत्य् उक्त-बहुधा-भावः किं राम-कृष्णादि-रूपेण, प्रपञ्च-रूपेण वा? आद्ये तव दिव्य-विग्रहात्मनोर् अ-भेदात् विग्रहाभिन्न आत्मा न निरवयवो नाप्य् अ-परिच्छिन्नः न नित्यश् च स्यात् । रामादि-दिव्य-विग्रहेषु नित्यत्वादेश् शास्त्र-प्रत्यक्षादि-बाधात् "अजायमानो बहुधा विजायते", "इच्छा-गृहीताभिमतोरुदेहः", "न भूत-सङ्घ-संस्थानो देहो ऽस्य परमात्मनः", "न तस्य प्राकृता मूर्तिः", "रूपम् अन्यद् धरेर् महत्", इत्य्-आदिभिर् दिव्य-विग्रहात्मनोर् भेदस्यैवावगमेन विग्रह-गत-बहुत्वस्यात्मन्य् अ-प्रसक्त्या विग्रहात्मनोस् त्वया शरीर-शरीरि-भावान् अभ्युपगमेन च आत्म--स्व-रूपे बहुधाभावाप्रसक्तेः ॥

द्वितीये प्रपञ्च-निष्ठो बहुधाभावः सुतरां नात्मनि प्रसक्तिमान् प्रपञ्चात्मनोर् अत्यन्त-भिन्नत्वात् । अतो बहुधाभाव-पूर्वकैकी-भाव-रूपो ऽप्ययः परमात्मनो न सम्भवति ॥

श्रुत्य्-आदिषु प्रकृति-पुरुष-तद्-विधाभेदानाम् अपि प्रकाश्यतया


ब्राह्मं ज्ञानं परं त्व् एकम् एव,




सर्वे वेदा युक्तयस् स-प्रमाणाः प्रकाश्यन्ते न विरोधः कुतश्चित्,



इति गति-शब्दस्य ब्रह्म-ज्ञान-परतया सामान्य-शब्दस्य तस्य प्रकाश्यत्व-साम्य-परतया च गति-सामान्य-सूत्र-व्याख्यानम् अपि तेषां ब्रह्म-ज्ञानोत्पादकानां तद्-ज्ञापन-परत्वाभावात् । प्रकाशन-शब्दस्य ज्ञानोत्पादनार्थकत्वे ज्ञानोत्पादनस्य त्वन्-मते स्व-रूपातिरिक्त-ज्ञानान् अभ्युपगमेन दुरुपपादत्वात् अस्यापि शब्द-वाच्यत्व-रूप-साध्याविशिष्टत्वाच् च अ-समञ्जसम् ॥

"श्रुतत्वाच् च", इति सूत्रस्य न ह्य् अ-शब्दश् श्रूयते इति व्याख्यानम् अपि साध्याविशिष्टत्वेनैव हतम् ॥ एवम् ईक्षति-समन्वयाधिकरणयोर् असामञ्जस्ये एवं-भूत-समन्वय-प्रतिपादको ऽयं प्रथमो ऽध्यायः प्रायेणासमञ्जसः । तत्र "अन्तस्-तद्-धर्मोपदेशात्", "धर्मोपपत्तेश् च", "विवक्षित-गुणोपपत्तेश् च", इत्य्-आदि-सूत्र-विरोधस् त्वन्-मते सु-स्पष्टः । तत्र श्रुत्य्-अन्तर्गतानन्दमय-शब्दस्य अन्यत्राप्रसिद्धत्वाद् अन्यत्र प्रसिद्धनां शब्दानां परमात्मनि समन्वय-परे तव प्रथमे पादे आनन्दमयाधिकरणं प्रथमतो ऽसङ्गतम् । न हि शतानन्दादि-पदम् आनन्दमय-पदं भवति प्राकरणिक-नपुंसक-ब्रह्म-शब्दस्य हिरण्य-गर्भे प्रसक्त्य्-अभावेन ब्रह्म-शब्दाद् धिरण्य-गर्भस्य प्राप्तिर् इत्य् उक्तिर् अप्य् अनुपपन्ना । किम् उतान्येषाम् ॥

प्रकृताव् आनन्दमय-शब्दस्य न प्रसक्ति-गन्धो ऽपीति आनन्दमयः ब्रह्मादिः प्रकृतिर् विष्णुर् वेति संशय-प्रदर्शनम् अपि अ-समञ्जसम् । विशिष्य सूत्रकारान् अभिमतैव तवानन्दमयाधिकरण-रीतिः । तथा हि आनन्दमयम् एवोद्दिश्य प्रवृत्तेनानेन सूत्रेण अन्नमयादयः पञ्चापि ब्रह्मेति कथं त्वन्-मत-सिद्धिः? अभ्यास-शब्दस्य अत्र ब्रह्म-शब्दाभ्यास-परत्वे वा किं नियामकम्? न तावत् अस्मिन् प्रकरणे अभ्यस्त-शब्दान्तरानुपलम्भः । आत्म-शब्दस्यैवोपलम्भात् ॥

"असन्न् एवे"ति श्लोक-स्थ--ब्रह्म-शब्द-अभ्यास एव आनन्दमयस्य विष्णुत्व-साधन-समर्थ इति चेत् न; आनन्दमय-विषय--श्लोक-स्थ--ब्रह्म-शब्दाभ्यासस्य अन्नमयादेर् विष्णुत्व-साधनासमर्थत्वात् । तेष्व् अपि ब्रह्म-शब्दो ऽभ्यस्त इति च न भव्यम् आनन्दमयस्यैव सौत्रत्वात् तद्-धेतोर् अ-प्रयोजकत्वं च, तेष्व् एव वह्निर् अन्-उष्ण इति वत् बाधित-विषयत्वं च । "गौणश् चेन् नात्म-शब्दात्" इति सूत्रे आत्म-शब्दस्य अन्-अन्य-परत्वोक्त्या प्रति-पर्यायम् इहाभ्यस्तस्यात्म-शब्दस्यैव विशिष्ट-प्रतिज्ञात-निर्वाहकत्वौचित्याच् च । तवापि भूम-विद्यायां विष्ण्व्-अतिरिक्ततया ऽभ्युपगतेषु नामादि-प्राण-पर्यन्तेष्व् अपि प्रति-पर्यायं ब्रह्म-शब्दाभ्यासस्येव इहाप्य् आनन्दमय-ब्रह्मान्यत्वेन अत्रैवार्थ-सिद्धेषु तस्यैतद्-अ-प्रयोजकत्वाच् च ॥

किं च अ-विशेष-पुनश्-श्रवण-रूप-शब्दाभ्यासस्य अभ्यासाधिकरणे भेदकत्वोक्त्या इहापि प्रति-पर्यायं तद्-अभ्यासस्य ब्रह्म-भेदकत्व-प्रसङ्गः । तथा च अन्नमयादि-रूपोपरञ्जक-भेदात् ब्रह्माभेद-प्रसङ्गः ॥

किं च ब्रह्म-शब्द इहानन्य-परश् चेत् "ब्रह्म-शब्दात्" इत्य् एतावतैव प्रतिज्ञात-निर्वाहे सूत्र-कारस्य तद्-अभ्यास-पर्यन्त-धावन-वैयर्थ्यम् । न चेद् अ-समर्थो ऽयं सहस्रशो ऽभ्यस्तो ऽपि अ-किञ्चित्-कर इति तद्-अभ्यास-कीर्तन-वैयर्थ्यम् ॥

[[P21]]

किं च आनन्दमय-रूपार्थाभ्यासे ऽपीह स्थिते तस्मिन् कः प्रद्वेषः? अभ्यास-योग्य--स्व-रूप--भिन्नानन्दाभाव इति चेन् न; स्व-रूप--भिन्नानन्दानभ्युपगमेन एतन्-महा-वाक्य-तात्पर्यावेद-कलिङ्ग-षट्क्-विरोधेन तस्यावश्याभ्युपगन्तव्यत्वात् । तथा हि "सैषानन्दस्य" इत्य् उपक्रमेण मानुषानन्द-ध्रुव-बन्धः तद्-अभावे व्यर्थः । मनुष्य् आत्म--स्व-रूपस्य वित्त्-पूर्णत्वान्त-धर्म-सङ्घाप्रयुक्तत्वात् । उपसंहारे च "स एको ब्रह्मण आनन्दः", "आनन्दं ब्रह्मणो विद्वान्" इति एकत्वेन व्यतिरेकतश् च निर्देशः आत्म--स्व-रूपे अन्-उपपन्नः । अनेकानन्देषु स्व-रूपात् परस्परं च भिन्नेषु सत्सु खलु अस्य एकत्वेन व्यतिरेकतश् च निर्देशः । अतो उपक्रमोपसंहारौ स्व-रूप--भिन्नानन्दाभावे दुरुपपादौ ॥

दशस्व् अपि पर्यायेषु आनन्दस्य मनुष्यादि-सम्बन्धित्वेन "मनुष्य-गन्धर्वाणाम्" इत्य्-आदि-षष्ठ्या व्यतिरेकतः शत-गुणितोत्तरत्वेन चाभ्यासो वा न स्व-रूपेणोपपद्यते, स्वस्य स्व-सम्बन्धित्व--स्व-व्यतिरेकयोर् अ-सम्भवात् । "वालाग्र-शत-भागस्य", "आराग्र-मात्रः", इत्य्-आदिभिः जीव-मात्रस्याणु-परिमाण-तौल्यावगमेन पूर्व-पूर्व-पर्यायोक्तेभ्यः उत्तरोत्तरेष्व् आत्मसु शताधिक-परिमाण-बाधेन च अभ्यासोन्मज्जनस्यैवासम्भवात् ॥

इत्थं मानान्तराबाधिते धर्म-भूतानन्द एव प्रमाणान्तराप्राप्तत्व-रूपापूर्वता ऽप्य् अस्ति । "आनन्दं ब्रह्मणः", इति व्यतिरेकतो निर्दिष्टानन्द-वेदनवान् न बिभेति । "रसँ ह्य् एवायं लब्ध्वा ऽऽनन्दी भवति", इति फल-वाक्यम् अपि आनन्द-तद्-वेदनेयोः भय-तद्-अभावयोश् च स्व-रूपाश्रितत्वेन तद्-भिन्नत्वम् एव प्रकटयति । आनन्दे उत्तरोत्तर-शत-गुणितोत्तरत्व-मुखेन वागाद्य्-अतीतत्वाख्य-गुणि-निष्ठ-गुणाभिधान-रूपार्थ-वादश् च न स्व-रूपे सङ्गतः । मानान्तर-बाधिते ऽर्थे ऽर्थ-वादस्याप्य् अनुदयात् । स्व-रूपातिरिक्तानन्दाद्य्-अनभ्युपगमे उक्ता अनुक्ताश् च यावन्तो ऽनुपपत्तयः तावन्तः ततो ऽधिकाश् च । तद्-अभ्युपगमे श्रुति-स्मृत्य्-आदिषु व्यतिरेक-निर्देशाद्य्-आनुकूल्य-निर्देश-रूपोपपत्ति-वर्गः सर्व-सुगमः ॥

इत्थम् अवश्याभ्युपगन्तव्य-गुण-गुणि-भेदान् अभ्युपगमे श्रुति-स्मृति-सूत्र-भाष्याणाम् अ-सामञ्जस्यम् "अथातो ब्रह्म-जिज्ञासा" इत्य् आरभ्य, "अन्-आवृत्तिश् शब्दात्" इत्य् एवम् अन्तम् असमाधेयम् इति ग्रन्थ-विस्तर-भयात् दिङ्-मात्रेण तद्-उपपादन-प्रकारः प्रदर्शितः । अतः शब्दैक-समधिगम्ययोर् अपि गुण-गुणिनोर् भेदः तेषाम् अ-सामञ्जस्य-परिहारायाभ्युपगन्तव्य इति ॥

इति श्रीमत्-कवि-कथक--कण्ठी-रव--पद-कमल-विनिस्सृत-मधु-पान-मत्त-षड्-पदाायित-चित्तेन पर-काल-यतिना विलिखित-रामानुज-मतासार-विमर्शे शब्दैक-समधिगम्य-गुण-गुणिनोर् अ-भेद-वाद-भङ्गो द्वितीयः ॥

[[P22]]




०३ भेदोक्त्य्-उदयानुगुण-भेदाभेदः?

अत्र केचिन् माध्वाः मास्तु धर्म-धर्मिणोश् शुद्धाभेदः भेदाभेदस् तु स्यात् इति वदन्ति । तथा हि सर्वम् एव वस्तु-जातं प्रतीति-व्यवस्थाप्यम् । तत्र द्रव्यम् अ-द्रव्यं च भिन्नाभिन्नं प्रतीयते । रूपी घटः रूपवान् घटः इति मत्वर्थीय-प्रत्यय-सापेक्ष-सामानाधिकरण्याद् अ-भिन्नम्, नीलो घट इति तन्-निरपेक्ष-सामानाधिकरण्याद् अ-भिन्नं च । न हि शीतोष्णयोर् इव नियमेन भिन्नाधारत्वं न हि वा तमः-प्रकाशयोर् इव नियमेन सहानवस्थानं न वा तृण-दहनयोर् इव नाश्य-नाशक-भावः क्वचिद् भेदाभेदयोर् उपलव्ध-चरः । प्रत्युत नीलो घट इत्य् एकत्व-गोचर एव प्रत्ययः मृद् अयं घट इतिवत् । एवं च नीलो घट इति प्रत्यक्ष-प्रत्ययात् नीलो घट एक इत्य् एक-शब्दानुविद्ध-प्रत्ययात् प्रथम-पिण्ड-ग्रहणे अ-भेदेन ग्रहणाच् च नील-घटयोर् अ-भेदः रूपी रूपवान् इति प्रत्ययाच् च भेद इति भेदाभेदाव् अवश्याभ्युपगन्तव्यौ ॥

किं च द्रव्याद्रव्याव् अ-भिन्नौ पृथक् सिद्धि-विधुरत्वात् नियमेन सहोपलब्धिमत्त्वात् मत्वर्थीय-प्रत्यय-निरपेक्ष-सामानाधिकरण्याद् इति व्यतिरेकि-हेतुभिर् अपि गम्यः । न हि सु-सूक्ष्मम् अपि निरीक्षमाणैः इदम् अस्मात् पृथक् सिद्धम् इति द्रव्याद्रव्यौ भेदेनोपलभ्यते । यथा सम्प्रतिपन्नैक्ये एकत्व-बुद्धिर् उपजायते तथा रूपादिमत्य् अपि द्रव्ये एकत्व-बुद्धिर् अ-विशिष्टोपजायत इति प्रत्यक्षानुमानाभ्यां सिद्धे द्रव्याद्रव्य-भेदाभेद-वादे न को ऽपि दोष इति ॥

अत्रोच्यते । यस्त्व् अ-बाधितो ऽनन्यथा-सिद्धश् च प्रत्ययः स एवार्थं व्यवस्थापयति न तु तद्-विरुद्धः । अन्यथा त्वदीय-भाष्य-पूर्व-पक्ष-सिद्धान्त-प्रत्ययाभ्याम् अपि परस्पर-विरुद्धार्थ-द्वयाभ्युपगमापत्तेः । "अहम् ईश्वरः न अहम् ईश्वर" इति प्रत्ययाभ्याम् अपि जीव-परयोर् अ-भेद-भेदयोर् आपत्तेः । "तत् त्वम् असि", "अयम् आत्मा ब्रह्म", "य आत्मनि तिष्ठन्",


विज्ञान-मयात् अन्यो ऽन्तर आत्मा ऽऽनन्दमयः



इति भेदाभेद-श्रुतिभ्याम् अपि जीव-ब्रह्मणोर् भेदाभेदयोर् आपत्तेश् च । अतो यथा बाधान्यथा-सिद्ध्य्-उपहतास् तयोर् अ-भेदं न सम्पादयन्ति एवं नीलो घट इत्य्-आदि-प्रत्यया अपि घटे नैल्यं घटस्य नैल्यम् रूपी घटः रूपवान् घटः इत्य्-आदि-प्रत्ययैर् अ-बाधितैः अनन्यथा-सिद्धैश् चोपहताः न त्वद्-अभिमतैक्य-साधका इति तुल्यम् ॥

[[P23]]

न चात्र विपरिवर्त-प्रसङ्गः । नीलो घट इत्य् अस्यैव नैल्य-घटयोर् विशेष्य-विशेषण-भाव-गोचरतया तयोर् भेद-ग्रहत्वात् । तथा नीलो घट एक इति प्रत्ययो ऽपि घटस्यैव एकत्व-सङ्ख्या-ऽन्वय-योग्यतया नैल्येनैव तया ऽपि घट एव विशेषित इति विशेषण-विशेष्य-भाव-प्रत्ययतया भेद-ग्रह एव । अनयोर् ऐक्यं तथैव प्रतीत्या पराहतम् इति न विपरिवर्तावकाशः । इदम् इत्थम् इत्य् एव प्रथम-ग्रहणात् तस्मिन्न् अ-भेदेन ग्रहणम् अपि बाधितम् । तस्यैव विशेषण-विशेष्य-भाव-ग्रह-रूपत्वात् । सहोपलम्भ-नियमो ऽपि भिन्नयोर् एव सह-भावात् भेद-साधकः ।


कस्माच्चित् कस्यचिद् विलक्षणत्वं हि तस्मात् तस्य भेदः । तद्-विपरीतत्वं चाभेदः । तयोस् तथाभावातथाभाव-रूपयोः एकत्व-सम्भवम् अन्-उन्मत्तः को ब्रवीति? अतश् शीतोष्णादिवद् एव भेदाभेदाव् एकत्र न सम्भवत



इति न प्रत्यक्ष-गम्यः भेदाभेदः ॥

नापि व्यतिरेकि-हेतुभिः । तेषाम् अपि घटे नैल्यम् इत्य्-आदिभिर् एव बहुभिः बाधितत्वात् । पृथक् सिद्धि-विधुरत्व-लिङ्गं तु अ-पृथक् सिद्ध-विशेषणताम् एव साधयेत् रूपादिषु न विशेष्याभेदम् । अन्यथा क्वचिद् अपि विशेष्यस्य इतर-व्यावृत्त्य्-अभाव-प्रसङ्गात् स्वाभिन्नस्य स्वेतर-भेदाप्रयोजकत्वात् ॥

द्वितीयश् च हेतुर् विरुद्धः । भिन्नयोर् एव सहोपलब्ध्य् अर्हतया तन्-नियमस्य भेद-नियम-साधकत्वात् । न च रूपादेर् धर्मिणश् च सहोपलम्भ-नियमः । पति-शङ्खादि-भ्रमे रूपान्तरेणापि शङ्खादि-ग्रहात् ॥

तृतीयश् च हेतुर् अ-प्रयोजकः । भिन्न-प्रवृत्ति-निमित्तानां शब्दानाम् एकार्थ-वृत्तित्वम् इति तल्-लक्षणेन विशेष्यैक्य-मात्रेणैव तस्य हेतोश् चरितार्थत्वात् । भिन्नत्वेन त्वद्-अभिमत-शरीरात्मनोर् अपि देवो ऽहम् इति सामानाधिकरण्य-प्रतीति-विषयत्वेन व्यभिचरितश् च । यत्र तु सम्प्रतिपन्नम् ऐक्यं तत्राबाधितान् अन्यथा-सिद्ध्य्-एक्यावगाहि-प्रत्यक्ष-बुद्धिर् एवोपाधिः । प्रकृते चोक्तोपाधि-व्यतिरेकात् साध्य-व्यतिरेकस्यैव साधनात् तेन सत्-प्रतिपक्षतया ऽयं हेतुः ॥

[[P24]]

ननु नीलो घट इत्य् एव इह ऐक्य-बुद्धिर् इति नोपाधि-व्यतिरेक इति चेत् — न; अस्याः घटे नैल्य-रूप-विशेषण-वैशिष्ट्य-गोचरायाः तद्-उभय-भेद-गोचरत्वेन ऐक्यागोचरत्वात् । नीलो घट इति शाब्द-प्रत्ययवद् अयं च प्रत्ययः तद्-उभय-भेद-गोचर इत्य् अ-सकृद् उक्तम् । अतो हेतु-त्रयस्यापि कालात्ययापदिष्टत्व सोपाधिकत्वाप्रयोजकत्व-सत्-प्रतिपक्षि-तत्वादिभिः दुष्टत्वाद् अनुमानम् अपि न तयोर् अ-भेदे मानम् ॥

ननु त्वन्-मते यथा उपादानाभिन्नम् उपादेयम् तथा मन्-मते ऽप्य् अ-द्रव्यं द्रव्याभिन्नम् इति चेत् – तद्-उभय-भेदकत्वेन त्वद्-अभिमत-बुद्धि-शब्दान्तरादेर् अवस्थान्तरम् आदायान्यथा सिद्धतया अ-बाधित-प्रत्यभिज्ञा-प्रत्यक्षात् श्रुति-तद्-अर्थापत्तिभ्यां च उपादानाभिन्नम् उपादेयम् इति स्वावसरे उपपादयामः । न हि तद्वद् अस्ति तव किञ्चिन् मानम् अ-द्रव्यस्य द्रव्याभेदे । तत्-मानत्वेन प्रसक्तानां दूषितत्वात् ॥

यद्य् अपि कारणात्मना जात्यात्मना चाभेदः कार्यात्मना व्यक्त्य्-आत्मना च भेद इति काणादस्य भेदाभेद-प्रवर्तन-सरणिः परिदृष्टा; तथापि रूपादि-गुण-तद्-आश्रययोः जीवात्मनस् तद्-धर्माणां च दिव्यात्म--स्व-रूप--तद्-गुणयोः दिव्य-विग्रह-दिव्यात्मनोश् च भेदाभेद-वादे न का ऽपि सरणिः आकार-भेदादि-विरोध इति वादायोन्मज्जति ॥

ननु "आनन्दो ब्रह्म" इत्य् अभेद-निर्देशात् "आनन्दं ब्रह्मण" इति व्यतिरेक-निर्देशात् "विज्ञानं यज्ञं तनुते" इति जीवे ऽपि विज्ञान-शब्द-व्यपदेशात् "जानात्य् एवायम्" इति ज्ञानाश्रयत्व-व्यपदेशाच् च तथा नीलो घट इति निर्देशाद् घटे नैल्यम् इति निर्देशाच् च तेषु भेदाभेदे अभ्युपगन्तव्ये सति अ-भेद-निर्देश-कृतस् तयोर् अ-भेदः व्यतिरेक-निर्देश-कृतस् तयोर् भेद इति चेत् — मैवम्; उक्तानाम् अ-भेद-निर्देशानां आनन्दत्वादिना स्व-रूप--निर्देश-रूपतया आनन्दादि-धर्म-तद्-धर्मिणोर् अ-भेद-निर्देश-रूपत्वाभावात् प्रमाणान्तर-बाधितस्य तद्-उभयाभेदस्य एवं विध-निर्देशेन बोधयितुम् अ-शक्यत्वाच् च ॥

एवम् अ-विरोध-निर्वाहक-विधुरो भेदाभेदः सप्त-भङ्गीम् अप्य् अङ्गीकारयतीति तव तन्-मत-प्रवेशम् अन्तरा दुस्साधः । अनयोर् भेद-व्यवहार-निर्वाहक-विशेष-बलाद् एव भेदाभेदयोर् अप्य् अ-विरोध-निर्वाह इति चेत् स तयोः किं भेद-व्यवहार-मात्रस्य निर्वाहकः उत् तद्-उभय-भेदस्यापि? आद्ये न भेदाभेद-सिद्धिः, व्यवहार्य-भेदस्यावास्तवत्वात् । विशेषस्यापि तद्-अकल्पकत्वाच् च । द्वितीये त्व् अपसिद्धान्तः ॥

[[P25]]

किं च त्वदीयो विशेषः भिन्नयोर् अ-भेदयोर् अ-भेद-निर्वाहको ऽपि नेति कथं तस्माद् अ-विरोध-निर्वाहः?

किं च अयं विशेषः स्व-रूपाश्रितः उत गुणाश्रितः? स्व-रूपाश्रितो ऽपि भिन्नः उताभिन्नः? अथवा भिन्नाभिन्नः?

एवं गुणाश्रयत्वे ऽपि विकल्पनीयम् । तत्र आद्ये न प्रथमः; स्व-रूपाश्रितस्य भेद-प्रतिनिधेः तद्-उभय-भेदकत्व-प्रसङ्गात् । गुणान् आश्रितस्य तद्-भेद-व्यवहारं प्रत्यप्रयोजकत्व-प्रसङ्गाच् च ॥

न च स्व-रूपाश्रितस्यापि तद्-अ-भिन्न-गुण-भेद-कार्य-कारित्वं सम्भवतीति शङ्क्यम् । गुण-गुणि-भेद-व्यवहारकस्य तद्-अ-भेद-प्रयुक्त-कार्यनिर्वाहकत्वात् । न च गुण-गुण्य-भेदं शास्त्र-प्राप्तम् उपजीव्य स्वयं गुण्याश्रितो विशेषः स्वाश्रयाभिन्नानां गुणानां भेद-व्यवहार-मात्रं निर्वहतीति वाच्यम् । गुण-गुण्य-भेदस्योपजीवनेन गुण-गत-भेद-व्यवहार-प्रयोजकत्वे उक्त-विरोधान् उद्धारात् । तद्-अ-भेदोपजीवकस्य तद्-विरोधि-गुण-गत-भेद-व्यवहार-प्रयोजकत्वं ह्य् अन्-उचितम् ॥

किं च परस्पर-भिन्नैर् गुणैः एकस्य गुणिन अ-भेदो ऽपि न घटत इति तद्-अ-भेदोपजीवनेनेत्य् उक्तिर् अप्य् अ-युक्ता । तद्-अनुपजीवनेनैव भेद-व्यवहार-प्रयोजकत्वे तस्य गुणि-गत-भेद-व्यवहार-प्रयोजकतैव वा किं न स्यात्? गुण-गत-भेद-व्यवहारो निर्निबन्धनश् च स्यात् ॥

यदि गुणवत् गुणि-धर्मो विशेषः स्वत एव गुणि-भिन्नः, तर्हि गुणानाम् अपि तद्वद् एव गुणि-भेदस्य को निवारकः? यदि विशेषान्तरेण, तर्ह्य् अन्-अवस्था । तत्र न द्वितीयः । स्व-रूपाभिन्नस्य तद्-अ-निर्वाह्य-कार्य-करत्वायोगेन तद्-वैयर्थ्यात् । निर्वाहकत्वे स्व-रूपात् तस्य भेद एव स्यात्, तद्-अ-निर्वाह्य-निर्वाहकस्यातद्-रूपत्वात् । गुणि-धर्म इति आश्रयाश्रयि-भावोक्तौ अ-भेद-व्याघातो ऽपि ॥ नापि तत्र तृतीयः, भेदाभेदयोर् विरोधात् । यदि स्वत एव गुणि-विशेषयोः ताव् अ-विरुद्धौ तर्हि गुण-गुणिनोर् अपि स्वत एव ताव् अ-विरुद्धाव् इति विशेष-बलात् तयोर् अ-विरोध-निर्वाहकत्वोक्तिर् अ-युक्ता ॥

एवं स्वत एव तयोर् अ-विरोधे सर्वस्यापि स्वत एव परस्पर-विरुद्धानेकात्मकत्वस्याप्य् अ-विरोधेन घटादाव् अपि घटत्वम् अ-घटत्वं घटाघटत्वं घटाघट-विलक्षणत्वं घटत्वे सति घटाघट-विलक्षणत्वं अ-घटत्वे सति घटाघट-विलक्षणत्वं घटाघटत्वे सति घटाघट-विलक्षणत्वम् इत्य्-आदि-विधया सर्वत्र सप्त-भङ्गी चाविरुद्धा स्यात् ॥

न च तत्रोपपादकाभावः । घटो ऽस्तीति प्रतीतेः घटोऽस्तीति वक्तुं योग्यस् स्यात् घटो नास्तीति प्रतीतेः नास्तीत्य् अपि वक्तुं योग्यस् स्यात् । अत एव घटः अस्ति च नास्ति चेति वक्तुम् अपि योग्यस् स्यात् इत्थं त्रयो भङ्गाः । अत एव अस्तीत्य् एवं वक्तुम् अ-योग्यस् स्यात् नास्तीत्य् एव च वक्तुम् अ-योग्यस् स्यात् अस्ति च नास्ति चेति च वक्तुम् अप्य् अ-योग्यस् स्यात् युगपद् एव सर्व-समुच्चयासम्भवात् इति च त्रयो भङ्गाः । अतस् सर्वथा अ-वक्तव्यश् चेत्य् एको भङ्ग इति त्वदीय-भेदाभेदोपपादन-न्यायेन सप्त-भङ्ग्य्-उपपादन-सम्भ्रमस्य विशेषम् आदाय एतद्-विरोध-परिहरणवत् तव तद्-विरोध-परिहारस्यापि सु-वचत्वात् ॥

उक्तं हि भेदाभेद-वादस्य सप्त-भङ्गी-वाद-साम्यम् अस्म्द्-गुरुभिर् भट्टारकैः –


अङ्गी-कृत्य तु सप्त-भङ्गि-कुसृतिं स्याद् अस्ति-नास्त्य् आदिकां विश्वं त्वद्-विभवं जगज्-जिन-मते ऽनेकान्तम् आचक्षते । भिन्नाभिन्नम् इदं तथा जगद्-इषे धर्मेण धर्म्य्-आत्मकं वन्ध्या मे जननीतिवत् खलु विभो रङ्गेन्द्र तद्-बाधितम् ॥



इति ॥

नापि द्वितीये प्रथमः । गुणाद् भेदे संस्थानि-गत-संस्थानवत् गुण-गत-गुणि-भेदकत्व-प्रसङ्गात् । गुणानां गुण्य-भिन्नत्वे गुण्य्-अनधिकरण-धर्माश्रयत्व-व्याघातात् तद्-अ-भिन्नस्य तद्-अनधिकरण-धर्माश्रयत्व-व्याघातात् । अथ विशेष एव गुणानां गुणि-भेदम् अप्य् आपादयन् गुणि-निष्ठं गुण-प्रतियोगिक-भेदं नापादयिष्यतीति मतम् — तद् अप्य् अ-युक्तम् । वास्तव-भेद-प्रयुक्त-गुणि-भेदस्य दुर्वारत्वात् ॥

ननु गुण-गतो विशेषः वस्तुतो गुणं न भिनत्ति येन गुण-भेद-प्रयुक्त-गुणि-भेदापदनं युक्तिमत् स्यात् । किन्तु भेद-प्रयुक्तं व्यवहार-मात्रं प्रयोजयतीति चेत् — ; किम् असौ विशेषः मोक्षे ऽप्य् अनुवर्तते उत ततः प्राग् एव निवर्तते? आद्ये शुक्ति-काया रजतात्मतेव अ-भिन्नानाम् अपि गुणानां भिन्नत्वेन मुक्ताव् अपि व्यवहारं सम्पादयन्न् असौ विशेषः उन्मादम् एव भवतां सम्पादयेद् इति त्वद्-अभिमत-मुक्ति-दशायाः भ्रम-दशात्वम् एव स्यात् ॥

चरमे विशेष-निवृत्तौ गुण-गुणि-भेद-व्यवहारस्याप्य् उच्छेदे नैर्गुण्यं जीव-ब्रह्मणोर् आपद्येत । तथा च "एवम् अप्य् उपन्यासात्" इति व्याकोपः । वास्तवं नैर्गुण्यम् आदाय प्रथमे ऽपि पक्षे सूत्र-व्याकोपो दुष्परिहरः ॥

न द्वितीये द्वितीयः । गुणाभिन्नस्य विशेषस्य गुण-गुणि-भेद-व्यवहार-रूप-कार्य-करत्वे गुणानाम् एव तद्-उपपत्त्या विशेष-वैयर्थ्यात् । न च गुण-निर्वाह्य-भेद-कार्य-करत्वेन सार्थकम् । तद-अ-निर्वाह्य-कार्य-करस्य तद्-भेदायोगात् ॥

नापि तत्र तृतीयः । भेदाभेदयोर् विरोधात् । अ-विरोधे स्वानिष्ठ-भेदाभेदाविरोधवत् स्वाश्रय-निष्ठ-भेदाभेदाव् अ-विरुद्धाव् इति किम् अपराद्धं सप्त-भङ्ग्येत्य् उक्तम् अतो न कथंचिद् अपि धर्म-धर्मिणोर् अ-भेद-सम्भवः ॥

किं च त्वद्-अभिमतम् आनन्द-तारतम्यम् आनन्दाद् भिद्यते, न वा? आद्ये तद्वद् एव तत्-सामान्याद् इति न्यायेन धर्मान्तराणाम् अपि धर्मि-भेदस् सिद्धः । द्वितीये सर्वेषाम् अप्य् आनन्दः आनन्दत्व-रूपात् स्व-रूपाद् अ-विशिष्ट इति आनन्द-तारतम्यस्यैव क्वचिद् अप्य् अ-सम्भवः । आनन्दत्वे ऽप्य् एवं विकल्पे उक्त-दोषात् न तेनाप्य् आनन्द-तारतम्य-वादावकाशः ॥

द्वितीये बद्धानन्द-तारतम्यस्यापि दुरुपपादता च । अन्ततो मुक्तानन्द-तारतम्योक्तिः स्व-रूप--तारतम्य एव विश्रान्तेति चेत् तत्राप्य् एवं विकल्पित-दूषणाविशेषे गगन-कुसुमायिता तारतम्य-कथेति "यद्य् अन्यो ऽस्ति परः को ऽपि", "निर्दोषं हि समं ब्रह्म",


शुनि चैव श्व-पाके च पण्डितास् सम-दर्शिनः,



"ज्ञानानन्दमयस् त्व् आत्मा" इत्य्-आदिभिर् उपबृंहित-श्रुति-समधिगत--स्व-रूपाविर्भाव--समय-सिद्ध-परम-साम्यस्य न केनापि चालन-सम्भव इति धर्म-धर्मिणोर् भेदाभेदोक्ति-मुखेन च धर्माणां न धर्म्य्-अ-भेद-शङ्कोत्थितिर् इति ॥

इति रामानुज-मत-निरास-विमर्शे धर्म-धर्मिणोर् भेदोक्त्य्-उदयानुगुण-भेदाभेद-वाद-भङ्गः तृतीयः ॥

०४ आनन्द-तारतम्ये न शब्दः

मुक्त्य्-आनन्द-तारतम्यस्य श्रुति-स्मृत्य्-आदि-शब्द-प्रमाण-समधिगतत्व-वाद-भङ्गः

॥ अथ चतुर्थो वादः ॥


सायुज्यं मुक्तिर् आनन्द-तारतम्य-कथोज्झिता । सार्ष्टितेत्य् एव तां मुक्तिम् आहुर् वेदार्थ-वित्तमाः ॥ श्रीमल्-लक्ष्मण-योगीन्द्र-सिद्धान्त-स्थैकगा ऽपि सा । यतस् तद्-अन्य-सिद्धान्ते नात्म-याथात्म्य-धीर् अपि ॥ नित्य-संसारिणो माध्वाः प्रमाण-न्याय-हिंसकाः । मुक्तानन्दे ऽपि वैषम्यं प्रवदन्त्य् अभिमानतः ॥



तेषाम् एषा ऽत्र वचन-गतिः ।


शब्दैक-समधिगम्ये ऽर्थे तर्कानुगृहीत-शब्द एव प्रथमं प्रमाणम् । तद्-उपरि यद्य् अस्ति प्रमाणान्तरं तद् अप्य् एतद्-अनुग्राहकम् । तथा च मुक्तानन्द-तारतम्ये प्रमाणे सति मद्-भाष्य-कृद्-उक्त-विधया तद्-अङ्गी-कार्यम् एव । प्राह च चतुर्थस्य चतुर्थे पादे ब्रह्म-भोगान्-मुक्त-भोगस्याल्पत्वम् "अ-विभागेन दृष्टत्वात्" इति सूत्र-भाष्ये भगवान् भाष्य-कारः । इत्थं हि तत्-सूत्र-भाष्यम् —


ये भोगाः परमात्मना भुज्यन्ते ते मुक्तैर् भुज्यन्ते । यान् एवाहं शृणोमि यान् पश्यामि यान् जिघ्रामि तान् एवैत इदं शरीरं विमुच्य अनुभवन्ति



इति । दृष्टत्वाच् चतुर्-वेद-शिखायाम् । तद्-अधिकरण-रीतिश् चेत्थम् —


परमात्मानं प्राप्य मुक्तो भोगान् भुङ्क्ते



इत्य् उक्तम् "आत्मा प्रकरणात्" इत्य् अधिकरणे ।


परं ज्योतिर् उपसम्पद्य स्वेन रूपेणाभिनिष्पद्यते



इति श्रुतेः । तत्रायं पूर्वः पक्षः । मुक्त-प्राप्य-ज्योतिः न ब्रह्म किन्तु आदित्य एव तुल्यत्वात् ज्योतिश् शब्दादित्ये ऽपि । "सूर्यम् अगन्म ज्योतिः" इति प्रयोगात् । आथर्वणे "स तेजसि सूर्ये सम्पन्नः" इति वचसा



इति ॥ सिद्धान्तस् तु


परं ज्योतिश्-शब्देनात्र परमात्मैवोच्यते ।



"य आत्मा अपहत-पाप्मा" इति परमात्मन एवारभ्याधीतत्वेन अस्य तत्-प्रकरणत्वात् । न हि प्रकरणात् समाख्या बलवतीति प्रकृतत्वात् "य आत्मा" इति ब्रह्मैवेदं प्रतीयते । न हि प्रकरणस्येष्टे समाख्या दुर्बला तत इति । तर्हि ते भोगाः परमात्मना भुक्ता एव सायुज्य-भाग्भिर् भुज्यन्ते उतान्य इति सन्देहः । उभयथा ऽपि सम्भवः सन्देह-बीजम् । "परमात्माभुक्ता" इति पूर्वः पक्षः ।

मोक्षस्य परम-पुरुषार्थत्वेन परमात्माभुक्त-भोगानाम् अपि सुलभत्वात् परमात्माभुक्ता एवेति नियमे कदाचित् सञ्जात-भोगेच्छानाम् अपि मुक्तानां भोगाभाव-प्रसङ्गात् । ईश्वरस्य नित्य-पूर्णानन्दत्वेन कदाचिद् अ-भोगस्यापि सम्भवात् । ततश् च मोक्षस्यापुरुषार्थता स्यात् । अतो भगवद्-अ-भुक्त-भोग-भोक्तृत्वं मुक्तानाम् । तस्मान् न तस्य सर्व-भोक्तृत्वम्



इति पूर्वः पक्षः । तत्र सिद्धान्त-सूत्रम् "अ-विभागेन" इति ।


ये भोगाः परमात्मना भुज्यन्ते त एव मुक्तैर् भुज्यन्ते न तु तद्-अभुक्ताः । अयम् अ-विभागेति शब्दार्थः । तत्र नियामकम् उक्तं "दृष्टत्वात्" इत्य् अनेन । तथा श्रुतेर् इत्य् अर्थः । न च मोक्षस्य परम-पुरुषार्थत्वाद् एतत् कल्प्यम् । मुक्तानां परमात्म-भुक्त-भोगाङ्गीकारे ऽपि तद्-उपपत्तेः । न च कदाचिद् उक्त-रीत्या भोगाभावः; "पूर्णानन्दः पूर्ण-भुक्-पूर्ण-कर्ता" इति ईश्वरस्य पूर्णानन्दत्वे ऽपि पूर्ण-भोग-श्रवणात् । अतः परमात्मना भुक्ता एव मुक्तैर् भुज्यन्त



इति सिद्धान्तः ॥

तत्र ननु भगवद्-भुक्ता अ-शेष-भोगा मुक्तैर् भुज्यन्ते केचिद् वा? आद्ये तत्-साम्यापातः । न द्वितीयः । यान् एवेति सामान्यतस् सर्व-भोग-श्रवणाद् इति । अत्र प्रवृत्तं भविष्यद् इत्य्-आदि-भाष्यम् । भविष्यत्-पर्वणि


मुक्ताः प्राप्य परं विष्णुं तद्-भोगान् लेशतः क्वचित् ।

बहिष्ठान् भुञ्जते नित्यं नानन्दादीन् कथञ्चन ॥



इति विशेष-श्रुत्या सामान्य-श्रुतेस् सङ्कोच एव ।


अतो मुक्तानां भगवद्-भुक्त-भोग-भोक्तृत्वात् युक्तं तस्य स्वाधिकारातः सञ्जात-भोगेच्छा-विषय-सर्व-भोक्तृत्वम्



इति तत्त्व-प्रकाशिकायां तद्-विवरण-रीतिः । तस्माद् ब्रह्म-भोगान् मुक्त-भोगो ऽत्यल्पः ॥

तथा तृतीयस्य तृतीये पादे "व्याप्तेश् च समञ्जसम्" इति सूत्र-भाष्ये - मुक्तेष्व् अपि फल-भोगानुगुणम् उपासन-तारतम्यम् उक्तम् । तत्र


उपसंहारानुपसंहारव् उदितौ पूर्व-नये । युक्तौ न तौ विरोधाद् अधिकारि-विशेष-विरहाच् च



इति पूर्वः पक्षः अधिकार्य्-उपसंहृतौ विरिञ्चः युगपत् सर्व-गुण-प्रतीति-योग्यः इतरो ऽनुपसंहृताव् इति द्वितीयं योग्यतया समञ्जसम् इति सिद्धान्तः । युज्यते च उपसंहारो ऽनुपसंहारश् च योग्यता-विशेषाद् इति । श्रूयते च तत्र प्रमाणम्


गुणैस् सर्वैर् उपास्यो ऽसौ ब्रह्मणा परमेश्वरः । अन्यैर् यथा क्रमं चैव मनुष्यैः कैश्चिद् एव तु ॥



इति भविष्यत्-पर्वणि । तत्रैव


प्रिय-शिरस् त्व् आद्य्-अप्राप्तिर् उपचयापचयौ हि भेदे



इति सूत्रस्य फल-भेदार्थम् उपचयापचयोर् भावात् न सर्वेषां प्रिय-शिरस् त्व् आदि-गुणोपासाप्राप्तिर् इति भाष्यम् उपलभ्यते । अस्मिन्न् अर्थे प्रमाणम् अप्य् उपन्यस्तम् ।


नैव सर्व-गुणास् सर्वैर् उपास्या मुक्ति-भेदतः । विरिञ्चस्यैव यन्-मुक्ताव् आनन्दस्य सुपूर्णता

इति वाराहे ॥

तथा तत्रैव


यावद् अधिकारम् अवस्थितिर् आधिकारिकाणाम्



इति सूत्र-भाष्ये – यथा अधिकारो विशिष्यते एवं मुक्ताव् आनन्दो विशिष्यते इति निर्णयः कृतः । तत्र च प्रमाणम् –


मनुष्येभ्यो गन्धर्वाणां गन्धर्वेभ्यो ऋषीणां ऋषिभ्यो देवानां देवेभ्य इन्द्रस्य इन्द्रात् रुद्रस्य रुद्राद् ब्रह्मणः एष ह्य् एव शतानन्द



इति चतुर्-वेद-शिखायाम् । अध्यात्मे च –


ज्ञानं चोपासनं चैव मुक्ताव् आनन्द एव च ।

यथा ऽधिकारं देवानां भवत्य् एवोत्तरोत्तरम् ॥



इति दृश्यते । एवं तत्र तत्रानन्द-तारतम्यस्य बहुधोपपादनात् तद् अप्रत्याख्येयम् । दृश्यते च उदाहृताद् अन्यद् अपि तत्र प्रमाणम् ।


उत्तमत्वं हि देवानां मुक्ताव् अपि च मानवात् ।

तेभ्यः प्राणस्य तस्माच् च नित्य-मुक्तस्य वै हरेः ॥



इति ब्रह्म-तन्त्रे ।


ज्ञानान् मोक्षो भवत्य् एव सर्वाकार्य-कृतो ऽपि तु ।

आनन्दो ह्रसते कार्यात् शुभं कृत्वा विवर्धते ॥



इति ब्रह्माण्डे ।


सर्व-दुःख-निवृत्तिस् तु ज्ञानिनो निश्चितैव हि ।

उपासया कर्मभिश् च भक्त्या चानन्द-चित्रता ॥



इति बृहत्-तन्त्रे ॥


स्वाधिकानन्द-सम्प्राप्तौ सृष्ट्यादि-व्याहृतिष्व् अपि ।

मुक्तानां नैव कामस् स्याद् अन्यान् कामांस् तु भुञ्चते ॥

तद्-योग्यता नैव तेषां कादाचित् क्यपि विद्यते ।

न चायोग्यं विमुक्तो ऽपि प्राप्नुयान् न् कामयेत् ॥



इति वाराहे ॥


आत्मन्य् एव परं देवं उपास्य हरिम् अव्ययम् ।

केचिद् अत्रैव मुच्यन्ते नोत्क्रमन्ति कदाचन ॥

अत्रैव च स्थितिस् तेषाम् अन्तरिक्षे च केचन ।

केचित् स्वर्गे महा-लोके जने तपसि चापरे ॥

केचित् सत्ये महा-ज्ञाना गच्छन्ति क्षीर-सागरम् ।

तत्रापि कर्म-योगेन ज्ञानाधिक्यात् समीप-गाः ॥

सालोक्यं च स-रूपत्वं सामीप्यं योगम् एव च ।

स समादाय सर्वत्र सदा ऽऽस्ते क्षीर-सागरे ॥

तत्रास्ते ऽनन्त-शयनः श्रीमान्-नारायणाभिधः ।

वसन्ति मनुजास् तत्र वर्णाश्रम-विभेदतः ॥

क्षिति-पा मनु-गन्धर्वा देवाश् च पितरश् चिराः ।

आजान-जाः कर्म-जाश् च तात्त्विकाश् च शची-प्रियाः ॥

रुद्राश् चतुर्-मुखाश् चैव तेषु चैवोत्तमोत्तमाः ।

नित्यानन्दे च भोगे च ज्ञानैश्वर्य-गुणेषु च ॥

सर्वे शत-गुणोद्रिक्ता पूर्वस्माद् उत्तरोत्तरम् ।

पूज्यन्ते चापरैस् ते तु सर्व-पूज्यश् चतुर्-मुखः ॥

स्व-जगद्-व्यावृतिस् तेषां पूर्ववत् समुदीरिता ।

सयुजः परमात्मानं प्रविश्य च बहिर्-गताः ॥

चिद्-रूपान् प्राकृतांश् चापि विना भोगांश् च कांश् चन ।

भुञ्जते मुक्तिर् एवं ते विस्पष्टं समुदाहृता ॥



इति गारुडे ॥


साधनस्योत्तमत्वेन साध्यं चोत्तमम् आप्नुयुः ।

ब्रह्मादयः क्रमेणैव यथा ऽऽनन्दश् श्रुतौ श्रुतः ॥



इति ब्राह्मे च ॥

अस्मिन्न् अर्थे सन्तीतो ऽप्य् अधिकानि प्रमाणानि बहूनि । सर्वैर् एतैर् उपबृंहिता आनन्द-वल्ली प्रसिद्धतरा स्वार्थम् आनन्द-तारतम्यं विशदम् अवबोधयति ॥

न चैवं सति "भोग-मात्र-साम्य-लिङ्गाच् च", इति सूत्र-विरोध इति वाच्यम्;


मुक्तेषु कादाचित्क-विशेषस् तु नैव तेषां निषिध्यते ।



इति कौर्म-वचन-बोधित-भोगाविशेषो ऽपि आनन्दादि-वृद्धि-ह्रासे न कारणम् इत्य् अत्र भोग-मात्र-साम्यम् अपि लिङ्गम् इत्य् अर्थकत्वात् तस्य भोग-मात्र-साम्यं नाम मुक्त-भोगत्वेन व्यवहृत-तत्-तद्-योग्य-भोगेषु


एतम् आनन्दमयम् आत्मानम् उपविश्य न जायते म्रियते न ह्रीयते न वर्धते इति तथा नापत्तिर् न विपत्तिः



इति श्रुति-बोधित-वृद्धि-ह्रासाभाव-रूप-साम्यम् एव । एवं चायम् आनन्दादि-वृद्धिमान् भोगाविशेषत्वाद् इत्य् अपि नानुमातुं शक्यते । तद्-विपर्ययावबोधक श्रुति-बाधाद् इति भावः । तथा च वृद्धि-ह्रासवान्नेति सिद्धान्त-कोटौ उक्त-प्रत्यक्ष-श्रुतिवत् महतां प्रत्यक्षवत्-तत्-कारण-शून्यत्वात् इत्य् अनुमानवत् भोग-मात्र-साम्यम् अपि साधकम् इति सौत्रः च शब्दः । अतस् तत्-सूत्र-विरोधस्याप्य् अभावात् उक्त-श्रुत्य्-आदि-समधिगतम् आनन्द-तारतम्यम् अप्रत्याख्येयम् इति ॥


क्व वा रीतिर् मुक्तेः क्व च मतम् इदं दुर्मति-मयं

क्व तद्-धीर् बाध्यार्था श्रुति-नय-गतिः क्वा ऽत्र गहना ।

क्व सिद्धान्त-स्थैर्यं कवि-कथक-कण्ठी-रव-गुरोः

परं तद्-गर्वो ऽत्र प्रभवति तद्-अज्ञान-विवृतौ ॥



यद् उक्तं मुक्तानन्द-तारतम्ये कानिचिद् वाक्यानि प्रमाणत्वेन विलिख्य


सन्तीतो ऽप्य् अधिकानि । सर्वैर् उपबृंहिता आनन्द-वल्लि



इति तद्-अनुपपन्नम् । तथा हि प्रथमं तावद् आनन्द-वल्ल्या मुक्तानन्द-तारतम्यं न बोध्यते । किं तु यथा ब्रह्मानन्दैक-देशस् स-कल-संसार्यानन्द-शीकराणां सागर-स्थानीयः । तथा मुक्तानन्दैक-देशो ऽपीति तद्-उभयानन्देयत्ता-राहित्यम् एव पूर्व-पूर्व-संसार्यानन्दात् उत्तरोत्तर-संसार्यानन्दोत्कर्ष-कीर्तनवत् पूर्व-पूर्व-मुक्तानन्दाद् उत्तरोत्तर-मुक्तानन्दोत्कर्ष-कीर्तनाभावात् ॥ यद्य् अप्य् अत्र सिद्धान्तानुगुणार्थ-वर्णन-प्रकाराः प्राचीनैर् अस्मद्-आचार्यैर् एव श्रुत-प्रकाशिका ऽऽदिषु प्रदर्शिताः । पूर्व-पक्षिणाम् अर्थोपपादन-रीतयः तन्-निरसन-प्रकाराश् चास्मत्-परमाचार्य-चरणैर् अण्णयाचार्यैर् निपुणतरम् उपपादिताः । तथा ऽप्य् अभिनव-प्रस्तुत-पर-वक्र-फणिति-विधाभेद-विध्वंसने ऽपि तान् एव निरसन-प्रकारान् सङ्घटयितुम् अयम् उद्यमः । न हि स्वयम् अतिचतुरो ऽपि स्व-जय--पराजययोः स्वकीय-सम्भृत-साधनम् अनादृत्य स्व-कल्प्य-साधन-कल्पन एव प्रयतते । अत्र प्रथमं ब्रह्मानन्द-मुक्तानन्दयोः स्व-रूपापरिज्ञान-कृत एव मुक्तानन्द-तारतम्य-वादः ।

[[P32]]

तत्र परमात्मानं प्रति भोग्यतैक-वेषस्य मुक्तस्य निरतिशय-सर्व-प्रकार-भोग्यत्वेन स-कल-गुण-विग्रह-विभूति-व्यापार-विशिष्टाखण्ड-परमात्म--स्व-रूप--साक्षात्कार एवानन्दः मुक्तं प्रति भोग्यतैक-वेषस्य ब्रह्मणो ऽपि सर्व-प्रकार-निरतिशय-भोग्यत्वेन स-कल-गुण-विग्रह-विभूति-व्यापार-विशिष्टाखण्ड-स्वात्म--स्व-रूप--साक्षात्कार एवानन्दः । अयम् एव द्वयोर् अपि भोगाशब्दितो ऽपि । विषय-विषयिणोर् इत्थम् अ-परिच्छित्त्या द्वयोर् अप्य् अयम् अ-परिच्छिन्नश् च । अयं च "स्वे महिम्नि प्रतिष्ठितः" इति श्रुतेः परमात्मनः स्वायत्तः । मुक्तस्य तु "एष ह्य् एवानन्द याति" इति श्रुतेः स्व-शेष्यायत्तः । परस्पर-भोग्यतैक-वेषयोर् अप्य् अनयोः परस्पर-भोक्तृत्वं तुल्य-शील-वयो-वृत्तादि-मतोर् दम्पत्योर् इव भवति तयोर् अपि भोगः ॥ चतुष्टय-सन्निकर्ष-जन्य-घट-साक्षात्कारवद् अ-विकल-त्वग्-इन्द्रिय-सन्निकर्ष-जन्यानुकूल-स्पर्शादि-साक्षात्कारवच् च न तारतम्यवान् बद्धे स्पर्श-सुखस्याप्य् ऐन्द्रियकत्वात् इन्द्रिय-सापेक्षः । मुक्तस्य तु ब्रह्मण इव विकसित-धर्म-भूत-ज्ञान-रूपत्वात् तन्-निरपेक्ष एव सर्व-साक्षात्कारो ऽपि ।


न वै देवा अश्नन्ति न पिबन्ति एतद् एवामृतं दृष्ट्वा तृप्यन्ति



इति श्रुतेः । एवम् अपि ब्रह्मणश् शेषित्वेन स्व-तन्त्र--भोक्तृत्वात् पति-स्थानीयत्वम् । मुक्तानां त्व् अत्यन्त-पर-तन्त्रत्वेन शेषत्वात् पत्नी-स्थानीयत्वम् । अत एवोक्तम् आचार्य-पादैः –


पारतन्त्र्यं परे पुंसि प्राप्य निर्गत-बन्धनः ।

स्वातन्त्र्यम् अतुलं प्राप्य तेनैव सह मोदते ॥



इति ।

मुक्तस्य सदेह त्व् आयत्ता जक्षणादि-व्यापाराः तद्-विषयास् तत्-कामनाश् च स्व-तन्त्र--शेषित्वेन स-शरीरतया भोक्तुर् ब्रह्मण एवेच्छाम् अनुसृत्य सर्जनीय-स्वानुषङ्गिक-तुल्य-भोग-फलकाः तद्-भोक्तृत्वैकोपकरण-भूताः । यथा पत्नी-व्यापारादयः पत्युः एवम् एव मुक्तानां शास्त्र-सिद्धाः परस्पर-व्यापारा अपि । ब्रह्मण एव सर्व-शरीरकतया शरीरिण्य् एव शरीर-भोगान्वयात् ॥

एवम् ऐन्द्रियक-हेय-विषय-भोगस्य ब्रह्मणि मुक्ते ऽप्य् अ-प्रसक्त्या ब्रह्वैवाखण्डं ब्रह्मणो मुक्तस्य च भोग्यम् । अ-खण्ड-ब्रह्मानुभव एव द्वयोर् अपि भोगः । स च द्वयोर् अपि विषय-विषयिणोर् अ-सङ्कोचाद् अ-न्यूनान् अतिरिक्तः । मानुषादि-भोगानाम् ऐन्द्रिकत्वाद् धेय-विषयकत्वाच् च कर्म-तारतम्य-कृतात् विषय-विषयि-सङ्कोचात् तर-तम-भाव-भाक्त्वम् ॥

[[P33]]

एवं वस्तु-स्थितिम् अ-जानद्भिः मुक्ताव् अपि ब्रह्म-भिन्न-विषयक-भोगम् अङ्गीकुर्वद्भिः एकाकारत्वेन सर्व-प्रमाण-सम्प्रतिपन्ने ऽपि जीव--स्व-रूपे मुक्ताव् अपि निर्निबन्धनतयैव प्रसिद्ध-जीवात्म--स्व-रूप--पर-सर्व-श्रुति-स्मृत्य्-आदि-विरोधेन योग्यताभेदम् अङ्गीकृत्यानन्द-तारतम्यम् अङ्गीकृतम् । तच् च


सर्वं ह पश्यः पश्यति सर्वम् आप्नोति सर्वशः



इति


सो ऽश्नुते सर्वान् कामान् सह ब्रह्मणा विपश्चिता



इति


अथ य इहात्मानम् अनुविद्य व्रजन्त्य् एतांश् च सत्यान् कामान् तेषां सर्वेषु लोकेषु काम-चारो भवति



इति


यथा नद्यस् स्यन्दमानास् समुद्रे अस्तं गच्छन्ति नाम-रूपे विहाय तथा विद्वान् नाम रूपाद् विमुक्तः परात्परं पुरुषम् उपैति दिव्यम्




स यो ह वै तत्-परमं ब्रह्म वेद ब्रह्मैव भवति, यथोदकं शुद्धे शुद्धम् आसिक्तं तादृग् एव भवति एवं मुनेर् विजानत आत्मा भवति गौतम ॥




यदा पश्यः पश्यते रुक्म-वर्णं कर्तारम् ईशं पुरुषं ब्रह्म-योनिम् । तदा विद्वान् पुण्य-पापे विधूय निरञ्जनः परमं साम्यम् उपैति,




ब्रह्मणो महिमानम् आप्नोति तस्माद् ब्रह्मणो महिमानम्



इति


एष सम्प्रसादो ऽस्माच् छरीरात् समुत्थाय परं ज्योतिर् उपसम्पद्य स्वेन रूपेणाभिनिष्पद्यते,




एष आत्मा ऽपहत-पाप्मा विजरो विमृत्युर् विशोको ऽविजिघित्सो ऽपिपासः सत्य-कामस् सत्य-सङ्कल्पः,




ब्रह्मणस् सायुज्यँ सार्ष्टिताँ सलोकताम् आप्नोति




एक--स्व-रूप--भेदस् तु बाह्य-कर्म-वृति-प्रजः । देवादि-भेदे ऽपध्वस् ते नास्त्य् एवावरणा हि सः




विभेद-जनके ज्ञाने नाशम् आत्यन्तिकं गते ।

आत्मनो ब्रह्मणो भेदम् असन्तं कः करिष्यति ॥



"प्रत्यस्तमित-भेदं यत्" "पुमान् न देवो न नरः"


चतुर्-विधो ऽपि भेदो ऽयं मिथ्या-ज्ञान-निबन्धनः,




यद्य् अन्यो ऽस्ति परः को ऽपि




सो ऽहं स च त्वं स च सर्वम् एतद् आत्म--स्व-रूपं त्यज भेद-मोहम्




शुनि चैव श्व-पाके च पण्डितास् सम-दर्शिनः



"निर्दोषं हि समं ब्रह्म" "मम साधर्म्यम् आगताः" "भोग-मात्र-साम्य-लिङ्गाच् च" इत्य्-आदिभिः मुक्तानां ब्रह्म-साम्य-कण्ठोक्ति-परैः बहुभिर् अन्यैश् चार्थात् परम-साम्य-पर्यवसिताभेद-बोधकैः मुक्तौ देवादि-भेद-निषेधकैर् अपरैश् च प्रसिद्धतमैश् श्रुत्य्-आदिभिर् बाधितम् ॥ तेनेयम् आनन्द-वल्ली न तत्-प्रतिपादयति । अन्यथा स्वयम् एवाप्रमाण-भूता स्यात् । वाचनिकतया आर्थिकतया चानन्दतः परम-साम्य-प्रतिपादकैः मुक्ताव् आत्मनां देवादि-भेद-निषेधकैश् च बहुभिः प्रसिद्धैः प्रमाणैर् बाधित-विषयकत्वात् ॥

[[P34]]

वस्तुतस् त्व् अत्र मुक्तानन्द-तारतम्यं न वाचनिकम् । बद्धेषु पूर्व-पूर्वानन्दाद् उत्तरोत्तरानन्दस्य उत्कर्ष-कीर्तनवत् मुक्ते तद्-उत्कर्षस्याकीर्तनात् । किन्त्व् अभिनव-वक्र-मार्गानुसारणेन तत्-परत्वं कल्पनीयम् । तच् च नोन्मज्जति । "युवा स्यात्" इत्य्-आदि-पदानां प्रसिद्धार्थ-ग्रहणे बाधकाभावात् उक्तानेक-सिद्ध-प्रमाण-बाधाच् च । कल्पको ऽप्य् अस्य तवात्माकार-भेदः तन्-निबन्धन-योग्यता-भेदश् च । सो ऽपि कल्प्य एव न क्लृप्तः । तत्-कल्पनम् अपि आत्म--स्व-रूपे शुद्धे अ-शुद्धे च देवादि-भेद-निषेधकात् उपन्यस्त-प्रमाण-सङ्घाद् बाधितम् । अतो ऽस्य न क्वचिद् अपि तत्-परत्व-कल्पन-सम्भवः । विलक्षण-मत-कल्पना ऽऽग्रहेण अभिनव-वर्त्मना कल्पितः पदार्थो वाक्यार्थो वा ऽस्य न मुक्तैकान्तः ॥ एवं ह्य् अस्य त्वद्-अर्थः — "यु मिश्रणे कर्मणि क्विप्" वा शब्दो गत्य्-अर्थः । "वा गति-गन्धनयोः" इति धातु-पाठात् । एवं च युश् चासौ वा च युवा । विष्णुना युतस् सन् वाति गच्छतीति युवा । अत्र प्रमाणम् –


प्राज्ञेनात्मना ऽन्वारूड उत्सृजन् याति



इति । साधुभिर् गुणैर् युक्तस् साधु-युवा । साधुना विष्णुना युक्तस् साधु-युवा । अनुव्याख्याने


साधुना विष्णुना युक्तो मुक्तस् साधु-युवा मतः



इत्य् उक्तेः । आध्यायकः – सम्यग् अध्ययन-कर्ता । सम्यक्त्वं च मुक्त्य्-आख्याध्ययन-फलवत्त्वम् आ समन्तात् शम् अस्येत्य् आशः । अतिशयेन दृढो दृढिष्ठः । अतिशयेन बली बलीष्ठः । इदं सर्वम् अपि नित्यत्व-विशेषितम् । अब्-भक्ष[[??]] इत्य्-आदिवद्-असाधारणेन व्यपदेशा भवन्तीति न्यायात् । एवं च य एवं नित्य-युवत्वादिमान् स्याद् यदि तदा स मुक्त एवेति ह्य् अस्य वाक्यस्य तव मुक्त-प्रक्रम-परता । अत्र न को ऽप्य् अर्थो मुक्तैकान्तः । यद्य् अत्र मुक्तो वाचनिक-पद-दृष्टस् स्यात् तदा युवत्वादेर् नित्यता-कल्पनं स्यात् । परिदृष्टान्य् अ-भक्षण-वैधुर्यत्वेव ह्य् अब्-भक्ष इत्य् अ-साधारणः प्रयोगः । अतो ऽत्र कल्पकाभावात् न नित्यत्व-कल्पन-सम्भवः । नित्य-युवत्वाद्य्-अ-श्रवणाच् च । अस्य न मुक्तत्व-कल्पनं वा सम्भवति । त्वद्-अभिमत् अपि युवत्वं "प्रज्ञा-मात्राः प्राणे अर्पिताः" इति श्रुत्या


यस्यात्मा शरीरं य आत्मानम् अन्तरो यमयति



इति श्रुत्या च सर्व-जीव-साधारणम् । प्राण-शब्द-मुख्यार्थः परमात्मैवेति तवाप्य् अभिमत इति तत्-परित्यागो निर्निबन्धनः ॥

साधु-शब्दस्य विष्ण्व्-अर्थकत्व-कल्पकम् अपि पूर्ववत् मृग्यम् । साधुभिर् गुणैः युक्तत्वं च आत्म-गुण-पूर्णे ब्रह्म-विदि बद्धे सुप्रसिद्धम् । साधुना विष्णुना उपास्येन सामीप्यवत्त्वात् । साधु-युवेत्य् अपि ब्रह्म-विद्येवोक्ते सु-पुष्कलम् । अस्मिन्न् एव मुक्त्य्-आख्याध्ययन-फलवत्त्व-रूपाध्यायकत्वम् अपि फलाप्ति-निश्चयत्त्व-कृतं सुगमम् । अ-श्रुत-फल-पदाध्यायक-शब्दे लक्षणीयं हि फलम्; तल्-लक्षणाकल्पकान् उपपत्त्य्-अभावात् तत्-कल्पनम् अप्य् अ-युक्तम् ॥

[[P35]]

अतिशयेनाशः अ-शिष्ठ इति व्याख्या चायुक्ता । "कं शंभ्यां बभयुस्ति तु तयसः" इति निर्देशेन सुख-वाचिनः शम् इत्यस्याव्ययस्य मकारान्तस्यान्त-लोपे मानाभावात् । कं शंभ्याम् इति पञ्चमी--द्वि-वचनम् । एतयोर् उपरि श्रूयमाणस्य मकारस्येत्य् अर्थः । कम्ब कंभः कंयुः कंतिः कंतुः कंतः कंयः कंसः । एवम् एव शंबः शंभः शंयुः शंतिः शंतुः शंतः शंयः शंसः इति निर्देशेनेत्य् अर्थः । ड-प्रत्ययेन निर्वाहस् तु विध्य्-अदर्शनाद् अ-युक्तः मुक्तानाम् अपि प्राग्-जन्म-जरा-ऽऽदि-भाजां नित्य-पूर्ण-सुखवत्त्व-रूपाशिष्टत्व-प्रमुखाश् च युवत्वादयो बाधिताः ॥

किं च एते युवत्वादयः किं मुक्तेष्व् अपि स्व-स्वाधिकारानुगुणाः उत तेष्व् अन्यूनातिरिक्ताः? आद्ये मुक्त एव नास्य वाक्यस्य विश्रान्तिः । अधीत-स्वाध्याय-त्रैवर्णिकेषु बद्धेषु लोक-प्रसिद्ध-युवत्वादि-पौष्कल्यवत्सु मद्-उक्त-विधया त्वद्-उक्त-युवत्वादेर् अप्य् अ-कुण्ठितत्वात् । अन्ये तारतम्यस्यैव भङ्गः । वित्त-पूर्ण-सर्व-प्रथिवीकस्यापि "यथा युवानं राजानम्" इत्य्-आदिषु लोकतश् च प्रसिद्ध-युवत्वाद्य्-अभावे स मानुषानन्द एव नेति "युवा स्यात्" इत्य् आरभ्य "सर्वा वित्तस्य पूर्णा स्यात्" इत्य् अन्तं मानुषानन्द-ध्रुव-बन्ध-रूपं सत् बद्धावस्थ-मानुषानन्दम् एव स्व-प्रतिपाद्यत्वेन परिगृह्णाति । शब्दार्थ-सामर्थ्याभ्यां अनन्तर-श्रुत-युवत्वाद्य्-अवस्थ-परामर्शने हि तच्-छब्दो ऽयं स्व-रसः । जरा-ज्ञान-सुख-समृद्ध्य्-अभावाद् आढ्यार्बल-विरोध्य्-आकार-पौष्कल्य-निष्पाद्य एव हि वित्त-पूर्ण-सर्व-पृथ्वीकस्यापि मनुष्यस्यानन्दः अपि च युवा स्याद् इत्य्-आदेः प्रसिद्धार्थ-त्यागे रथ-काराधिकरण-विरोधो ऽपि भवेत् ॥ अनेन "स एको मानुष आनन्दः" इत्य् अन्तेन मुक्तामुक्तोभयोद्देश्यक-विलक्षणानन्द-द्वये प्रतिपाद्ये वाक्य-भेदश् च । सकृच्-छ्रुतयोर् मानुष-पदानन्द-पदयोः विरम्य-व्यापार-कल्पनं च ॥

"स एक" इति प्रत्यक्षैक-पद-श्रुति-बाधेन आनन्द-द्वित्व-कल्पनम् अपि न मीमांसक-सम्मतम् श्रुति-लिङ्गाधिकरण-विरोधात् । उक्तं च भवद्भिर् अपि


श्रुत्य्-आदौ पूर्व-पूर्वं च बृह्म-तर्क-विनिर्णयात्



इति । अतो ऽत्र मुक्तामुक्तोभय-प्रक्रमस्यैवानुपपत्त्या प्राथमिक-मानुषानन्द-पदयोर् एव मुक्तामुक्त-तद्-उभयानन्दानुपस्थापकताया "ते ये शतम्" इत्य्-आदिषु तयोः प्रकृतत्वम् आदाय त्वद्-अभिमत-मुक्तामुक्तोभयानन्दानुवादकतयाः का वार्ता ॥

[[P36]]

अत एव उत्तरोत्तर "ते ये शत" वाक्येषु पूर्व-पूर्व-मुक्तामुक्तयोः तद्-आनन्दयोश् चानुवाद इत्य् अपि भग्नम् । पर्यायेषु सर्वत्र स एक इति पद-श्रुति-बाधेन आनन्द-द्वय-कल्पनासम्भवः पूर्ववद् अविशिष्टः । मनुष्य-पर्याये श्रोत्रियस्य चेत्य् अनुक्त्या "ते ये शतम्" इति प्रथम-वाक्ये मुक्तामुक्त-मनुष्य-तद्-आनन्दयोर् अप्य् अनुवादो न युक्तः । अ-प्राप्तस्यानुवादासम्भवात् । "सो ऽश्नुते" इति वाक्य-स्थ-तत्-पदवत् मुक्त-सामान्योपस्थापकतयैवाभ्यस्त-श्रोत्रिय-पदस्य अ-सर्वनामत्वेन स्वार्थोपस्थापने प्रकृत-निरपेक्षस्य अन्-अपेक्षित-पूर्व-पदोपस्थापित-विशेष-पर्यवसानम् इत्य् अप्य् अ-युक्तम् । सर्वत्र विशेष-साकाङ्क्षा एव सामान्य-शब्दाः सन्निहित-विशेष-पर्यवसान्नाः नात्र तद्-आकाङ्क्षेति पण्डितं मन्यस्येह निरर्थकः तद्-उदाहरण-सम्भ्रमः ॥

एतेन पूर्व-पूर्व-मुक्तामुक्तौ उत्तरोत्तर-मुक्तामुक्तानन्दोत्कर्ष-निरूपकौ । तत्र पूर्व-मुक्ताच् छताधिकानन्द उत्तर-मुक्तः पूर्व-बद्धाच् छताधिकानन्द उत्तर-बद्धः इति च नियमः यथा औपतभृच् चतुर्-गृहीतस्य "चतुर्-गृहीतं जुहोती"ति वाक्य-बलेन


अष्टाव् उपभृति-गृह्णाति प्रयाजानुयाजेभ्यस् तत्



इत्य् अ-विशेष-श्रवणे ऽपि प्रयाजार्थम् एकं चतुर्-गृहीतम् अनूयाजार्थम् अपरम् इति नियमः इत्य्-आदि-शाब्द-रचनम् अप्य् अभित्ति-चित्र-कर्मेति ज्ञेयं बुद्धिमद्भिः । अतो नेयं श्रुतिः मुक्तानन्द-तारतम्यं प्रतिपादयति ॥

किं च एषा श्रुतिः प्रतिपर्यायं मुक्तानन्द-तारतम्यं विदधातीति तत्र प्रमाणं उतानुवदतीति? द्वितीये येन प्राप्तम् इदम् अनुवदति तद् एवेह प्रमाणतयोपन्यसनीयं नेदं; व्यर्थत्वात् । प्रकरणे ऽन्यत्र वा एतत्-प्रापकस्यादर्शनाच् च । आद्ये


सो ऽश्नुते सर्वान् कामान्त् सह ब्रह्मणा विपश्चिता



इति मुक्तस्य ब्रह्मणा आनन्दतः परम-साम्य-प्रतिपादकोपक्रम-विरोधः । तत्र काम-शब्दोक्तान् कल्याण-गुणान् ब्रह्मणा सहाश्नुत इति गुण-प्राधान्योक्त्या तद्वत् त्व् अ-कृतं गुणिनः प्राधान्यं फलितम् ॥ गुणानाम् इहोक्तत्वात् तद्-अन्य-दिव्यात्म--स्व-रूप--विग्रह-व्यापारादि सर्वं ब्रह्म-शब्द-परामृष्टं क्षीरेण सह ओदनं भुङ्क्त इतिवत् भोग्य-साहित्यम् उच्यते । अर्थात् भोक्तृ-साहित्यम् अपि लभ्यते । उभयथा ऽपि सह-श्रुतिः भोग्यतया मुक्तस्य ब्रह्मणश् च ब्रह्मानुभवः यथा व्यापकावधि तथा गुणानाम् अनुभवो ऽपीति सिद्ध्यर्था । "न पश्यो मृत्युं पश्यति" "सर्वं ह पश्यः पश्यति" इति श्रुतो मुक्तः व्यापकावधि-ब्रह्म-दर्शित्वद् एव पश्य इत्य् उक्तः । पश्यः सर्वं ह पश्यः पश्यतीत्य् उक्त्या च "सोऽ श्नुते सर्वान्" इति श्रुत्य्-अर्थ एवोक्तः ॥

[[P37]]

इत्थम् अनुकूलत्वेन दर्शनम् एव स्वीयत्व-विशेषिततया ऽपीति "सर्वम् आप्नोति" इति वाक्येनोच्यते । स्वीयत्वं च स्वानुभाव्य-स्व-भर्तृर्-भोगाद्य्-उपकरणत्व-कृतम् । सर्वश इत्य् अनेन स्वीयत्वेन दृष्टस्य सर्वैः प्रकारैस् स्वोपयोग उक्तः । एवं च मुक्त-साक्षात्-कृते अ-खण्डे ब्रह्मणि मुक्तस्य प्रीति-मोद-प्रमोदादयो दर्शिताः । एते स्व-पित्रा सह चिरं पान्थस्य तेन सहागतस्यार्भकस्य मात्राद्य्-अ-दर्शन-कर्शितस्य पितृ-भोग्यादाव् इव इहापि यथा योग्याः


माता पिता भ्राता निवासश् शरणं सुहृत् गतिः



इति श्वेताश्वतर-बोधित-सम्बन्धानुसारेणैव मुक्तस् सर्वम् अनुसन्धत्ते पश्यति च । प्रीति-मोद-प्रमोदैः मुक्तस्य सर्व-विध-भोग-लाभो ऽप्य् अ-खण्डे ब्रह्मण्य् एवेति "सर्व-कर्मा सर्व-गन्धस् सर्व-रसः" इति रस-शब्देन ब्रह्म निर्दिष्टम् । अत एव हि


रसँ ह्य् एवायं लब्ध्वा ऽऽनन्दी भवति



इत्य् उक्तिः । ब्रह्मणो रसत्वं निरतिशय-भोग्यत्वम् । अतः एतैस् सर्वैर् अपि वाक्यैः विशदी-कृतार्थकोपक्रम-विरोधः त्वत्-पक्षे सुदुष्परिहरः ॥

तथा एकैकस्मिन् पर्याये तव यथा योग्यं पूर्व-पूर्व-मुक्तामुक्त-प्रतियोगिकानन्दोत्कर्षवत्वेन उत्तरोत्तर-मुक्तामुक्तौ द्वौ प्रतिपाद्याव् इति इत्थम् इह विधेय-भेद-निबन्धनो विंशति-धा वाक्य-भेदो ऽपि दुष्परिहरः ॥

तथा पृथक् पृथङ् निरूप्यतया तत्-तद्-वाक्यानन्तर-श्रुतस्य उद्देश्यस्याकाम-हतस्य तत्-तद्-वाक्य-स्थ-मनुष्य-गन्धर्वत्वादिना अ-विशेषणे त्वद्-अभिमतालाभः । तद्-अर्थं प्रतिपर्यायं विशेषण-विवक्षायां तत्-प्रयुक्तश् च दशधा वाक्य-भेदः । विशेष-तत्-प्रसक्तस्यापि बद्धस्य तत्-तद्-आनन्दाश्रयस्य मनुष्य-गन्धर्वत्वादिना विशेष-निर्देशे परम-प्रस्तुते मुक्ते अस्य मुक्तस्य इयान् आनन्द इत्य् अवश्य-निर्देश्यत्वात् प्रतिपर्यायं तथा ते ये शतं मुक्त-मनुष्याणाम् आनन्दाः


स एको मुक्त-मनुष्य-गन्धर्वाणाम् आनन्द



इत्य्-आदि-दशधा निर्देश-आपत्तिश् च । श्रोत्रियांशे अध्याहारेण लक्षणया वा विशेष-लाभे प्रतिपर्यायं सो ऽपि दोषः । बद्धे विशेष-निर्देशः मुक्ते सामान्य-निर्देशेति प्रतिपर्यायं शाब्द-वैरूप्यं च । अ-विशेष-श्रुत-श्रोत्रिय-वाक्यस्य प्रतिपर्यायम् अर्थतो ऽपि वैरुप्यं च । तत्-तद्-काम-हतानाम् एव भिन्नाभिन्नानन्द-परिमाणानन्द-विधेः त्वद्-अभिमततया श्रोत्रियाकाम-हत-मनुष्य-गन्धर्वाणां चेत्य्-आदि-प्रतिपर्यायं वैपरीत्येन निर्देश-प्रसङ्गश् च ॥ "स एकः", इति पूर्व-वाक्ये मनुष्य-गन्धर्वत्वादिना कीर्तित-बद्ध-मुक्त-विशेषोभय-धर्मतया प्रतिपन्नस्यानन्द-विशेषस्य "ते ये शतम्" इत्य् उत्तर-वाक्ये ऽपि तद्-उभय-धर्मत्वेनानुवादे कार्ये तद्-विहाय एकैनैव सम्बन्धिना व्यपदेशायोगश् च ॥ योगे वा परम-प्रस्तुतत्वाद् अ-व्यव-हितत्वाच् च


ते ये शतं श्रोत्रियस्याकाम-हतस्यानन्दाः



इत्य् एव निर्देश-प्रसङ्गश् च ॥

[[P38]]

अथ


ते ये शतं कर्म-देवानाम् आनन्दाः - स एक आजानजानां देवानाम् आनन्दः - यश् च श्रोत्रियो ऽवृजिनो ऽकामहतः,



इति बृहद्-आरण्यक-वाक्ये


स एको मनुष्य-गन्धर्वाणाम् आनन्दः - श्रोत्रियस्य चाकाम-हतस्य,



इति तैत्तिरीय-वाक्ये च एक-वचनानुपपत्तिश् च ॥ अ-काम-हतादि-शब्दानां मनुष्य-गन्धर्वाणाम् इत्य् अस्य चैक-धर्मि-निष्ठतया तव निर्निबन्धन-वचन-वैरूप्य-नियामकाभावात् । अनेक-प्रतियोगिकानेक-निष्ठानन्द-प्रतिपादने च शब्द-स्वारस्य-भङ्गश् च । त्वन्-मते हि मुक्ता मुक्तौ द्वाव् अपि मानुषादि-शब्दैः आनन्द-प्रतिकोटि-भूतौ निर्दिष्टौ । तद्-आधार-भूतौ च मनुष्य-गन्धर्वाव् अ-काम-हतौ द्वाव् इति प्रतियोग्य्-आधार-भेद-स्फुटः । देव-दत्तो धनिको यज्ञ-दत्तश् चेत्य् अत्रेव इहापि विशेष्य-भेद एव च शब्दस् स्व-रसः । तत्र घटः पटाद् भिन्नः कुड्याच् च, कुड्य-भिन्नो घटः पटश् चेति एक-निष्ठानेक-प्रतियोगिक-वस्तु-प्रतिपादनेनानेक-निष्ठैक-प्रतियोगिक-वस्तु-प्रतिपादनेन वा लोके च शब्दः स्व-रसः दृष्टः । तव च तु वसिष्ठो ब्रह्मिष्ठो ऽरुन्धती-पतिश् चेत्य् अत्रेव इह च शब्दो न तथेति प्रतिपर्यायं च शब्द-स्वारस्य-भङ्गो ऽपि दुष्परिहरः ॥

किं च "स एकः" इत्य्-आदिषु एक-शब्दस्य एकदेश-वाचित्वे पूर्व-पूर्वाच् छताधिकानन्दत्वम् उत्तरोत्तरस्याभिमतं न सिद्ध्येत् । मनुष्य-गन्धर्वानन्दैक-देश एव मनुष्यानन्द-शतकस्यापि निमग्नत्वालाभात् । एकत्व-सङ्ख्या-वाचित्वे "श्रोत्रियस्य च" इत्य् अनेन तस्य मुक्ताव् अपि तावान् एवानन्द इति तस्य मुक्त्य्-अभिलाषाद्य्-अनुदयस् स्याद् इति प्रतिपर्यायम् इदम् अपि दोष-द्वयं प्रसजेत् ॥

अपि च मनुष्याणां मनुष्य-गन्धर्वानन्द-प्राप्तिः फलम् इत्य् उत्तरोत्तरम् एवं क्रमो ऽभिमतः, उत मनुष्याणां मनुष्यानन्द एव फलम् इति तथाक्रमो वा? आद्ये प्रजा-पतेः ब्रह्मानन्द-प्राप्तिः फलं स्यात् । तच् च विरुद्धम्; जीवस्य सतः प्रजा-पतेः ब्रह्मानन्द-प्राप्त्य्-अ-योगात् । योगे वा किम् अपराद्धं यज्ञादि-परिकर-परिकर्मित-निदि-ध्यासनाभ्यास-निर्मली-कृतान्तः-करणैर् अन्यैः कर्म-बद्धैः? ब्रह्म-विद्यायां च मनुष्याद्य्-अ-विशिष्टे ऽपि

[[P39]]


ब्रह्माद्यास् स-कला देवाः मनुष्याः पशवस् तथा ॥

विष्णु-माया-महा-वर्त-मोहान्ध-तमसा ऽऽवृताः ॥

ततो हृतेषु वेदेषु ब्रह्मा कश्मलम् आविशत् ।

अहो बत महद्-दुःखं वेद-नाशन-जं मम ॥

को हि शोकार्णवे मग्नं माम् इहाद्य समुद्धरेत्




तवान्तरात्मा मम च ये चा ऽन्ये देहि-संज्ञिताः ।

सर्वेषां साक्षि-भूतो ऽसौ न ग्राह्यः केनचित् क्वचित्




प्रजापतिं च रुद्रं चाहम् एव सृजामि वै ।

तौ तु मां न विजानीतो मम माया-विमोहितौ ॥




चतुर्-मुखायुर् यदि कोटि-वक्त्रः भवेन् नरः क्कापि विशुद्ध-चेताः ।

स ते गुणानाम् अयुतैकम् अशं वदेन् न वा




यं न देवा न मुनयो न चाहं न च शङ्करः ।

जानन्ति




अ-शुद्धास् ते समस्तास् तु ब्रह्माद्याः कर्म-योनयः



इत्य्-आदिभिस् तन्-माहात्म्यावगमात् ॥

द्वितीये प्रथम-पर्याये "श्रोत्रियस्य चाकाम-हतस्य इति वाक्य-कल्पनाक्लेशः । ब्रह्म-पर्याये तद्-आनन्दाधिकारि-श्रोत्रियान्तर-कल्पना-क्लेशश् च । चतुर्-मुखाद् उत्कृष्टस्य अधिकारिणः तव दुर्लभत्वं च ॥

किं च "तं प्रजापतिर् अब्रवीत्" इत्य्-आदौ चतुर्-मुखे प्रसिद्धतर-प्रजापति-शब्दस्य दक्षादि-परत्वं हि तव कल्पनीयम् । तच् च प्रसिद्धि-प्राचुर्योपोद्बलिताबाधित-श्रुति-बाधेन [[??]]प्रसिद्धार्थ-परित्याग-दोषेण च नोन्मज्जति । झटित्य् उपस्थित एव शब्दार्थो वाक्यार्थान्वयी इति उपांशु-याजे पौर्णमासी-सम्बन्धस्य वाचनिकत्व-सिद्धये यतमानानां फणिति-विरुद्धम् अपि तत्-कल्पनम् ॥

"स एको ब्रह्मण" इत्य् अत्र ब्रह्म-शब्दश् चतुर्-मुख-पर इति कल्पनम् अपि प्रामाणिक-ब्रह्मोपस्थापक--ब्रह्म-श्रुति-विरोधाद् अ-युक्तम् । संसृताव् एतस्यैवानन्दस्य अन्यानि भूतानि मात्राम् उपजीवन्ति"[[??]] इत्य् उक्तम् अर्थं मानुषादि-चतुर्-मुखान्तेषु प्रदर्श्य सामान्येन प्रतिपर्यायं मुक्ते तत्-तद्-आनन्दान्वयोपपादन-मुखेन "स एको ब्रह्मण" इति पर्याये यथा सर्वो ऽप्य् आनन्दः ब्रह्मानन्दैक-देशः एवं मुक्तानन्दे ऽप्य् एकेदेश[[??]] इति "सो ऽश्नुते" इति प्रक्रान्तम् एव मुक्तस्य परम-साम्यम् उपपादयन्त्या ऽनया श्रुत्या उक्त-चत्वारिंशद्-अधिक-दोष-शत-दुष्ट-वाक्यार्थ-पर्यालोचनेन


ब्रह्मणस् सायुज्यँ सार्ष्टिताँ सलोकताम् आप्नोति



इति स्पष्टतयैव श्रुत्यन्तर-बोधित-फल-भूम्ना ऽपि विरुद्धम् ॥

खेतराधिकरण-दैव-हतकत्व-कृत-स्वात्यन्त-फलत्वाद् इति सूत्र-खण्डो ऽपि विरोधाद् एव तव फल-सङ्कोचाव् अहम्-आनन्द-तारतम्यं यदि मुक्ताव् अप्य् अभ्युपैयाषि तदा "विकल्पो ऽविशिष्ट-फलत्वात्" इति सूत्र-व्याकोपश् च । साध्य-भेदे साधन-विकल्पायोगात् । "एकार्थास् तु विकल्पेरन्" इति हि भगवान् जैमिनिर् असूत्रयत् । "अ-विशिष्ट-फलत्वात्" इति सूत्र-खण्डो ऽपि विरोधाद् एव तव फल-तारतम्य-वादिनः अन्-उपपन्नः । विशिष्ट-फल-कामस्य नृ-सिंहाद्य्-उपासनम् अपीति तस्मिन् व्यवस्थित-विकल्प-परतया सूत्र-योजनात् । "हृद्य् अपेक्षया तु" इति सूत्रे मनुष्याणाम् अपि सर्वोपसनाधिकारावगमेन अधिकारि-विशेषम् अन्-अधिकृत्यैव तत्-तद्-उपासन-विधानेन च तत्-तद्-विद्यासु निर्निबन्धनतयैव व्यवस्थित-विकल्पनस्याप्य् अन्-उत्थितेश् च । अतः श्रुतिर् एषा न आनन्द-तारतम्ये प्रमाणम् ॥

यश् चात्र आधुनिकानाम् उपक्रम-विरोधादि-दूषण-परिहरणोद्यमः सो ऽयं भीष्मादिषु हतेष्व् अपि धृतराष्ट्रस्य दुर्बुद्धेः शल्येन पाण्डव-पराजयोद्यम-तुल्यः । तथा हि – यस् सन्दर्भः न्याय-विलेखन इव शब्द-रचनायाम् अप्य् अ-कुशलः तत्र शब्दो नानुवादार्ह इति अर्थत एव सो ऽनुवाद्य इति हि प्रामाणिकानां सरणिः तत्र "सो ऽश्नुत" इत्य् अत्र मुक्तस्य न साम्यावबोधः; "न तत्-सम" इत्य्-आदि-विरोधात् । अतो नोपक्रम-विरोध इति यत् प्रथमम् उक्तं तद्-अ-युक्तम् । "न तत्-समश् च" इत्य्-आदेः चित्त्वादिना ऽपि सम-निषेध-कत्वे जीवानाम् अ-चित्त्वापत्तेः । यदि प्रमाण-सिद्ध-धर्मेतर-धर्मेण जीवे न तत्-समश् चेत्य् उक्तिः ; तर्हि "परमं साम्यम् उपैति" इति श्रुति-सिद्ध-धर्मेतर-धर्मेणेत्य् अपि तुल्यम् । स च


सर्वं ह पश्यः पश्यति सर्वम् आप्नोति सर्वशः



इति श्रुति-विशदी-कृतः । प्रीति-मोद-प्रमोदैः ब्रह्मण इव स्व-भोग्यत्वेन ब्रह्म-तद्-गुणयोः अनुभव-रूप एव धर्मः । स च "सो ऽश्नुते" इत्य् उक्त इति दुरुद्धर एव तवोपक्रम-विरोधः ॥

"यदा" इत्य्-आदि-श्रुतेर् अयम् अर्थः । यदा- उपासन-दशायां पश्यः - उपासक-रुक्म-वर्णं पुरुषं कर्तारम् - सर्व-कार्य-कारण-भूतम् ईशं सर्व-नियन्तारं ब्रह्म-योनिम् - स्व-सङ्कल्प-विधेयैव प्रकृति-बृंहण-हेतु-भूतम् पश्यते उक्तैर् आकारैः दर्शन-समानाकारतया अनुभवति । तदा - तद्-अनन्तरम् एव । विद्वान् - उक्त-विधया ब्रह्म-समान-वेदनवान् सन्, ब्रह्म यथा इत्थं यावद् आत्म-भावि-वेदनवत् तथा मुक्तो ऽपीत्थं यावद् आत्म-भावि-वेदनवत् तया ऽनेन वेदनेन अ-न्यूनानतिरिक्तं साम्यम् उपैतीति इत्थं स्व-बोधित-विशेष-मुखेनैव परम-साम्य-श्रुति-प्रवृत्त्या


निर्दुःखित्वं परानन्दो लिङ्ग-भङ्गस् समामता



इति त्वद्-व्याख्यान-मुख-निरीक्षणेन नास्यास् सङ्कोचो ऽस्माभिर्[[??]] अङ्गीकार्यः । त्वद्-व्याख्यानम् अपि निर्दुःखित्वं लिङ्ग-भङ्गः इत्य् उक्त्या मुक्तानाम् अन्योन्य-साम्यम् एव प्रतिपादयति न तु ब्रह्मणा । अत उक्त-विधम् एव ब्रह्मणा मुक्तस्य परम-साम्यम् । अनयैव "न तत्-समश् च" इत्य् अस्यास् सङ्कोचः । "मम साधर्म्यम् आगताः" इत्य्-आदयो ऽपि परम-साम्य-श्रुतेर् एवोपबृंहण-भूताः । अतो नेह सामान्य-विशेष-न्याय-प्रसरः ॥

[[P41]]

तव जनन-व्यथा-राहित्येनैव मुक्तस्य साधर्म्य-पर्यवसाने तस्य परानन्दो ऽपि न सिद्ध्येत् । तत्-सिद्धिर् यदि ते प्रमाणान्तरेण तर्ह्य् अ-खण्डानुभवतः परम-साम्यम् अप्य् उक्त-विधया स्व-वाक्यतः समान-प्रकरण-स्थ-वाक्यतश् चेति सन्तोष्टव्यं बुद्धिमता । एवं च तट-स्थ--स्व-रूप--लक्षणतस् साम्यम् एव "न तत्-समश् च" इत्य् अनेन निषेध्यम्, न आनन्दतः ॥

ननु स्व-रूप--लक्षण-भूतो निरतिशयानन्दः कथम् अन्यत्र व्यभिचरितस् स्यात् इति चेत् — न; दिव्यात्म--स्व-रूप--गत-निरतिशयानन्दत्वस्य स्व-रूप--लक्षणत्वे ऽपि "आनन्दं ब्रह्मणः –" इति श्रुति-बोधित-धर्म-भूतानन्दस्यातथात्वात् । सुखानुभव एव हि "ब्रह्मण आनन्दः", "कं ब्रह्म खं ब्रह्म", "यत्र नान्यत् पश्यति", इत्य्-आदि-श्रुति-सिद्ध-निरतिशय-विपुल-सुखत्व-योगि-भूमैव हि सुखम् । तम् एवाविकलम् अनुभवतो मुक्तस्य स एवानुभवः ब्रह्मण इवानन्दः । स चान्यूनानधिक इति हि परम-साम्य-श्रुतिर् बोधयतीति एवं भूतं भोग-साम्यं "न तत्-समश् च" इत्य्-आदि-श्रुतिर् न निषेद्धुम् अलं भिन्न-विषयकत्वात् ॥

अत एव हि इत्थं भोग-साम्यम् एव "भोग-मात्र-साम्य-लिङ्गाच् च" इत्य् असूत्रयद् भगवान् बादरायणः । तस्यान्यथैवार्थ उक्त इति चेत् सत्यम्; स न तस्यार्थः सूत्र-कृद्-अन्-अभिमतत्वात् । सूत्र-प्रवृत्तिर् एव हि त्वद्-अर्थस्य तद्-अन्-अभिमततां स्पष्टयति । प्रथमं तावत् "दर्शयतश् चैवं प्रत्यक्षानुमाने" इत्य् एतत् सूत्रं न पृथग् अधिकरणतया व्याख्येयम् पूर्वोक्त एव अर्थे प्रमाणान्तरोपन्यसन-परच-शब्दावरोधेन पूर्व-सूत्र-प्रतिपन्नार्थ-पर-गुण-सूत्रत्वावगमात् । अत्र ब्रह्म प्राप्तानां मुक्तानां भोगादिना वृद्धि-ह्रास-निरासात् अस्ति शास्त्रादि-सङ्गतिर् इत्य् उक्तवान्, जयतीर्थयतिर् इह प्रष्टव्यः । भोग-शब्दः किं ब्रह्म-व्यतिरिक्त-विषयानुभव-परः उत ब्रह्मानुभव-पर इति? नाद्यः । "यत्र नान्यत्" इत्य्-आदिनोक्तं निरतिशय-विपुल-सुख-रूपं भूमानम् आविर्भूत--स्व-रूपतया तद्-भोग्यतैक-वेषेण मुक्तेन स्वात्मानम् एव परमात्मानं सर्व-विध-भोग्यत्वेन "आत्म-रतिर् आत्म-क्रीड आत्मानन्दः" इत्य्-आदिनोक्त-विधया स्वात्मनैवानुभूय वर्तमानस्य ब्रह्म-व्यति-रिक्त-विषयानुभवाप्रसक्तेः ॥ जक्षणादयश् च स्वात्म--स्व-रूपवत् परमात्मन एव भोगोपकरण-भूतास् सन्तः परमात्मानुभव-प्रकार-भेदा इति पूर्वम् एवोक्तम् ॥

[[P42]]

द्वितीये निरतिशय-विपुलम् एव सुखं सर्वदा सर्वेषाम् अप्य् अनुभाव्यम् इति वृद्धि-ह्रासयोः कारणाभावात् । प्रकृतो मुक्त एव विषयः । सः वृद्धि-ह्रासवान्न् एवेति सन्देहस्याप्य् अन्-उत्थितेः । अत एव लोक-दर्शनम् अ-लौकिकत्वं च सन्देह-बीजम् इत्य् अपि भग्नम् । ब्रह्म-व्यति-रिक्त-विषयस्यैव त्वया लोक-दृष्टत्वात् तत्र च तद्-अ-प्रसक्त्य्-उक्तेः ॥

अत एव न पूर्व-पक्षोत्थितिश् चं । मुक्ते श्रुत-साम-गानादि-ब्रह्मानन्दानुभवाकारतया फलम् एव । तस्य साधनत्वेन उपासनतयोक्तिर् अपि पूर्व-पक्ष-सिद्धान्तयोर् अ-सम्बद्धा । साधन एवोपासन-शब्द-प्रसिद्धि-प्राचुर्यात् ।


हरेर् उपासना चात्र सदैव सुख-रूपिणी ।

न तु साधन-भावेन सिद्धिर् एवात्र साध्यते ॥



इति स्वयम् एव सिद्धि-शब्द-व्यवहृतस्य साधनाभिधायिना व्यवहारासम्भवात् ॥

किं चात्र सिद्धान्तो ऽप्य् अ-सम्बद्धः । मुक्ते "कादाचित्क-विशेषस् तु" इति कौर्म-वचन-बोधित-भोग-विशेष-सत्वे "नापत्तिर् न विपत्तिः" इति त्वत्-कल्पित-श्रुति-बाधात् तद्-अ-बाधे च व्यर्थम् एव कौर्म-वचनं स्यात् । बहु-विध-न्यूनाधिकानन्दानाम् आत्मनां ऐकाधिकरण्य-कृतासङ्कुचित-संसार-समान-धर्मतायां कियती स्व-गतापत्ति-विपत्ति-शब्दित-वृद्धि-ह्रास-कृता संसार-समान-धर्मता । यदि सा न दुःख-करी तर्हीयम् अपि तथेति विजानीहि । निर्दुःखस्य मुक्तस्य परानन्दाधिक्य-दर्शनाद् इव स्व-गत--वृद्धि-ह्रासाभ्याम् अपि दुःखाद्य्-अ-प्रसक्त्या विफलश् चेह तन्-निरासः । एकस्यैव सुखादि-वृद्धिः उक्त-प्रत्यक्ष-श्रुति-तद्-उपबृंहण-मोक्ष-धर्म-ब्रह्मवैवर्तादि-विरुद्धेति चेत् — सामान्येन विज्ञान-घनत्वेन अपहत-पाप्मत्वादि-गुणाष्टकवत्त्वेन च प्रत्यक्ष-श्रुत्याद्य्-अवगतानां तथैवाविर्भूत--स्व-रूपाणां स्व-रूप--तारतम्य-पर्यवसितानन्द-तारतम्य-कथा ऽप्य् उक्त-विधानेक-श्रुत्य्-आदि-विरुद्धेति तुल्यम् । अतो विफलम् इदम् अधिकरणम् ॥

किं च कौर्म-वचन-मूल-भूतेन तन्-मूलकेन च महतां प्रत्यक्षेण वृद्ध्य्-आदेर् एव सिद्ध्या कथं तव महतां प्रत्यक्षेण वृद्ध्य्-आद्य्-अभावस्य सिद्धिः? शब्दैक-समधिगम्ये ऽर्थे प्रत्यक्षाद्य्-उदाहरणम् अप्य् अ-सम्बद्धम् । स्वार्थ-बोधे न्याय-मात्र-सापेक्षायाश् श्रुतेः प्रत्यक्षाद्य्-अनपेक्षत्वात् । सूत्रे ऽपि न तन्-निबन्धन-सम्भवः; तत्-सापेक्षत्वे श्रुतेर् अ-प्रामाण्यापत्तेः ॥

[[P43]]

यच् च मुक्तो न वृद्ध्य्-आदिमान् तत्-कारण-शून्यत्वात् इत्य् अनुमानात् वृद्ध्य्-आद्य्-अभाव-सिद्धिर् इत्य् उक्तम्, तच् च त्वदीयम् उक्तो वृद्ध्य्-आदिमान् आनन्द-तारतम्यवत्त्वाद् इत्य् अनुमानेन हतम् ॥ किं च त्वदीयम् उक्तो न सुख-वृद्ध्य्-आदि-कारण-शून्यः कौर्म-वचनतः प्रामाणिक-भोग-विशेषवत्त्वात् इत्य् अनुमानेनासिद्ध एव त्वद्-धेतुः ॥

न चेमाम् एवाशङ्कां परिहर्तुं "भोग-मात्र-साम्य-लिङ्गाच् च" इति सूत्रम् इति वाच्यम्; अ-खण्ड-ब्रह्मानुभव-रूप-भोग-मात्रे सर्व-मुक्त-साम्य-परेणानेन तच्-छङ्कायाः परिहारात् ।


एतम् आनन्दमयम् आत्मानम् आविश्य न जायते म्रियते न हीयते न वर्धते



इत्य् अस्याः श्रुतेः "नापत्तिर् न विपत्तिः" इत्य् अस्याश् च सोपबृंहणायाः स्व-रूपाविर्भावतः प्राप्त-ब्रह्मानुभव-रूपानन्दस्य पुनर् नापत्तिर् न विपत्तिर् न हीयते न वर्धते इत्य् अर्थकतया अन्यथासिद्धतया कादाचित्क-विशेष-कृत-वृद्धि-ह्रास-निषेधाबोधनेन मदीयानुमान-द्वये ऽपि त्वदीय-श्रुति-बाधाप्रसक्तेः ॥


एतम् आनन्दमयम् आत्मानम् उपविश्य



इत्य् अस्य आत्मानम् अनुभूयेति ह्य् अर्थः । अन्यथा नित्योपविष्टे इदानीम् उपविश्येत्य् अ-योगात् । तस्मात् तस्यैवानुभवस्य प्राग् एव प्राप्तस्य पुनर् नापत्तिर् न विपत्तिर् इत्य् एवार्थः । अतस् त्वद्-अभिमत-वृद्धि-ह्रासाभाव-रूप-साम्यस्य मुक्ताव् अपि ब्रह्म-व्यति-रिक्त-विषयानुभव-रूप-भोगवताम् अ-सम्भवात् । भोग-मात्रस्य विशेषे सत्य् अपि मुक्तस्य साम्यम् एव न भोग-विशेषः तद्-वृद्ध्य्-आदौ कारणम् इत्य् अत्र लिङ्गम् इति सूत्रार्थोक्तिः तेनोक्ताशङ्का-परिहारोक्तिश् चायुक्ता ॥

मात्र-शब्दस्यात्र स्व-योग्य--विषय-भोगार्थक-भोग-पदान्वितस्य अन्न-मात्रं भुक्तम् इत्य्-आदिष्व् इव सामान्यार्थकत्वम् अङ्गीकृत्य सत्य-कामत्वादिकम् अपि स्व-योग्य--विषय-भोग-पर्यवसितम् इत्य् अभ्युपगच्छतस् तव मुक्ताव् अपि संसृताव् इव जगद्-व्यापाराप्रसक्त्या "जगद्-व्यापार-वर्जम्" इति सूत्रम् अपि तव निरर्थकम् । प्रतिकूलं च । जगद्-व्यापार-तत्-सम-नियत-धर्मातिरिक्त-धर्मेण परम-साम्यस्यैव तेन सिद्धेः । अतः अन्-उपपन्नतैक-वेषा त्वद्-अधिकरण-रीतिः बादरायणानभिमतेति अ-खण्ड-ब्रह्मानुभव-रूप-भोग-साम्यार्थकम् एव "भोग-मात्र-साम्य-" सूत्रम् । तम् एवार्थं "यदा पश्यः" इति परम-साम्य-श्रुतिर् बोधयतीति तत्-समानार्थो ऽयं "सो ऽश्नुते" इत्य् उपक्रमः ॥ तेन दुरुद्धर एव तवोपक्रम-विरोधः ॥

[[P44]]

यतो निरतिशयानन्दः परम-साम्य-श्रुति-सिद्धः न ब्रह्म--स्व-रूप--लक्षणान्तर्गतः अतो न तन्-मुखेन त्वद्-उक्तातिव्याप्तीनाम् अवकाशो ऽपि । निरुपपदानन्दमय-शब्दस्य निरूपाधिकानन्दमयत्वार्थकत्वेन "स एको ब्रह्मण" इति पर्याये ऽपि प्राचीनाभ्यस्त-यावद्-आनन्दानां मुक्तानन्दे ऽप्य् एकदेशत्वोक्त्या "यतो वाच" इत्य् उक्तापरिच्छित्तिर् मुक्तानन्दे ऽप्य् अविशिष्टेत्य् एव निरूपाधिक-विपश्चित्त्वादि-समानाधिकरण-निरूपाधिकानन्द-योग-कृतम् आनन्दमयत्वं बद्ध-मुक्त-नित्य-व्यावृत्तम् एवेति तेभ्यो ऽन्यः परमात्मेति मदीयानन्दमयाधिकरण-निष्कर्षात् न तेष्व् अन्यतमस्य तद्-अधिकरण-विषयता-प्रसक्तिर् अपीति परिशीलित "नेतरो ऽनुपपत्तेः" इति सूत्र-भाष्यः नैवम् उपपादयितुं प्रभवति । निरूपाधिकत्व-कृत-निरतिशय-दशाशिरस्कानन्दाभ्यास एव "आनन्दमयो ऽभ्यासात्" इति सूत्रितः । मुक्तानन्दाभ्यासस् तु निरूपाधिकत्व-कृत-निरतिशय-दशाशिरस्को नेत्य् एव वैषम्यम् । मदीय-भाष्ये


परिमित-सुख-लव-भागिनि जीवात्मनि



इत्य् उक्तिः बद्धम् अवलोक्य न मुक्तम्; तस्यानन्दतः परम-साम्योक्तेः ॥

यच् च आनन्दमयः परमात्मा अनन्याधीनत्वात् इत्य् एवालम् न त्व् अनन्याधीनानन्दत्वाद् इति, तत्र विशेष्यांश-वैयर्थ्याद् इत्य् उक्तं तद् अप्य् अ-भद्रम् । तावन्-मात्रस्य आनन्दादि-गुणेष्व् एव व्यभिचारात् । तेषाम् आश्रयाधीनत्वे ऽपि आश्रयस्य तन्-नित्यत्वादेश् च तन्-नित्येच्छा ऽऽश्रयत्ततया अन्याधीनत्वापत्तौ तद्-विशिष्टान्यान् अधीनत्वेन आश्रयादिषु यथा ऽनन्याधीनत्व-निर्वाहः तथा आनन्दादि-गुणेष्व् अपीति नात्र कुचोद्यानाम् अवकाशः । मुक्त एव व्यभिचाराभावाय अनन्याधीन-पदं आनन्दस्यानन्याधीनत्वं नाम निरूपाधिकत्व-कृत-निरतिशय-दशाशिरस्कत्वम् । एवं विधानन्दो भगवत्य् एवेति नान्यस्य जगद्-व्यापारादि-प्रसक्तिर् अपीत्य् अतो मुक्तस्य निरतिशयानन्दत्वे न को ऽपि विरोधः ॥

न केवलं "सो ऽश्नुते" इत्य् उपक्रम-विरोधाद् एव अत्र मुक्तानन्द-तारतम्यस्य अ-विवक्षितता, किं तु "सैषा ऽऽनन्दस्य" इति वाक्ये विचार्यत्वेन ब्रह्मानन्दस्यैव प्रतिज्ञातत्वेनापि । अत एव "स एको ब्रह्मण" इत्य् अत्र परमात्मानन्द एव स्वान्तर्गतैक-लवांश-मुखेन निगमितः ॥

यद् अत्र पर-मतम् "सैषा ऽऽनन्दस्य" इत्य् अनेन ब्रह्मानन्द-विचारो न प्रतिज्ञातः किं तु


रसँ ह्य् एवायं लब्ध्वा ऽऽनन्दी भवति



इत्य् उक्तानां अ-परिच्छिन्नानन्दत्व-शङ्का ऽऽपनोदनाय मुक्तानन्द-विचार एव । "युवा स्यात्" इत्य्-आदिना "स एको ब्रह्मण" इत्य् अन्तेन मानुषादि-ब्रह्म-पर्यन्तम् उक्तानन्दे-यत्ता-प्रतिपादनस्य क्रियमाणत्वात् ॥ अत एव "स एको ब्रह्मण" इत्य् अत्र परमात्म-निगमनस्य अन्-अपेक्षितत्वं च ॥

[[P45]]


स एको ब्रह्मण इति वाक्ये वेधाः प्रतीयते ।

प्रायः[[??]] पाठानुरोधेन हरि-नामतः[[??]] सौख्यतः ॥



इति यद् उक्तं तद् अप्य् एकार्थत्व-कृतैक-वाक्यताम् उपगतैतच्-छ्रुत्य्-उपक्रमादि-विरुद्धतया श्रुति-हिंसन-मात्रम् । इयं च आनन्द-वल्ली "युवा स्यात्" इत्य् आरभ्य "स एको ब्रह्मण" इत्य् अन्ता । "यतो वाचो निवर्तन्ते" इत्य्-आदिक "न बिभेति" इत्य् अन्त-वाक्येन उक्त-वक्ष्यमाण-वाङ्-मनसापरिच्छेद्यत्वोपष्टब्ध-निरूपाधिकत्व-विशेषित-निरतिशय-दशाशिरस्कं ब्रह्मानन्दं परिमित-सुख-लव-भागिनि बद्धे भगवद्-अधीन-निरतिशय-सुख-भागिनि मुक्ते नित्ये च अ-सम्भावितम् आनन्दमयस्य उक्त-सर्व-विध-प्रत्यग्-आत्म-विलक्षण-ब्रह्मत्व-सिद्ध्य्-अर्थं मानुषानन्दम् आरभ्य शत-गुणितोत्तर-क्रमेणाभ्यस्य प्रदर्शयन् "प्रकरणात् प्रधानस्य" इति न्यायात् परम-पुरुषम् एव समाभ्यधिक-राहित्य-निदान-भूतानन्याधीन-ज्ञानानन्दाद्य्-अनवधिकासंख्येय-कल्याण-गुणैः निरतिशय-प्रकर्षवत्त्वाद् अपि वस्त्व्-अपरिच्छित्य्-अभिधाय्यनन्त-पद-घटितसत्यादि-वाक्य-प्रतिपन्न--स्व-रूप--लक्षण-लक्षितम् आनन्दमयम् एव


तस्माद् वा एतस्माद् विज्ञानमयात् अन्यो ऽन्तर आत्मा ऽऽनन्दमयः



इति वाक्य-प्रतिपन्नम् आसाद्य विश्रान्ता ॥ अत्र मुक्तानन्दोत्कर्ष-कथनं तु प्राक्तनानन्दोत्कर्ष-कथनवत् प्रशंसायां द्वार-मात्रम् । ब्रह्मानन्दानुसन्धायि-मुक्तानन्दस्य चतुर्-मुखाद्य्-आनन्दाद् उत्कर्षे कथिते तस्य ब्रह्मानन्दोत्कर्ष-कथन-रूपत्वात् ॥

एवम् एकार्थत्व-कृतातिसरल-प्रवृत्तिकैक-वाक्यत्व-भञ्जनेन अत्र प्रसक्ति-गन्ध-रहितोक्त-चत्वारिंशद्-उत्तर-दोष-शतक-दुष्टम् उक्तानन्द-तारतम्योपपादनाग्रहेण प्रसक्तम् इह बहु-मुखं वाक्य-भेदं विचारित-पूर्व-मीमांसा-रीतिर् न वक्तुम् अर्हति ॥

यद्य् अप्य् उक्तं न्याय-सुधायाम् — "नन्व् एवं वाक्य-भेदो दोषस् स्यात्" इत्य् आशङ्क्य


नैवम्; ज्ञापक-सद्भावात् । च शब्दो ह्य् अयं समुच्चयस्य द्योतकः प्रतीयते



इति । तथा ऽपि तद् एव वाक्यम् अ-युक्तम् इति ब्रूमः । प्रसिद्ध-वैदिक-रीतिम् अनुसृत्य विनैव वाक्य-भेदं प्रकृतार्थोपपादन-सम्भवे च शब्दो ऽस्तीत्य् एव बहु-मुख-वाक्य-भेदम् अपि सोढ्वा अ-प्रकृताप्रसक्तोपक्रमादि-बाधितम् उक्तानन्द-तार-तम्य-विधेः मीमांसक-पथ-विरुद्धत्वात् ॥

[[P46]]

यदि मुक्त-सामान्ये तत्-तद्-आनन्दवत्ता-मात्रानुवादि-वाक्य-गत-च-शब्द-श्रुति-बलाद् एव वाक्य-भेदम् अङ्गीकृत्य मुक्तानन्द-तार-तम्य-विधिम् अनुमन्यसे, तदा किम् अपराद्धं पृथक् पद-श्रुतिमद्भिः पृथग् आख्यात-युक्तैर् अष्टा-कपालादि-वाक्यैः । तत्रापि निरपेक्षाष्टा-कपालादि-संस्कृत--तत्-तत्-पुरोडाश-द्रव्यक--तत्-तद्-अपूर्वेष्टि-विधिर् इति तान्त्रिकाः किम् इति नोक्तवन्तः । अतो ऽनुवाद-गताष्टा-कपालादि-पद-श्रुतिवत् पृथग् आख्यात-श्रुतिवच् चायम् अपि च शब्दो ऽनुवाद-गतः न वाक्य-भेदम् आपादयेत् ॥

यच् चात्र परस्य मते - अ-मुक्त-मानुषादिषु उत्तरोत्तरम् आनन्द-तार-तम्य-विधिवत् मुक्तेष्व् अप्य् उत्तरोत्तरम् आनन्द-तार-तम्य-विधिर् अवश्यम् अङ्गीकार्यः ।


स यो मनुष्याणां राद्धः समृद्धो भवति अन्येषाम् अधिपतिः सर्वैर् मानुष्यकैर् भोगैस् सम्पन्नतमः स मनुष्याणां पर आनन्दः"




युवा स्यात् साधु युवा ऽऽध्यायकः



इत्य्-आदि-बृहद्-आरण्यक--तैत्तिरीयक-वाक्ययोः मुक्तामुक्तोभय-प्रक्रमेणैव आनन्द-तार-तम्य-विधौ प्रवृत्तत्वात् ॥

अत एव न्याय-सुधायाम्–


राद्ध-शब्दोक्त-सम्यक्-सिद्धत्वस्य समृद्ध-शब्दार्थस्य च मुक्ताद् अन्यत्र दुःखादि-सम्भिन्ने बाधात् अन्येषाम् अधिपतिर् इत्य् अस्य मुक्तामुक्त-साधारण्याच् च साधु-शब्द-निर्दिष्ट-ब्रह्म-योग-निमित्तेन "यु मिश्रणे”, "युजिर् योगे" इति वा धातोः "अन्येभ्यो ऽपि दृश्यते" इति क्वनिपि व्युत्पन्नेन साधु-युव-शब्देन ब्रह्म-प्राप्तिमतो मुक्तस्य निर्देशात् तस्येयम् इत्य् अंशस्य बद्धावस्थ-जीव-परत्वाच् च ॥ तथा च "ते ये शतम्" इत्य्-आदाव् अपि मानुषादि-शब्दैः बद्ध-मुक्तावस्थाव् उभाव् अपि परामृश्येते इत्य् अनुगृहीतम्



इति; तद् अपि प्राग् एव "युवा स्यात्" इत्य्-आदेः त्वद्-अभिमतार्थ-कल्पकाभावस्य कल्पितानाम् अपि बद्ध-साधारण्यस्य प्रसिद्धार्थ-त्यागे रथ-काराधिकण-विरोधादेश् चोपपादनेन बृहद्-आरण्यक-तैत्तिरीयकयोः मुक्तामुक्त-क्रमस्यैव निर्मूलिततया तन्-मुखेन मुक्तानन्द-तार-तम्य-वार्तायोगोपपादनेन निरस्तम् ॥

किं च अमुक्तेष्व् अपि उत्तरोत्तरानन्द-तार-तम्यं न विधेयम्; पूर्व-पूर्व-पर्यायोक्तेभ्यः उत्तरोत्तरोक्तानां प्रमाणान्तर-सिद्धोत्कर्षवतां तत्-सामर्थ्यातिशय-लब्ध-साधन-तार-तम्येन फल-तार-तम्यस्य न्यायत एव सिद्धत्वात् । न्याय-लब्धे च न विधेस् तात्पर्यम् इति हि तान्त्रिकाः ॥

अत एव "अग्निहोत्रं जुहुयात् स्वर्ग-कामः" इति वाक्यस्य न स्वर्ग-प्राप्तौ व्यापारः । "तत् सर्वार्थम् अन्-आदेशात्" इति विश्वाजिद्-अधिकरण-पूर्व-पक्ष-न्यायेनैव सर्व-फल-साधारण्येन स्वर्ग-प्राप्तेः । नापि स्वर्गेतर-परिसङ्ख्यायाम्;


सस् स्वर्गस् स्यात् सर्वान् प्रत्यविशिष्टत्वात्



इति तत्-सिद्धान्त-न्यायेनैव तस्या अपि लाभाद् इति हि तेषां सरणिः । विधि-प्रत्यवत्य् एव[[??]] चेद् एवम् तद्-रहिते ऽत्र प्रत्युत पूर्व-पूर्वस्माद् उत्तरोत्तर-संसार्य्-आनन्दाधिक्य-कीर्तनवत् पूर्व-पूर्वस्माद् उत्तरोत्तर-मुक्तानन्दोत्कर्ष-कीर्तन-लेश-विधुरे कथं तद्-विधि-सम्भवः ?

[[P47]]

तस्माद् इह पूर्व-पूर्व-संसार्य्-आनन्द-शीकर-सागर-स्थानीय-मुक्तानन्दस्य "सो ऽश्नुते" इत्य्-आदि-वाक्य-प्राप्तस्य अवयवशो ऽनुवाद-मुखेन मुक्तानन्द-कन्दल-स्यन्दोह-मूल-कन्दस्य ब्रह्मानन्दस्यैव प्रशंसां कुर्वन् तन्-मुखेन सर्व-विध-प्रत्यग्-आत्म-व्यावृत्त-परम-प्रकृत-प्राप्य-भूतानन्दमयस्य निरवधिक-निरतिशयानन्द-प्रचुरत्व-रूपेकार्थ्य-कृतम् "एकम् एव" इतीदं वाक्यं सम्भवत्य् एक-वाक्यत्वे वाक्य-भेदायोगात् ॥

अत एव प्रथमे ऽध्याये औदुम्बराधिकरणे "औदुम्बरो यूपो भवति" इत्य्-आदि-वाक्ये यूपौदुम्बर-सम्बन्धे उदुम्बर-फल-सम्बन्धे च विधेये वाक्य-भेदापत्त्या सर्वो ऽयम् अर्थ-वाद इति सिद्धान्तितम् ॥ तथा तत्रैव "पूर्ववन्तो विधानार्थाः’ इत्य् अधिकरणे


वैश्वानरं द्वादश-कपालं निर्वपेत् पुत्रे जाते । यद् अष्टा-कपालो भवति गायत्र्यैवैनं ब्रह्मवर्चसेन पुनाति यन् नव-कपालस् त्रिवृतैवास्मिंस् तेजो दधाति, यद् दश-कपालो विराजैवास्मिन्न् अन्नाद्यं दधाति, यद् एकादश-कपालस् त्रिष्टुभैवास्मिन्न् इन्द्रियं दधाति, यद् द्वादश-कपालान् जगत्यैवास्मिन् पशून् दधाति, यस्मिन् जात एताम् इष्टिं निर्वपति पूत एव तेजस्य् अन्नाद इन्द्रियावी पशुमान् भवति



इति वाक्ये प्रकृत एव वैश्वानर-यागे अष्टा-कपालादयो गुणा विधीयन्ते अथ वा द्वादश-कपाल-यागं वैश्वानर-वाक्य-सिद्धम् आश्रित्य फलायाष्टा-कपालत्वादयो गुणा विधीयन्त इति नाम त्वत्-पक्ष-निराकरण-पूर्वकं पूर्व-पक्षे प्राप्ते सम्भवत्य् एक-वाक्यत्वे वाक्य-भेदायोगात् "पुत्रे जाते", "यस्मिन् जाते" इत्य् उपक्रमोपसंहारैक-रूप्यावगतैक-वाक्यता-भङ्गेन न गुण-विधयः न वा गुण-फल-विधयस् सम्भवन्ति । अष्टा-कपालादीनि तु वाक्यानि भग्न-रूढ्य्-अर्थानि लक्षणया यद् अवयव-भूता अपि एकैक-फल-सम्बन्धिनः तदा अवयविनो द्वादश-कपालस्य सर्व-फल-साधनत्वे कस् सन्देह इति स्तुति-द्वारा एक-वाक्यताम् अनुभवन्तीति राद्धान्तितम् ॥ तद् उक्तं वार्तिके —


अष्टत्वाद्य्-अ-विधेयत्वात् व्यर्थेयं तत्-प्ररोचना ।

तस्माद् अवयव-द्वारा द्वादशत्वं प्ररोच्यते ॥



इति ॥

[[P48]]

द्वितीये ऽध्याये "पौर्णमासिवद् उपांशुयाजस् स्यात्" इत्य् अधिकरणे


जामि वा एतद् यज्ञस्य क्रियते यद् अन्वञ्चौ पुरोडाशाव् उपांशुयाजम् अन्तरा यजति विष्णुर् उपांशु यष्टव्यो ऽजामित्वाय, प्रजा-पतिर् उपांशु यष्टव्यो ऽजामित्वाय, "अग्नीषोमीयाव् उपांशु यष्टव्याव् अजामित्वाय"



इति वाक्ये विष्ण्व्-आदि-वाक्य-त्रयस्य स्पष्ट-विधि-प्रत्ययस्य याग-त्रय-विधायकत्वम् । अन्तरावाक्यं तु समुदायानुवादः वर्तमानापदेश-सरूपत्वात् । अन्यथा प्रत्येकम् अजामित्वोपसंहारानुपपत्तेः इति पूर्व-पक्षे प्राप्ते — जामित्वोपक्रमाजामित्वोपसंहाराभ्याम् एक-वाक्यत्वावगमात् न तद्-बाधेन याग-त्रय-विधानं युक्तम् । अ-प्राप्तार्थकत्व-बलेन लेशत्व-कल्पनान्नविधानानुपपत्तिः देवतासु प्रत्येकम् अजामित्व-साधन-शक्ति-प्रदर्शनाय पृथग्-उपसंहारो नोपक्रम-विरोधायालाम् इति राद्धान्तितम् ॥

तृतीये ऽपि निवीताधिकरणे


निवीतं मनुष्याणां प्राचीनावीतं पितृणाम् उपवीतं देवानाम् उपव्ययते देवलक्ष्मम् एव तत् कुरुते



इति श्रुतस्य निवीतस्य उपवीत-तुल्य-श्रुतितया विधित्वम् आशङ्क्य उपव्ययत इति विध्य्-एक-वाक्यतया स्तावकत्वम् एव सिद्धान्तितं "विधिना वैक-वाक्यत्वात्" इति सूत्रेण ॥

चतुर्थे च


द्रव्याणि त्व् अ-विशेषणानर्थक्यात् प्रतीयेरन्



इत्य् अधिकरणे "एतानि वै दश यज्ञायुधानि" इति वाक्यम् उदाहृत्य आग्नेयादि-वाक्योक्त-कर्माणि गुण-विधिर् अयं यज्ञ-शब्दस्याग्नेयादि-परत्वोपपत्तेः गौणेनायुध-शब्देन साधन-मात्र-लक्षणया पुरोडाशादिभिस् समुच्चयेन विकल्पेन वा स्फ्यादि-द्रव्याणां विधि-सम्भवाद् इति पूर्व-पक्षे प्राप्ते "यज्ञायुधानि सम्भरन्ति" इति सन्निहितेन विधिना एक-वाक्यताम् आपन्नो न वाक्यान्तरम् इति सम्भवति । तस्मात् "स्फ्येन वेदिम्" इत्य्-आदि-वाक्य-प्राप्तानुवादो ऽयम् इति सिद्धान्तितम् ॥

षष्ठे चाध्याये


पौर्णमास्याम् अ-नियमो ऽविशेषात्



इत्य् अधिकरणे


चतुर्-अहो पुरस्तात् पौर्णमास्यै दीक्षेरन् तेषाम् एकाष्टकायां क्रयस् सम्पद्यते तेनैकाष्टकां न छंफट् कुर्वन्ति



इति वाक्यम् उदाहृत्य किम् इयं पौर्णमासी याकाचित् पौर्णमासी अथवा अनन्तर-स्तुता चैत्री उत माघी ? इति संशय्य एकाष्टका-शब्दस्य "पौर्णमास्यः द्वादशाष्टकाः" इति प्रयोगात् सर्व-कृष्णाष्टमी-विषयतया या काचित् पौर्णमासी स्यात् । अथवा चैत्र्या अनन्तर-स्तुतत्वात् सामान्यतः शक्तः पौर्णमासी-शब्दः तद्-विषय एव स्याद् इति पूर्व-पक्षं प्रापय्य प्रयोग-बाहुल्येन एकाष्टका-शब्दस्य माघ-कृष्णाष्टमी-परत्वेन अन्यासु प्रयोगस्य गौणत्व-निश्चयात् "एकाष्टकायां दीक्षेरन्" इति वाक्ये "संवत्सर-पत्नीत्वस्य यां जना" इति मन्त्रोक्तस्य श्रवणात् "आर्तं वा एते संवासरस्य", इति वाक्ये एकाष्टकायाः शिशिर-सम्बन्ध-दर्शनाच् च तन्-निश्चय-दार्ढ्ये सति एकाष्टका ऽऽश्रय-सम्पत्ति-वाक्यानुरोधात् पौर्णमासी-शब्दो माघी-परः ।

[[P49]]


संवत्सराय दीक्षिष्यमाणा एकाष्टकायां दीक्षेरन् फाल्गुनी पूर्ण-मासे दीक्षेरन् चित्रा-पूर्ण-मासे दीक्षेरन्



इत्य्-आदि-विधयः तद्-अर्थवादाश् च एक-वाक्यता ऽनुरोधात् "चतुर्-अहे पुरस्तात्" इति विधेर् एव कथञ्चिद् अर्थ-वादा इति


माघ्याः पुरस्ताच् चतुर्-अहे गावामयनिकी दीक्षा



इति सिद्धान्तितम् ॥


तत्-प्रतिषिध्य प्रकृतिर् नियुज्यते सा चतुस्-त्रिंशद्-वाच्यत्वात्



इत्य् अधिकरणे अश्व-मेध-प्रकरण-पठितायाः


चतुस्-त्रिंशद्-वाजिनो देव-बन्धोर् वङ्क्रीर् अश्वस्य स्वधितिस् समेति,



इत्य् अस्या ऋचः किं नियमः? उत प्राकृतम् अपि "षड्-विंशतिर् अस्य वङ्क्रय" इत्य् अध्रिगु-वचनं कर्तव्यम् इति संशये


न चतुस्-त्रिंशद् इति ब्रूयात् षड्-विंशतिर् इत्य् एव ब्रूयात्



इत्य् अस्य वैशेषिके चतुस्-त्रिंशन्-मन्त्रे पद-मात्र-निषेधेन पदान्तर-प्रक्षेपेण च उपपन्नत्वात् वैशेषिक्या एव ऋचो नियमः; न तु षड्-विंशतिर् इति । प्राकृतस्याध्रिगु-वचनस्यापि पक्षे प्राप्तिर् इति पूर्व-पक्षं प्रापय्य "एकम्" इतीदं वाक्य


न चतुस्-त्रिंशद् इति ब्रूयात् षड्-विंशतिर् इत्य् एव ब्रूयात्,



इति ॥ अत्र "न चतुस्-त्रिंशत्", इति वैशेषिक्याम् ऋचि यदि पद-मात्र-निषेधस् स्यात् तर्हि षड्-विंशतिर् इत्य् अपि विधीयेत । न हि पदान्तरे प्रतिषिद्धे प्राकृतस्य पदस्य प्राप्तिस् सम्भवति । तथा च सति भिद्येत वाक्यम् । तस्माद् ऋच एवायं निषेधः ततश् च वैशेषिक्या निषेधे प्राप्ते प्राकृत्याश् चोदकत एव प्राप्त्या "षड्-विंशतिर् इत्य् एव ब्रूयात्" इत्य् अनुवादः । तथा चैक-वाक्यता-ऽनुगृहीता भवति ॥

न चात्रेर् आपदवत् पदान्तर-कार्ये षड्-विंशति-पद-विधानेन एक-वाक्यता ऽपि घटयितुं शक्यत इति वाच्यम् । एव कारोपहत-विधि-शक्तिकस्य "षड्-विंशतिर् इत्य् एव ब्रूयात्" इत्य् अस्य विधायकत्वासम्भवात् । अतस् तूपर-गो-मृगयोर् अश्वस्य च वक्रिणां समस्य वचनं षड्-अशीतिर् एषां वषट्क्रेय[[??]] इत्य् एवं न्याय-सत्त्वात् कर्तव्यम् इति सिद्धान्तितम् ॥ तस्मिन्न् एवाध्याये

[[P50]]


आम्नाताद् अन्यद् अधिकारे वचनात् तद्-अधिकारः स्यात्



इत्य् अत्र ज्योतिष्टोम-प्रकरण-गतेन


गिरा गिरेति ब्रूयाद् ऐरं कत्वो द्गेयम्



इत्य् अत्र यज्ञायज्ञीये किं गिरा-पदं प्रयोक्तव्यम्? उत इरा-पदम् एवेति संशये ऐरंकत्वेतीरा-पदोत्पत्ति-मात्र-परम् इदं [[??]]वचनं नोद्गान-सम्बन्ध-परं सत् स्तोत्र-परं स्तोत्र-सम्बन्ध-परं वा । प्रकरणात् तु स्तोत्र-सम्बन्ध-प्राप्तिः । तद्-वशेन च स्तोत्र-साधन-गान-सम्बद्धेरा-पदस्य काल्पनिकः गिरा-पदस्यापि काल्पनिक एव गान-स्तोत्राभ्यां सम्बन्ध इति तुल्य-बलत्वात् गिरा-पदम् इरा-पदं वा प्रयोक्तव्यम् इति पूर्व-पक्षे प्राप्ते "ऐरंकृत्वोद्गेयम्" इति इरा-पदम् उपादाय उद्गाने विनियोगात् लोक-सिद्धस्येरा-पदस्य दध्यादिवद् उत्पत्त्य्-अनपेक्षणात् ऐरम् इत्य् उच्चारणेनैव स्व-रूपस्य सिद्धस्य विनियोग-सम्भवात् प्रत्यक्षः इरा-पदस्य गान-विनियोगः । गिरा-पदस्य तु यज्ञायज्ञीय-प्रगाथैक-वाक्यतया आनुमानिकः । स्तोत्र-विनियोगस् तु इरा-पदस्य प्रकरणात् गिरा-पदस्य तु क्रम-विनियुक्त-ऋङ्-मध्य-पतितस्य क्रमाद् यज्ञायज्ञाीयस्य तृतीया श्रुत्य्-अवगत-स्तोत्र-साधनतया यात् किञ्चिद् दृग्-अक्षर-द्वारा ऽप्य् उपपत्तौ ऋग्-विशेषस्य तद्-अन्तर्गत-गिरा-पदस्य च क्रमं विना प्रमाणान्तराभावात् । ततश् च प्रबल-प्रमाणकस्येरा-पदस्य नियतः प्रयोगः न तु दुर्बलेन गिरा-पदेन वैकल्पिकः ॥

न च गिरा-पदस्याम्नातस्य निषेधेनानियतायां निवृत्तौ तद्-गतेराश्रायाकाङ्क्षायाम् इरा-पदं विधीयत इति वाच्यम् । गिरा-पद-कार्य एव इरा-पद-विधानेन गिरा-पद-निषेधस्यार्थ-प्राप्तानुवादत्वोपपत्तौ वाक्य-भेदापदकस्य अङ्गीकर्तुम् अ-युक्तत्वाद् इति सिद्धान्तितम् ॥


जर्तिल-यवाग्वा वा जुहुयाद् गवीथुक-यवाग्वा वा



इति विहितस्य


अनाहुतिर् वै जर्तिलाश् च गवीथुकाश् च



इत्य् अनाहुतित्व-वादः प्रतिषेधः । ततश् च ग्रहणाग्रहण-न्यायेन विकल्प इति पूर्व-पक्षे – राद्धान्तितम्; अज-क्षीर-विध्य्-एक-वाक्यता-ऽऽपन्नो ऽयम् अनाहुति-वादः न स्वातन्त्र्येण प्रतिषेधाय अलम् । तस्माद् अज-क्षीर-स्तुतिर् इयम् इति ॥

तथा "अत्रार्षेयस्य हानं स्यात्" इत्य् अधिकरणे "एकं वृणीते द्वौ वृणीते" इत्य् अनयोर् विधित्वे वाक्य-भेद-भयात् तयोर् अनुवादता व्यवस्थापिता । तस्माद् वाक्य-भेदापदक-श्रोत्रियानन्द-विधिः ब्रह्मानन्द-प्रकरण-विच्छेदको न न्याय-विद् वैदिकैर् अङ्गीकर्तुं शक्यते ॥

स्याद् एतत् । न वैश्वानराधिकरणे उपक्रमोपसंहारैक-रूप्यावगतैक-वाक्यत्व-निर्वाहाय गुण-फल-विध्यस् त्यक्ताः; किन्तु अष्टा-कपालादि-वाक्येषु विध्य्-अश्रवणात् विधि-योग्य-पुरुष-व्यापार-मात्रस्याप्य् अ-श्रवणात् । यच्-छब्दोपबन्धनानुवादत्वस्यैव प्रत्यायनात् द्वादश-कपालाबयवत्वेनाष्टा-कपालादीनां प्राप्तेः अष्टा-कपालादि-भवन-पूतत्वादिकयोः एक-कालत्व-निर्देशेन फल-फलि-भावाप्रतीतेः । "यस्मिन्" इति वाक्ये पूतत्वादीनां समुच्चयावगमेन तेषां व्यवस्थिताष्टा-कपालादि-फलत्वायोगाच् च । अत उक्तैर् हेतुभिर् अष्टा-कपालादि-वाक्यानाम् अवयुक्त्या ऽनुवादतया अर्थ-वादत्वैव प्रतीयत इति तेषां विध्य्-अकल्पनेन बाधकानवताराद् एक-वाक्यत्वं न बाधितम् ॥

उपांशु-याजाधिकरणे ऽपि नैक-वाक्यता-मात्रावलम्बनेन विष्ण्व्-आदि-वाक्यानां विधायकत्वं त्यक्तम्, किं तु जामिता-दोष-परिहारायावश्यम् अन्तरा-वाक्ये विधाव् अभ्युपगन्तव्ये तत्रैव शाखा-भेदेन आग्नेयाग्नीषोमीय-याज्यानुवाक्या-युगल-मध्ये पठितानां वैष्णव-प्राजापत्य्-आग्नीषोमीय-याज्यानुवाक्या-युगलानां क्रम-प्रमाणेनान्वये सति तत्-तन्-मन्त्रोदितानां विष्ण्व्-आदीनां तत्र प्रयोगे देवतात्वस्य प्राप्तत्वाद् विष्ण्व्-आदि-वाक्य-स्थ-यजनासन्निहित-तद्-यागानुवादकत्व-स्वारस्याच् च विधेयाभावेन विष्ण्व्-आदि-वाक्यानां मन्त्र-वर्ण-प्राप्त-विष्ण्व्-आदि-देवतावत् तया तद्-यागस्तावकत्व-प्रतीतेर् एव निवीताधिकरणे ऽपि नैक-वाक्यता-मात्रं विधित्व-भङ्ग-हेतुः । किन्तु निवीतस्य केवलस्य पुरुषार्थत्व-दर्श-पूर्ण-मास-प्रकरण-विरोधात् क्रतु-युक्त-पुरुष-धर्मत्व-पक्षे ऽपि विद्ध्य्-आख्यात-द्वय-कल्पना-क्लेशस्य दुर्वारत्वात् शुद्ध-क्रतु-धर्मत्व-पक्षे मनुष्याणाम् इत्य् अस्यानर्थक्यात् । प्रकरणे यन्-मनुष्योद्देश्यकं कर्म तद्-अर्थत्वे ऽपि प्रकरणस्य किञ्चित् पीडनात् आख्यात-कल्पना-प्रसङ्गात् । स्व-तन्त्र--मनुष्य-प्रधानकातिथ्याद्य्-अर्थकत्वे ऽपि तद्-उपस्थापकाभावात् प्रकरण-बाध-ध्रौव्याच् चायुक्तं विधित्वम् इति तद्-भङ्गो ऽङ्गीकृतः ॥

"द्रव्याणि त्व् अ-विशेषेण" इति चतुर्थाध्यायाधिकरणे ऽपि विधि-प्रत्ययाख्यातयोर् अ-श्रवणात् उत्पत्ति-शिष्ट-पुरोडाशाद्य्-अवरुद्धेषु आग्नेयादि-यागेषु साधनत्वेन स्फ्यादि-विधौ प्रबल-प्रमाण-बाधात् । उपांशु-याजे तद्-अभावे ऽपि ध्रौवाज्येन विकल्पापत्तेश् च । यज्ञायुध-वाक्यस्य सम्भरण-विध्य्-एक-वाक्यतावत् न तस्य विधित्वं निराकृतम् ॥

[[P52]]


न एक-वाक्यता-मात्रेण पौर्ण-मास्याम् अ-नियम



इति षष्ठाधिकरणे ऽपि


एकाष्टकायां दीक्षेरन् फाल्गुनी-पौर्ण-मासे दीक्षेरन्



इत्य्-आदीनां विधित्वम् एकम् एक-वाक्यताम् अवष्टभ्य न त्यक्तम् किं तु "आर्तं एते संवत्सरस्याभिदीक्षन्ते", इत्य् एकाष्टकाया निन्दितत्वात्


तस्यैकै॒व नि॒र्या यत् साम्मे॑घ्ये विषू॒वान्त् स॒म्पद्य॑ते।



इति फाल्गुनी-पूर्ण-मास-दीक्षा-पक्षे "तस्य न काचन निर्या भवति" इति निर्दोषता-कीर्तने ऽपि "चतुर्-अहे पुरस्तात्" इत्य् अस्य वाक्य-शेषे "तेनेष्टकां न छंवट् कुर्वन्ति" इति पक्षान्तराणाम् अ-विशेषेण एकाष्टका-तिरस्कार-रूप-दोषवत्ता-ध्वननेन चानिष्टानुबन्धित्व-प्रतीत्यैव निन्दा ऽर्थवादानां विधि-शक्ति-प्रत्याख्यायकतायाः जर्तिलाधिकरणे निर्णयात् जर्तिलाधिकरणोदाहरणम् अपि प्रत्युक्तम् ॥ वस्तुतो जर्तिल-गवीथुकानाम् अज-क्षीरेण विकल्पापत्त्या तत्र विधित्व-निराकरणम् इति ध्येयम् ॥

तत्-प्रतिषेध्येति नावमिकाधिकरणे ऽपि एव कारेण विधि-शक्ति-प्रतिबन्धात् "षड्-विंशतिर् इत्य् एव ब्रूयात्" इत्य् अस्य विधायकत्वं त्यक्तम् । षड्-विंशति-पदं हि एव कारोपसर्जनत्वात् न स्वयं विधिना सम्बध्यते, किन्तु अन्-अन्योपसर्जनत्वाद् एव कार एव । तस्य च निवृत्तिर् अर्थः । तेन षड्-विंशति-मन्त्राद् अन्यत् प्रामाणिकं "चतुस्-त्रिंशद्-वाजिनः" इति यद् वचनं तन् न कर्तव्यम् इत्य् अर्थः फलति । तथा च कथम् अनुवादकत्वं वारणीयम् । यदि त्व् एकारम् अनादृत्य एक-वाक्यत्व-निर्वाहाय यत्नो ऽयम् इत्य् उच्येत तदा "चतुस्-त्रिंशद्-वाजिनः" इति वैशेषिक-मन्त्र एव चतुस्-त्रिंशत्-पद-कार्ये षड्-विंशति-पदम् इरा-पदवद् ऽविधीयेत । चतुस्-त्रिंशत्-पद-प्रतिषेधश् च गिरा-पद-प्रतिषेधवद्-अर्थ-सिद्धः कार्यापत्ति-प्रदर्शनायानूद्यत इत्य् एव किं न स्यात्? एवम् अप्य् एक-वाक्यत्व-सम्भवाद् अनुवाद-साफल्यात् । तथा ऽनभ्युपगमे विधि-शक्ति-प्रति-बन्ध एव शरणम् इत्य् अत्रापि स एव हेतुः ॥

"आम्नाताद् अन्यत्" इति तत्रत्याधिकरणान्तरे ऽपि नैक-वाक्यत्व-निर्वाहाय प्रतिषेधकस्यानुवादकत्वाङ्गीकारः किन्त्व् अम्नानानुग्रहाय विकल्प-परिहाराय च । न खलु "यज्ञायज्ञाव" इत्य् अस्याम् ऋचि पद-मात्र-व्यावर्तनेन विधि-निषेधयोश् चारितार्थ्य-सम्भवे प्रतिषेधेन गिरा-पदं व्यावर्त्य विधिना पदान्तरम् अपि प्रापणीयम् नापि इरा-पद-मात्र-विधिं स्वीकृत्य विकल्पानवकाशी-करण-सम्भवे गिरा-पद-प्रतिषेधम् अपि स्वीकृत्य तस्य प्राप्त्य्-उपजीवकतया प्रकरण-पाठोन्नीत-गिरा-पद-विधायक-शास्त्रम् उपजीव्यम् अनुरुध्य "न चतुस्-त्रिंशत्" इत्य् अत्रेव अष्ट-दोष-दुष्टो विकल्पो ऽङ्गीकार्यः । सम्भवति च विधि-प्रतिषेधयोर् द्वयोर् अपि गिरा-पद-मात्र-व्यावर्तनेन चारितार्थ्यं विकल्पानवकाशी-करणं च । गिरा-पद-कार्ये इरा-पद-विधिः । प्रतिषेधस् तु कार्यापत्त्य्-अर्थ-सिद्धतया गिरा-पद-निवृत्तेर् अनुवाद इति कल्पनया । न चैवं गिरा-गिरेति वाक्य-वैयर्थ्यम् इरा-पदे गिरा-पद-कार्यापत्ति-बोधनस्यान्यतो ऽसम्भवतः तत्-प्रयोजनत्वात् । तस्मान् नैतान्य् अत्रोदाहरणानीति —

[[P53]]

सत्यम्; नैक-वाक्यता-मात्रेण विधित्व-भङ्गः, किं तु विधित्व-प्रच्यावक-प्रमाणान्तर-प्राप्तत्वादि-घटितेनेति तथा ऽपि नानन्दादि-विधि-प्रत्याशा सम्भवति ।


सो ऽश्नुते सर्वान् कामान्त् सह ब्रह्मणा विपश्चितेति




रसो वै सः रसँ ह्य् एवायं लब्ध्वा ऽऽनन्दी भवति



इति मुक्त-सामान्यं प्रस्तुत्याविशेषेण सर्व-गुणानुभवस्य आनन्दवत्त्वस्य च प्रतिपादनेन क्षुद्रानन्दान्तरस्य "शतं सहस्रे" इति न्यायेनैव प्राप्तेः इतो ऽपि जघन्याम् एव प्राप्तिम् अष्टा-कपालादीनाम् अङ्गीकृत्य विधित्वं वैश्वानराधिकरणे निराकृतम् । विध्य्-अश्रवण-पुरुष-व्यापाराननुबन्धी चतुर्थ्याख्याताभावश् चाधिकः । पूर्व-पूर्व-शत-गुणितानन्दाधिक-परि-सङ्ख्या ऽपि प्राक्तन-वचन-विरोधाद् एव न सम्भवति । साधक-बाधकासंसृष्टे हि विधिः । एतेन उपांशु-याजन-वैषम्य-कथनम् अपि प्रत्युक्तम्; अन्तरा-वाक्य-स्थ-याग-तद्-देवताद्य्-अनुवादकत्वस्य विष्ण्व्-आदि-वाक्येष्व् इव ब्रह्मानन्दानुभव-प्राप्तानन्दवत्त्वानुवादकत्वस्य त्वद्-अभिमत-वाक्येष्व् ऽपि सम्भवात् ॥

यच् च निवीताधिकरण-वैषम्य-कथनम्, तद् अपि तत्रेवात्रापि ब्रह्मानन्दातिरिक्त-मनुष्य-गन्धर्वाद्य्-आनन्द-प्रतिपादने प्रकरण-विरोधात् क्षुद्र-तत्-तद्-आनन्दवत् मुक्त-भेद-कल्पने गौरवात् विध्य्-आख्यातादि-कल्पना-क्लेशाच् च सुधा-ग्रन्थ-निराकरण-प्रकरणोक्त-मनुष्य-गन्धर्वादि-शब्दार्थ-वैषम्य-दोषाच् च उपेक्षणीयम् ॥

यच् च "द्रव्याणि त्व् अ-विशेषेण" इत्य् अस्य मुख-भेदेन प्रवृत्त्य्-उपपादनम् – तद् अपि विध्य्-आख्यातयोस् तत्रेवात्राप्य् अ-श्रवणात् उत्पत्ति-शिष्ट-पुरोडाशाद्य्-अवरुद्धेष्व् आग्नेयादि-यागेषु स्फ्यादि-द्रव्यानन्वयवत् उत्पत्ति-वाक्य-भूतेनोपक्रम-गतेन "सो ऽश्नुते सर्वान् कामान्" इत्य् अ-विशेषेण मुक्त-मात्रम् अधिकृत्याम्नातेन वचनेन अवगमितया सर्व-कामनावाप्त्या ऽवरुद्ध-मुक्ते क्षुद्रानन्द-निवेशासम्भवात् तुल्य-प्रमाण-प्रापितत्वाङ्गीकारे ऽपि विकल्प-प्रसङ्गाच् च परस्य प्रतिकूलम् ॥

एतेन नावमिक-दाशमिकाधिकरणेषु विकल्पो विधित्व-भञ्जकः नैक-वाक्यत्वम् इति वैषम्य-प्रतिपादनम् अपि निरस्तम् । अत्रापि


रसो वै सः, रसँ ह्य् एवायं लब्ध्वा ऽऽनन्दी भवति,



"सो ऽश्नुते सर्वान् कामान्", "ब्रह्मणो महिमानम् आप्नोति" इत्य्-आदि-वाक्योक्तापरिच्छिन्नानन्द-तादृश-महिमत्वादिना त्वद्-उक्त-क्षुद्रानन्द-विकल्प-प्रसङ्गस्यावर्जनीयत्वात् ॥

यच् च एव कारो विधित्व-भञ्जकः षड्-विंशतिर् इत्य् अत्राप्य् अस्तीति – तद् अपि न; अत्रापि विधित्व-भञ्जकस्य मानान्तर-विरोधस्य जागरुकत्वात् । मुक्त-जातीये क्षुद्रानन्दानां मिथो-विकल्पश् चाधिकः अत्र विधित्व-भञ्जकः ॥

यच् च षष्ठाधिकरणे निन्दा-श्रवणं विधित्व-भञ्जकम् अन्यद् अभ्यधायि तद् अपि त्वत्-प्रतिकूलम् एव; आनन्दमयाधिकरण-भूमाधिकरणयोः पूर्व-पूर्वाभ्याधिक-वस्तु-प्रतिपादनस्यापि निन्दा-द्योतन-मुखेन विधित्व-प्रच्यावकताया उररीकरणाद् इति दिक् ॥ एवं च सम्भवत्य् एक-वाक्यत्वे वाक्य-भेदस्य क्वचिद् अपि वैदिकासम्मतत्वात् इहाप्य् उक्त-विधया एक-वाक्ये नूतन-मत-कल्पनाग्रहेण बहु-मुख-वाक्य-भेद-मुखेन मुक्तेष्व् आनन्द-परिमाण-तार-तम्य-विधि-पक्षो न्याय-विद्-वैदिकस्य न रोचते ॥

यद् उक्तं "सैषा ऽऽनन्दस्य" इत्य् अनेन ब्रह्मानन्द-विचारो न प्रतिज्ञात इत्य्-आदिना – तत् "ब्रह्म-विद् आप्नोति" इत्य् आरभ्य एतत्-पर्यन्तम् अपि यद् उपदेश-वैधुर्य-कृतं "ब्रह्म-वित्" इति ब्राह्मण-वाक्ये ब्रह्म तद्-वेदनं तत्-प्राप्तिः प्राप्यं चेति चतुष्टयम् एवोक्तम् । अत्र किं तद् ब्रह्म? कीदृशी प्राप्तिः? कीदृशं च प्राप्यम्? इत्य् अपेक्षायाम् — "सत्यं ज्ञानम् अनन्तं ब्रह्म" इत्य् अनेन ब्रह्म-शब्दार्थो विवृतः । हृदय-गुहा-निहितत्व-प्रकारक-ज्ञान-प्रतिपादकेन "यो वेद निहितं गुहायाम्" इत्य् अनेन "वित्" शब्दार्थ-भूतं वेदनं विवृतम् । "परमे व्योमन् सो ऽश्नुते" इत्य् अंशेन "आप्नोति" शब्दार्थ-भूत-प्राप्तिर् विवृता ।


सर्वान् कामान्त् सह ब्रह्मणा विपश्चिता



इत्य् अनेन प्राप्यं प्रकटितम् । तत्र ब्रह्मण आनन्त्यं देशतः कालतो वस्तुतश् चपरिच्छेदोभावः । तत्र वस्त्व्-अपरिच्छेद-लक्षणम् आनन्त्यं सर्वोपादानत्व-सर्वान्तरत्व-मुखेन प्रपञ्चयितुं "तस्माद् वा" इत्य्-आदिकम् उदितम् । तत्र "तस्मात्" इत्य् अनेन "ब्रह्म-विद् आप्नोति" इति ब्राह्मणोक्ताद् इत्य् अर्थः । "एतस्मात्" इत्य् अस्य "सत्यं ज्ञानम्" इत्य् अ-व्यवहितोक्ताद् इत्य् अर्थः । तत्राकाशादि-पृथिव्य्-अन्त-वाचिनश् शब्दाः तत्-तच्-छरीरक-परमात्म-पराः । नो चेत् केवलाकाशादेर् वाय्व्-आद्य्-उत्पत्त्य्-अनुपपत्तेः । अनन्तरं


पृथिव्या ओषधयः । ओषधीभ्यो ऽन्नम् । अन्नात् पुरुषः



इति कार्यतया उक्त्वाच् छरीरम् एव पुरुष-शब्देनोच्यते ।


स वा एष पुरुषो ऽन्न-रसमयः



अन्नाद् उत्पन्नः वक्ष्यमाण-विधः अयं देहः अन्न-रसस्य परिणाम इत्य् अर्थः । एतस्यैव "तस्येदम् एव शिरः" इत्य्-आदिना पुरुष-शब्दित-मनुष्यावयवेषु पक्षत्वादि-रूपणं सौकर्यार्थम् । इत्थं पुरुष-विधया परिणतस्यान्नस्य ब्राह्मणोक्तस्य माहात्म्य-वर्णन-परः "अन्नाद् वै" इत्य्-आदिको मन्त्रः ॥

एतादृशे ऽन्ने ब्रह्म-दृष्टिं कुर्वतां यावद् अन्नम् अपेक्षितं तावद् अन्न-प्राप्तिर् उक्ता


सर्वं वै ते ऽन्नम् आप्नुवन्ति ये ऽन्नं ब्रह्मोपासते इत्य् अनेन । तस्यैवान्नस्य निर्वचनम् उक्तम्




अद्यते ऽत्ति च भूतानि तस्माद् अन्नं तद् उच्यत इति



इति । अनेन एवम् आकाशादि-रसमयस्य स्थूल-शरीर-पर्यन्तस्य मन्त्र-ब्राह्मणोदित-ब्रह्मोपादनकत्वम् "आत्मन आकाशस् सम्भूतः", इत्य् आत्म-शब्द-श्रवणात् तद्-अन्तर्यामित्वं चोक्तम् ॥

एवम् आकाशादेर् अन्न-रसमयस्य स्थूल-शरीर-पर्यन्तस्य ब्रह्मैवात्मा उपादानं च इत्य् उक्त्वा स आत्मा क इत्य् अपेक्षायां आनन्दमय एव स आत्मेति दर्शयितुं स्थूलारुन्धती-न्यायेन स्थूल-देहान्तर-वर्तिनं प्राणमयं तद्-आत्मत्वेन तद्-अन्यत्वेन च


तस्माद् वा एतस्माद् अन्न-रसमयात्, अन्योऽन्तर आत्मा प्राणमयः



इति निर्दिश्य तत्र आकाशादि-कारण-सर्वान्तर्-यामि-परमात्म-बुद्धिम् अवतार्य तद्-अनन्तरं च प्राणमयाद् अन्तरे मनोमये तद्-अनन्तरं च ततो ऽन्तरे विज्ञानमये ततस् तद्-अन्तरे ततो ऽन्यस्मिन् आनन्दमये आनन्दमयाद् अन्यो ऽन्तर इत्य् अभावात् अन्तरात्म-परम्परा आनन्दमय एव प्रतिष्ठिता । सो ऽपि पुरुष-विधत्वेन रूपितः । तत्र प्रियादिभिः शिरः-पक्षादिमान् मध्य-कायत्वेन रूपित आनन्दः । एतस्यैव ब्रह्मत्व-वेषेण पुच्छत्वम् आनन्दत्व-वेषेण आत्म-शब्दित-मध्य-कायत्वं च । एतस्यैव प्रिय-मोद-प्रमोद-शब्द-वाच्य-शिरः-पक्षता-रूपित-धर्म-भूतानन्द-प्रचुरत्वेन आनन्दमयत्वं च ॥ एतेनानन्दानन्दमय-शब्दानाम् ऐकार्थ्यम् उक्तं भवति ॥

अत एवानन्दमय-विषयके श्लोके ब्रह्म-शब्देन निर्देशः । एवं च आनन्दमयम् एव ब्रह्म आकाशादि-विज्ञानमयान्त-सर्व-पदार्थान्तर्-यामि-सर्व-कारणम् इत्य् आनन्दमय-ब्रह्म-प्रतिपादनानन्तरं "ब्रह्म-विद् आप्नोति" इत्य् उपक्रमाभिहित-प्राप्ति-विशिदीकरणाय अपकृष्ट-हृदयादि-स्थानावच्छिन्नं ब्रह्म विद्वान् इतः प्रेत्य परमे व्योम्नि उक्तं लोकं गच्छति किम् इहैव ब्रह्मान् आप्नोति वा? लोकं गत्वा भोग्य-भूतं ब्रह्म अनुभवति न वा?

इति कृतान् प्रश्नान् प्रतिवक्तुं जगत्-कारणत्वादि-गुण-विशिष्टस्यैव ब्रह्मणः प्राप्यत्वादि-ज्ञापनाय च "सो ऽकामयत्" इत्य्-आदिना तस्य निमित्तत्वं तस्यैव तस्यैव "सच् च त्यच् चाभवत्" इत्य्-आदिना उपादानत्वं च प्रतिपाद्य ब्रह्मण एव सर्वोपादानतया सर्व-भावे विकारास्पदत्व-शङ्कायां प्राप्तायां "निरुक्तं च" इत्य्-आदिना "सत्यम् अभवत्" इत्य् अन्तेन स-कल-चेतनानां नाम-रूप-भाग् भवद् अपि ब्रह्म "सत्यम् अभवत्" निर्विकारम् एवाभवत् इत्य् उक्त्वा अस्यैवानन्दमयस्य ब्रह्मणः कार्यत्वं कारणत्वं च इति प्रकटयितुम्


असद् वा इदम् अग्र आसीत्



इति श्लोकेन तस्यैव प्राग्-अ-विभक्त-नाम-रूपत्व-कृतासच्-छब्दिततया कार्यतां चोपपाद्य यथा दर्शनं प्राप्त-निमित्तोपादान-भेदम् इह निराकर्तुं


तद् आत्मानँ स्वयम् अकुरुत



इति स्वात्मानम् एवोपादानत्वेन स्वीकृत्य "स्वयम् एवाकुरुत" इत्य् उक्त्वा


तस्मात् तत्-सुकृतम् उच्यत



इत्य् अनेन यत एव स्वयम् एव स्वस्य कार्यम् अत एव तद्-ब्रह्म सुकृतं अ-क्लिष्टं कार्यम् । स्वाभिन्न-कार्य-निर्माणे हि क्लेश-प्रसक्तिः । ब्रह्म च स्वयम् एव कार्यम् अभूत् । अतस् तत्-सुकृतम् अपि । एवं सुकृत-शब्दितानन्दमयस्य उपास्यत्व-प्राप्यत्वोपपादनाय "रसो वै सः" आनन्दमयः रसः आनन्दत्वाश्रयः खल्व् इत्य् अर्थः । मुक्तस्यानन्दित्वम् अपि तल्-लाभाद् एवेत्य् आह "रसँ ह्य् एवायं" इति । लब्ध्वा अनुभूय आनन्दं ब्रह्म लब्ध्वैवायम् आनन्दी, न तु तद् अन्यान् विषय-भोगान् इत्य् अर्थः । अनयैव श्रुत्या मुक्तौ विषय-भोग-रूपानन्द-निरासात् तत्-तारतम्य-वादो निर्मूली-कृतः । सर्वेषाम् अपि मुक्तानां अ-खण्डानन्दमय-रस-लाभोक्त्या परम-साम्य-श्रुतिर् अपि विवृता ॥

एवं-भूतस्यैवानन्दमयत्वं सांसारिकापवर्गिक-सर्व-विधानन्द-हेतु-कृतत्वम् अपि इत्य् आह "को ह्य् एवान्यात्" इति ॥ एतेन प्राप्यत्वम् उपास्यत्वं चास्यानन्दमयत्वाद् एवेत्य् उक्तं भवति । एतस्मिन्न् आनन्दमये य उपासकः उभय-साधन-भूतां प्रतिष्ठां निरन्तर-स्मृति-लक्षणां निष्ठां लभते अभयं प्राप्नोतीत्य् उक्तम् ॥

"यदा ह्य् एवैष" इति वाक्येन तस्याश् च विच्छेदे भयं भवतीत्य् उक्तम् । "यदा ह्य् एवैष" इत्य् अनेन वातादयश् च देव-प्रवराः उक्त-भयाभय-हेतोर् आनन्दमयस्यैव शासनातिवृत्तौ किं भविष्यतीति भीत्या स्व-स्व-कर्मसु जागरूकाः इत्य् उक्तं "भीषा ऽस्मात्" इति श्लोकेन ॥

एवम् अ-भय-प्राप्ति-साधन-भूत-जगत्-कारणत्वाद्य्-औपयिक-गुण-विशिष्ट-विषयता-ऽवच्छिन्न-वेदनेन प्राप्यस्य आनन्दमयस्य ब्रह्मणः आनन्दमय-शब्द-प्रवृत्ति-निमित्त-भूत-निरूपाधिकानन्द-प्राचुर्य-प्रदर्शनाय "सैषा ऽऽनन्दस्य" इत्य् उपक्रमः ॥

एवम् अ-भय-प्राप्ति-साधन-भूत-वेदन-विषयान्दमयस्य ब्रह्मणः "सैषा ऽऽनन्दस्य" इत्य् उपक्रम्य मीमांसितम् आनन्दं विद्वान् "न बिभेति कुतश् चन" इत्य् उपसंहारः । एवं च यद् आनन्दोत्कर्षस्य वागाद्य्-अपरिच्छिन्नतोच्यते तद्-आनन्दैक-भागोत्कर्ष-वर्ण-नानुगुण-निकर्ष-काष्ठा-रूप--मानुषानन्द--निकर्षारम्भोपयुक्तस्य "सैषा ऽऽनन्दस्य मीमांसा भवति" इत्य् अस्य तद्-उत्कर्ष-काष्ठैक-भाग-कणिकाम्बुध्य्-अपारिच्छित्ति-पर्यवसन्नतया परम-प्रकृत-ब्रह्म-प्रकरणाविच्छेदेन ब्रह्मानन्दस्यैव "सैषा ऽऽनन्दस्य" इत्य् अनेन मीमांस्यत्वेन प्रक्रमः न मुक्तानन्दस्य; तस्याप्रकृतत्वात् । सैषा प्राप्यतया वेद्यतया "ब्रह्म-विद् आप्नोति" इति प्रकृत-ब्रह्मानन्द-सम्बन्धिनीति सेत्य् अस्यार्थः । मानुषादि-तत्-तद्-आनन्द-स्थानेष्व् एव ब्रह्मानन्दैक-देशान्तर्गतोत्तराधिकांशेषु मानुषद्य्-आनन्द-मुखेन गुणितत्व-पर्यवसायिनीति एषेत्य् अस्यार्थः "स एको ब्रह्मणः" इति वाक्ये प्राग्-गुणितानन्दानां ब्रह्मानन्दैक-देशत्वोक्त्या सिद्धः ॥

अत एवाभ्यासो ऽपिः ब्रह्मानन्दैक-देशांशे पर्यवसितः । वस्तुतस् स्वांश-मुखेनाभ्यस्तता ब्रह्मानन्दैक-देशस्येत्य् अभिप्रेत्य श्रुत-प्रकाशिका ऽऽचार्यैः


स एको ब्रह्मण इत्य् अस्यार्थम् अभिप्रेत्य अभ्यस्यमान इत्य् उक्तम्



इत्य् उक्तम् । अत्रार्थाभ्यासो विवक्षित एव सौत्राभ्यास-शब्द-सार्थक्यं भवति, न शब्दाभ्यासे । ब्रह्म-शब्दस्यानन्य-परत्वे ब्रह्म-शब्दाद् इत्य् अत एव प्रतिज्ञात-निर्वाहात् । न चेत् सहस्रशो ऽभ्यस्तस्यापि अ-समर्थतैवेत्य् उक्तम् ॥

एवं च हेतु-मुखेन प्रतिज्ञात-निर्वहणाय प्रवृत्ते सूत्रे धूम-विशेषण-नील-पदवत् ब्रह्म-विशेषण-भूताभ्यास-पद-वैयर्थ्यात् व्यर्थ-विशेषणता हेतोः माध्व-मत इव पुच्छ-ब्रह्म-वादे ऽप्य् अ-विशिष्टा ॥

किं च आनन्दमयस्यैवेह पक्षी-कृतत्वात् तद्-अधिकरणे अन्नमयादि-चतुष्टयम् अपि ब्रह्मेत्य् उक्तेः न मूलम् इह किञ्चित् पश्यामः । अभ्यास-रूप-हेत्व्-अ-विशेषाद् वा अन्नमयादि-निरुक्ति-बलाद् वा अन्नमयादि-प्रकरणस्य स्व-रूप--लक्षणान्तर्गतस्यादि-शब्दार्थ-विवरण-रूपत्वाद् वा तथोक्तिः? आद्ये ऽप्य् अभ्यास-शब्देन "असन्न् एव" इति श्लोक-स्थ--ब्रह्म-शब्दाभ्यास एव विवक्षितः, उत "ब्रह्म-विद् आप्नोति" इत्य् आरभ्य प्राकरणिक-यावद्-ब्रह्म-शब्दाभ्यासो ऽपि वा? आद्ये "असन्न् एव" इति श्लोकस्य आनन्दमय-प्रकरणस्थत्वात् न अन्नमयादेर् ब्रह्मता-प्रसङ्गः । द्वितीये अन्नमय-प्राणमय-पर्याययोः "ये ऽन्नं ब्रह्मोपासते" "ये प्राणं ब्रह्मोपासते" इत्य् एव सकृत् श्रवणेन मनोमय-पर्याये तस्याप्य् अभावेन विज्ञानमय-पर्याये


विज्ञानं देवाः सर्वे । ब्रह्म ज्येष्ठम् उपासते



इत्य् अत्र ज्येष्ठ-पद-बलेन ब्रह्म-शब्दस्य प्रधानार्थकतया प्रजा-पति-विद्योक्त-रीत्या तस्माज् ज्येष्ठं जीवात्मानं य उपासते इत्य् एव तद्-अर्थ-पर्यवसानेन "विज्ञानं ब्रह्म चेद् वेद" इत्य् अत्र सामानाधिकरण्येन विज्ञान-पद-ब्रह्म-पदयोः एक-विशेष्यक-प्रतीत्या ब्रह्म-शब्दस्यापि जीवार्थकत्वेन हेत्व्-अ-भाव एव । अन्यत्र-स्थो ऽप्य् एकैक-ब्रह्म-शब्दः तत एव न हेत्व्-आकर्षक इति ततो ऽपि हेत्व्-अ-सिद्धिर् एव ॥ त्वया "स एको ब्रह्मणः" इत्य् अत्र ब्रह्म-शब्दस्य चतुर्-मुख-परत्वोक्त्या प्राकरणिक-ब्रह्म-शब्द-मात्रस्य अनन्य-परत्व-विरहेण तत्-कृत-हेत्व्-आकर्षणं विपरीत-फलं च ॥

नाप्याद्य-विकल्पे द्वितीयः । "अद्यते ऽत्ति च भूतानि" इत्य्-आदि-निर्वचनस्य


अन्नाद् वै प्रजाः प्रजायन्ते याः काश् च पृथिवाँ श्रिताः



इति विशेषोपादानेन "ओषधीभ्यो ऽन्नम्" इति प्रकृतौषधि-विकारान्न-परतया प्रसिद्धेष्व् एव अन्न-प्राणादिषु प्राकरणिक-निर्वचनानुपपत्त्या निरुक्तीनां ब्रह्म-परत्व-कल्पकाभावात् । प्रत्युत तत्-कल्पन एव प्रसिद्धि-प्रकर्ष-सिद्ध-प्राकरणिक-बहु-साधक-सद्भावाच् च ॥

अत एव न तत्र तृतीये ऽपि ॥ यच् च सत्यादि-पदानां त्वदीय-कृतम् अर्थान्तरं तत् अभिनव-मत-कल्पकाग्रह-कृताम् अज्ञताम् एव वक्तुर् व्यनक्ति । "यतो वा" इत्य्-आदि-कारण-वाक्येनैव कारणत्व-लक्षणतः प्रतिपन्ने ब्रह्मणि पुनस् तेनेह तद्-उपादानस्य फलम् अस्ति? यत् कारणं तत्-सकलेतर-व्यावृत्तम् इति ह्य् अत्र ब्रह्म स्व-रूप--लक्षणतः निरूप्यते । सद्-भावे साधु-भावे च सद् इति प्रयोगात् सच्-छब्दो जन्म-वाची अस्ति देव-दत्त इत्य् उक्तेर् जीवति इति प्रत्ययात् जीवन-वाची । "षदॢ विशरण-गत्य्-अवसादनेषु" इति धातोः विशरण-वाची च । एवं च जन्म-जीवनं विशरणं च भूतानां यापयतीति सत्यम् इत्य् उक्त्या कारणत्वम् एव लक्षणम् उक्तं स्यात् । तच् च "यतो वा", इत्य् अनेनैव प्रतिपन्नम् इति इह व्यर्थस् तद्-अंशः ॥

एतस्यैव वैय्यर्थ्यं नालम् इति अन्नमय-प्राण-प्रकरणयोः सत्य-शब्दार्थोपपादकत्व-वर्णनम् इति परिहासोपकरणम् एव । प्रसिद्धार्थ एव तद्-उभय-निरुक्ति-समन्वयस्य उपपादितत्वेन सूत्र-कृता आनन्दमयस्यैव परमात्मत्वोक्त्या च ब्रह्मणि तयोर् इहानारोहश् च ॥ प्रसिद्धम् एव ह्य् अन्नं भूतानाम् उपजीविनायादन-विषयं सद् अद्यते । तैः तद् एव स्वालाभाभेन अवस्थान्तरापत्त्या च वा भूतान्य् अत्ति च । प्रसिद्ध एव च पञ्च-वृत्ति-प्राणः स्वयं बन्धेन जीवन-हेतुः । एतेषां प्रसिद्धार्थ-त्यागे रथ-काराधिकरण-विरोधश् च ॥

मनोमय-विज्ञानमययोः प्रकरणं ज्ञान-शब्दार्थ-विवरण-रूपम् इति चात्यन्तासम्बद्धम् अपदार्थत्वात् । न हि सामान्य-विशेषाकारेण स्व-पर-गतम् अ-खिल-विशेष-विषयकं मनो विज्ञानं च? येन तन्मयं ब्रह्म तव तथा स्यात् । मनश्-शब्देन इन्द्रिय-विशेष-ग्रहे तन्-निर्विषयम् एव । तज्-जन्य-ग्रहे विशेषाकारेण सुखादि-रूप-विशेष-विषयकम् अपि । तद्-विज्ञानम् अपि प्रमेयम् इत्य्-आदि-रूपं सामान्याकारेण विशेष-विषयकम् । त्वन्-मते जीव-परयोः स्व-रूपातिरिक्त-ज्ञानादि-रूप-वास्तव-धर्म-शून्ययोः स्व-पर-गताखिल-विशेष-विषयतोक्तिर् अ-यथार्थैवेति त्वद्-रीत्या ऽपि ब्रह्मणः मनोमयत्वं विज्ञानमयत्वं च दुरुपपादम् ।

एतेषु ब्रह्मणि मयड्-अर्थो ऽप्य् उपहास्यः । स्वार्थिकत्वे मयड्-वैयर्थ्यात् । कारणमय-शब्देन कारणस्य ज्ञानमय-शब्देन ज्ञानस्याव्यवहारेण तथा भूते अन्नमयादि-शब्दासामञ्जस्यात् । न हि घटो घटमय इति कश्चिद् व्यवहरति । विकारार्थत्वे निर्विकारत्व-भङ्गः । प्राचुर्यार्थकत्वे स्व-रूपातिरिक्त-वास्तव-धर्माभ्युपगमापत्तेः ॥ आनन्दमय-प्रकरणेन च अन्-अन्त-पद-विवरणम् इति चाभव्यम् । देशतः कालतो वस्तुतश् चापरिच्छिन्नत्वार्थकस्य स्व-गत-यावद्-गुणापरिच्छित्त्या ऽपि वस्त्व्-अपरच्छित्तिं बोधयतः । पूर्णानन्दत्व-प्रतिपादन-मात्रेण विवरणासम्भवात् । अतो ऽनन्तत्वं न पूर्णानन्दत्व-मात्र-कृतम् । "न जायते म्रियते वा विपश्चित्" इति मुक्तस्यापि विपश्चित्त्वेन निर्दिष्टस्य "सर्वं ह पश्यः पश्यति" "सो ऽश्नुते सर्वान् कामान्" इत्य्-आदिना विवृत-विपश्चित्त्वस्य विपश्चित्त्वेन निर्दिष्ट-ब्रह्म-तुल्य-पूर्णानन्दत्वे संशयाभावात् ॥

एवम् एक-मात्र-गुणापरिच्छित्तिमान् अयं स्व-गत--सर्व-गुणापरिच्छित्तिमान् न निरूपाधिक-विपश्चिद् अपि नेति तद्-घटितम् आनन्त्यं न कुत्राप्य् अतिप्रसक्तम् इत्य् उक्तं प्राग् एव ॥

अत एव सम्यक् प्रसीदति येन पूर्णानन्दत्वेनेति सम्प्रसादः; तेन सर्वाधिकत्वोपदेशात् ब्रह्मणो भूमत्वम् इति भूमत्वं पूर्णानन्दत्वे हेतूचकारेत्य् अप्य् अ-सङ्गतम् । "यत्र नान्यत् पश्यति" इत्य्-आदिना भूम्नो लक्षणाभिधानेन तत एव ब्रह्मणः भूमत्वोक्तेः । किं च "कामान्" इति स्रक्-चन्दन-वनिताद्य् उच्यत इति वक्तुः तव "यत्र नान्यत्" इत्य्-आदिनोक्तं भूम्नो लक्षणं भूम्नि ब्रह्मण्य् असम्भव-हतम् एव स्यात् । त्वद्-अनुभाव्य-ब्रह्माधीन-कामानां स्व-योग्य-स्रक्-चन्दन-वनिता-ऽऽदीनां ब्रह्मान्यत्वेन त्वद्-अभिमततया "यत्र नान्यत्" इति ब्रह्म-लक्षणस्य त्वयैव भग्नत्वात् स्त्र्य्-आदेस् तादधीन्यम् एवादाय तत्र तल्-लक्षणोषपादने पत्न्य्-आदि-काम-दपत्य्-आदिष्व् एव तल्-लक्षणम् अतिव्याप्तं स्यात् । अतः एवं सूत्र-व्याख्यानानुव्याख्यान-तद्-व्याख्यान-न्याय-सुधा-ऽऽदीनाम् अपहसितार्थकत्वात् "ब्रह्म-विद् आप्नोति" इत्य् आरभ्य अ-विच्छिन्न-प्रकरण-प्राप्य-भूत-वेद्यतमानन्दमय-ब्रह्मानन्दस्यैव "सैषा ऽऽनन्दस्य" इत्य् अनेन मीमांस्यत्वेन प्रक्रमः । एतद् आरभ्य मीमांसितम् अ-भय-प्राप्ति-साधन-भूत-वेदन-विषयानन्दयय-सम्बन्ध्य्-आनन्दं "स एको ब्रह्मण आनन्दः" इत्य् अनेन एकांशत्वेन निश्चित्य तद्-अंश-कणिकाम्बुधि-भूतं निरूपाधिकम् अ-खण्डम् आनन्दं "यतो वाच" इत्य् अनेन निगमितम् आनन्दय-ब्रह्मण्य्-अन्विन्तं विद्वान् न बिभेति कुतश्चनेत्य् एव निष्कण्टको ऽयं घण्टा-पथः ॥

अतः "सद् एव" इत्य्-आदिषु सच्-छब्दवत् "ब्रह्म वा इदम्" इत्य्-आदौ ब्रह्म-शब्दवच् च विशेषोपस्थापनाक्षम-सामान्य-शब्दात् "असन्न् एव" इति श्लोक-स्थ--ब्रह्म-शब्दस्यापि । तद्-अभ्यासो ऽत्र आनन्दमयस्य परमात्मत्व-निर्णये न हेतुर् इत्य् अभिप्रेत्य निरूपाधिकत्व-पर्यवसित-निरतिशय-दशाशिरस्कानन्दाभ्यास एव तद्-हेतुर् इत्य् अभिप्रेत्य "आनन्दमयो ऽभ्यात्" इत्य् असूत्रयत्; अन्यथा अन्नमयाद्य्-अभ्यासाद् इति वा आनन्दमयान्तो ऽभ्यासाद् इति वा सूत्रं स्यात् ॥

एवं च "सैषा ऽऽनन्दस्य" इत्य् अस्य प्राकरणिकानन्दमय-पर्यवसित-ब्रह्मानन्दाभ्यासोपक्रमतया प्रक्रान्ताभ्यासस्य वाग्-आद्य्-अपरिच्छिन्नाखण्डानन्दे नियमयितुम् अ-शक्यत्वात् तद्-अन्तर्-गताभ्यस्तानन्द-शिखर एव तद्-अभ्यास-निगमन-परम् "स एको ब्रह्मण आनन्दः" इति वाक्यम् इत्य् अभिज्ञैर् अभ्युपगन्तव्यम् इत्य् अभिप्रेत्य श्रुत-प्रकाशिकायां "स एको ब्रह्मण" इत्य् अस्य चतुर्-मुखानन्द-विषयत्वेन "यतो वाचः" इत्य्-आदि-वाक्यस्यैव ब्रह्मानन्द-परत्वाङ्गीकारे अभ्यासाद् इति हेतोर् व्यधिकरणता स्याद् इत्य् अनुगृहीतम् । अन्यथा ब्रह्मानन्द-परत्वेन त्वद्-अभिमत "यतो वाच" इति वाक्ये आनन्द-प्रतिसम्बन्धि-वाचि-षष्ठ्य्-अन्त-ब्रह्म-पद-श्रुति-समानैवेयम् आनन्द-पद-श्रुतिर् यद्य् अन्यार्था स्यात् तदा सा ऽपि चतुर्-मुख-परा किं न स्यात् ।

प्राय-पाठो हि लिङ्गम् । तच् च निगमन-वाक्यान्तर-रहित उपक्रमापेक्षित-निगमन--वाक्य-स्थां श्रुति-समानां तां नान्यथयितुम् ईष्टे । किन्तु एषैव श्रुतिः स्वान्वितम् एक-पदं एक-शिखरार्थकतयैव स्वोत्तर-पूर्व-वक्याऽनुगुण्यात् व्यवस्थापयति ।

तथा च यथा उपरिनतं पूर्वं च वाक्यं अ-योग्यं परित्यज्य प्रकृतम् एव ब्रह्म स्व-बोध्यत्वेन गृह्णाति । चतुर्-मुखस्यैवम् अभ्यस्तानन्द-शीकरवद्-आनन्दाब्धि-विधुरत्वात् प्रकृतस्यैव ब्रह्मणः तथाविधत्वाच् च तद्-आनन्द-शीकरस्येत्थं परिच्छित्तिर् अ-खण्डानन्दापरिच्छित्तेर् न विरोधिनीति तम् आदाय एतद् एव बाध्यत्व-पौष्कल्यवद् एव प्रकृतं ब्रह्म । प्रजापतिश् चात्र चतुर्-मुख एव ।


प्रजापतिश् शतानन्दो ब्रह्मा कमल-सम्भवः



इति पाद्मोक्त्या एक-वचनेन च तस्यैव तत्र योग्यत्वात् पूर्वस्य "यतो वाच" इत्य् अस्य मनोमय-श्लोकत्वे ऽपि ब्रह्मानन्दस्य विशुद्ध-मनो-गोचरत्व-प्रतिपादकत्वाद् एव तस्य मनोमय-विषयकतया तस्य कथं ब्रह्म-प्रतिपादकत्वम् इत्य्-आदीन्य् अपि कुचोद्यानि प्रकरण-बलेनैव निरस्तानि ॥

यच् च ब्रह्मण्य् आनन्द-प्राचुर्यस्य ब्रह्मेतरत्वावच्छिन्नानन्दाल्पत्व-निरूप्य निर्बन्धान् न मुक्तस्य आनन्दतः परम-साम्यम् इति तद्-अ-युक्तम् — "अथ खलु क्रतुमयः पुरुषः" इत्य्-आदौ उपस्थिते पुरुषे क्रतुमयत्वस्य तद्-इतरत्वावच्छिन्न-निष्ठ-क्रत्व्-अल्पत्व-निरूप्यत्वादर्शनेन इहापि तन्-निर्बन्धासम्भवात् । न हि रवेस् तेजः-प्रचुरता स्वेतरत्वावच्छिन्न-तेजो-ऽल्पत्व-निर्वाह्येति निर्बन्धो ऽस्ति? सुदर्शनादेर् अप्य् अल्प-तेजस्त्व-प्रसङ्गात् । न हि वा राज्ञस् सुख-प्रचुरता तद्-इतरत्वावच्छिन्न-सुखाल्पत्व-निर्वाह्या । राजाधीन-सुखेष्व् एव प्रचुर-सुखत्वोपलम्भात् ॥

अस्मिन् प्रकरणे ब्रह्मात्मानन्दमय-पदानाम् ऐकार्थ्येन प्रयोग-व्यतिकर-दर्शनेन "स एको ब्रह्मण" इत्य् अत्र ब्रह्म-शब्दस्य नपुंसकत्वे ऽपि अर्थतस् समर्थेन तेनैव प्रकृततयोपस्थितानन्दमयाभिप्रायेण "स यश् चायम्" इति तच्-छब्दस्य अ-व्यवहित-प्रकृत-परामर्शित्व-सम्भवे व्यवहितान् वेषणाप्रसक्त्या अर्थतो ऽसमर्थ-विषयक-वार्तिक-तद्-व्याख्येयानन्तार्य-सूत्र-विलेखनम् इत्य्-अन्तं निरर्थकम् ।


स प्रजापतिर् एकः पुष्कर-पर्णे समभवत्



इत्य्-आदिषु चतुर्-मुखे प्रसिद्धि-प्राचुर्यवान् एक-वचनान्तः प्रजा-पति-शब्दः इह चतुर्-मुख-वाचकः इत्य् उक्ते दक्षादिषु प्रजा-पति-शब्द-प्रयोग-विलेखनम् इह न चतुर्-अश्रम् । तत्रापि तच्-छब्द-प्रयोगस्यास्मद् इष्टत्वात् । तथा च "स एको ब्रह्मण" इति वाक्यस्य" इत्य् आरभ्य


भगवतो ऽपरिच्छिन्नानन्दत्वम् अर्थ-सिद्धम्



इत्य् अन्तेन "स एको ब्रह्मण" इति वाक्यस्य चतुर्-मुखानन्द-विषयकत्वम् इति त्वन्-मते यत् दूषण-जातम् उक्तं श्रुत-प्रकाशिका-ऽऽचार्यैः तत् वज्र-लेपायत इति तद्-ग्रन्थ-विषये यत् "न श्रद्धेयम्" इत्य् उक्तं त्वया तत् नेत्रातुरस्य दीपवत् पित्तोपहतस्य क्षीरवच् च त्वद्-दोष-कृतम् एव नार्थ-दोष-कृतम् ॥

यच् च आनन्दाभ्यासे अ-विशेष-पुनश्-श्रवण-रूपत्वाभावात् सौत्राभ्यास-शब्दास्वारस्यम् इत्य् उक्तम् तत् शब्दाभ्यासस्यैव तद्-रूपत्वाद् इह च तद्-अ-श्रवणात् पुनः श्रवणे मनने च अभ्यास-शब्दात् आलम्बन-संशीलने च तत्-प्रयोगात् तद्वद् आनन्दाभ्यास एवेति निरर्थकम् ॥ अतः "स एको ब्रह्मण" इति वाक्ये वेधाः प्रतीयत इत्य्-आदिकं मुक्ताव् अपि स्वस्यैवाल्प-फलत्व-पर्यवसित-वैषयिक-भोग-विश्रान्तत्वाद् दैवहत-कृत्व-कृतम् इत्य् उपेक्षणीयम् ॥

यच् च "सो ऽश्नुते" इति उपक्रम-वाक्ये किं सर्वान् इति विशेषण-महिम्ना ब्रह्मणा सहोक्ति-महिम्ना वा मुक्तस्य परम-साम्यावगमः इत्य्-आदिना निरर्थक-शब्द-प्रपञ्चनम् — तद् अपि तथा उभयथा ऽपि तद्-अवमान् न समीचीनम् । न हि त्वन्-मत इवास्मन्-मते मुक्तानन्दो विषय-भोग-कृतः? येनेह योग्यता-ऽऽदिना सर्व-पदं सङ्कुचितं स्यात् । किन्तु


रसँ ह्य् एवायं लब्ध्वा ऽऽनन्दी भवति



इत्य् उक्ताखण्ड-ब्रह्मानुभव-कृत एव । स तु


सर्वं ह पश्यः पश्यति सर्वम् आप्नोति सर्वशः,




न जायते म्रियते वा विपश्चित्



इति च मुक्तं प्रत्यसङ्कुचितः प्रतिपन्न इति "सर्वेभ्यः कामेभ्यः" इत्य्-आदिष्व् इव योग्यता-ऽऽदिकस्य सङ्कोचकस्याभावात् "स्वेन रूपेण" इत्य् अस्य "अपहत-पाप्मा" इत्य्-आदि-प्रजापति-वाक्योक्त-रूपेत्य् अर्थकतया तस्य सर्व-साधारण्येन त्वद्-भ्रम-मात्रेण तस्यास्य च सङ्कोचकत्वाभावेन अ-सङ्कोचे बाधकाभावेन च नेह सर्व-पद-सङ्कोचावकाशः ॥

यच् च भगवत्--स्व-रूपादिकं परकीयम् उपभुञ्जानस्य दासस्य स्वकीयम् उपभुञ्जानेन स्वामिना सह भोग-साम्यानुपपत्त्या सङ्कोच इत्य् उक्तम् — तच् च "सायुज्यँ सार्ष्टिताम्" इति श्रुत्या


यम् एवैष वृणुते तेन लभ्यस् तस्यैष आत्मा विवृणुते तनूँ स्वाम्,



इति श्रुत्या च भोग-साम्य-सूत्रेण च भोग-साम्यस्य स्वामिनैव स्व-प्रीति--विषयं प्रति स्व-स्व-रूपाद्य्--अनुभव-प्रदानस्य च सिद्धतया स्व-स्वामित्वेन तदीयत्वेन च सर्वस्यापि स्वीयत्वेन परकीयत्वाभावस्य परस्परानुरागवतोः पति-पत्न्योः स्वामित्वेन दासत्वेन च सम्प्रतिपत्तिमतोः सर्वानुभव-सिद्धतया


प्रियो हि ज्ञानिनो ऽत्यर्थम् अहं स च मम प्रियः,



"ज्ञानी त्व् आत्मैव मे मतम्" "सदा पश्यन्ति सूरयः", इत्य्-आदिभिः तद्-रूपतया ऽवगतयोः मुक्त-परमात्मनोः न भोग-साम्यानुपपत्तिर् अपीति न ततो ऽपीह सर्व-पद-सङ्कोचावकाशः ॥

अत एव यदि वाचनिकं भोग-साम्यं तदा सर्वानुपपत्ति-परिहारो भवेद् इत्य् उक्तिर् अपि व्यर्था । "नारायण-सायुज्यम् अवाप्नोति",


ब्रह्मणस्-सायुज्यँ सार्ष्टिताँ समान-लोकताम् आप्नोति,



इत्य् अस्यैव वाचनिक-भोग-साम्य-प्रतिपादकत्वात् ययोर् भोग्यम् अ-न्यूनाधिकम् अ-विशिष्टं तयोर् एव सयुक्त्वात् । युजोर् भावश् च सायुज्यं सार्ष्टिता च अ-न्यूनानधिक-समान-भोगः । अत एवोक्तं श्रीमद्-भिर्-वेदान्त-देशिकैः–


सायुज्यम् उभयोर् अत्र भोक्तव्यस्याविशिष्टता ।

सार्ष्टिता तत्र भोगस्य तारतम्य-विहीनता



इति । अतः सर्वान् इति विशेषण-महिम्ना ऽपि मुक्तस्य भोगतः परम-साम्यम् इह सिद्धम् ॥

तथा सहोक्ति-महिम्ना ऽपि । ब्रह्म--स्व-रूप--गुणादि न मुक्त-भोग्यम् अ-तदीयत्वाद् इति वदता त्वया अमृतेन सहेतिवत् भोग्यत्वेनैव ब्रह्मणस् साहित्योपपत्तेः इति वक्तुम् एव न शक्यते । स्व-व्याघातम् अप्य् अ-जानता तथोक्ताव् अपि ब्रह्म स्व-स्व-रूपेण सह स्व-गुणादिकम् अनुभवति न वा? आद्ये सिद्धम् एव तेन मुक्तस्य भोग-साम्यम् । द्वयोर् अपि भोग्यैक्यात् । द्वितीये तु अज्ञं ब्रह्म त्वन्-मते स्याद् इति महद् इदम् आपादनम् । विपश्चित्त्वोक्ति-भङ्गश् च ॥

यच् च काम-पदेनैव काम्यत्वेन वा गुण्य्-अनुभवम् अन्तरेण गुणानुभवायोगेन वा ब्रह्मणो ऽपि भोग्यत्व-प्राप्त्या भोग्य-साहित्यार्थे सहोक्ति-वैयर्थ्यम् उक्तम् — तत् उपात्त-गुण्य्-अर्थक--वाक्य-स्थ--काम-पदस्य केवल-गुणाभिधायित्वात् ब्रह्मणो ऽपि भोग्यत्व-सिद्ध्य्-अर्था क्षीरेण सहोदनं भुङ्क्ते इत्य् अत्र एव अत्र गुणेभ्यो ऽपि ब्रह्मण्य् एव रस्यता-ऽतिशय-सिद्ध्य्-अर्था चेति सार्थक्य-निरूपणासमर्थ्य-कृतम् ।


य इहात्मानम् अनुविद्य व्रजन्ति —



इति वाक्ये च शब्द-स्वारस्य-सिद्धो हि गुणेभ्यो ऽपि दिव्यात्म--स्व-रूपस्य रस्यताऽतिशयः । किं च विग्रहानुगुण-गुणानां ब्रह्मणा सहानुभव एव कल्याणतेति तत्-कल्याणत्व-सिद्ध्य्-अर्था च सहोक्तिः । इतरथा दुःख-हेतुषु तेषु कल्याणत्वास्फुरणात् ॥

[[P64]]

अत एव सर्व-शब्द-सार्थक्यायासः । "ब्रह्मणा सह सर्वान् कामान् अश्नुते" इत्य् अपि हि वचन-व्यक्तिः । तदा दिव्यात्म--स्व-रूप--व्यतिरिक्तत्वेन गुणाश् च सर्व-शब्द-क्रोडी-कृता इति तेषु गुणानां प्राधान्याद् इहानुभाव्यता-सिद्धिस् स्यात् । बृहत्त्व-सूचित-वात्सल्यादिकेन गुणेन च "स चानन्त्याय कल्पते" इत्य् आनन्त्य-प्रापण-रूप-रक्षण-प्रधानक-बृंहण-गुणेन च विशिष्टे ब्रह्मणि तदा परिदृष्टे वात्सल्यादि-प्रधानक-गुणैर् एव रक्षणोद्युक्तस्य आज्ञाच्-छेदिषु निग्रहो ऽप्य् अनुग्रह एवेति तद्-अनुगुणाश् च गुणाः कल्याणा एव परिदृश्यन्ते । अतो भोग्य-साहित्यार्थे ऽपि इत्थं त्रेधा अर्थवती सहोक्तिः ॥

वस्तुतो ऽअत्र विपश्चितेति विशेषण-महिम्ना अर्थतो भोक्तृ-साहित्य-भानम् अप्य् अप्रत्याख्येयम् । तेनेहैव विशेषतः परम-साम्यं बोधितं स्यात् । द्वयोर् अप्य् अनुभवस्य अन्यूनानतिरिक्तानुभाव्यकत्व-प्रतीतेः । "ब्रह्मवित्" इति वाक्य-प्रस्तुतापेक्षित-फल--स्व-रूप--निरूपणस्येहैव क्रियमाणत्वात्, ब्रह्मणेति तृतीया-मात्रेण तस्य साधकतमतैव सिद्ध्येत् । सहोक्ति-सहितयैव तया मुक्त-भुजि-क्रिया-कर्तृत्व-सिद्धि-प्रतीतिर् इति न सहोक्ति-वैयर्थ्य-शङ्का ऽवकाशः ॥

ब्रह्म-पद-समानाधिकरण-विपश्चित्-पद-सिद्ध-क्रिया-ऽन्वयवद् एव इह ब्रह्म-सह-भाव-प्रतियोगीति तेनास्येह परम-साभ्यम् उक्तम् । न सहोक्ति-मात्रेण, येन त्वष्ट्र्-अधिकरण-विलेखनादिकम् इह सम्बद्धं स्यात् । यत्र क्रिया-सम्बन्धः प्रमाणान्तर-बाधितः तत्र मा ऽस्तु तस्य क्रिया-सम्बन्धः । उत्पत्ति-वाक्य-स्थेन प्रबलेन पात्नी-वतम् इति तद्-धितेन सोमे पत्नीवतो ऽग्नेर् देवतात्व-सिद्ध्या नैर् आकाङ्क्ष्य-बाधितस्य ततो दुर्बल-मन्त्र-वर्ण-बोधित-त्वष्टुः; न देवतात्वम् इति हि तस्य क्रिया-सम्बन्धस् तत्र निषिद्धः । न ह्य् अस्ति तद्वद् अत्र भुजि-क्रिया-ऽन्वय-बाधकं ब्रह्मणि मुक्ते वा प्रमाणम् । येन येन धाता गच्छति तेन तेन सह गच्छतीतिवत्, राज्ञा सह गच्छति राजा अश्वेन सह गच्छति, जामात्रा सह भुङ्क्ते, राज्ञा सह भुक्ते इत्य्-आदिवच् च प्रमाणान्तराबाधितम् इह सुस्पष्टम् एव द्वयोर् अपि क्रिया-सम्बन्ध-तौल्यम् इति नेह परकीय-दुरर्थ-कुचोद्ययोर् अवकाशः ॥

एवं च "सो ऽश्नुते" इत्य् अनेन "रसँ ह्य् एवायम्" इत्य् अनेन च ब्रह्मण एव अ-खण्डस्य मुक्त-भोग्यत्वाध्यवसायात् परकीय-सम्पद्याविर्भावाधिकरणम् अप्य् अ-सम्बद्धम् । तद्-अधिकरणार्थस्य सूत्राक्षरेणाप्य् अ-सूचितत्वात् । किं ब्रह्मातिक्रम्य भोगान् भुक्ते उत तत्-समीप एव इति हि तत्र त्वत्-सन्देहः । तत्र ब्रह्मातिक्रम्येत्य् अस्य को ऽर्थः ? किं स्व-रूपम् अतिक्रम्येति उत तद्-आज्ञाम् अतिक्रम्येति ? आद्ये ब्रह्म--स्व-रूपस्य विभुत्वाद् एव नास्य तद्-अतिक्रम-सम्भवः ॥

द्वितीये "एष ह्य् एवानन्दयाति", "अन्नादो वसु-दानः", "को ह्य् एवान्यात् कः प्राण्यात्" इत्य्-आदि-श्रुति-शतेन तद्-अतिक्रान्त-भोगस्य क्वचिद् अप्य् अ-भावेन अ-योग्यस् तत्र तत्-सम्भवः ॥

यच् च अर्चिराद्य्-अतिक्रम्योक्तिर् गम्यत्वोक्तिश् च सन्देह-बीजम् इत्य् उक्तं, तद्-अ-युक्तम् । नाडी-विशेषाद् उत्क्रमणवत्, अर्चिरादि-गतेः प्राप्यत्वेन तद्-अतिक्रमवत्, परम-प्राप्य-ब्रह्मातिक्रमस्यायोग्यत्वात् ॥ अत एव पूर्व-पक्षो ऽप्य् अन्-उत्थिति-हतः ॥

यश् च तत्त्व-प्रकाशिकायाम् — "तथा हि" इत्य्-आदि-ग्रन्थः, सो ऽप्य् अ-सम्बद्धः । सिद्धान्ते तव प्राप्य-भूत-परमात्मार्थक-सेतु-पदान्वित-तरतेः "वेदान्तं तरति" इत्य्-आदिष्व् इव योग्यतया प्राप्ति-वचनत्व-सम्भवेन परमात्मानम् अ-विहायैवावस्थाने--स्व-रूपाविर्भावो ऽस्तीति प्रथमे तयैव स्व-रूपाविर्भाव-परया "एतं सेतुं " इति श्रुत्या परमात्मातिक्रमानन्तरम् एव स्व-रूपाविर्भावस्योक्तत्वाद् इत्य् उक्त्य्-अयोगात् । नास्तीति द्वितीये अन्-आविर्भूत--स्व-रूपस्यामुक्तत्वे ऽपि मुक्तातिक्रमस्योक्त्र-श्रुत्यैव व्याघातेन मुक्तातिक्रमाव्याघाता-प्रसक्तेः । एवम् अ-समञ्जसः तत्-पूर्व-पक्षः ॥

तथा सिद्धान्तो ऽपि । भोगान् भुङ्क्ते इत्य् अस्यासौत्रत्वात् । सूत्रे स्वेनेत्य श्रवणेन त्वद्-उक्त-तारतम्यस्य सूत्रकारानभिमतता च । सर्व-मुक्त-साधारण--प्रजा-पति--वाक्योक्त-ब्रह्म-रूपस्यैव स्वेनेत्य् अनेन विवक्षितत्वात्, मुक्तस्य ब्रह्मानति-क्रमे ऽपि स्वरूपेणाविर्भावे अ-सम्भावितम् अपि श्रुति-विरोधम् आशङ्क्य यतस् तत्र "एतं सेतुं गन्तुम् अन्यत् तीर्त्वा" इति पद-द्वयाध्याहारेण विरोध-परिहारस्याप्य् अ-समञ्जसता च । अन्-अध्याहारेणैवार्थ-वर्णन-सम्भवात् । प्राप्येतरस्मिन्न् अन्वित-तरतिः उत्तरण-वाचि-प्राप्यान्वित-वस्तु-प्राप्ति-वाच्य् एवेति हि स्वारस्य-वेदिनो मन्यन्ते ॥

इत्थं "एतं सेतुम्" इत्य् अस्यैव विशेष-श्रुतित्वेन अस्यास् सामान्यत्वम् अपि


इमां घोराम् अशिवां नदीं तीर्त्वा एतं सेतुम् आप्य



इत्य् अस्य पूर्वांशतो भिन्न-विषयकस्य इतरांशतस् समान-विषयकस्य विशेष-श्रुतित्व-कल्पनेन पद-द्वयाध्याहारतस् त्वद्-अर्थ-कल्पनम् अपि निरूपकस्य नोपपत्तिमत् । अतस् सूत्र-कारानभिमत-सम्बन्धं चेदं त्वदीयं सपद्य् आविर्भावाद्य्-अधिकरणम् ॥

एवम् एव अ-विभागेनेत्य् अधिकरणम् अपि । तत्र त्वदीय-संशय-विषयो भोग-शब्दार्थः किम् इह जुगुप्सित-वनिता-ऽऽदि-भोग एव उत तद्-अनुकूलत्वेन स्वानुकूलत्व-प्रकारक-साक्षात्कार एव वा ? आद्ये त्वत्-पूर्व-पक्ष एव तव सिद्धान्त-स्थाने युक्तः । पितृ-परिगृहीतानां मातृ-तया पुत्रस्य तत्-परिग्रह-कृत-दोषाप्रसक्तेः ॥

द्वितीये तेन भुक्ता एव मुक्तैर् भुज्यन्त इति त्वत्-सिद्धान्तः परम-साम्य-पर्यवसित एव किं न स्यात् ?


यानेवाहं शृणोमि यान् पश्यामि यान् जिघ्रामि तानेवैते इदं शरीरं विमुच्यानुभवान्ति



इति चतुर्-वेद-शिखायां सर्व-भोग-श्रवणात् । यदीत्थम् अपि परम-साम्यम् अन्-अर्थकम् इति भविष्यत्-पर्वण्य् एव श्रद्दधानः, भगवद्-अ-भुक्तान् एव बहिष्ठान् तत्रापि लेशान् भोक्तुम् उद्युक्तो ऽसि, तदा उच्छिष्ट-भग्भ्यो ऽन्नादातृ-तुल्यतः ते परमात्मा स्यात् । त्वं च तत्-तुल्यः, तद्-द्त्-लेशेतरांश् चेति इत्थं तव मुक्ति-फलं स्यात् । अ-मुक्ते ऽपि त्वयैतद्-विशेषे मुक्ते ऽपि को ऽपि विशेषो नोक्तश् च स्यात् । त्वया उक्तो ऽविभाग-शब्दार्थो ऽपि त्वद्-बुद्ध्य्-अनुगुण एव । न शब्दानुगुणः । तस्माद् ब्रह्म-भोगात् मुक्त-भोगो ऽत्य् अल्प इत्य् उक्तिः तथा वक्तरि त्वय्य् एव च कर्तृता त्वय्य् एव विश्रान्ता न तु सार्ष्टितापर्यन्त-सायुज्य-प्राप्तिम् अस्त्व् इति व्यर्थ एव मुक्तानन्द-तारतम्य-परस् त्वद्-भाष्यादि-ग्रन्थः ॥ तृतीयस्य तृतीय--पाद-स्थो ऽपि फल-भेदस्यैवं विध्वस्तत्वात् उपासन-तारतम्य-प्रयोजकत्वस्य वक्ष्यमाणत्वात् ॥

किं च, "गुणैस् सर्वैर् उपास्यो ऽसौ" इत्य्-आदिकम् आनन्द-तारतम्ये प्रमाणत्वेन न श्रद्धेयम् ।


साधनस्योत्तमत्वेन साध्यं चोत्तमम् आप्नुयुः ।

इत्य् एवं मन्द-मतयो वदन्त्य अ-ज्ञान-मोहिताः ॥

मुक्तानन्दे तारतम्यं तद्-ब्रह्म-विदां मतम् ।

धी-विकासावशेषेण त्वत्-कृते तद्-अ-सम्भवात् ॥

निश्शेष-कर्म-निर्मोक्षात् नित्यासङ्कुचिता मतिः ।

सर्वेषाम् अ-विशिष्टैव ह्य् आत्माकारैक्य-निर्णयात् ॥

अनुकूलं वेदनीयम् आनन्दं ब्रह्म तद्-गुणान् ।

विषयी कुर्वती या धीः, आनन्दस् सा भवेद् यतः ॥

तस्याः कथं तारतम्यं स्याच् चेत् स्वर्ग-विमोक्षयोः ।

तारतम्यं च न भवेत् तस्मात् दुष्टम् इदं मतम् ॥

सर्वे ब्रह्म-समानन्दाः ब्रह्मद्या मनुजास् तथा ।

शीलनीयं परं रूपं स्व-रूपं च गुणांस् तथा ॥

नित्यानन्देन सम्पूर्णाः नीचोच्चत्व-कथोज्झिताः ।

ब्रह्मणा सह मोदन्ते मुक्तास् सर्व-समन्ततः ॥

पुमान् न देवो न नरो न पशुर् न च पादपः ।

शरीराकृति-भेदास् तु सर्वे मुक्तौ न सन्ति हि ॥

न तत्र मूढा गच्छन्ति पुरुषा विषयात्मकाः ।

विषयानुभवायत्त-तारतम्योक्ति-कल्मषाः ॥

विभेद-जनके ज्ञाने नाशम् आत्यान्तिकं गते ।

आत्मनो ब्रह्मणो भेदम् अ-सन्तं कः करिष्यति ॥

इतो ऽन्यथा ये मन्यन्ते मूर्खाः पण्डित-मानिनः ।

भविष्यन्ति त्रयी-बाह्यास् सतां मार्गस्य दूषकाः ॥

मुक्ति-दूषण-दोषेण भविष्यन्त्य् अ-सुराश् च ते ।

त्रयी-पथ-परिभ्रष्ट-कुत्सिचार-धी-युताः ॥

यस् स्व-रूपे तारतम्यं वेत्ति मूर्खो विमूढ-धीः ।

सो ऽन्धे तमसि सम्भूतो भविष्यति न संशयः ॥

स्वतस् सु-जीव-दुर्जीवाव् एक-देहे न देहिनौ ।

इति धिर्यस् स बाह्यस् सन्न् अज्ञ एव सदा भवेत् ॥

यद्य् अन्यो ऽस्ति परः को ऽपि मत्तः पार्थिव-सत्तम ।

तदैषो ऽयम् अयं चान्यो वक्तुम् एवम् अपीष्यते ॥

एक--स्व-रूप--भेदस् तु बाह्य-कर्म-वृत्ति-प्रजः ।

देवादि-भेदो ऽपध्वस्ते नास्त्य् एवावरणो हि सः ॥

चतुर्-विधो ऽपि भेदो ऽयं मिथ्या-ज्ञान-निबन्धनः ।

तस्मान् न मुक्ताव् अस्थीत्यं भेदस् स्व् आत्मापरोक्ष्यतः ॥

शुनि चैव श्वपा-के च पण्डिताः सम-दर्शिनः ।

निर्दोषं हि समं ब्रह्म




सो ऽहं स च त्वं स च सर्वम् एतद् आत्म--स्व-रूपं त्यज भेद-मोहम्



इत्य्-आदि-तत्-तद्-उत्तर--प्रकरण-स्थ--वचन-शत-विरोधात् । अतः तेषाम् अ-वैदिक-पक्षानुवादकतयैव निर्वाहो युक्तः ॥

दृश्यते च श्रुताव् अपि परपक्षानुवादः । "तद् धैक आहुः" इत्य्-आदिः । नन्व् एषां वचनानां ग्रन्थान्तरानुदाहृतानां कथं प्रामाण्यं त्वन्-मतोदाहरणस्य अन्-आश्वास-ग्रस्तत्वात् इति चेत् – न; भवदीयानाम् अपि वचनानां ग्रन्थान्तरानुदाहृतानाम् अ-खिल-वैदिक-गोष्ठी-बहिष्ठानां कथम् इव प्रामाण्यम् इत्य् अनुयोगस्य तुल्यत्वात् । न हि त्वत्--कु-मति--मात्र-कल्पिताः चतुर-कमठाद्याः श्रुतित्वेन शिष्टैः परिगृह्यन्ते । न वा प्रसिद्ध-कोशेषु त्वद्-उदाहृत-गारुड-प्रभृतीनि वचनानि सन्ति । न वा हनुमद्-भीमसेन-क्रमेण वायोः तव तृतीयावतारत्वं श्रद्दधीमहि । यद्-बलात् तद्-उदाहृतासु श्रुतिषु स्मृतिषु वा श्रुतित्वं स्मृतित्वं वा संशय-कोटिं पुरुष-गौरवाद् वा न समाटीकेत । तस्मात् "यश् चोभयोस् समो दोष" इति न्यायात्, न मद्-वचनेषु प्रामाण्य-परीक्षोपपत्तिम् इति । तस्मात् नानन्द-तारतम्यं वचन-विरुद्धम् उचितम् अङ्गीकर्तुं वेदविदाम् इति दिक् ॥

अपि च, अस्तु कथञ्चित् प्रामाण्य-सन्देह-विषयता त्वद्-उदाहृतानाम् । तथा ऽपि निश्चित-प्रामाण्यकैर् वचनैः स्वार्थे झटिति प्रमापिते प्रामाण्याप्रामाण्य-शङ्का-कबलितानां वचनानां मन्थर-प्रवृत्तिकतया प्रत्यक्षानुमान-न्यायेन विरोधाधिकरण-न्यायेन श्रुति-लिङ्गादि-नयेन च बाध एव न्याय्यो ऽभ्युपगन्तुम् ॥ अथवा अस्तु वचनानां प्रामाणिकत्वं, तथापि न "गुणैस् सर्वैः" इति वचनं साधन-तारतम्यम् एव प्रतिपादयतीति न फल-तारतम्यम् आक्षेप्तुं प्रभवति तल्-लिङ्गस्यास्य उक्त-श्रुति-विरुद्ध-साधनासमर्थत्वात् । अतो "व्याप्तेश् च समञ्जसम्" इति सूत्रस्य त्वदीय-भाष्यम् अ-समञ्जसम् इति सिद्धम् ॥

यच् च "प्रिय-शिरस् त्व् आदि" सूत्र-भाष्ये "नैव सर्व-गुणाः" इति वराह-वचनतयोक्तं तत् "सो ऽश्नुते" इति सर्वेषाम् अपि सार्ष्टितयोक्त-सायुज्य-मुक्तेः एकाकारत्वोक्त्या गौण-मुक्ति-परम् । श्वेत-द्वीप-क्षीराब्धि-सत्य-लोकादि-प्राप्तिष्व् अपि मुक्ति-शब्दात् । अन्यथा मुक्ति-भेद इति प्रसिद्धवन्-निर्देश-विरिञ्च-पद-निर्देशयोः अ-मुख्यत्व-प्रसङ्गात् । न हीदं वचनं श्रुति-विरुद्धं मुक्ति-भेदं बोधयितुम् ईष्टे । न हि मुख्य-मुक्तो जगत्-सर्ग-हेतु-भूत-शरीर-विशेषवान् कश्चिन् मुक्तो ऽस्ति ? येन न विरिञ्च-पद-निर्देशस् स्यात् । अतस् सत्यादि-लोकाप्ति-रूप-मुक्ति-कामानाम् आनन्द-वैषम्य-निश्चयात् ते केचिद् एवोपास्याः । यद् वा पूर्व-प्रसक्तायां परम-मुक्तौ सर्वे गुणास् सर्वैर् उपास्याः अनुभाव्या इत्य् उक्त्वा तत्रैव कु-दृष्टि--कल्पितानन्द-तारतम्यं निराकरोति । विरिञ्चस्यैव मुक्तानन्दस्य सु-पूर्णतेति यत् तत् नैवेति तत्रापेक्षितं हेतुम् आह – मुक्ति-भेदत इति । मुक्ति-भेद-प्रसङ्गाद् इत्य् अर्थः । अतः इत्थं त्वन्-मतोत्साद-पर्यवसित-वचन-विलेखनात् तत्-सूत्र-भाष्यम् अप्य् अ-समञ्जसम् ॥

तथा यावद् अधिकार-सूत्र-भाष्य-स्था चतुर्-वेद-शिखा च वाराह-वचनवद् एव नेया । किं चात्र मुक्तानां भेद-प्रतिपादनं पूर्व-विधि-रूपं यथा ऽधिकारो विशिष्यते इत्य् उक्त-साधन-तारतम्याक्षिप्तत्वात् । आक्षिप्ते वचन-विधिः "कपालेषु श्रपयति" "त्रेधा तण्डुलान् विभजेत्" इत्य्-आदौ वाचनिकार्थ-विद् ध्य् अ-भावस्य मीमांसकैर् अभ्युपगतत्वात् । नापि नियम-विधि-रूपम् । नित्य-प्राप्ते फल-तारतम्ये तद्-अ-सम्भवात् । नापि परिसङ्ख्या-रूपम् । गन्धर्वाणाम् इवान्येषाम् अपि मानुषानन्दाभ्यधिकानन्दवत्त्वस्य स्व-वाक्योक्ततया व्याघातात् । एतद् उक्तेभ्यो ऽन्येषाम् अपि वचनान्तरेण तत्-सदृशानन्द-सिद्ध्या तद्-विरोधाच् च । परिसङ्ख्यायास् त्रि-दोषत्वाच् च । तस्माद् अनुवादो ऽयं यथा-प्राप्ति वर्णनीय इति उपासन-दशायां तारतम्यं ब्रवीति । अन्यथा प्राग्-उक्त-श्रुति-शत-विरोधान् मनुष्यादिवद्-अ-मुख्यार्थ-बाध-प्रसङ्गाच् च ॥ किं च "एष ह्य् एव" इति हि शब्दः प्रासिद्धिं द्योतयति । सा च बद्धे न । मुक्ते "चतुर्-मुखेश् शतानन्द" इत्य्-आदिना तस्यैव शतानन्द-कीर्तनात् । तथा च वाक्य-शेष-वशाद् यथाधिकारो विशिष्यत इत्य् उपक्रमानुसारात् हेतु-हेतुमतोः अधिकानन्दयोः औत्सर्गिकैक-कालत्वस्य त्यागानर्हत्वाच् च ॥

मुक्ताव् इत्य् उक्तिर् अपि जीवन-मुक्ति-परा । एवं च "ज्ञानं चोपासनं चैव" इति अध्यात्म-वचनं देवानां मुक्त्य्-अ-भावे केनचिद् धेतुना शङ्किते "तद्-उपर्य् अपि" इति सूत्र-भङ्गीम् अवष्टभ्य यथा ऽधिकारं ज्ञानम् उपासनं च मुक्ताव् आनन्दः प्रीतिश् च भवत्येवेत्य्-अर्थकम् । अत एव भवेत्येवेति क्रिया-सङ्गत एव कारः सङ्घटितो भवति । स ह्य् अत्यन्तायोग-व्यवच्छेदकतया प्रसिद्धः ॥

यच् च बृहत्-तन्त्र-गतं "उत्तमत्वं च" इति वचनं तद्-अवध्य्-अवधिमद्-भाव-वैपरीत्येन सर्व-पूर्वोक्त-वचन-विरोधात्, भगवद्-आनन्दस्य परिच्छिन्नोत्कर्षवद् आनन्द-प्राय-पाठेने "यतो वाच" इत्य्-आदि-श्रुति-विरोधात् विरोधाधिकरण-न्यायेन "सो ऽश्नुते" इत्य्-आदिभिर् भूर्योभिर् बाधितम् एव ॥

"ज्ञानान् मोक्षः" इति च वचनं "नाविरतो दुश्चरितात्" "पापं प्रज्ञां नाशयति" इत्य्-आदि-श्रुति-स्मृति-बाधितत्वात् ज्ञान-प्रशंसा-मात्र-परम् ॥

"स्वाधिकानन्द-सम्प्राप्तौ" इति वाराह-वचने स्वाधिकानन्दो जगद्-व्यापार-सहचरितानन्द एव । सृष्ट्य्-आदि-व्यापार-साहचर्येण तस्यैव बुद्धिस्थत्वात् ॥

"आत्मन्य् एव" इत्य्-आदि-गारुड-वचनं


य एवम् एतद् विदुः ये चेमे ऽरण्ये श्रद्धा तप इत्य् उपासते ते ऽर्चिषम्



इत्य्-आदि-मुक्ति-काम-सर्वात्रत्योपासक-साधारणार्चिर्-आदि-गत्य्-उपदेश-विरोधात् लोक-विशेष--जाति-विशेषादि-प्रतिपादनाच् च केषाञ्चिद् पापानां मुक्ति-परम् । उत्तरत्र "अत्रैव च स्थितिः" इत्य्-आद्य्-उक्त्या "नोत्क्रामन्ति" इत्य् एतद् अपि कदाचिद् अपि तेषाम् अधिक-सञ्चारो नास्ति" इत्य् एतद्-अर्थकम् ॥

"साधनस्योत्तमत्वेन" इत्य्-आदि-वचनं तु हेत्व्-आभास-ग्रस्ततया अत्रत्य-साधनादि-स्तुति-मात्र-परम् । अतस् त्वद्-उक्त-मुक्ति-तारतम्यस्यापि बाधितानन्यथासिद्ध-प्रमाणस्यानुपलम्भात् भोग-मात्र-साम्याधिकरणान्तानां त्वदीय-भाष्याधिकरणानां प्रसिद्धानेक-श्रुति-विरुद्धार्थकतया त्वद्-इतर-मीमांसकासम्मततया अ-सामञ्जस्यैक-वेषतया च बादरायणानभिमतत्वस्य सूत्र-प्रवृत्ति-विरोधासमञ्जस्योपपादनाभ्याम् उद्घोषितत्वात् मुक्तस्याखण्ड-ब्रह्मानुभव-रूप एव भोगः, स च बहु-श्रुतिभिस् सर्व-मुक्त-सम इत्य् उपपादित इति तत्-साम्यार्थकम् एव "भोग-मात्र-साम्य" सूत्रम् । तम् एवार्थं "यदा पश्यः" इति परम-साम्य-श्रुतिर् बोधयतीति तत्-समानार्थो ऽयं "सो ऽश्नुते" इत्य् उपक्रमः । तेन दुरुद्धर एव तव उपक्रम-विरोधः ॥

यद् उक्तं त्वन्-मते उपक्रमोपक्रम-विरोध इति – तद् अत्यन्त-मौढ्य-विलसितम् । स्व-रूपतो गुणैश् च देशतः कालतो वस्तुतश् च परिच्छेद-रहितत्वे सति अ-सङ्ख्येय-कल्याण-गुण-गणे निरतिशय-प्रकर्षवत्त्व-रूप-वस्त्व्-अ-परिच्छिन्नत्वम् अन्-अन्त-शब्दार्थः । अयं च समुदायो भगवद्-इतर-व्यावृत्तत्वात् भगवल्-लक्षण-भूतः । यथा गुणेषु स्व-रूपतो ऽपरिच्छित्ति-सत्वे ऽपि समुदायाभावात् न तत्र लक्षणम् । तथा एकेनानन्द-गुणेनापरिच्छित्तिम् इत्य् अपि मुक्ते न तल्-लक्षणम् इत्य् अ-विशेषात् ॥

यद् उक्तम् उपक्रम-विरोधो भूयसां न दोषाय । दशभिर् अपि पर्यायैर् एकस्यैवोपक्रमस्य प्रतिबन्धाद् इति – तद् अप्य् असत् । उपक्रम-विरोधेतरैर् उदाहृतैः बहुभिः दोषैः बहूनाम् अपि त्वद्-अर्थ-प्रतिपादनाशक्ततया, "अन्धानां शतम् अपि न पश्यति" इति न्यायेन, "एकेनापि बहूनां प्रतिबन्धाच् च" इति न्यायेन च प्रसिद्धानेक-श्रुत्य्-अन्तरानुदाहृत-स्वार्थ-बोधन-स्वरसैकोपक्रमेणैव बाध-ध्रौव्यात् ॥

अत एव प्रतिषिद्ध-धर्माणां समवाये "भूयसां स्यात् स्व-धर्मत्वम्" इति द्वादशस्य द्वितीयाधिकरणोपन्यसनम् अपि व्यर्थं, विषमत्वात् । तत्रैकादशानाम् अह्नां चोदकेन ऐन्द्र-धर्मकत्वम् एव निर्ज्ञातम् । तत्र मुख्य-मात्रेणैव अग्निष्टुद्-धर्मानुग्रहे भूयसां स्व-धर्म--बाधस् स्यात् । अतस् तत्रोपसत्-कालीन-सुब्रह्मण्यानीयान्तन्त्र-भूतायां[[??]] या काचित् सुब्रह्मण्येत्य् अ-नियमो ऽपि न । आग्नेयी इति नियमो ऽपि न । किं तु सर्वार्था ऐन्द्री सुब्रह्मण्येवेति तत्र नियमस् सम्भवति । न हि तद्वद् अत्र दशानां पर्यायाणां मुक्तानन्द-तारतम्य-विषयत्वं निस्सन्दिग्धम् । प्रत्युत "युवा स्यात्" इत्य् अत्र मुक्तामुक्त-प्रक्रमालाभोपपादनेन छिन्न-मूलम् एव । "सर्वं ह पश्यः पश्यति" इत्य्-आदि-श्रुत्य्-अन्तरोपोद्बलित-निस्सन्दिग्ध-स्वार्थकोपक्रम-विरोधादि-बाधितं चेति व्यर्थ एवेह तद्-उपन्यसन-श्रमः ॥

द्वैत-प्रमाणानां बहूनां निर्ज्ञातम् एव द्वैत-विषयकत्वम् । तेन त्वदीयैस् तद्-विरुद्धाद्वैत-वाक्यस्यैव बाध इति यद् उक्तं तद् अपि न प्रामाणिकम् । वेदैकदेशाप्रामाण्य-वर्णनस्यापि वैदिकत्व-प्रच्यावकत्वात् ।


द्वैतोपनिषदा सार्धं श्रुतयो द्वैत-गो-चराः ।

घटक-श्रुति-संयुक्तास् सद्-विद्याम् अनुरुन्धते ॥



इति ह्य् अस्मद्-आचार्या निरणैषुः ॥ उत्तर-वाक्य-स्थानां नाम-रूप-निर्वोढृत्वादि-लिङ्गानां निस्सन्दिग्धत्वाद् अ-बाधितत्वाच् च तैर् उपक्रम-स्था ऽऽप्य् आकाश-श्रुतिः अ-योग्यार्थेति सा बाध्यताम् उपगता न ह्य् अत्रोपक्रमस्यायोग्यार्थत्वं सम्भवति । सर्व-पदस्यासङ्कुचितत्वोपपादनात् । सहोक्ति-साफल्यस्य च त्रेधोपपादितत्वात् ।

काम-शब्दस्य त्वद्-अभिमत-विषय-भोग-परत्वस्य च मुक्तौ ब्रह्म-व्यतिरिक्त-विषय-भोगाभावोपपादनेन निरस्तत्वात् । उपात्त-ब्रह्म-पद--वाक्य-स्थ--काम-पदस्य "त इमे सत्याः कामाः"


य इहात्मानम् अनुविद्य व्रजन्त्य् एतांश् च सत्यान् कामान्



इत्य्-आदि-प्रयोग-बाहुल्य-सिद्ध-श्रौत-व्युत्पत्ति-बलेन काम्यमानत्व-रूप-गुण-पौष्कल्येन च ब्रह्म-गुणेषु मुख्य-वृत्ततया ब्रह्म-शब्दस्य च परे ब्रह्मणि मुख्य-वृत्ततया च इह तद्-उभयार्थकतायां बाधकाभावात् प्रत्युत मुख्यार्थ-परित्याग एव ।


रसँ ह्य् एवायम् लब्ध्वा ऽऽनन्दी भवति



इत्य्-आदि-वाक्य-विरोधात् प्रकरण-विरोधाच् च । उपक्रमस्य सर्वतोमुखाबाधितासन्दिग्ध-स्वर-सार्थकत्वात् ॥

अत एव दश-पर्यायाणां मुक्तानन्द-तारतम्य-परत्वानिश्चये उपक्रम-वाक्यस्य स्वार्थ-परत्वं तस्मिंश् च सति दशानां पर्यायाणां तारतम्य-परत्वाभाव इत्य् अन्योन्याश्रयः इत्य् अपि निरस्तम् । अ-खण्डानन्दमय-ब्रह्मानुभव-शीले मुक्त-सामान्ये अ-विशेषित-श्रोत्रियाकामहत-पदोपस्थापिते सर्व-विध-बद्धानन्दान्वयवत् एकैकांशाखण्डानन्दवान् मुक्तः, तस्य भोग्यो ऽयम् आनन्दमय इति उपक्रमैक-वाक्यतयैव दशानाम् अपि पर्यायाणां चरितार्थतया अ-सञ्जात-विरोधस्योपक्रमस्य स्वार्थ-बोधने स्वत एव समर्थत्वात् । अतः तवैव वाक्य-दशकस्य मुक्तानन्द-तारतम्य-परत्व-निश्चये भूयो ऽनुग्रह-न्यायात् तद्-विरुद्धोपक्रम-बाधः । उपक्रमस्य बाधकत्व-निश्चये सति पर्याय-दशकस्याप्य् आनन्द-तारतम्य-विधि-परत्व-निश्चय इत्य् अन्योन्याश्रयः ॥ "युवा स्यात्" इत्य् अत्र मुक्तामुक्त-प्रक्रमे सति उत्तर-वाक्यानां मुक्तानन्द-तारतम्य-विधि-परता, तेषु तत्-परेषु सत्सु "युवा स्यात्" इत्य् अत्र मुक्तामुक्त-प्रक्रम इत्य् अन्योन्याश्रयः ॥

किं च "युवा स्यात्" इत्य्-आदेः प्रसिद्धार्थानुपपत्तौ हि त्वद्-अभिमतार्थकत्व-परिकल्पनम् । तद्-अ-भावाद् एव निर्मूलस् त्वद्-अर्थः । तत एव तत्र मुक्तामुक्त-प्रक्रमो निर्मूलतरः । तत एव तत्रोत्तर-वाक्येषु मुक्तानन्द-तारतम्य-विधिर् निर्मूलतम इत्य् अजानतस् अन्-आकाङ्क्षित-विधिस् तत्-कृत-प्रकरण-भङ्गश् च । अत एतैस् सह तव दुरुद्धर एवोपक्रम-विरोधः ॥

[[P72]]

[[P72 पाठ एव P73 मध्ये]]

तथा सम्भवत्य् एक-वाक्यत्वे वाक्य-भेदस्य दोषतायास् सर्व-सम्प्रतिपन्नतया सो ऽप्य् अनिवार्य एव । तत्-सूचकः च शब्द इहास्तीति स न दोष इति चाष्टा-कपालादि-प्रतिवन्द्या न न्यायविद्-वैदिक-सरणिर् इति प्राग् एवोक्तम् । सिद्धान्ते दशमः पर्यायो ऽप्य् अनुवाद इति न तम् आदायापि वाक्य-भेद-वैरूप्यादेः प्रसञ्जनम् इह प्रसक्तम् ॥

यच् चात्र प्रजा-पति-शब्दस्य क्वचिद् दक्षे क्वचित् रुद्रे च प्रयोगात् तयोर् अन्यतर-परः प्रजा-पति-शब्द इत्य् अभिमानः सो ऽपि व्यर्थः; रुद्राद्य्-अपेक्षया तद्-उक्त-गुण-पौष्कल्यवति चतुर्-मुख एव वेदे भूरि-प्रयोगेण तस्यैव प्रजा-पति-शब्द-मुख्यार्थतया इह तत्-त्यागे नियामकाभावात् । तथा ब्रह्म-शब्दस्यापीह मुख्यार्थे बाधकाभावात् चतुर्-मुख-परत्वाभिमानो ऽपि व्यर्थ एव । यदि "ते ये शतं ब्रह्मण आनन्दाः" इति उत्तरत्र श्रूयेत तदेयं ब्रह्म-पद-श्रुतिर् मुख्यार्थेत्य् उच्येत, पूर्वत्रापि "ते ये शतम्" इति प्रतिपादन-शिरस्कैक-पद-श्रुते बद्धानन्दान्तर्-गतैक-भाग-परत्वात् इह तच्-छिरस्कत्वाभावेन "सैषा" "यतो वाच" इति पूर्वोपरितन-श्लोकोक्त्याखण्डानन्दाब्धि-शीकर-रूपैक-भाग-परैव इह एक-पद-श्रुतिर् वाच्या इह पठितस्याप्य् एक-पदस्य प्राक्तनैक-पद-प्रायत्वाभावात् । अत इह प्राय-पाठाप्रसक्त्या तद्-विरोधाभावात् प्राकरणिक-ब्रह्म-रूप-मुख्यार्थैव ब्रह्म-पद-श्रुतिर् इति प्रजा-पति-शब्दो ऽपि तद्-अनुगुण-मुख्य-स्वार्थं चतुर्-मुखं न जहात्य् एवेति तयोर् मुख्यार्थे बाधकाभावान् नान्य-परता-प्रसक्तिः ॥

यतः तैत्तिरीय-श्रुतिर् इयम्


स एकः प्रजा-पति-लोक आनन्दः यश् च श्रोत्रियो ऽवृजिनो ऽकामहतः अथ ये शतं प्रजा-पति-लोक आनन्दाः स एको ब्रह्म-लोक आनन्दः - यश् च श्रोत्रियो ऽवृजिनो ऽकामहतः अथ एष एव परमानन्दः, एष ब्रह्म-लोकस् सम्राड् इति होवाच,



इति बृहद्-आरण्य-वाक्यैकार्था । ततो ऽपि प्रजा-पति-शब्द--ब्रह्म-शब्दौ चतुर्-मुख--पर-ब्रह्मार्थाव् एव ॥

तत्र लोक्यत इति लोकः । लुक् प्रकाशने । ब्रह्मैव लोको ब्रह्म-लोकः । लोकश् च स्वोपयुक्त-सर्वाधारः । तत्त्वेन ब्रह्मैव स्वेन मुक्तैश् च लोक्यत इति ब्रह्मैव लोकः । "यदा पश्यः", "ब्रह्मणा विपश्चिता" इति श्रुतेः । उपक्रमे "एष ब्रह्म-लोक-सम्राट्" इति सम्राट्त्व-सामानाधिकरण्यात् षष्ठी-तत्-पुरुष-वैघट्यात् । गन्धर्व-लोक इत्य्-आदौ तद्-अभावात् षष्ठी-तत्-पुरुषः, समानाधिकरण-समास एव वा

तेषाम् अपि भोक्तृत्वेन स्वोपभोग्य-सर्वार्थाधारत्वात् । अन्यानि भूतानि इत्य् अत्र भूत-शब्दः भूत-पञ्चक-समुदाय-शरीर-मुक्तार्थकः ।


यतो वा इमानि भूतानि जायन्ते,




एतेभ्यो भूतेभ्यस् समुत्थाय



इत्य्-आदि-सारूप्यात् । एतानि भूतानि ब्रह्मणो महानन्दैक-बिन्दु-परमाण्व्-आदि-परिमितानन्दानुपजीवन्तीत्य् अर्थः । अतो ऽयं भूत-शब्दो न मुक्तामुक्त-परः । मुक्तेषु उक्त-भूतत्वासिद्धेः । तस्यैव तत्-पद-मुख्यार्थत्वात् तत्-परित्यागे, तत्-परित्यागान्य-परिग्रहयोर् नियामकाभावात् । "भू सत्तायाम्", इति भगवद्-ज्ञानेन लब्ध-सत्ताकार्थकत्वे मनुष्यादि-कीर्तन-वैघट्यम् ॥

राद्धः बुद्ध्या शासन-विषयः । आशिष्ट इत्य्-अर्थः । समृद्ध इत्य् अस्य दृढिष्ठः बलिष्ठ इत्य् अर्थः । अन्येषां इत्य् अंशः "तस्येयम्" इत्य्-आद्य्-उक्तार्थकः । श्रोत्रियः श्रुत-वेदान्तः । वेदान्त-श्रमण-फल-ब्रह्म-विद्या-निष्ठ इत्य् अर्थः । अ-वृजिनः – अपहत-पाप्मत्वादि-गुणाष्टकाविर्भाववान्, कामितालाभेना भग्न-मनो-रथः काम-हतः तद्-अन्यो ऽकाम-हतः । सत्य-कामस् सत्य-सङ्कल्पश् चेत्य् अर्थः । एतेन नित्य-बद्धयोर् व्यावृत्तिः । तयोश् श्रोत्रियत्वादि-प्रयुक्तावृजिनत्वादि-शून्यत्वात् । अत्रापि प्रजा-पति-शब्दः स्व-मुख्यार्थं चतुर्-मुखं बाधकाभावान् न जहातीति नान्यार्थकः ।

एतेन सर्वे ऽप्य् आनन्दाः परब्रह्मणः अ-खण्डानन्द-कणिकान्तर्-गता इति तस्यैवानन्दस्येति प्रक्रान्तानन्दाभ्यासस्य निगमन-मुखेन प्रकृत-ब्रह्म-लोक-सन्निधापकः । स एको ब्रह्म-लोक आनन्द इत्य् अंशः । मुक्तानन्दाब्धि-कणिकायाम् अप्य् एते अन्तर्-गता इत्य् अत्रापि यश् च श्रोत्रिय इत्याद्य्-अंशः । अत्रापि यश् च श्रोत्रिय इति अन्वाचय[[??]] च शब्द-घटित-वाक्य-प्रतिपन्न-मुक्तस्याप्रधानतया अत्रत्य-ब्रह्म-लोक-पद-सन्निधापित-प्रकृत-प्रधान-ब्रह्म-लोक एव "अथैष परमानन्द" इति एतच्-छब्देन परामृश्यते । तस्य सति सम्भवे सन्निहित-परामर्शित्वात् ।

अत एतच्-छब्द-स्वाभाव्याद् अपि इह ब्रह्म-लोक-शब्दः प्रकृत-ब्रह्म-लोक-पर एव । तत एव प्रजा-पति-लोक-शब्दो ऽपि चतुर्-मुखार्थकः । सति मुख्यार्थे तस्याबाधे तस्यैव च योग्यत्वे प्राकरणिकत्वे च सति तत्-परित्यज्य अ-मुख्य-बाधितायोग्य-प्राकरणिक-भिन्नार्थान्तर-ग्रहणं अन्-अभिज्ञाद् इतरस्मै न रोचते ॥

[[P75]]

अत एव नचिकेतः प्रश्ने


स त्वम् अग्निं स्वर्ग्यम् अध्येषि मृत्यो, प्रब्रूहि तं श्रद्दधानाय मह्यम् । स्वर्ग-लोका अमृतत्वं भजन्ते



इति वाक्य-स्थ--स्वर्ग-शब्दस्य "तस्यां हिरण्मयः कोशः" "स्वर्गो लोको ज्योतिषा वृतः",


तेन धीरा अपियन्ति ब्रह्म-विदस् स्वर्गं लोकं अत ऊर्ध्वं विमुक्ताः अपहत्य पाप्मानम् अन्ते स्वर्गे लोके ज्येये प्रतितिष्ठन्ति,



इति तैत्तिरीयक-बृहद्-आरण्यक-तलवकारादिषु वित्तम् असि पदे प्रयोगात्, स्वर्ग-शब्दस्यान्यत्र प्रीति-विशिष्ट-द्रव्य-वचनत्वे ऽपि "नागृहीत-विशेषण-न्यायेन" प्रीति-वचनत्वे सिद्धे तस्य लोक-वेदयोः अन्-एकार्थता मा भूद् इति उक्त-त्र्यय्य्-अन्त-प्रयोगावगत-निरतिशय-प्रीति-वाचिता निर्णीता तेन सातिशये "यस्मिन् नोष्णम्" इत्य्-आदि-वाक्य-शेष-सिद्धे ऽपि प्रीति-विशेषत्व-रूपापेक्षिक-गुण-योगात् गौणीति मुख्यस्यैव वित्तमः पदस्य स्वर्ग-लोक-शब्देन ग्रहः बाधकाभाव-योग्यत्व-प्रकरणानुग्रहैर् अङ्गीकृतः ॥

तस्मात् प्रजा-पति-शब्द इह चतुर्-मुखार्थक एव । ब्रह्म-शब्दो ऽपि प्राकरणिक-परब्रह्मार्थक एवेति दशानाम् अपि पर्यायाणाम् अर्थ-वादत्वम् एवास्मन्-मते । त्वन्-मते विधित्वाद् विधेय-भेद-निबन्धनो वाक्य-भेद-दोषो दुष्परिहरः । स तु नेह भूषणम् । विधेयस्य प्रमाणान्तर-बाधितत्वाद् एक-वाक्यत्वस्यैवोपपादनाच् च ॥

तथा उद्देश्यस्य विशेषणानिर्देशे आनन्द-तारतम्यासिद्ध्या मनुष्य-गन्धर्वादि-रूपाश्रुतोद्देश्य-विशेषण-निर्देश-तद्-विवक्षाकृतो ऽप्य् अपरो वाक्य-भेदः; प्रतिपर्यायं दुरुद्धरः । मन्-मते तु कृत्स्नस्याप्य् अर्थवादत्वात् न कस्याप्य् उद्देश्यता न कस्यापि विधेयतेति न कस्यापि दोषस्य प्रसक्तिः । यत्र इतर-व्यावृत्त्या उद्देश्य-समपर्क-विशेषणम् अस्ति तादृशम् उद्देश्य-विशेषणं तत्र तत्र विवक्षितम् । इह न तथेति व्यर्थ एवात्र तद्-उदाहरण-सम्भ्रमः । विशेष-साकङ्क्षाणाम् एव आग्नेय्य्-आदि-शब्दानां प्रकरणेन सन्निहिताग्नेयी-परत्वे ऽपि इह विशेषाकाङ्क्षा-विधुराणां श्रोत्रियादि-पदानां मनुष्य-गन्धर्वादि-पद-सन्निधिर् अप्य् अ-किञ्चित्कर इति न तत इहोद्देश्य-विशेष-लाभ-प्रतिपादनम् उचितम् ॥

अत एव मनुष्य-गन्धर्वादि-पदानुषङ्गेण तल्-लाभो ऽपि भग्नः ।


राजन्यानाम् अन्येषां च उत्तमः प्रयाजः,



इत्य् उक्त्वा यथा वासिष्ठानां नाराशंसो द्वितीयः प्रयाज इत्य् अर्थो न लभ्यते किन्तु विशेष्योद्दिष्टयोर् एव विधेय-विशेष-सम्बन्ध-बोधन-रूपेण राजन्य-वासिष्ठानां नाराशंसो द्वितीयः प्रयाज इत्य् अनेनैव वासिष्ठेषु नाराशंस-लाभः । तद्धेह उद्देश्य-विशेषालाभाद् एव तत्-सम्बन्धि-विधेय-विशेष-लाभो ऽपि दुरुपपाद इति तन्-निदर्शनेनेह विधेय-विशेषालाभात् । तद्-अर्थं विधेय-विशेष-निर्देश-प्रसङ्गो ऽप्य् अनिवार्य एव । यद्यपीह च शब्दात् तल्-लाभ इति तव भ्रमः तथा ऽपि श्रोत्रिय-सामान्ये तद्-आनन्दान्वय-परतयैव सो ऽपि चरितार्थः नोद्देश्य-विशेष-विधेय-विशेष-सम्बन्धायालम् ॥

एतेन "सो ऽश्नुत" इति सामान्य-वाक्य-प्रतिपन्नस्य मुक्त-फलस्य तत्-तन्-मुक्तेषु फल-विशेष-पर्याय-दशकोक्ते पर्यवसानम् इत्य् अपि गल-हस्तितम् । उद्देश्ययतः फलतश् च दशानाम् अपि पर्यायाणां विशेष-समर्पकत्वाभावस्यैव सर्व-सम्प्रतिपन्नत्वात् । "सो ऽश्नुत", इति वाक्यस्यैव निस्सन्दिग्ध-विशेष-वाक्यत्वोपपादनाच् च ।

अत एव वाक्य-दशकस्याप्य् अर्थवादत्वे नैरर्थक्याद् वरं विधायकत्वाभ्युपगमः । विधाव् एव सति प्रवृत्ति-विशेष-लाभाद् इति पराभिमानः प्रभग्नः।


यो वेद निहितं गुहायाम् - सो ऽश्नुते,



इति वाक्य-द्वय-निष्पन्न-ब्रह्म-विद्या--ऽपेक्षित-प्राशस्त्य-समर्पकस्यास्य मानुषादि-चतुर्-मुखान्तानन्देष्व् अत्य् अल्पेषु तत्रापि तरतम-भाववत्सु निरतिशय-विरक्ति-जनन-मुखेन अपहत-पाप्मत्वादि-युक्तानन्य-भोग्यत्वादि-विशेषित-ज्ञानैकाकारस्य स्व-रूपाविर्भाव-पूर्वक-निरवधिक-महानन्द-पर-ब्रह्म-समान-भोग-फलक-ब्रह्म-विद्यायाम् एव झटिति त्वरा-विशेष-जनकतया मत्-पक्ष एवास्य प्रवृत्ति-विशेष-करत्वात् । त्वत्-पक्षे[[??]] तु


परं ज्योतिर् उपसम्पद्य स्वेन रूपेण,



इत्य् अस्य देवादि-चतुर्-विध-जीव-जातिषु अग्नीन्द्र-खर-वानर-सूकर-गो-गवय-नराधिप-नराधम-दास-दाशकित-वादि-रूपावान्तर-भेदवत्सु यो जीवो यद्-आकारस् तेन आकारेण तस्य तस्य जीवस्याभिनिष्पत्तिर् अर्थ इति त्वन्-मत-परिपाट्या इदानीम् आविर्भविष्यद्-रूप-विशेषानिश्चयेन च तत्-तद्-योग्य--तत्-तद्-विषय--भोगानुगुण-साधन-विशेष-परिग्रहासम्भवेन अन्य-योग्य-साधन-परिग्रहो ऽपि स्वाधिकानन्दालाभेन च दशानाम् अपि पर्यायाणां विधित्वे ऽपि तव साधन-विशेष-परिग्रहाननुगुणतया न कथाञ्चिद् अपि प्रवृत्ति-विशेष-करत्वम् उद्देश्ये विधेये च विशेष-निर्देशे ऽपि ॥

अतो बहु-दोष-दुष्टो ऽपि विधि-पक्षः प्रवृत्ति-विशेष-फल-विधुरो ऽपीत्य् उक्त-विधया अर्थवत्तरः अर्थवाद एवायं पर्याय-गणः । न हि प्रयोजन-वशेन प्रमाणं नेतुं शक्यम् । प्रयोजनं हि प्रमाणानुगुणं इति प्रमाण-सरणि-विदः ॥

तत्-तद्-आनन्द-विशेष-मात्रस्य उपक्रमादि-बाधितत्वात् "सहस्रे शतं", इति न्यायेन "सो ऽश्नुत" इति वाक्यावगतापरिच्छिन्नानन्दे तत्-तद्-बद्धानन्दानाम् अन्तर्-भावस्य सिद्धत्वात् । अ-प्राप्तार्थत्वादि-कृत-विधित्व-प्रत्याशा ऽपि नात्र प्रसक्ति-मती ॥

[[P77]]

यद्यपीहानुषङ्गेण विशेष-लाभस् सम्भवति चेद् अध्याहार-लक्षणयोः न प्रसङ्गः; तथा ऽप्य् अ-सङ्कुचित-प्रवृत्तिकाकामहत-श्रोत्रिय-पदस्य निराकाङ्क्षस्यानुषङ्गातस् सङ्कोच-दैर्घट्यम् । तस्य श्रोत्रिये ऽनुषक्तस्थाप्य् एक-पदस्य तव इयानेवेत्य् अर्थकतया परिसङ्ख्या-प्रयुक्त-दोष-त्रयस्य च प्रतिपर्यायम् अनिवार्यता ॥

यद् उक्तं श्रोत्रियस्याकामहतस्य मनुष्य-गन्धर्वाणां चेत्य्-आदि-विपरीत-निर्देश-प्रसङ्ग इत्य् अत्र मुक्त-मनुष्य-गन्धर्वादीनां मुक्त-मनुष्यानन्द-शताधिकत्वस्य परम-रहस्यस्य प्रथमत एव दुरवबोधत्वात् सु-बोधं अ-मुक्त-मनुष्य-गन्धर्वाणाम् अ-मुक्त-मानुषानन्दाच् छताधिकत्वं निरूप्य तन्-मुखेन स्थूलारुन्धती-न्यायादिकम् अनुसरति । "सत्यं ज्ञानम्" इत्य्-आदौ तद्-अभावात् अत्र विधेयार्थ-ध्रुव-बन्ध एवापेक्षितः स तु "ते ये शतम्" इत्य् अनेनैव सिद्धः । तद्-अनन्तरं यथा "स एकः" इत्य् उक्तानन्द-निर्धारणम् अन्य-निरूपण-निरपेक्षं तथैव मुक्तानन्द-निर्धारणम् अपि । न ह्य् अन्नमयादि-क्रम-सापेक्षान्तरात्म-परम्परा-समापनवत् जाग्रद्-आद्य्-अवस्थयैव निष्कृष्टात्मोपदेश-समापनवद् वेह बुद्धय्-अवतरण-क्रमो ऽपेक्षितः । अन्यथा मुक्तानन्द-निर्धारणे ऽप्य् उपेक्षा स्यात् द्वयोर् अप्य् अ-लौकिकत्वाविशेषत् । अतो मुक्तानन्देयत्तायास् त्वद् अन्यानभिमतायाः निर्धारिणार्थम् एव तव प्रवृत्ता श्रुतिः प्रधान्यात् तम् एव पूर्वं निर्दिशेत् । तद्-अनन्तरम् अ-प्रधान-बद्धानन्दम् इति दुष्परिहर एव विपरीत-निर्देश-प्रसङ्गः ॥

अत एव प्रधानम् उक्तं परित्यज्य अ-प्रधान-बद्धासाधारण-शब्देन एक-सम्भन्धि-निर्देशानुपपत्तिर् अपि निर्व्यूढा । प्रधानाप्रधानयोः प्रधानस्यैव फलस्य प्रथम-निरूप्यत्वात् । यत्र उद्देश्य-विशेषणस्याविवक्षायाम् अतिप्रसङ्गः, सिद्धततम्[[??]] अर्थान्तराणाम् अनुपपत्तिर् वा तत्रैव श्रुतस्योद्देश्य-विशेषणस्याविवक्षा । इह त्व् अतिप्रसङ्गादि-तद्-अ-विवक्षायाम् अपि न प्रसक्तिमन् न वा तस्य श्रवणम् इत्य् अन्-आकाङ्क्षिताध्याहारानुषङ्गादि-तत्-कुसृष्ट्य्-अनुसरणेन [[??]] लब्धिः । विशेषस्य तद्-विवक्षा च न कस्यापि न्यायविद्स् सम्मति-प्रदेत्य् अ-वैदिक एवायं मुक्तानन्द-तारतम्य-वादः । तद्-अनुगुण-कल्पन-मात्रे प्राग् एव नैर्मूल्यस्यासकृद्-उपपादनात् । तत्र तत्र न्यायोदाहरणम् अपि विषमतया आहार्य-तद्-अनुगुणत्व-भ्रम-प्राबल्य-मात्र-विलसितत्वात् ॥

[[P78]]

एतेन


प्रक्रमे यद् अन्-अन्तत्वं ब्रह्म-लक्षणतया स्थितम् ।

विपुलानन्दता तस्य हेतुर् नान्यत्र गामि तत् ॥

भूमैव सुखम् इत्य् उक्तो नाल्पे सुखम् इति श्रुतिः ।

छन्दो-गानां यतो जीवे निषेधति सुखोन्नतिम् ॥

आनन्दमय-वाचा ऽत्र पूर्णानन्दत्वम् ईरितम् ।

रसाख्य-ब्रह्म-लाभेन जीवानन्दत्वम् ईरितम् ॥

जगच्-चेष्टाऽऽदि चाप्यस्य पूर्णानन्दतयेति च ।

उक्त्वा तथा ऽऽनन्द-यातीत्य् एवं वाण्या दृढी-कृतम् ॥

पूर्णानन्दत्वम् ईशिस्य तत्र शङ्कापनुत्तये ।

आधिकारिक-देवेषु मुक्तेष्व् अपि सुखोन्नतेः ॥

विपुलानन्दता नेति सैषानन्देति वाक्यतः ।

राजादि-ब्रह्म-पर्यन्तं सृति-मुक्त्योश् शताधिकम् ॥

उक्त्वा ऽऽनन्दे तारतम्यं यतो वाच इति श्रुतिः ।

श्रीमन्-नारायणस्येव मनो-वाचोर् अ-गोचरम् ॥

पूर्णानन्दत्वम् आचष्टे स्पष्टम् एव फलं तथा ॥

एवं ज्ञानी हि तद्-भक्तो न बिभेति कुतश्चन ॥

उपक्रमोपसंहृत्योर् ऐक-रूप्यं दृढं किल

विशिष्टाद्वैतिकस्यार्थः तस्माद् एव न शोभते ।



इत्य्-आद्य्-अ-चतुरपद-मयापहसन-पदासङ्गत-बाधितार्थक-वाक्य-तद्-अर्थ-समुदायात्मिका-सङ्ग्रह-कारिका ऽपि स्वाज्ञान-सङ्ग्रहमयीति विवृता भवति ॥

एतेन


अक्षण्वन्तः कर्णवन्तस् सखायः मनो-जवेष्व् असमा बभूवुः



इत्य् ऐतरेयक-श्रुति-बलात् मुक्तानां मिथस् तारतम्य-साधनम् अपि प्रत्युक्तम् । आनन्दातिरिक्त-तारतम्यस्यास्माभिर् अप्य् अङ्गीकारात् । आनन्द-तारतम्यस्य च तस्याम् अ-प्रतिपादनात् । वस्तुतस् तु न मिथस् तारतम्यस्याश् श्रुतेर् अर्थः । अस्मिन् ग्रामे ब्राह्मणास् समाभ्यधिक-रहिताः इत्य् अत्रेव सर्वेषां मुक्तानाम् एक-रूपोत्कर्ष-प्रतीतेः । प्रतिप्रधानं गुणावृत्ति-न्यायेन एकस्यैव विधेयस्य सर्वोद्देश्य-सम्बन्धे एक-रूपताया दुरपह्नवत्वात् । अन्यथा विधेय-भेदेन वाक्य-भेद-प्रसङ्गः । उद्देश्य-भेदस् तु न वाक्यं भिनत्ति । "गृहं सम्मार्ष्टि" इत्य् अत्रेव उद्देश्यता-ऽवच्छेदकैक्यात् ।

न च "असमा बभूवुः" इति निषेधस्य साम्यस्य स-सम्बन्धिकतया सम्बन्ध्य्-आकाङ्क्षायां "अक्षण्वन्तः" इत्य्-आदिना निर्दिष्टानाम् एव सम्बन्धित्वेनान्वये मिथस् तारतम्यम् अन्-उक्ति-सिद्धम् इति वाच्यम्; पूर्वोदाहृत-वाक्यानुरोधेन निषेधाधिकरणातिरिक्तानाम् एव सम्बन्ध्य्-आकाङ्क्षा-पूरकताया अभ्युपगन्तव्यत्वात् । व्युत्पत्ति-वैचित्र्यस्य प्रतीति-वैचित्र्यानुरोधिनो दुर्वारत्वात् । अन्यथा निषेधाधारत्वान्वय-प्रतियोगितया साम्य-सम्बन्ध्य्-उपस्थापकतया च "अक्षण्वन्तः" इत्य्-आदेः स्वार्थोपस्थापका वृत्ति-दोष-प्रसङ्गात् ।


तद् यथा पेशस्करी पेशसो मात्राम् उपादायान्यन् नवतरं कल्याणतरं रूपं कुरुते एवम् एवायम् आत्मा इदं शरीरं निहत्याविद्यां गमयित्वा ऽन्यन् नवतरं कल्याणतरं रूपं कुरुते पित्र्यं वा गान्धर्वं वा दैवं प्राजापत्यं वा ब्राह्मं वा अन्येषां भूतानां वा



इत्य् अनेन मुक्तानन्द-तारतम्य-सिद्धिर् इत्य् अपि निरस्तम् । अस्मिन् वाक्ये मुक्त-प्रसङ्गस्यैवाभावात् । आत्म-शब्दस्य पेशस्करी-स्थानीय-परमात्मार्थतया मुक्तौ पितृत्वादि-जाति-भेद-विरहेण शरीर-विनिहननाविद्याविनाशयोः प्राक्तक-शरीर-तद्-अनुभाव्य-कर्म-विनाश-मात्र-रूपत्वस्य कर्म-निबन्धनत्वेन सम्प्रतिपन्न-पित्र्यादि-शरीरागमनाद् एव सिद्धतया मुक्तामुक्त-परत्वस्य दुरुपपादत्वात् ॥

[[P79]]

एवम् एतस्य बद्ध-परत्वाद् एव एतत्-पूर्व-वाक्ये


तस्यैतस्य हृदयस्याग्रं प्रद्योतेनैष आत्मा निष्क्रामति चक्षुषो वा मूर्ध्नो वा अन्येभ्यो वा शरीर-देशेभ्यः



इत्य् अ-नियत-द्वारकम् उत्क्रमणं प्रतिपादितम् । यतः तत्र


यथा प्रियया स्त्रिया सम्परिष्वक्तः न बाह्यं किञ्चन नान्तरम् एवम् अयम् आत्मा प्राज्ञेनात्मना सम्परिष्वक्तो न बाह्यं किञ्चन वेद नान्तरम्



इत्य् अपि वाक्यं सौषुप्तिकम् एव परिष्वङ्गं प्रतिपादयति । अतो ऽप्य् एषा बद्ध-परा । एवं चास्मिन् वाक्ये "प्राजापत्यं वा" इत्य् अनेन दक्ष-रुद्रयोर् अन्यतरस्य, "ब्राह्मं वा" इत्य् अनेन चतुर्-मुखस्यैवाभिधानात् एतत्-समानच्-छायापन्ने


प्रजा-पति-लोक आनन्दः ब्रह्म-लोक आनन्दः



इति बृहद्-आरण्यक-वाक्ये,


ते ये शतं प्रजा-पतेर् आनन्दाः स एको ब्रह्मण आनन्दः इति तैत्तिरीयके च तयोर् एव क्रमशो ऽभिधानम् इति प्रत्याशा ऽपि निरस्ता । सर्वत्र बद्धेष्व् एव रूढ-प्रजा-पतीत्य् अन्त-शब्दानां निर्निमित्त-रुढय्-अर्थ-त्यागायोगेन बद्धैक-परत्वाध्यवसायात् ॥



किं च पेशस्करी-दृष्टान्तक-वाक्ये त्वन्-मते मुक्ताविर्भविष्यद्-रूपस्य नैजतया तस्य कृति-विषयत्वायोगात् । तद्-अभिधायिना वाक्येन बद्ध-परता स्यात् । तैत्तिरीयक--बृहद्-आरण्यकयोर् अपि प्राजापत्यान्त-शब्देन तेषाम् एवाभिधानम् इति श्रुति-त्रये ऽप्य् एतानि नामानि न मुक्ते प्रसक्तिमन्ति तत्र पर-जीवयोर् एक-कर्तृ-भावावगमात् । कर्मत्वेनेतर-सजातीय-पर-ब्रह्म-पद-निर्दिष्टस्यापि कर्मत्वेन कर्तुः परमात्मनो ऽन्यत्वावावश्यम्-भावात् । तद्-उपर्य् अपि "अन्येषां भूतानां वा" इत्य् उक्त्या च तस्य चतुर्-मुखत्वेनैव । अत्र तु प्राकरणिक-ब्रह्म-रूप-मुख्यार्थ-त्यागे नियामकाभावात् मीमांस्यत्वेनोपक्रान्त-ब्रह्मानन्दैकभाग-निगमन--वाक्य-स्थत्वाच् च "ब्रह्मणः" इत्य् एतत् "ब्रह्म-लोके" इत्य् एतच् च पर-ब्रह्म-परम् एव । अतः पेशस्करी-दृष्टान्त-साजात्य-वर्णनम् अनयोः श्रुत्योः तव विपरीत-फलम् ।

[[P80]]


यच् च "अक्षण्वन्तः" इत्य् अनेन आनन्द-प्रधानत्वेन अवश्यं ज्ञेयं तारतम्यं तावत् प्रतिपाद्यते



इत्य् उपक्रम्य, "अक्षण्वन्तः - अक्षिमन्तः, "आनो नुड्" इति नुट् । कर्णवन्तः - प्राप्त-समस्तेन्द्रिय-फलाः परस्परं सखायः - द्वेषेर्ष्यादि-रहिताः मनो-जवेषु - मनो-जवः - प्रज्ञातिशयः तेषु ज्ञानादि-गुणेष्व् अ-समाः तारतम्योपेता बभूवुर् इति" भाष्यानुव्याख्यानं सुधा-ऽऽदौ यत् तव तद्-व्याख्यानम् ।

तद् अपि विपरीत-फलम् । तथा हि —


श्रुत्वा विष्णुं कर्ण-फलं प्राप्तत्वात् कर्ण-संयुताः ।

अक्षण्वन्तो दर्शनाच् च विष्णोर् मुक्ताश् च ये गुणाः ।

तारतम्यं च तेषां हि श्रुताव् उदितम् अञ्जसा ।



भगवत्-सामीप्ये च तारतम्यम् उच्यते ।


केचिद् आदघ्नासः अमृतम् आस्यं परिमाणम् अस्येत्य् आदघ्नं, तद् एषाम् आस्य-स्थानम् इति अर्श आदिभ्यो ऽच् । आस्य-परिमाणे सुधा-निधौ विहरन्त इति दूरत्वम् उच्यते । यद् वा आ सम्यक् दध्नाः मग्ना इत्य् अर्थः । ये केचिद् उपगताः कक्षं वनम् उपकक्षाः । उ-शब्द एवार्थः । श्वेत-द्वीप-गत-वन-क्रीडा-रता एवेति मध्यत्वम् उच्यते । भ्रू....दा इव गम्भीराः परमेश्वरं ददृशुर् इत्य् अनेन केषाञ्चिद् अतिसामीप्यम् उच्यते



इति हि सुधा-ऽऽदौ एषा श्रुतिः त्वदीयैर् विवृता ।


क्षीर-सागर-दध्नास् तु केचित् तिष्ठन्ति मुक्ति-गाः ।

उपस्थिता ब्रह्म-वनम्



इत्य्-आदिकं हि तव तद्-उपबृंहणम् । तत्र अक्षण्वन्त इत्य् अस्योपलक्षणत्वेन चक्षुर्-आदीन्द्रियोपभोग्य-विषय-साक्षात्काराभिव्यक्तानन्द-बृन्दाः किल अक्षण्वन्त इत्य्-आदिना उक्ताः । तत्र विषयत्वेन किं ब्रह्म तद्-गुणा एवोच्यन्ते? उत तद्-भिन्न--स्व-स्वोपभोग्य--तत्-तद्-इन्द्रिय-विषयाणि वा ?

आद्ये सर्वेषाम् अपि विषयैक्यात् तत्-कृतानन्द-तारतम्यस्य दुरुपपादता । अन्त्ये विषयाणां विषय-वासनावतैव अनुभाव्यत्वात्, तथा तद्-अनुभव-शीलानां तेषां न मुक्ततेति गत एव मुक्तानन्द-तारतम्य-वादः ।


न तत्र मूढा गच्छन्ति पुरुषा विषयात्मकाः



इत्य्-उक्तेः ।

[[P81]]

किं च स्व-रूपत एव तत्-तत्-करण-फलानुभव-शीलानां यद्य् आनन्द-तारतम्यं स्यात् तदा स्व-रूपम् एव केषाञ्चित् ब्रह्मणि च विषये ईक्षद्-अन्ध-मन्थरम् इत्य्-आदि-विभागवत् स्यात् । तच् च आत्म-नामैक-रूप्य-पर-सर्व-प्रमाण-विरुद्धम् इति श्रुतेर् मुक्त-परतैव स्यात् ।

किं च सखायः परस्परं सुहृदः हरि-साक्षात्कार-निरस्त-तारतम्य-प्रयुक्त-द्वेषेर्ष्यादि-दोषाः इत्य् अर्थे मम माता वन्ध्येतिवत् व्याहतिर् अनिवार्या । आनन्द-तारतम्यस्य द्वेषेर्ष्याद्य्-अविनाभूतत्वात् । साक्षात् कृतो ऽपि हरिः विषमानन्द-प्रदो द्वेष्य एव स्यात् । तद्-दत्तो ऽप्य् आनन्दः परमानन्दो ऽपि न स्यात् । इतो ऽपि परानन्दस्य मुक्तान्तरे ऽपि सत्त्वात् मुक्ति-संसारयोर् अ-विशेषश् च स्यात् । स्वान्यानन्दोत्कर्ष-दर्शनस्य स्व-दुःखादि-जनकत्वावश्यं भावात् ।


नरके ऽपि वसन्न् ईशो नासौ दुःख-भुग्-इष्यते ।

नीचोच्चतैव दुःखादेर् भोग इत्य् अभिधीयते



इति त्वदीये भागवत-तन्त्रे नीचोच्चताया एव दुःखत्वोक्त्या, "निर्दुःखत्वं परानन्दः" इत्य् उक्तं निर्दुःखत्वम् अपि तव मुक्तौ न सिद्ध्येत् ।

सर्वम् अप्य् एतत् तत्-तद्-आत्म--स्व-रूपाणाम् एव तथा तथा विधत्वात्, तदाविर्भावस्यैव मुक्तित्वाच् चाविरुद्धम् इति चेत् — तर्हि ब्राह्मण-क्षत्रिय-वैश्यादि-जीवानाम् इव श्व-सूकर-चण्डालादि-जीवानाम् अपि तत्-तद्-आकारत्वात् तथा तथा ऽऽविर्भूत--स्व-रूपेषु मुक्तेषु परस्पर-कुत्सनादि-प्रसङ्गः । तत्र तद्-अ-भावे इहापि तद्-अ-भाव-प्रसङ्गश् च ।


रमणीयचरणाः रमणीयां योनिम् आपद्यन्ते कपूय-चरणाः कपूयां योनिम् आपद्यन्ते



इत्य्-आदि-श्रुति-व्याकोपश् च । स्व-रूपतः श्व-सूकरत्वादिकं श्लाघ्यं कर्म-कृत-श्व-सूकरत्वादिकं कुत्सितम् इत्य् अत्र नियामकाभावात् ।

[[P82]]

अतः हरि-साक्षात्कारवताम् अपि मुक्तानां हरि-विषये परस्परं च नित्य-द्वेषेर्ष्यादि-फलैव तव मुक्तिर् इति "सखायः" इत्य् अंशो ऽपि तवानुपपन्न एव । स्व-रूपत एव तव व्याघ्र-करभयोः महिषाश्वयोर् मूषिक-बिडालयोः परस्पर-द्वेष-कृत--स्व-भाव--वैरस्य तदाविर्भूत--स्व-रूपेष्व् अप्य् अन्-अपायात् । एतेषां जीवानां कर्म-विशेषेण ब्राह्मणादि-शरीर-परिग्रह-कृत-ब्रह्म-विद्या-लाभेन त्वन्-मते मुक्तौ पेशस्करी-वाक्य-बोधित-रीत्या मुक्तौ व्याघ्रादि-नैजाकाराविर्भाव इति हि त्वत्-सिद्धान्तः । मनो-जवेषु तद्-उपलक्षित-ज्ञानादि-गुणेष्व् असमा इति तद्-अर्थे संसारिष्व् इव ज्ञान-शक्त्य्-आदि-तारतम्यम् अनिवार्यम् । तच् च स्व-रूप--कृतम् इत्य् अपि "विज्ञान-घन एव" इत्य्-आदि-जीवात्म--स्व-रूप--निष्कर्ष-पर--स-कल--शास्त्र-विरुद्धम् । तस्मात् पापीयसाम् एवेदं मतम्, अयं च श्रुत्य्-अर्थो रोचते ।

यच् च — छान्दोग्ये नामादि-मुख्य-प्राणान्तम् आधिकारिक-देवता-तारतम्यं प्रतिपाद्य सर्वोत्कृष्टतया


भूमात्वे एव विजिज्ञासितव्यः । भूमैव सुखं नाल्पे सुखम् अस्ति



इति भूम-शब्दित-परमात्मन एव पूर्ण-सुखत्वम् अल्प-शब्दित-जीवे तन्-निषेध-पूर्वकं प्रतिपादितम् इति न मुक्तस्यानन्दतः परम-साम्यम् । तथा "इन्द्रियेभ्यः परा ह्य् अर्थाः" इत्य्-आदिना "पुरुषात् परं किञ्चित्" इत्य् अन्तेन तारतम्य-प्रतिपादन-पुरस्सरम् एव भगवत्-पारम्य-प्रतिपादनात् तारतम्यम् अ-प्रत्याख्येयम् इति, — तद् अत्यन्तासम्बद्धम् । छान्दोग्ये — "नाम ब्रह्मेत्य् उपासीत" इत्य्-आदिना नामादिषु ब्रह्म-दृष्टि-रूपोपासनानाम् एव तत्-तद्-विध्य्-अनन्तर-श्रुत-फलायमानानां तया तारतम्य-गन्धाप्रसङ्गात् कु-मतिमय-त्वदीय-फणितेर् न क्वचिद् अपि श्रति-विवक्षितत्वम् इत्य् उपपादनेन इहापि भूम-विद्या-प्रकरण-विरुद्धं त्वद्-अभिमतं तारतम्यम्, अपपदार्थत्वाद् अ-वाक्यार्थत्वाच् च न प्रसक्तिमत् ।

"सुखं त्व् एव विजिज्ञासितव्यम्" इति सुख-रूपतया उक्तं ब्रह्म निरतिशय-विपुल-सुख-रूपम् इति भूम्न एव परस्य ब्रह्मणः "यच् चान्यत्" इति लक्षणतो विपुल-सुखोक्तौ "नाल्पे सुखम् अस्ति" इत्य् अनेन ब्रह्म-व्यतिरिक्ते विपुल-सुखं नास्ति इत्य् एवार्थः । न हि विपुल-सुख--स्व-रूपो जीव इति मत्-सिद्धान्तः । किन्तु मुक्त आत्मा धर्म-भूतानन्दादिमत्तया अपरिच्छिन्न इति — तच् च "सो ऽश्नुते" इत्य्-आदिभिः सिद्धम् एवेति भूम-विद्या-प्रकरणे मुक्तस्य मद्-अभिमत-धर्म-भूतानन्दतः परम-साम्यम् । त्वत्-तारतम्यानुगुणं वा न किञ्चिद् अपि शब्दतो ऽर्थतो वा दृश्यते । तथा इन्द्रियेभ्यः इत्य् अत्रापि उपासकस्य वशी-कार्य-परम्पराया एव वशी-कार्य-काष्ठा-रूप-परम-पुरुष-पर्यवसितायाः तत्र दुन्दुभ्य्-आदि-दृष्टान्तेन तत्-तद्-वशी-करणोपाय-प्रदर्शन-मुखेन च प्रदर्शितत्वात् ।

यच् च भागवते —


तम् एव यूयं भजतात्म-वृत्तिभिः यथा ऽधिकाराद् अवसिच्य यत्नतः



इति दर्शनात् तारतम्य-सिद्धिर् इत्य् उक्तं — तद् अपि त्वद्-भ्रम-विलसितम्; तस्य श्लोकस्य वर्णाद्य्-अधिकारानुगुणैहिक-तत्-तत्-फल-काम-परत्वात् ।

यच् च


मुक्तानाम् अपि सिद्धानां नारायण-परायणः ।

सुदुर्लभः प्रशान्तात्मा कोटिष्व् अपि महा-मते



इत्य् अपि श्लोको भागवत-स्थत्वेन त्वद्-अनुकूलतयोक्तः — स ईषणात्रय-विनिर्मुक्तानाम् अपि यतीनां नारायण-परता-दौर्घट्य-परः, न त्वद्-अभिमत-परः ।


अक्षण्वन्तः कर्णवन्तः अदध्नासः उपकक्षासः



इत्य्-आदिना त्वया ऽपि मुक्तेष्व् एव नारायण-परायणत्वोपपादनात् । अन्यथा


परस्पर-विरोधे हि न प्रमाणान्तर-स्थितिः



इति न्यायेन त्वदीयेषु मुक्तेषु केचित् कामोपभोग-परायणास् सन्तः शिश्नोदर-परायणा भवेयुः । तच् च सायुज्य-रूप--स्व-भाव--विरुद्धं चेति न वैदिक-गोष्ठीषु शोभते ।

यच् च


इदं ज्ञानम् उपाश्रित्य मम साधर्म्यम् आगताः



इति गीता-वचनस्य


गर्भ-जन्म-जराद्येषु स्थानेषु प्रविभष्यतः ।

निरस्तातिशयाह्लाद-सुख-भावैक-लक्षणा ॥

भेषजं भगवत्-प्राप्तिः एकान्तात्यन्तिकी मता



इति विष्णु-पुराण-वचनस्य च त्वद्-विरुद्धस्य


अन्-अन्यातिशयाबाध्यं परं निर्वाणम् ऋच्छति



इति खाण्डिक्य-केशि-ध्वज-संवादस्य च ब्रह्म-मुक्तानन्द-साम्यार्थकस्य


अलं बुद्धि-विषयता-ऽवच्छेदक-जाति-विशेषाभ्युपगमेन तद्-अवच्छिन्नाह्लाद-सुख-भावैक-लक्षणा



इत्य् अर्थ-वर्णनं, — तत्रापि पिपीलिका-बालक-करि-कलभादीनां स्व-स्वाधिकारानुगुण-पयः-पान-जन्य-सुख-तारतम्ये सत्य् अपि तत्-तत्-पयः-पान-जन्य-सुखेषु उक्त-विध-जाति-विशेषम् आदाय निरस्तातिशयाह्लाद-सुख-भावैक-लक्षणत्व-दर्शनं च त्वन्-मुक्तेर् अत्यन्त-हेयतावहम् । यथा दर्शनं हि जातिः मुक्तानुभव-सुखे अङ्गीकृता । न तु श्रुत्य्-आदि-बलात् । एवं चातदीयत्वेन ब्रह्म-तद्-गुणयोः न मुक्त-भोग्यत्वं, किन्तु "स्त्रीभिर् वा" इत्य्-आद्य्-उक्त-तत्-तद्-योग्य-विषय-रूप-भोग्यानाम् एवेति त्वन्-मते ऽपि यथा लोकम् आत्माभिमानानुगुणैव पुरुषार्थ-व्यवस्था वाच्या । स च मुक्ताव् अपि तव


व्याघ्रो वा वराहो वा सिंहो वा मशको वा यद् यद् भवन्ति तथा भवन्ति



इति,


पित्र्यं वा दैवं वा गान्धर्वं वा प्राजापत्यं वा



इत्य्-आदि-त्वद्-अभिमत-बोधकत्व-भ्रम-विषय-श्रुति-समधिगत-तद्-उपलक्षिताद्यतनोपलब्धि-विषयश् च वराह-कुक्कुट-वानर-महिष-करभादि-रूपेण मुक्तौ आविर्भूतात्म--स्व-रूपाणां तत्-तद्-आत्माभिमानवताम् इह यथोपलब्धि-तृण-पुरीषादि-भोग्य-विषय-कालं बुद्धि-विषयता-ऽवच्छेदक-जाति-विशेषावच्छिन्नाह्लाद-सुख-भावैक-लक्षणताम् आदायैव अद्यतनोपलब्ध्य्-अनुसारेण परिकल्पित-भगवत्-प्राप्तेः पर्यवसानात्, सत्य-कामत्वादिकम् अपि तव तद्-अनुगुणम् इति निर्दुःखत्व-परानन्द-लिङ्ग-भङ्गैः सर्वे ऽप्य् एते मुक्तात्मानः परम-समाः, यद् वा वृद्धि-ह्रास-रहित--स्व-स्वानुगुण-तत्-तद्-भोग्य-विषय-कालं बुद्धि-विषयता-ऽवच्छेदक-जाति-विशेषावच्छिन्नाह्लाद-सुख-भावैक-लक्षणा वा । एवं भूत-भोगेषु तत्-तद्-अनुगुण-सत्य-कामत्वादि-फल-भूतेषु भोगत्व-सामान्येन समानेषु वृद्धि-ह्रास-रहितेषु अलं बुद्धि-विषयता-ऽवच्छेदक-जाति-विशेषवत्सु पर्यवसितं तव "भोग-मात्र-साम्य-लिङ्गाच् च" इति सूत्रम् इति त्वदीय-मुक्तानां त्वद्-इतर-वैदिक-मुक्त-भोग-विलक्षण एव अत्यन्त-रहस्यतया परम-ज्ञातव्य-तारतम्य-शालि-भोग-विशेषस् त्वया सम्पादितः । अत एवम् अवसितार्थकत्वायोगात् "निरस्तातिशय" इत्य्-आदि आनन्दतः परम-साम्यार्थकम् एवेति तद्-बाधितम् अपि त्वदीयम् आनन्द-तारतम्यम् ।

यच् च — मुक्त-तारतम्यानभ्युपगमे "वृद्धि-ह्रास-भाक्त्वम् —" इति सूत्र-द्वय-व्याकोप-प्रसङ्ग इति — तद् अपि त्वदीयाहार्य-भ्रमस्य त्वय्य् अपि सङ्क्रमण-कृतम् । "अम्बुवद्-अग्रहणात् तु" इति तत्-पूर्व-सूत्रस्य "अम्बुनीव परमेश्वरे आत्मात्मीयेभ्यः परम-प्रीति-पूर्वक-ज्ञानाभावात् न तथात्वम् — इदानीन्तन-तत्-सादृश्यं सम्यग् अभिव्यज्यते । तथा ह्य् उक्तं पाद्मे —


तयैव व्यज्यते सम्यक् जीव-रूपं सुखादिकम्



इति । तयैव — भक्त्यैव इत्य् अर्थः । तद्-अभावाद् एव इदानीं सांसारिक-दुःख-भाक्त्वम् । तेन तन्-माहात्म्य-ज्ञान-पूर्वक-सुदृढ-स्नेह-रूप-भक्तेर् एव मोक्षाख्य-फल-हेतुत्वम् इति पर्यवसन्नार्थकताम् उक्त्वा तत्र भक्ति-ज्ञानाव् एक-प्रकाराव् एवेति शङ्कायां "वृद्धि-ह्रास-भाक्त्वम् —" इत्य्-आदि-सूत्रम् । तस्यार्थः — तयोः बुद्धि-ह्रास-भाक्त्वम् एव । कुतः ? अन्तर्-भावात् । ब्रह्मादीनाम् उत्तम-भक्तानाम् अस्मद्-आदीनाम् अधम-भक्तानां भक्त-वर्गे अन्तर्-भावात् । एवं सत्य् एव उभयान् ब्रह्मादीन् अस्मद्-आदीन् प्रति सामञ्जस्यात् — साधनानुसारेण फल-दातृत्वस्य युक्तत्वाद् एवम् इति तयोः वृद्धि-ह्रासवत्त्वम् एवेति पूर्वोक्तावधारण-दार्ढ्याय । अन्यथा तयोर् एक-रूपत्त्वे विषम-फल-दातृत्वं भगवत्य् अ-समञ्जसं स्यात् । तद् अपि कुत इति प्राप्ते "दर्शनाच् च" इति । "अथात आनन्दस्य मीमांसा भवति" इत्य् आरभ्य मोक्ष-सुख-तारतम्यस्य श्रुताव् आम्नानात् । च शब्दात्


यथा भक्ति-विशेषो अत्र दृश्यते तथा मुक्ति-विशेषो ऽपि ज्ञानिनां लिङ्ग-भेदात् इति स्मृतिः समुच्चीयते



इति हि तत्-सूत्र-द्वयस्य त्वद्-भाष्यम् — तत्-सूत्राननुगुणम् अ-स्वारस्योपहतं द्वितीय-पादासङ्गतं च ।

तृतीये ऽस्मिन्न् अध्याये उपाय-भूतोपासन-विषय-चिन्ता । तत्रोपासनारम्भाभ्यर्हितोपायः प्राप्य-वस्तु-व्यतिरिक्त-वैतृष्ण्यं प्राप्य-चिन्ता चेति तत्-सिद्धय्-अर्थं जीवस्य लोकान्तरेषु सञ्चरतः जाग्रतः स्वपतः सुषुप्तस्य मूर्छतश् च दोषाः, परस्य ब्रह्मणः तद्-रहितता कल्याण-गुणाकरत्वं च प्रथम-द्वितीय-पादयोः प्रतिपाद्यते । तत्र प्रथमे पादे जाग्रतो जीवस्य दुःखित्वं ख्यापितम् । द्वितीये तस्य स्वाप्नाद्य्-अवस्था-परीक्षण-पूर्वकं ब्रह्म-व्यतिरिक्तेषु वैतृष्णयाय तेषु दोषान् निरूप्य ब्रह्म-प्राप्ति-तृष्णा-जननाय ब्रह्मणो निर्दोषत्व-कल्याण-गुणाकरत्वं प्रतिपाद्यते ।

तत्र "न स्थानतो ऽपि" इत्य् अस्य गुण-सूत्रम् —


अत एव चोपमा-सूर्यकादिवत्



इति । एतस्य च विषयः


आकाशम् एकं हि यथा घटादिषु पृथग् भवेत् ।

तथा ऽऽत्मैको ऽप्य् अन्-एक-स्थो जलाधारेष्व् इवांशुमान् ॥



इत्य्-आदि । एवम् अस्यार्थः — यतो नानाविधेषु स्थानेषु स्थितस्यापि परस्य ब्रह्मणः न तत्-प्रयुक्त-दोष-भाक्त्वम् अत एव सूर्यकाकाशवत् तत्र तत्र स्थितो ऽपि परः परमात्मा इति शास्त्रेषु उपमा क्रियत इति ।

अत चोदनम् — "अम्बुवद्-अग्रहणात् तु" इति सूत्रम् । अस्यार्थः — अम्ब्व्-आदिषु सूर्यादेः स्थित्य्-अ-भावाद् एव दोषान् अनुषङ्गः । परस्य तु "यः पृथिव्यां तिष्ठन्" इत्य्-आदिना स्थित्य्-अवगमात् न दृष्टान्त-तुल्यत्वम् इति । अत्रोत्तरम् उच्यते — "वृद्धि-ह्रास-भाक्त्वम् —" इति सूत्रेण । अस्यार्थः विषमेषु जलाधारेषु प्रतिबिम्बितो ऽप्य् अंशुमान् तद्-गत-वृद्धि-ह्रासादिभिः यथा न स्पृश्यते, तथा सर्वान्तर्भाववान् परमात्मा ऽपीति एतावन्-मात्रेण स दृष्टान्तः । तत् कुत इत्य् अस्योत्तरम् — "उभय-सामञ्जस्याद् एवम्" इति । अस्यार्थः — आकाशांशुमतोर् उभयोर् अपि दृष्टान्तत्वम् एव चेत् समञ्जसं भवति । परमात्मनः सर्वत्र स्थितेर् अ-परमार्थत्वे सति आकाश-दृष्टान्तो न घटते । तस्माद् उभय-दृष्टान्तानुयाय्य्-आकारः वृद्धि-ह्रासादि-दोषाभाव एव ।

तत्र दृष्टान्त-द्वयोपादानं किमर्थम् इति हि प्रष्टव्यम् । तत्रोत्तरं दोषानभिष्वङ्ग एव द्वाव् अपि दृष्टान्तौ । अंशुमद्-आकाशयोः दोषानभिष्वङ्गे तद्-अभिष्वङ्ग-हेत्व्--अ-भाव एव हि निमित्तम् । तत्र देश-विप्रकर्षाद् अंशुमति दोषास्पर्शः । स्व-भाव--विप्रकर्षाद् आकाशे । उभय-विप्रकर्षो ऽपि दोषास्पर्श-हेतुर् इति दर्शयितुं दृष्टान्त-द्वयोपादानम् । दार्ष्टान्तिके परमात्मनि तद्-उभय-हेत्व्--अ-भाव--कृत एव दोषानभिष्वङ्गः । श्रूयते ह्य् अस्याकाश-दृष्टान्तो ऽपि । सर्वांशे साधर्म्याभावे ऽपि विवक्षितांश-साधर्म्य-मात्रात् दृष्टान्तोपादानात् । दृश्यते हि सिंहो माणवक इत्य्-आदौ इत्य् अर्थकः "दर्शनाच् च" इत्य् अंशः ।

एवं स्वर-सङ्गतयोः सूत्रयोः त्वदीयैर् उक्तो ऽर्थस् तावत् प्रथमं सूत्राक्षराननुगुणः । अम्बुनो भक्ति-विषयत्वं न कस्यापि सम्मतम् । त्वया


महत्त्व-बुद्धिर् भक्तिस् तु स्नेह-पूर्वा ऽभिधीयते ।

तथैव व्यज्यते सम्यग् जीव-रूपं सुखादिकम्



इत्य् उदाहृत-पाद्म-वचन-सिद्ध-स्नेह-पूर्वक-महत्त्व-बुद्धि-विषयत्वस्य अ-चेतन-भूताम्बुनि दुरुपपादत्वात् ।

अत एव ग्रहण-शब्दो ह्य् अत्र न भक्त्य्-अर्थकः । ज्ञान-मात्रार्थकत्वे बाधकाभावात् । भक्ति--स्व-रूप--विचार-परत्वाद् अस्य पादस्य तत्-पर--सूत्र-स्थ--ग्रहण-शब्दः भक्ति-पर इति हि त्वद्-भ्रमः । स तावत् अन्यार्थ-प्रवृत्तं पादं सूत्रं वा नान्यथा कर्तुम् ईष्टे । मदीय-श्री-भाष्य-कार-सूक्ति-विधेयैव पादयोर् अनयोः प्रवृत्तेः ।

"न तथात्वम्" इत्य् अस्य च इदानीं न तत्-सादृश्यं सम्यग् अभिव्यज्यते इत्य् अर्थो ऽसम्बद्धः । "अत एव चोपमा" इति सूत्रे जीवात्मनां तत्-सादृश्यस्याविवक्षितत्वेन इह तद्-अ-प्रसक्तेः । सूर्यादेः परमात्मनश् च उपमानोपमेय-भावस्यैव "आकाशम् एकं हि यथा" इति प्रमाणानुसारेण तद्-विषयत्वात् ।

एवं हि "अत एव च" इत्य् अस्य त्वद्-अधिकरणम् । "न स्थानतो ऽपि" इत्य् अधिकरणे तव सर्वावस्था-प्रेरकत्वेन देहे अक्ष्य्-आदि-स्थं ब्रह्म विश्व-तैजस-प्राज्ञादि-रूपं ब्रह्मणो भिन्नं, स्थान-भेदात् इति पूर्व-पक्षं प्रापय्य


स्थान-भेदे ऽपि सर्वेषु भूतेषु तम् एव ब्रह्मेत्य् आचक्षते



इत्य् अभेदाम्नानां न हि भिन्नं विश्वादि-रूपं ब्रह्मणः । यथा सूर्य-प्रतिबिम्बः सूर्येण नातिभिद्यते तद्वत् । अत्र च प्रमाणम् —


एक-रूपः परो विष्णुः सर्वत्रापि न संशयः ।

ऐश्वर्याद् रूपम् एकं च सूर्यवद् बहुधेयते



इति वचनम् । अतः परमेश्वर-रूपाणां मिथो न कश्चिद् भेद इति सिद्धे


विश्वाद्यास् ते विष्णुना यद्य् अ-भिन्नाः

जीवो ऽपि स्याच् चेतनत्वाद् अ-भिन्नः ।

भिन्नस् सिद्धः प्राग् अयं न्यायतश् चेत्

भिन्नाभिन्नस् त्व् अत्र को वा विरोधः ॥



इति "अत एव" इत्य् अस्य अधिकरणस्य पूर्व-पक्षं प्रापय्य,


मैवं तत्-प्रतिबिम्बस्य तद्-अ-भेदो न युज्यते ।

सूर्यादि-प्रतिबिम्बानां बिम्बाभेदो हि नेष्यते



इति ।

तत् उभयम् अप्य् अधिकरणम् अ-सम्बद्धम् । ध्येयाकारस्य विश्वादित्वे तस्य आकारान्तरवद्-अ-सन्निहित-बिम्बापेक्षया प्रतिबिम्बत्वायोगात् । न ह्य् अ-सन्निहितस्य व्यवहितस्य बिम्बस्य प्रतिबिम्बो ऽस्ति । न चास्ति बिम्ब-प्रतिबिम्बयोर् आकारभेदः, विश्वादेः परस्य च ब्रह्मण आकार-भेदः सर्व-सम्प्रतिपन्नः । अतः न तयोः बिम्ब-प्रतिबिम्ब-भाव-प्रसङ्गः । अथापि तद्-अभ्युपगमेत्य् अधिकरण-न्यायेन विश्वादेः पर-ब्रह्म-भेदः दुर्वारः । अतो "न स्थानतो ऽपि" इत्य् अधिकरणम् अ-सम्बद्धम् ।

अत एव यस्माद् एव परमेश्वर-रूपाणां मिथो न कश्चिद् भेदः अत एव जीवस्यापि तथा स्याद् इति पूर्व-पक्षं, तस्य प्रतिबिम्बत्वम् उक्त्वा च शब्देन भेदं दर्शयति । "रूपं रूपं प्रतिरूपो बभूव"


बहवस् सूर्यका यद्वत् सूर्यस्य सहशा जले



इत्य्-आदिना तत्-प्रतिबिम्बस्य जीवस्य पर-ब्रह्माभेदायोग इति सिद्धान्त-निर्धारणम् अप्य् अ-सम्बद्धम् । नीरूपयोः निरवयवयोः जीव-ब्रह्मणोः बिम्ब-प्रतिबिम्ब-भाव-मुखेन जीवात्मनि ब्रह्म-सादृश्योक्तिर् अ-विवक्षितैव । तेन "अम्बुवत्" इति सूत्रे तद्-अ-प्रसक्त्या "न तथात्वम्" इत्य् अस्य अद्यतन-तत्-सादृश्यं सम्यग् अभिव्यज्यते इत्य् अर्थकत्वम् अ-युक्तम् ।

तथा


अम्बुनीव ब्रह्मणि भक्ति-सत्त्वे तत्-सादृश्यं स्वात्मनि अभिव्यज्यते



इति भक्तेः प्रसक्तिं सम्पाद्य "वृद्धि-ह्रास-भाक्त्वम्" इत्य् अस्मिन्न् अधिकरणे


नाधिकारिकेष्व् इयं भक्तिस् तारतम्येन वर्तते ।

तस्यां तत्-कल्पना-भावात् तन्-मात्रानुक्ति-सम्भवात्



इति पूर्व-पक्षं प्रापय्य, —


मैवं; ब्रह्मादीनां मुक्ताव् आनन्द-तारतम्यस्य उपपादनाय कल्प्या स्मृता च भक्तिः तारतम्यवती



इति सिद्धान्तोक्तिर् अप्य् अ-सम्बद्धैव । "यम् एवैष वृणुते" इति श्रुतौ "यम्" इत्य् अनेन ब्रह्मणि निरतिशय-प्रीति-मत एव ब्रह्मणा वरणीयत्वस्य तस्यैव ब्रह्म-लाभस्य च उक्तत्वेन यत्किञ्चित् प्रीतिमत एव तल्-लाभे उपासन-दशायाम् एव तत्-सत्त्वेन तद्-आरम्भ-तन्-मध्यादि-समय एव तल्-लाभ-प्रसङ्गेन च भक्ति-तारतम्यवतो मुक्तिर् इति पक्षस्यैव सिद्धेः ।

यद्यप्य् अस्ति भक्तेः विषयतो विशेषः । तथापि न भक्ति-तारतम्यम् ।


महत्त्व-बुद्धिर् भक्तिस् तु स्नेह-पूर्वा ऽभिधीयते



इति त्वद्-उदाहृत-विधयास् तस्याः सर्व-समत्वावश्यं भावात् । भक्ति-विषये गुणादिषु अधिक-विषयता अस्ति चेद् अपि प्रीति-तारतम्याभावेन न भक्ति-तारतम्यस्य तत्-कृत-मुक्ति-तारतम्यस्य च सम्भवः । "यथा क्रतुः" इति श्रुति-सिद्ध-तत्-क्रतु-न्याये ऽपि तथैवेत्यतः प्रेत्य भवतीति श्रवणात् तद्-अ-प्रसङ्गात् । "सर्वं ह पश्यः पश्यति" "विपश्चित्" इत्य्-आदि-श्रुति-विरोध-प्रसङ्गाच् च ।

अत एवोक्तम् आचार्यैः —


उपासित-गुणादेर् या प्राप्ताव् अप्य् अ-बहिष्-क्रिया ।

सा तत्-क्रतु-नय-ग्राह्या नाकारान्तर-वर्जनम् ॥



इति ।

अतो न कथञ्चिद् अपि भक्तित्वाकार-भेदः; न वा मुक्ति-भेदः ।

किं च अस्मिन्न् अधिकरणे मुक्तौ परम-साम्य-वाद्य् एव पूर्व-पक्षी । तं प्रति


अथात आनन्दस्य मीमांसा भवति



इत्य् आरभ्य ब्रह्म-पर्यन्तेषु मुक्ति-कालीन-सुख-विशेष-दर्शाद् इति "दर्शनात्" इत्य् अस्यार्थम् अन्-उन्मत्तः न वक्तुम् ईहते, पर-सम्प्रतिपन्न एवार्थे दर्शनाद् इत्य् अस्य वाच्यत्वात् । न हि मुक्ति-कालीन-विषम-फल-परा सा श्रुतिर् इति तस्य सम्प्रतिपत्तिर् अस्ति । मुक्त-सामान्य एव तद्-आनन्दान्वय-बोधकतयैव तस्याः सम्प्रतिपन्नत्वात् । त्वद्-अर्थे उपक्रम-विरोधादि-रूप-दुरुद्धर-बहु-दोषाणाम् उक्तत्वाच् च ॥

[[P90]]

अत एव "च" शब्द-सूचिता त्वद्-उदाहृता श्रुतिर् अपि विरोधाधिकरण-न्यायेनोपहता न तत्र प्रमाणम् । अतः अत्र मुक्ति-तारतम्यान् अभ्युपगमे "अम्बुवद्-अग्रहणात् तु" "वृद्धि-ह्रास-भाक्त्वम्" — इति सूत्र-द्वय-व्याकोप इत्य् अप्य् आग्रह-मात्र-विलसितम् । इत्य् अलं अति-दुर्गन्ध-जीर्ण-कन्था-सदृश-माध्व-भाष्याधिकरण-गणे दोष-चिन्तनेन ॥

अतो भक्ति-तारतम्य-कृत-तारतम्यस्य एवम् अ-सम्बद्धत्वात्, तत्-प्रयुक्त-मुक्ति-तारतम्य-हेतूनाम् अप्य् आभासत्वस्य उपपादयिष्यमाणत्वात्, स्व-रूप--तारतम्य-कृत-मुक्ति-तारतम्यस्य च निरसिष्यमाणत्वात्, तैत्तिरीयक-बृहद्-आरण्यकैतरेयादि-श्रुतिभिः आनन्द-तारतम्य-प्रतिपादनस्य च भ्रमत्वात्,


दृढ-पूर्व-श्रुतो मूर्खः धर्माणाम् अ-विशारदः ।

वृद्धान् अपृच्छन् सन्देहान्धः श्वभ्रम् इव र्छति ॥




अन्यथा मन्द-बुद्धीनां प्रतिभाति दुरात्मनाम् ।

कु-तर्क-व्याल-दष्टानां विभ्रान्तेन्द्रिय-वादिनाम् ॥



इत्य् उक्त-विध एव मुक्ति-तारतम्यस्य श्रुति-स्मृति-समधिगतत्व-वादः ।

अत एवोक्तम् अस्मद्-आचार्यैः —


चित्रं विधेर् विलसितं त्व् इदम् आविरस्ति

दुष्टात्मनाम् अयम् अहो किल दुर्विपाकः ।

यत् केचिद् अत्र भवतीं श्रुतिम् आश्रयन्तो ऽप्य्

अर्थे कु-दृष्टि-विनिविष्ट-धियो विनष्टाः ॥




बाह्याः कु-दृष्टय इति द्वितये ऽप्य् अपारं

घोरं तमस् समुपयन्ति नहीक्षसे तान् ।

जग्धस्य कानन-मृगैः मृग-तृष्णिकेप्सोः

कासार-सत्त्व-निहतस्य च को विशेषः ॥



इति ।

इति विजयीन्द्र-पराजयो मुक्तानन्द-तारतम्यस्य श्रुति-स्मृत्य्-आदि-शब्द-प्रमाण-समधिगतत्व-वाद-भङ्गः चतुर्थः

०५ आनन्द-तारतम्ये नानुमानम्

अथ पञ्चमो वादः

यानि चात्र आधुनिक-हैतुकानाम् अनुमानानि —


अपवर्ग-सुखं तरतम-भावापन्नं, तरतम-भावपन्न-साधन-साध्यत्वात्, अग्नि-होत्र-दर्श-पूर्ण-मास-ज्योतिष्टोम-साध्यापवर्गवत्



इति, तत्र यत् प्रथमानुमानम् — तन् न सत् । अ-खण्ड-ब्रह्मानुभवस्यैव मुक्त-सुखत्वोपपादनेन तत्-तारतम्य-साधने — "सर्वं ह पश्यः पश्यति"


रसँ ह्य् एवायं लब्ध्वा ऽऽनन्दी भवति



इत्य्-आदि-मुक्त-मात्र-पर-श्रुत्यैव बाधात् । वैषयिक-सुख-पक्षीकारे मुक्तौ तद्-अ-भाव-बोधक "रसँ ह्य् एवायं लब्ध्वा" इति श्रुत्यैव आश्रय-बाधात् आश्रय-सिद्धिः । मुक्तस्य "कामान्नी" इत्य्-आदि-श्रुति-बोधिताः सदेह त्व् आयत्ता जक्षणादि-व्यापाराः तद्-विषयाः तत्-कामना च स्व-तन्त्र-शेषित्वेन एतैर् अपि स-शरीरतया भोक्तुर् ब्रह्मण एव इच्छाम् अनुसृत्य अ-वर्जनीय-स्वानुषङ्गिक-तत्-तुल्य-भोग-फलकाः तद्-भोक्तृत्वोपकरण-भूताः तत्-तद्-विशिष्टतया ब्रह्मानुभव-रूपाखण्ड-ब्रह्मानुभव-विश्रान्ता इति न का ऽपि श्रुतिर् अस्मन्-मते मुक्तस्य ब्रह्म-व्यतिरिक्त-विषयानुभव-परा दरीदृश्यत इति प्राग् एव प्रपञ्चितम् अस्माभिः । अतो मुक्तस्य ब्रह्म-व्यतिरिक्ततया त्वद्-अभिमत-विषयानुभव-रूप-सुख-गन्धाभावात् तत्-पक्षीकारे आश्रयासिद्धिर् एव । एवम् एव ब्रह्मणो ऽप्य् ऐन्द्रियक-हेय-विषय-भोगाप्रसक्त्या ब्रह्मैव अ-खण्डितं ब्रह्मणो मुक्तस्य च भोग्यम् इति तद्-अन्तर्गतैक-देश-विषयाः "सत्य-कामः सत्य-सङ्कल्पः" "कामान्नी" इत्य्-आदयः ब्रह्मणि मुक्ते च इत्य् एव हि अस्मत्-सिद्धान्तः ।

हेतुर् अप्य् अ-सिद्धः । अस्य जीवस्य एतावती प्रीतिः मोक्षायेति तत्-तद्-विद्या-प्रकरणेष्व् अ-श्रवणेन "यम् एवैषः" इति श्रुत-निरतिशय-प्रीति-रूप-भक्तेः सर्व-साधारण्योक्त्या च मुक्ति-साधन-भक्तौ तरतम-भावस्यैवाभावेन सुखे त्वद् धेत्व्-अ-सिद्धेः । "अ-स्थूलम् अनणु" इत्य्-आदि-श्रुति-बोधित-प्रपञ्च-प्रत्यनीकाकाराणां सत्यत्वादि-गुण-षट्कस्य च

ब्रह्म--स्व-रूप-निरूपकतया तेषां कारणत्वोपयुक्तानां च सर्व-विद्या-साधारण्येन निरूपित--स्व-रूप--विशेषण-भूत-गुणेषु तत्-तद्-विद्या-प्रतिनितेषु न्यूनाधिक-भावस्य तत्-तद्-विद्या-शरीर-निष्पादकस्य भक्ति-शरीर-भेद-मात्र-प्रयोजकस्य भक्तित्वाकार-तारतम्याप्रयोजकतया च साधने तत्-कृत-तारतम्य-सिद्ध्या ऽपि तत्र त्वत्-सिद्धेः । न हि रस्य-विशेष-तारतम्य-युतातिरस्य-बह्व्-अल्प-भक्षयोर् अस्ति तृप्ति-तारतम्यं, येन मुक्ति-साधन-भक्ति-तारतम्यं स्यात् । ब्रह्मादयो हि तारतम्येन बहु-भक्षक-स्थानीयाः मनुष्याश् च अल्प-भक्षक-स्थानीया इति हि भक्ति--स्व-रूपाभिज्ञास् सङ्गिरन्ते ।

किं च आनन्दादि-रूपाणां यावद्-ब्रह्म-गुणानां त्वन्-मते ब्रह्माभिन्नतया कथं कृत्स्नैकदेश-विषयकत्व-कृतम् उपासन-गत-साधन-तारतम्यम् ? अग्नि-होत्रादि-तरतम-भाववत् ब्रह्म-व्यतिरिक्त-विषयानुभव-फलकतया तरतम-भाववत्, बहु-वित्त-बह्व्-आयास-साध्यतया च स्व-रूपतस् साधन-भावतश् च तारतम्यवद् इति तत्-कृत-फल-तारतम्यवद् एव, भक्तिस् तु नैवम् इति दृष्टान्तो ऽप्य् अतिविषमः । यज्ञ-दानादि-विधुर-संन्यस्त-त्वद्-गुरु-पङ्क्ति-भक्तिषु यथा दृष्टान्त-साधन-तारतम्यस्य त्वया ऽपि दुरुपपादत्वात् । तस्माद् असद् एव प्रथमानुमानम् ।

अत एव अस्मिन्न् एव साध्ये बह्व्-अल्पास-साध्य-सुखत्वाद् इति द्वितीयो ऽप्य् असद्-धेतुः । बह्व्-अल्प-भक्षक-न्यायेन तत्-तच्-छक्त्य्-अनुगुणायासेषु सर्वेष्व् अपि बहुत्व-पौष्कल्यता । स्व-स्व-शक्त्य्-अनुगुणत्व-रूपम् अल्पत्वं ब्रह्म-विद्या-ऽऽयासेष्व् अप्य् अ-विशिष्टम् इति अ-प्रयोजकत्वम् अस्याधिकं दूषणम् ।

यच् च


मुक्तानन्दः त्वद्-अभिमत-ब्रह्मानन्द-साम्य-रहितः जीवानन्दत्वात्



इति तृतीयो हेतुः — सो ऽपि अ-खण्ड-ब्रह्मानुभवस्यैव ब्रह्मानन्दत्व-निर्धारणात्, तेन मुक्तस्य परम-साम्य-परया "यदा पश्यः" इति श्रुत्या "सो ऽश्नुते" इत्य्-आदि-तर्कोत्थाभिः श्रुतिभिश् च प्रत्यक्षे बाधित-वह्न्य्-अन्-उष्णत्व-हेतुवत् बाधितः । अ-प्रयोजकश् च पूर्ववत् विषम-दृष्टान्तकश् च सः ।

साध्यानन्दस्य दुर्विषय-कृतत्वात् बाधितत्वाप्रयोजकत्व-विषमत्वैर् एव — ब्रह्मानन्दः त्वद्-अभिमत-मुक्तानन्द-साम्य-रहितः; अ-मुक्तानन्दत्वात्, संसार्यानान्दवद् इति चतुर्थो ऽपि हेतुर् विध्वस्तः ।

अत एव मुक्तानन्दः परम-साम्य-रहितः आनन्दत्वाल् लौकिकानन्दवद् इति पञ्चमश् च हेतुः गर्भ-स्रावेणैव गतः । ज्ञानादि-पक्षकोक्त-साध्य-साधक-हेतूनाम् अप्य् एते दोषा दुर्निवाराः । स्व-सजातीय-मुक्तानन्दान्तरे मुक्तानन्द-साम्य-रूप-प्रतियोगि-प्रसिद्धाव् अपि त्वन्-मते आनन्दान्तरे ब्रह्मानन्द-साम्याप्रसिद्ध्या तन्-निरूपित-साध्याप्रसिद्धिर् अपि । सजातीयान्तर-सत्त्व एव साम्य-शब्द-प्रयोगात् । "गगनं गगनाकारम्" इत्य्-आदेर् आलङ्कारिक-मात्र-सरणितया तस्याः प्रतिवादिनं प्रत्यनुमान-प्रयोगे अ-किञ्चित्करत्वात् ।

यश् च निरतिशयानन्दो न मुक्त-गामी ब्रह्म-लक्षणत्वात् जगत्-कारणत्ववद् इति षष्ठानुमानं, तद् अपि अ-सत् । उक्त-बहु-श्रुति-बाधात् । निरतिशयानन्दः किं ब्रह्म-लक्षण-पर्याप्त्य्-अधिकरणम् इति तस्य लक्षणत्वम् अभिमतम्, उत लक्षणान्तर्गत-नियमेषु एक-देशत्वाद् इति ? यद् वा तस्यैव लक्षणत्वेन श्रुति-बोधितत्वाद् इति ? नाद्यः; अन्-अन्तत्वस्यैव तथात्वात् । तच् च देशतः कालतो वस्तुतः स्व-गत--यावद्-गुणतश् च परिच्छित्ति-रहितत्वम् । अतः न तस्य लक्षणत्व-पर्याप्त्य्-अधिकरणत्वम् । न द्वितीयः अ-प्रयोजकत्वात् । न हि त्वया देशतः कालतः स्व-रूपतश् च अ-परिच्छिन्नत्वं न ब्रह्म-गुण-गामीति वक्तुं शक्यम् । न हि तस्य तद्-गामित्वे ब्रह्म-लक्षणम् अतिव्याप्तं भवति । विध्वस्तो हि ब्रह्मण्य् अपि गुण-गुणिनोर् अ-भेदः । नापि तृतीयः; तन्-मात्रस्य लक्षणत्व-पर-श्रुतेः क्वचिद् अप्य् अ-दर्शनात् ।

यद् अपि ब्रह्म--स्व-रूप--गुणादिकं न मुक्त-भोग्यम् अ-तदीयत्वात् । यत् अ-तदीयं तत्र तेन भोग्यं, यथा अ-देवदत्तीय-मातृ--स्व-रूप--गुणादिकं देवदत्तस्येति — सम्पमानुमानात् । तत् तु दृढतर-विषय-वासना-ऽधिष्ठितस्य तत एव अन्ध-तमो-योग्यस्य तवैव रोचते । यद्य् अत्र तदीयत्वं तच्-छेषत्वं तर्हि राज-पत्नी-भोग्ये राज्ञि व्यभिचारः । भोगो हि स्वानुकूलत्व-प्रकारक-साक्षात्-कारः । तद्-विषयत्वम् एव भोग्यत्वम् । तच् च दासं प्रति स्वामिनि शिष्यं प्रत्याचार्ये पुत्रं प्रति मातरि पितरीव सर्वानुभव-सिद्धम् ।


न वै देवा अश्नन्ति न पिबन्ति एतद् एवामृतं दृष्ट्वा तृप्यन्ति



इति तृप्ति-कर-दर्शन-विषयत्वम् एव हि दृश्यानां मुक्तं प्रत्यपि भोग्यत्वम् इति श्रुति-शत-समधिगतम् ।


रसँ ह्य् एवायं लब्ध्वा ऽऽनन्दी भवति



"रसो वै सः" "सर्व-गन्धस् सर्व-रसः" इति निरतिशय-भोग्यत्वं ब्रह्मणि निस्सन्दिग्धम् आम्नायते । तल्-लाभस्यानानन्दित्वं च । तथा "भूमैव सुखम्" "यत्र नान्यत् पश्यति" "कं ब्रह्म" "खं ब्रह्म" "सदा पश्यन्ति सूरयः" "प्राज्ञेनात्मना सम्परिष्वक्तः"


आत्म-रतिर् आत्म-क्रीडः आत्म-मिथुन आत्मानन्दः



"आनन्दो ब्रह्म" इत्य्-आदिना मुक्तं प्रति ब्रह्मणि सुखत्वादिकं विस्पष्टम् उक्तम् । त्वया ऽपि "अम्बुवद्-अग्रहणात् तु" इति सूत्रे अम्बुनीव भगवति प्रीत्य्-अ-भावात् । स्व-गत--भगवत्-सादृश्यम् अद्य नाभिव्यज्यत इत्य् उक्तम् । अन्नमयत्वं च आनन्दमयाधिकरणे त्वद्-उक्तं भोग्यत्वम् एव तस्य दर्शयति । अतः तच्-छेषत्वादि-हेत्व्-अर्थ-विवक्षायाम् अ-प्रयोजकता च । यदि तत्-सम्बन्धित्वम् एव चेत् तदीयं तर्हि स्व-रूपासिद्धो हेतुः । गुण-विशिष्टम् एव ब्रह्म--स्व-रूपम् इति गुणादेर् भोग्यत्वम् अपि निर्व्यूढम् । विभूत्य्-आदीनाम् अपि भोग्यत्वं स्वे भोगे ब्रह्म-विभूत्य्-आदेर् एव स्वानुकूलत्व-कृतम् इति न क्वचिद् अप्य् अ-तदीयत्व-रूप-हेतु-सिद्धिः । किं च —


निरस्तातिशयाह्लाद-सुख-भैकलक्षणा ।




परस्परानुकथनं पावनं भगवद्-यशः ।

मिथो रतिर् मिथस् तुष्टिः निर्वृत्तिर् मिथि आत्मनः ॥

स्मरन्तः स्मारयन्तश् च मिथो ऽघौघ-हरं हरिम् ।




भक्त्या सञ्जातया भक्त्या बिभ्रत्य् उत्पुलकां तनुम् ।




या प्रीतिर् अ-विवेकानाम्



इत्य्-आदिभिर् अपि बाधित-साध्यकस् त्वद्-धेतूः ।

किं च प्रथम-द्वितीययोर् हेत्वोः दुर्विषयानुभव-सुखत्वं, तृतीये चतुर्थे पञ्चमे च प्राकृतानन्दत्वम् उपाधिः । तथा ज्ञानादि-पक्षकेष्व् अपि कर्म-वश्य-ज्ञानत्वादिम् उपाधिर् एव । षष्ठो ऽपि हेतुः द्वितीय-विवक्षायां पुष्कल-ब्रह्म-लक्षणत्वेन सोपाधिकः । सप्तमो ऽपि हेतुः प्रथम-विवक्षायां तुच्छत्वेन सोपाधिकः ।

यानि चात्र प्राचीनानि माध्वानाम् अनुमानानि —


ईश्वरानन्दो मुक्तानन्दाद् उत्कृष्टः शेष्यानन्दत्वात्, तथा मुक्त-जीव-भोग ईश्वर-भोगान् निकृष्टः जीव-भोगत्वात्, तथा अस्मद्-आदि-मुक्त-भोगः मुक्त-चतुर्-मुख-भोगान् निकृष्टः अस्मद्-आदि-भोगत्वात्



इत्य्-आदीनि; — तत्र ईश्वरानन्द-शब्देन स-विभूतिक--स-गुण--स्व-विषयक--साक्षात्कार-ग्रहणे साध्यस्य मुक्ते "सर्वं ह पश्यः पश्यति" इत्य्-आदिभिः अ-न्यूनानतिरिक्तत्वावसायिनीभिर् एव श्रुतिभिर् बाधितः । तद्-आनन्दानुप्रविष्ट-जगत्-सृष्ट्य्-आदि-व्यापार-विवक्षायां तस्य मुक्तानन्दानुप्रविष्ट-साङ्कल्पिक-पित्रादिम-सर्गाद् उत्कर्षस्य सिद्धत्वात् सिद्ध-साधनम् । अथ साध्ये ऽपि को ऽयम् उत्कर्षः? यदि कालापरिच्छेदः तदा मुक्तानन्दस्य पूर्वावधि-विधुरतावैधुर्येण सिद्ध-साधनम् । अथ देशापरिच्छेदः तदा ऽपि स्व-सिद्ध--साधनता आनन्दयोः अणु-परिमाण-जीवाश्रिततया अ-परिच्छिन्न--स्व-रूपाश्रिततया च अस्मद्-इष्टत्वात् । अथ स्व-रूपापरिच्छेदो विषयितापरिच्छेदो वा — तदा "सो ऽश्नुते" "सर्वं ह पश्यः पश्यति" इत्य्-आदिभिर् एव बाधः । "स चानन्त्याय कल्पते" इत्य् आनन्त्यस्य विशेष्ये बाधेन प्रातिस्विक-विशेषणे धर्म-भूत-ज्ञाने ऽपि सङ्क्रमात् मुक्तस्याखण्ड-ब्रह्मानुभव एव ह्य् आनन्द इति प्राग् एव प्रतिपादितः । अत एव विषय-गतेयत्ताया अपि मुक्तं प्रति निवृत्तिः । हेतुर् अपि गुणाष्टक-प्रतिद्वन्द्वि-धर्म-व्यतिरेक इव मुक्तानन्दे निष्कर्ष-व्यतिरेकेणाप्य् उपपन्नतया विपक्ष-बाधक-तर्कभावाद् अ-प्रयोजकः ।

[[P96]]

किं च मुक्तानन्दो निकर्ष-शून्यः अ-कर्म-वश्यानन्दत्वात्, ईश्वरानन्दवद् इत्य् अनेन फलतस् सत्-प्रतिपक्षितश् च ।


ईश्वरानन्दो दुःख-मिश्रः चेतनानन्दत्वात्, बद्ध-जीवानन्दवत्



इत्य्-आदि न समान-योग-क्षेमश् च । इक्षु-क्षीरादि-सेवन-जनितो राजानन्दः सेवक-तद्-आनन्दाद् उत्कृष्टः राजानन्दत्वात्, यद् एवं तद् एवं, यथा साम्राज्य-प्रयुक्तानन्द इत्य् आभास-समान-योग-क्षेमता ऽपि । उक्त-पक्षके अस्मिन्न् एव साध्ये तद्-अवश्य-तन्-नियामकानन्दत्वात्, यद् एवं तद् एवं, यथा सेवकानन्दात् सेव्यानन्दः" इत्य् अप्य् अनुमानम् उक्त-यावद्-दूषण-ग्रस्तत्वाद् अ-सम्बद्धम् । कालानवच्छेदक-रूपोत्कर्षस्य साध्यत्वे सिद्ध-साधनात् । देशानवच्छेदस्योत्कर्षत्वे अ-चेतने प्रपञ्चे चेतनेषु बद्ध-मुक्तादि-रूपेषु तद्-अ-भावेन बाधात् । धर्मताप्रयोजक-सम्बन्ध-प्रतियोगि-धर्मि-गतोत्कर्ष(निबन्धनोत्कर्ष)-विवक्षायां तु तस्या एव सिद्ध-साधनतायाः पुनरुन्मज्जनात् । स्व-रूपत एव परस्पर-निरूपितोत्कर्ष-निकर्षयोः विवक्षा ……… (ग्रन्थ-पातः) ………

सङ्कल्प-विश्रान्त-जगद्-व्यापार-रूप-मात्र-विरततया स्वकीय-नित्य-सिद्ध-ज्ञानानन्दान्यतर-विषयकत्वाभावात् । न हाचदश्चतोर्भाव्यवस्था[[??]] विषयिणो प्रेप्सा स्वानन्दादि-विषयिणी भवति । नित्य-परिपूर्ण-ज्ञानानन्दे तद्-अ-योगात् । स्वावतारादि-विषयिण्य् अपि सा न स्वानन्दार्था; किन्तु स्वाश्रितानन्दार्थैवेति सर्वथा हेत्व्-अ-सिद्धिर् दुरुद्धरैव । न हि ब्रह्म आनन्दी स्याम् इत्य् ऐक्षत अ-कामयतेति वा श्रूयते । अपि तु "लोकान्नु सृजै बहुस्यां प्रजायेय" इत्य् एव । अतः श्रौत-भवन-व्यपदेशाः सर्वे ऽपि अन्यथा सिद्धाः न त्वदीय-हेतु-सम्पादकाः । ईश्वरानन्द-परीवाहाश् शेषित्वानुगुणाः जगद्-व्यापारान्तर्गता जगन्-नियमनादयः । मुक्तानन्द-परीवाहास् तु शेषत्वानुगुणाः शेष्य्-अभिप्रायानुगुण-बहु-विध-किङ्कर-वृत्तयः । एवं च न उभयोर् अपि ज्ञानानन्द-विषयक-प्रेप्सायास् सम्भव इति गगन-कुसुमायमान एवायं हेतुः ॥

[[P97]]

यच् च अस्मद्-आदि-मुक्त-भोगे अस्मद्-आदि-मुक्त-भोगत्वेन मुक्त-चतुर्-मुख-भोगान् निकर्ष-साधनं — तद् अप्य् असत् । अस्मद्-आदि-मुक्त-भोगस्य विशिष्टासिद्धाव् आश्रयासिद्धेः । सिद्धौ च "सो ऽश्नुते" "रसँ ह्य् एवायं लब्ध्वा" "सर्वं ह पश्यः पश्यति" इत्य्-आदिभिर् एव तद्-बाधः । एतच्-छ्रुति-सिद्ध-भोगत्वस्यैव हेतुत्वे दृष्टान्ते साधन-वैकल्यं विरुद्धता च । अनुमान-शरीरानुप्रविष्ट-भोग-शब्द-त्रयस्यापि प्रतिनियता-प्राकृत-ब्रह्मानुभव-प्रविष्ट-विषय-भोग-परत्वे ऽपि तस्य सत्य-सङ्कल्प-कृततया आविर्भूत-गुणाष्टकत्वस्य सर्व-मुक्त-तौल्येन तद्-आकारानुरूपाभिमत-भोगेषु तारतम्य-प्रसञ्जकाभावेन निष्कर्ष-साधने बाधः । हेतोर् अ-प्रयोजकत्वं च । कर्म-वश्य-भोगत्वम् उपाधिश् च । अस्मद्-आदि-मुक्त-भोगः मुक्त-चतुर्-मुख-भोगान् निकृष्टः अ-कर्म-वश्य-भोगत्वाद् ईश्वर-भोगवद् इति प्रतिपक्षोपहतश् च ॥

यच् च जीवानन्दः पर-तन्त्रानन्दत्व-साक्षाद् व्याप्य-धर्मेण स्व-सजातीयानन्द-प्रतियोगिक-तारतम्यवान्, जीवानन्दत्वात्, तदीय-वैषयिकानन्दवत्, इत्य् अनुमानं, तद् अपि एक-जातीये दर्श-पूर्णमास-ज्योतिष्टोमादि-जन्य-सुखे शास्त्रीये साधन-तारतम्य-शून्यतया तारतम्य-रहिते व्यभिचारि । यदि ज्योतिष्टोमादि-जन्यानन्दो न पक्षः — किन्तु स्व-रूपानन्द एवेति, तत् तारतम्य-सत्वात् न व्यभिचार इति मन्यसे? तर्हि — तत्र हेतुः किं षष्ठ्य्-अर्थ-गर्भकः उत जीवाभिन्नानन्दत्वाद् इत्य् अर्थकः? आद्ये, हेत्व्-अ-सिद्धिः । द्वितीये, दृष्टान्तस्य साधन-विकलता । स्व-मतेन तत्-परिहारे ततः "एवं धर्मान्" इति श्रुति-बलेन गुणानां गुण्य-भेदात् अणु--स्व-रूपतायास् सर्व-जीव-साधारणतया तारतम्यस्यापि स्व-रूपाभेदात् । बाध--स्व-रूप--मात्र-साधने सिद्ध-साधनता । तत्-परिहाराय स्व-रूप--भिन्न-धर्माङ्गीकारे अपसिद्धान्तः । अनभ्युपगम्यैवं साधने आश्रयासिद्धिश् च । गुण-साध्यकानुमानेषु गुणान्तर-हेतुकेषु हेतु-साध्ययोस् त्वन्-मते पक्षाश्रितत्वासिद्ध्या बाध--स्व-रूपासिद्ध्योः प्रसङ्गेन सर्वो ऽपि त्वद्-अनुमान-प्रपञ्चः गन्धर्व-नगर-प्रतिभास-प्राय एव ॥

[[P98]]

यच् च


प्रकृति-बन्ध-निवृत्तिः स्व--स-जातीय--बन्ध-निवृत्य्-आश्रय-प्रतियोगिक-तारतम्यवन् निष्ठाबन्ध-निवृत्तित्वात् । निगल-बन्ध-निवृत्तिवत्



इत्य् अनुमानं — तत् अत्यन्ताभासम् । तत्र किं बन्ध-निवृत्त्य्-आश्रयत्वं प्रति विशिष्टस्यैवेति तत्-प्रतियोगिकत्वं विशेषण-मात्र-प्रतियोगिकत्वम् आदाय विश्रान्तम्? उत विशेष्यस्यैवेति तन्-मात्र-प्रतियोगिकत्वम् आदाय वा ? आद्ये प्रकृति-बन्ध-निवृत्तिर् एव तारतम्यवती स्याद् इति निश्शेष-तन्-निवृत्त्य्-अ-भावात् न मुक्त-तारतम्य-सिद्धिः । अ-मुक्त-जीव-विशेष-सम्बन्धि-तारतम्यम् आदाय अर्थान्तरम् । तस्यास् तद्-आश्रय-प्रतियोगिकत्वाभावात् बाधश् च । द्वितीये च विशेष्य-मात्रे ज्ञान--स्व-रूपतायां गुणाष्टके अणु-परिमाणे च अ-न्यूनानधिक-भावावगमकान् एक-प्रमाण-बाधः । साध्य-वैकल्यम् । काल-कृत-तारतम्यम् आदाय दृष्टान्तश् चेद् इह तद्-विवक्षायां सिद्ध-साधनम् । तस्य बन्ध-निवृत्त्य्-आश्रय-प्रतियोगिकत्वाभावात् अभिमतासिद्धिः बाधो ऽर्थान्तरं च । निगल-बन्ध-निवृत्तिम् आदायैव चेत्, तर्हि पक्षे च तद्-आनुगुण्यात् अ-मुक्त-जीव-विशेषाश्रित-प्रकृति-बन्ध-निवृत्ति-तारतम्यम् एव सिद्ध्येत्, न मुक्त-तारतम्यं, तस्य बन्ध-निवृत्त्य्-आश्रय-प्रतियोगिकत्वाभावात् । पक्षे बाधः । दृष्टान्ते साधन-वैकल्यं च । समान-जातीय-समान-वयस्क-निगल-बन्ध-निवृत्तौ व्यभिचारश् च अ-प्रयोजकश् च हेतुः ॥

एतेन मुक्त-भोगाः परस्पर-तारतम्यवन्तः फलत्वात् स्वर्गादिवत् । मुक्त-भोगत्वं स्वाश्रय-प्रतियोगिक-तारतम्य-समानाधिकरणं पुरुषार्थता ऽवच्छेदकत्वात् स्वर्गत्ववद् इत्य्-आदीन्य् अपि निरस्तानि । भोग-शब्देन अ-खण्ड-ब्रह्मानुभव-रूप-भोग-ग्रहणे उक्त-बहु-श्रुति-बाधात् । क्षुद्र-भोग-ग्रहणे तत्र तद्-अ-सिद्ध्या आश्रयासिद्धेः । प्रतिनियता-प्राकृत-ब्रह्मानुभवानुप्रविष्ट-विषय-भोग-ग्रहणे अ-न्यूनातिरिक्त-सर्व-विध-पौष्कल्यवद्-धर्म्य्-अनुभवेषु एक-जातीय-ज्योतिष्टोमादि-साध्येषु तथाविध-लौकिक-भोगेषु च व्यभिचारः । हेतोर् अ-प्रयोजकत्वं च । ज्ञानादितः स्व-रूप--तौल्येन स्व-सङ्कल्पायतेष्व् अ-प्राकृतेषु स्वाभिमतानुरूप-भोगेषु तारतम्य-प्रसञ्जकान्तराभावश् च । मन्द-मध्यमोत्तम-कर्म-सिद्ध-प्राकृत-भोगत्वम् उपाधिश् च ॥

एवम् इतो ऽप्य् अधिकोत्प्रेक्षितानाम् अप्य् अनुमानानां उक्त-विधयैवाभासत्वात् उक्त-श्रुति-निकराद् एव अनन्यथासिद्धाद् अ-बाधितार्थात् अनेकोपबृंहणोपबृंहितात् मुक्तस्य आनन्दतः परम-साम्य-सिद्धिर् इति ॥

[[P99]]

यच् च न्याय-सुधायां


स्याद् एतत् मुक्त-तारतम्यानुमानं कालात्ययापदिष्टं परमं साम्यम् उपैति इति श्रुति-विरुद्धत्वात्



इत्य् आशंक्य,


श्रुतेः श्रुति-स्मृतिभ्यां बाधितत्वेन बाधकत्वासम्भवात्



इत्य् आशयवान् मोक्ष-तारतम्य-वादिनीः स्मृतीस् तावत् पठति । "दैवीम्" इति यद् उक्तं तद् अत्यन्त-कश्मल-मति-विलसितम् । स्वावैदिकत्वावह-स्वोक्तित्वात् । न हि वैदिकः कश्चित् श्रुतेर् बाध इति वक्तुम् ईहते । त्वद्-अनुमान-बाधक-श्रुति-मात्रस्य तद्-इतर-प्राकरणिकाप्राकरणिक-सकल-श्रुति-सौहार्दस्यैव अनन्तरम् एवोपपादनेन तद्-अ-बाधकानां गगन-कुसुमाय मानत्वं च इति यत् किञ्चिद् एतत् ॥

इति श्री-पर-काल-गुरु-विरचिते विजयीन्द्र-पराजये पराभिमत-मुक्त्य्-आनन्द-तारतम्यानुमान-भङ्ग-वादः पञ्चमः

[[P100]]




०६ आनन्द-तारतम्ये न सावयवत्वादि

सावयवत्वादिना जीव--स्व-रूप--तारतम्यजानन्द-तारतम्य-भङ्ग-वादः॥

अथ षष्ठो वादः

यद् अपि च मतं


जीव--स्व-रूपम् एव तारतम्यवत् तद् एवानन्द-शब्दाभिधेयम्



इति आमनुष्यम् आचतुर्-मुखम् आनन्द-तारतम्योपपत्तिर् इति । तन् न । विकल्पासहत्वात् । तथा हि — किं मनुष्य-जीवानां स्व-रूपं स्वल्पं, ततो मनुष्य-गन्धर्व-जीवानां स्व-रूपम् अधिकम्, इत्य् एवम् आचतुर्-मुखं स्व-रूप--तारतम्यम्? उत मनुष्येष्व् अपि केषाञ्चित् स्व-रूपम् अल्पं, केषाञ्चिन् महत् — इत्य् एवं वा ? नाद्यः । तथा सति त्वद्-गुरोस् तव च विपुलाविपुल-ज्ञानवतोः मुक्तावानन्द-तारतम्याभाव-प्रसङ्गात् । न चेष्टापत्तिः । साधन-तारतम्य-वैयर्थ्यापत्तेः । न च विकल्पस् त्वन्-मते सम्भवति । विकल्प-सूत्रस्य त्वया नृ-सिंहोत्तर-तापनीयोक्तोपासनस्य फल-विशेष-कामे विद्यया सङ्कलन-रूप-व्यवस्थित-विकल्प-परत्वोक्त्या मद्-रीत्या तव फल-विकल्पानवतारात् । मनुष्यत्वाद्य्-उपाधि-कृत-तारतम्य-नियमे तुल्य-न्यायेन देवत्वाद्य्-उपाधि-बलाद् अप्य् आनन्दैक्ये इन्द्र-बृहस्पति-प्राजापत्यानन्द-तारतम्याभाव-प्रसङ्गः ॥ इन्द्रत्वादिकम् अप्य् उपाधिश् चेत् — ब्राह्मणत्व-चैत्रत्वादिनाम् अप्य् उपाधिता-ऽऽपत्तौ आनन्द-तारतम्य-सङ्ख्यायाः इयत्ता-शून्यता-ऽऽपत्तिः । न चेष्टापत्तिः । मनुष्य-गन्धर्वादि-श्रौतानन्द-कीर्तन-व्यवस्थाया अ-प्रयोजकत्व-प्रसङ्गात् । मनुष्य-गन्धर्वाद्य्-आनन्द-कीर्तन-मात्रेणापि मुक्तानन्द-तारतम्य-सिद्ध्या प्रतिपर्यायं श्रोत्रियोक्ति-वैयर्थ्यं च । साधन-तारतम्य-नैष्फल्यं च ॥

एतेन श्रौतानां धर्माणां तारतम्योपाधित्वम् इत्य् अपि प्रत्युक्तं साधन-तारतम्य-वैयर्थ्यात् । वसु-रुद्रादित्य-मरुत्-साध्यादीनां विष्वक्सेनादीनां च श्रौतोपाध्य्-अ-भावेन आनन्द-तारतम्याभाव-प्रसङ्गश् च । तेषां प्रयोजकत्वे "हृद्य् अपेक्षया तु" इति सूत्र-व्याकोपश् च ॥

न द्वितीयः — मनुष्येष्व् अपि किं परिमाण-कृतं स्व-रूपम् ? तद्-गतावयव-विशेष-कृतं वा ? नाद्यः — "बालाग्र-शत-भागस्य" "बुद्धेर् गुणेनात्म-गुणेन चैव" "ह्य् आराग्र-मात्रः" "एषो ऽणुर् आत्मा" इत्य्-आदिभिः सर्वेषां जीवानाम् अ-विशेषेण अणु-परिमाण-श्रवणात् । परिमाणस्यापि गुणतया गुण-कृत-तारतम्य-पक्ष-प्रवेशाच् च । तत्-पक्षे ऽपि गुणस्य स्व-रूपात् पृथक्त्वे "एवं धर्मान्" इति श्रुति-व्याकोप-कृतस् तव अपसिद्धान्तः । स्व-रूपान् अतिरेके तत्-तारतम्यस्य स्व-रूप--तारतम्य-प्रयोजकत्वे आत्माश्रयः । नापि द्वितीयः । अणु-परिमाणस्य सावयवत्वे ऽणुत्व-व्याघातात् । किं च यदि जीवस्यावयवः स-जीवः किम् अवयवारब्धो ऽवयवी ? उतावयवा एव ? आद्ये अ-नित्यत्वात् आत्मा श्रुतेः "नित्यत्वाच् च" इति सूत्रं निर्मूलम् । श्रुतीनां प्रतिघातः । आरम्भकावयवानाम् अपि स्व-स्वावयवारब्धत्वे अन्-अवस्था च ॥ द्वितीये "सेना-वनादिवत्" इति समुदायस्य जीव-शब्द-भाक्त्वे तस्य समुदायातिरेके "एवं धर्मान्" इति श्रुति-क्षतिः । अवयव-धर्मत्वानङ्गीकारे ऽपि देहादि यत् किञ्चित् प्रतिधर्मत्वे ऽपि तद्-अ-भेद-प्रसङ्गः । यद्य् अ-पृथक्-सिद्धेषु जात्यादिष्व् एव धर्मत्वम् इति निर्बन्धः सो ऽप्य् अ-सम्बद्धः । धूमादिष्व् अपि पक्ष-धर्मत्वादि-व्यवहारेण धर्म-शब्दस्य जाति-गुणासाधारण्यानुगपत्तेः ॥ एवं च "एवं धर्मान्" इति धर्म-शब्दासङ्कोचाय शरीर-जीवयोर् अप्य् अ-भेदः स्याद् एव । यदि तु सङ्कोच इष्यते, तर्हि उक्तार्थैकैवेह श्रुतिर् इति गुण-गुण्य्-अ-भेदेन सा प्रमाणं स्यात् ।

किं च समुदाय्य्-अतिरिक्ति-समुदायाङ्गीकारे ऽपि जीवावयवानाम् अ-चेतनत्वे अ-चेतन-समुदाये चैतन्य-कल्पने भूत-चतुष्टय-योगे चैतन्य-पक्षाविशेषः ।


अनन्तरो ऽबाह्यः कृत्स्नः प्रज्ञान-घन एव



इति श्रुति-विरोधश् च । तेषाम् अपि प्रत्येकं चेतनत्वे अन्-एक-चैतन्य-कल्पन-प्रसङ्गः । एकस्मिन् देहे चैतनैकत्व-नानात्व-व्यवहार-प्रसङ्गश् च । तद्-गत-ज्ञानानाम् इच्छाद्य्-अन्-आरम्भकत्वे ज्ञानत्वाभाव-प्रसङ्गः । तद्-आरम्भकत्वे विरुद्धेच्छा-ऽऽदि-प्रयुक्त-प्रवृत्ति-मात्र-प्रतिबन्ध-प्रसङ्गः । तज्-ज्ञानानि सर्वाण्य् अपि समान-विषयाणि इत्य् अत्र न किञ्चिद् अस्ति प्रमाणम् । तथा ऽपि तत्-कल्पने न किञ्चित् कल्पकम् अस्ति । अन्-अतिरेके सर्वेषां जीवत्व-ज्ञानानन्दादि-गुणकत्व-प्रसक्तौ एकस्मिन् शरीरे एको जीव इति व्यवस्था-भङ्गः । तथा च


प्रजा-पतिः प्रजा असृजत"




सूर्याचन्द्रमसौ धाता यथा पूर्वम् अकल्पयत्



"इन्द्रस्य बृहस्पतेः" इत्य्-आदि-श्रुति-विरोधः । परस्पर-विरुद्ध-चेष्टादिना शरीर-विशरण-प्रसङ्गः । अवयवानेकत्व-कृत--स्व-रूप--महत्त्वालाभश् च । अवयवानाम् एवास्मिन् पक्षे प्रत्येकं जीव-शब्दाभिलप्यत्वात् । उभयस्मिन् पक्षे ऽपि एकस्यावयवस्य चेतनत्वात् इच्छया विश्लेषे समुदाय-नाशात् जीवान्यत्वे कृत-हानाकृताभ्यागम-जीवादि-शब्द-नानार्थकत्वादि-दोष-प्रसङ्गः । न हि प्रथम-पक्षे ऽपि अ-चेतन-समुदायस्य जीवत्व-सम्भवः । अ-दृष्ट-वशाद् अ-विश्लेष-कल्पने च अ-प्रामाणिकादृष्ट-कल्पना-क्लेशः ॥

किं च एकस्मिन् देहे सज्-जीव--दुर्-जीव-सङ्कलनं त्वद्-अभिमतम् । अत्र श्रुत्य्-आदि-प्रमाणाभावात् तत् कल्पनीयम् । तत्र शिशु-पालादेः मोक्षो ऽप्य् उपलब्धः । बह्व्-अ-कृत्याचरणं चोपलब्धम् । तत्र पाप-कर्तुर् जीवस्य मोक्षायोगात् जीव-भेद आवश्यकः इत्य्-आदिकं हि तव कल्पकम् । तत्र पाप-करण-मात्रस्य लोके ऽपि तुल्य-न्यायतया दुर्जीव-कर्तृत्वात् तस्य प्रायश्चित्ताधिकाराभावात् । सज्-जीवस्यापि पाप-प्रसक्ति-शून्यत्वेन तद्-अधिकार-विरहात् तत्-छास्त्रं कृत्स्नम् अ-प्रमाणं स्यात् । सज्-जीवे तत्-फल-प्रसक्तेः दुर्जीवस्य तत्-स्वाभाव्याच् च ॥

किं च त्वन्-मते जीव-मालस्य प्रतिबिम्बांशकत्वात् मुक्त-प्रतिबिम्बानाम् आनन्दतो मिथो वैचित्र्ये बद्ध-प्रतिबिम्बेष्व् इव अनाद्य्-अ-विद्या-कर्मादि-जनितादृष्ट-रूप-नियामकाभावात् स्व-रूप--भेदस्यैव तन्-नियामकत्वे स्व-रूप--भेदाभाव-बोधकोक्त-बहु-मान-बाधात् । अन्यथा तव मते स्व-रूपांशकत्वेन सम्प्रतिपन्न-कृष्ण-रामादिष्व् अपि सङ्ख्यातो भेदावश्यंभावेन तेष्व् अपि


तस्य ह वा एतस्य परमस्य त्रीणि रूपाणि कृष्णो रामः कपिल इति, तस्य ह वा एतस्य परमस्य पञ्च-रूपाणि दश-रूपाणि शत-रूपाणि सहस्र-रूपाणि अ-मित-रूपाणि तानि ह वा एतानि सर्वाणि पूर्णानि



इत्य्-आदि-चतुर्-वेद-शिखा-बलात् आनन्दतः पूर्णत्वोक्तौ


सर्वं ह पश्यः पश्यति सर्वम् आप्नोति सर्वशः ।




सो ऽश्नुते सर्वान् कामान् सह ब्रह्मणा विपश्चिता



इत्य्-आदि-बहु-श्रुति-बलात् मुक्ते ऽप्य् आनन्दतः पूर्णतायास् सिद्धेः मुक्तानन्द-पर-श्रुति-मात्रस्य तत्-तद्-योग्यानन्द-मात्र-परत्वेन निमित्त-सङ्कोचे कृष्णादिष्व् अपि तत्-तत्-पर--तत्-तत्-प्रमाण-प्रतिनियतानन्द-विशेष-मात्र-विश्रान्ततायाः तत्-पर-श्रुतिष्व् अपि वक्तुं शक्यत्वात्, दिव्य-विग्रह-दिव्यात्मनोर् अ-भेदस्य तद्-उभय-भेद-मुखेनैव सर्व-प्रमाण-प्रवृत्त्य्-उपहतत्वात्, निरंशे अ-खण्ड--स्व-रूपे स्व-रूपांशकत्वोक्तेश् च तेष्व् अ-सम्बद्धत्वात् । एक--स्व-रूपस्य अन्-एक-विग्रहकत्वेन यथा न आनन्द-तारतम्य-प्रसक्तिः, तथा अ-न्यूनातिरिक्त-समान--स्व-रूपतया प्रतिपन्नानां मुक्तानाम् अपि न आनन्द-तारतम्य-प्रसक्तिः ॥

इति श्रीमत्-प्रथम-पर-काल-महा-देशिक-विरचिते विजयीन्द्र-पराजये सावयवत्वादिना जीव--स्व-रूप--तारतम्य-कृत आनन्द-तारतम्य-भङ्ग-वादः षष्ठः

[[P103]]




०७ आनन्द-तारतम्ये न विशेषः

विशेषाभ्युपगमेन सावयव-जीव--स्व-रूप--तारतम्य-कृत-मुक्तानन्द-तारतम्य-वाद-भङ्गः॥

अथ सप्तमो वादः

ॐ यद् अपि मतं — ज्ञानानन्दादि-रूपा जीवांशः परस्परम् अ-भिन्नाः जीव-भावम् आसादयन्तः भगवत्-सङ्कल्पायत्तेन विशेष-नाम्ना प्रदाथेन प्रशासितांशानैकत्व-कृत--स्व-गत--भेद-प्रसक्तयः अंश-भूयस्ता-प्रसञ्जित--स्व-रूप--भूमानः तद्-आपादित-भेद-व्यवहार-मात्र-विषय--स्व-रूपाभिन्न--ज्ञानानन्दाद्य्-उत्कर्ष-लब्ध-चतुर्-मुखादि-संज्ञाः संसृताव् इव मुक्ताव् अपि ज्ञानानन्दाद्य्-अल्पांश-भाग्भ्यो ऽन्येभ्यः क्षुद्र-जीवेभ्यः महान्तम् आनन्दं स्व-रूपाभिन्नम् अनुभवन्तीति निर्बाधम् इहेव मुक्ताव् अप्य् आनन्द-तारतम्यम् इति । तद् इदम् अत्यन्तासम्बद्धम् । विचित्र-व्याघातोपहतत्वात् । तथा हि अंशी कश्चिज् जीवः तस्यांशाः केचनेति विभागो ऽस्ति, न वा ? आद्ये किम् एतैर् अंशैः? तेनैव शरीर-धारण-सम्भवात्, अंशाभ्युपगमो निरर्थकः । द्वितीये जीवांश इत्य् उक्ति-व्याघातः । परैः पृथिव्यादि-परमाणु-पुञ्जत्वोक्तिवत् अवयव-पुञ्जा जीव एव इत्य् उक्तं स्यात् । तथा ऽपि अवयवानां परस्परम् अ-भेदः किं निबन्धनः ? यदीश्वर-सङ्कल्प-मात्र-निबन्धनः तर्हि किम् अनेन विशेषेण ? यदि विशेष-निबन्धनः, तर्हि स विशेषः किं प्रत्यवयवं भिन्नः उत द्वित्ववद् एक एव ? आद्ये स्वतो भिन्नावयवानां स्वयम् अपि परस्परं भिन्नः तेषां कथम् अ-भेदम् आदध्यात् ? गुण-गुण्यादौ भेद-व्यवहाराधायकस्य वा कथम् इह अ-भेदाधायकत्वम् ? द्वितीये न क्वचिद् अपि पर्याप्त-वृत्तिक इति स्वाश्रययोर् अ-भेद-साधक-द्वित्वादिवत्, अयम् अपि नाभेदम् अवयवानाम् आदध्यात् । यदि स्व-रूप--धर्मत्वेन स्व-रूपाभिन्न एव विशेषः स्व-पर-निर्वाहकत्वात् स्वस्य स्वाश्रय-भेदम् अवयवानां परस्पर-भेदं च प्रत्याययतीति मतं — तद् असत् । स्व-रूपाभिन्नस्य विशेषस्य स्व-रूपानिर्वाह्यावयवानेकत्व-तद्-अ-भेदयोः विरुद्धयोः निर्वाहकत्वाद्योगात् । गुण-गुणि-स्थले भेद-कार्यकरतया विशेषः भेद-प्रतिनिधिर् इति ब्रूषे । जीवावयवेषु अ-भेद-कार्यकरणार्थम् अ-भेद-प्रतिनिधिर् अपीत्य् अभिदधासीति महद्-इदं साहसम् । विशेषेणैव भेदाभेद-विरोधो ऽपि शमयितुं शक्य इति चेत् तर्हि अनेनैव सप्त-भङ्गी-विरोधो ऽपि शमयितुं शक्य इति जितं जिनैः । तथा सद्-विलक्षणत्वासद्-विलक्षणत्वयोर् अपि विरोध-शामको ऽयं स्याद् इति जितं प्रपञ्च-मिथ्यात्ववादिभिर् अपि ।

किं च जीवात्मन्य् अ-च्छेद्यत्व-नित्यत्वाणुत्व-निरवयवत्वादि-ग्राहक-प्रमाणेषु जागुरूकेषु कथं जीवस्य सावयवत्व-कल्पनम् ? तत्र श्रुत्य्-आद्य्-अ-भावात् । किं च भेद-प्रयुक्त-व्यवहार-मात्र-सम्पादकतया त्वयेष्यमाणो विरोधः एकत्वानेकत्व-रूपार्थ-सम्पादको ऽपि यदि स्यात्, तर्हि स्व-सिद्धान्त--विरोधः । गुण-गुणिनोर् अवयवावयविनोस् सम्बन्धस्य तत्-प्रयुक्ताश्रयाश्रयि-भाव-सम्बन्धस्यापि प्रसङ्गात् । न चायं त्वन्-मते ऽङ्गीक्रियते ।


अस्मत्-पक्षे गुणाद्याश् च तद्वन्तो हि विशेषतः ।



इत्य् अनुव्याख्यान-कारिका-खण्डस्य "तद्वन्तः" इत्य अस्य विवरणे न्याय-सुधायां —


भेद-सम्बन्ध-कार्यकरो हि विशेष इति भेद-सम्बन्ध-प्रतिनिधित्वाविष्करणेन गुण-गुणिनोः भेदस्येव सम्बन्धस्यापि प्रख्यातत्वात् । ब्रह्म-धर्माणाम् अ-भेदे धर्म-धर्मि-भावेन युक्त इत्य् आशङ्का-परिहारार्थे




उभय-व्यपदेशात् त्व् अहि-कुण्डलवत्



इति त्वदीयाधिकरणे विशेष-बलेनैव तत्-समाधानस्य कृतत्वात् । अन्यथा हि सम्बन्धेन धर्म-धर्मि-भावो हि वर्ण्येत, समुदायि-निराकरण-स्थले गुण-गुण्यादीनां सम्बन्धो नास्तीति व्यवस्थापनात् ।


अयं पटः एतत्-तन्तु-सम्बद्धः एतद्-आश्रितत्वात् एतद्-आश्रित-तृणादिवत् —



इत्य् अनुमानस्य न्याय-सुधायां स्व-रूपासिद्ध्या दूषितत्वाच् च ।


अनन्यत्वात् नानावस्था-भेदो नाशो भवेत् तथा



इति पूर्वोक्त-कारिकोत्तरार्ध-व्याख्याने न्याय-सुधायां यथा भेद-साधकानां व्यपदेश-भेदादीनां विशेषाश्रयेणैव अन्यथा सिद्धिर् उक्ता । तथा सत्य् अपि तस्मिन् अ-सत्त्वस्यापि विशेषेणैव निर्वाहः क्रियतां किम् अवयवावयवि-भेदाभ्युपगमेन ॥

मैवम् — विशेषस्य भेद-कार्य-व्यवहार-मात्र-निर्वाहकत्वेन अ-सत्त्वं प्रत्यनिर्वाहकत्वात् । स-कल-भेद-कार्यकरत्वे विशेषो भेद् एव न प्रतिनिधिः । स्याद् इति शङ्का-परि-हाराभ्यां व्यवहारातिरिक्त-तत्-प्रयोजनार्थ-सम्पादकत्वाभावस्यैव स्थिरीकरणाच् च ॥

एवं च तथैव जीवांशनाम् अपि अयं विशेषः एकत्व-भेदो न सम्पादयतीति कथं परस्परम् अ-भिन्नत्व-प्रयुक्त--स्व-गत--भेद-प्रसक्त्य्-अ-भावः कथं वा विशेषाभ्युपगम-मात्रेण एकस्यैवाच्छेद्यस्य निरवयवस्याणु-भूतस्य अंश-भूयस्तः प्रसञ्जित--स्व-रूप--भूमानः केचिज् जीवा इति सम्भवः । विशेषस्यांश-भूयस्त्व-व्यवहार-मात्र-कल्पकत्वोक्ताव् अपि तद्-भूयस्त्वाकल्पकत्वात् ॥

किं च अपरो ऽपि विशेषः विशेष एवेति सो ऽपि किम् इति अंश-भूयस्त्वाकल्पको न स्यात् । विशेषे विशेषान्तराभ्युपगमे सो ऽपि विशेषो ऽन्यत्रापि प्रसजेद् एव । सो ऽप्य् अन्यत्रापि इत्य् अन्-अवस्था । अतः सावयव-जीव-वादे अवयवानाम् अपि प्रत्येकं ज्ञानादि--स्व-रूपत्वे तेषाम् एव पृथग्-जीव-भावो दुरुपह्नव इति एकत्वेन त्वद्-अभिमतस्यापि जीवस्य अन्-एकत्वाप्रसङ्गेनापसिद्धान्तः । प्रत्येकं ज्ञानादि--स्व-रूपत्वाभावे अ-चेतन-समुदाये चैतन्य-कल्पने भूत-चतुष्टय-योगे चैतन्याभिव्यक्ति-पक्ष-विशेषः । ज्ञानादीनां व्यासज्य-वृत्तित्वाभ्युपगमेन यदि पृथग्-जीवत्वम् अंशानां नेति ब्रूषे, तर्हि धर्माणं ज्ञानादीनां धर्मि-भेदं तव "एवं धर्मान्" इति श्रुति-विरोधः । द्वितीये अ-व्यासज्य-वृत्तिभिर् अंशैः व्यासज्य-वृत्ति-ज्ञानादेः ऐक्य-सम्भवः । तस्मात् यौक्तिक-बाधक-वलितो ऽयं विशेषाभ्युपगमे ऽपि सावयवत्व-कृत-जीवानन्द-तारतम्य-वादो मुक्ताव् इति ॥

इति श्रीमत्-प्रथम-पर-काल-महा-देशिक-विरचिते विजयीन्द्र-पराजये विशेषाभ्युपगमेन सावयव-जीव--स्व-रूप--तारतम्य-कृत-मुक्तानन्द-तारतम्य-वाद-भङ्गः सप्तमः

०८ विशेषे प्रत्यक्ष-प्रमाण-भङ्गः

अथ अष्टमो वादः

अथ यदि अस्ति विशेषे प्रमाणं, युक्तस् तर्हि तद्-अभ्युपगमः । तद् एव नास्त्य् अन्-उपलम्भात् । अत्र केचिद् आहुर् मध्वाः — तन्तवः पटः, शुक्लः पटः इत्य्-आद्य्-अ-युत-सिद्ध-बुद्धिर् एव विशेषे प्रत्यक्ष-रूपा प्रमाणम् — तथा हि — शुक्लः पटः; अयं घटः, गजाश्वादि-सेना, पत्रं ताटकः इत्य्-आदि-प्रत्यक्ष-बुद्धिर् अपि उक्त-विध-बुद्धीनां भू-तलं घटः इत्य्-आदिनायुत-सिद्ध-बुद्धितो वैलक्षण्यस्यावश्यकत्वात् । न च पटादेस् तन्त्व्-आद्य्-अ-भेद एव । इत्थं बुद्धय्-उदय-हेतुर् इति तद्-विषयकत्व-कृतम् एव इतर-वैलक्षण्यम् इति वाच्यम् । घटः कलश इत्य् अपि धी-प्रसङ्गात् । तद्-धेत्व्-अ-भेदस्य तत्रानपायात् । अ-भेद-व्यवहार-योग्य-वस्तुत्वाभावात् घटे न तथा धीर् इति चेत् — तर्हि तद्-योग्य-वस्तुत्वाद् एव तन्त्व्-आद्य्-अ-भिन्न-पटादिषु तन्तवः पटः इत्य्-आद्य्-अ-भेद-धीर् इति वाच्यम् । अतो युत-सिद्धि-प्रतीति-वैलक्षण्याय योग्यता-ऽवच्छेदक-भूतो विशेषो ऽपि उक्त-विधाभेद-प्रत्यक्ष-बुद्धि-विषय इति प्रत्यक्षम् एव विशेषं प्रमाणम् । अनेन भेदाभेद-व्यवहारयोर् अप्य् उक्त-स्थलेष्व् अविरोध इति साम्प्रदायिकाः इति ॥ — तद्-इदम् अत्यन्त-भ्रम-विलसितम् । प्रकार-द्वयं तद्-अवच्छिन्नैक-प्रकारि-विषयता-मात्रेण उपपन्नायास् समानाधिकरण-प्रतीतेः विशेष-सद्-भावे प्रामाण्यासम्भवात् । तन्तवः पट इत्य् अत्र हि तन्तुत्वावस्था पटत्वावस्था चेति प्रकार-द्वयं तद्-अवच्छिन्नं द्रव्यं तद्-ऐक्यम् एव विषयः । तत एव युत-सिद्ध-वैलक्षण्यम् अपि । यः आकारः प्रतीत्य्-उल्लिखितः स एव ह्य् अस्याः प्रतीत्य्-अन्तरात् भेदकः । त्वद्-अभिमत-विशेषस् तु न तथेति न तासां विशेषे प्रमाणता । उक्तं च अभियुक्तैः —


एकस्मिन् धर्मिणि अवस्था-द्वय-सामानाधिकरण्यम् आकृतिः अन्या चान्या च । द्रव्यं पुनस् तद् एवेति । अयं घटः इति त्वद्-उक्त-दृष्टान्ते ऽपि इदं त्व् अ-घटत्वयोर् एकनिष्ठता स्पष्टा । गजादि-सेना, वृक्षा एव वनम् इत्य्-आदि-धीष्व् अपि गजत्वाद्य्-आकारावच्छिन्नानाम् एव एकदेशावच्छिन्नानां सेनात्वाकार-विशिष्टत्वम् अपीति व्यक्तम् एव तयोर् आकारयोः एक-निष्ठत्वम् । प्रकार-द्वय-विरहाद् एव घटः कलशः इति सामानाधिकरण-प्रतीत्य्-उदयः । प्रतीत्य्-अन्-उल्लिखितत्वाद् एव हि अयुत-सिद्धेर् वा सम्बन्ध-नियमस्य वा नोक्त-प्रतीति-विषयत्वम्



इति हि त्वद्-ग्रन्थः । तत्त्वं विशेषे ऽप्य् अ-विशिष्टम् इति न क्वचिद् विशेषो विशेषांश-पक्ष-पातस्य ॥

न च अ-भेदे भेद-प्रतीतिः भेदाभेदयोर् विरोधोपशमाय च विशेष एवादरणीय इति तस्योक्त-प्रतीति-विषयतेति वाच्यम् । भेदस्य प्रकार-गतत्वात् अ-भेदस्य प्रकारि-गतत्वात् तयोः एक-निष्ठत्वाभावात् । घटे नैल्यम् इति प्रतीतिः नैल्य-घटयोर् भिन्नत्वाद् एव । शुक्लः पट इति प्रत्यक्ष-बुद्धाव् अपि न शौक्ल्य-पटयोर् अ-भेद-भानम् । प्रत्युत जाति-गुणयोः द्वयोः एकस्मिन् द्रव्ये प्रकारतया भानात्वेन तस्याः शाब्द-बुद्धि-सारूप्यस्य सर्वानुभव-सिद्धस्य दुरपह्नवत्वात् । अतः पट इत्य् अंश इव शुक्ल इत्य् अंशो ऽपि धर्मि-पर्यन्तः । न च तद्-अंशस्य शुक्ल-गुणाश्रयता-विषयकत्वे शुक्ली-पट इत्य् आकारा धीः स्याद् इति वाच्यम् । प्रतीतेः निराकारत्वात् । शुक्ल-शब्दस्यापि द्रव्य-पर्यन्तत्वे


गुण-वचनेभ्यो मतुपो लुग् इष्यते



इति लुग्-अनुशासनेन प्रत्यक्ष-प्रतीतौ शुक्ली-पट इत्य् आकारस्य न किञ्चिद् आपादकम् । अथापि निष्कर्षकेतर-शुक्ल-शब्दो मतुब्-अर्थोल्लेखि-प्रतीति-जनक एव इत्य् अभियुक्ताः । केचन नियत-निष्कर्षकाः शौक्ल्यम् इत्य्-आदयः । शुक्लादयश् शब्दाः वैवक्षिक-निष्कर्षकाः । पटस्य शुक्ल इति प्रयोगे शुक्ल-शब्दो वैवक्षिक-निष्कर्षिकः । शुक्लः पट इत्य् अत्र तु निष्कर्ष-विवक्षा ऽस्ति । एवं च सर्वथा शुक्लः पट इति शाब्द-प्रतीति-तुल्या एव शुक्लः पट इत्य्-आदिकाः प्रत्यक्ष-धियः गुण-गुण्यादेर् भेदैक-विषयाः । अत एव न तयोर् भेद-प्रसक्तिर् अपीति भिन्न एव भेद-व्यवहारो नाभिन्न इति । अतो न कथम् अप्य् उक्त-प्रतक्ष-बलाद् विशेष-सिद्धिः ॥

इति श्रीमत्-प्रथम-पर-काल-महा-देशिक-विरचिते विजयीन्द्र-पराजये विशेषे प्रत्यक्ष-प्रमाण-भङ्गो ऽष्टमः

०९ विशेषे न व्यवहारादि

लोकानुसारि-शास्त्रार्थ-व्यवहारान्यथा ऽनुपपत्त्या विशेष-साधन-भङ्गः॥

अथ नवमो वादः

यद् अत्र केचिद् आहुः —


गुण-गुण्य-भेद-पक्षे पटोपलम्भे ऽपि शौक्ल्याद्य्-उपलम्भान्यथा ऽनुपपत्त्या भेदाभेद-विरोधे तद्-उभय-विरोध-शमनान्यथा ऽनुपपत्त्या तयोर् अत्यन्त-भेद-पक्षे ऽपि समवायस् सम्बन्धः । सत्ता सती, भेदो भिन्नः अन्त्य-विशेषो व्यावृत्तः कालस् सदा ऽस्ति, देशस् सर्वत्र इत्य्-आद्य्-अ-बाधित-व्यवहारान्यथा ऽनुपपत्त्या च विशेषो ऽङ्गीकार्य



इति — तद् अपि विशेष-कल्पनां विना ऽनुपपन्नार्थभावात् भ्रान्ति-मात्रम् । तत्र तावद्-गुण-गुण्य-भेद-पक्षः प्राग् एव निरस्तः । "तुष्यतु" इति न्यायेन तद्-अभ्युपगन्तॄणाम् अपि शौक्ल्याद्य्-अनुपलम्भ एवासिद्धः । अभेद-पक्षे गुप्य्-उपलम्भस्यैव गुणोपलम्भत्वात् । यद्य् अपि शौक्ल्यत्वेन तद्-अनुपलम्भो ऽस्ति, तथा ऽपि तथोपलब्धिकारण-चक्षुः-संयोग-विरहात् विषयालोक-संयोग-विरहाद् वा सो ऽन्यथा सिद्धः न विशेष-कल्पनायां प्रभवति । यथा अन्धकारत्वेन अन्धकार-प्रतीताव् अपि आलोकाभावत्वेन तद्-अग्रहः प्रतियोगि-ज्ञानादि-वैकल्य-कृतः । अतः न तयोर् अ-भेद-पक्षम् आश्रित्य न तत्-कल्पना-सम्भवः । तयोः भेदाभेद-पक्षो ऽपि प्राग् एव निरस्त एव । अभ्युपेत्य ब्रुवन्तं प्रत्यपि विशेषं विना ऽनुपपन्नार्थभावात् । न तत्रार्थापत्त्य्-उपपादनासम्भवः; अन्यत्र भेदाभेदयोर् विरोधे ऽपि गुण-गुण्यादि-स्थले प्रमाण-बलेन न तयोर् विरोध इति तेनोक्ते तं प्रति विरोध-शमनान्यथा ऽनुपपत्तेर् वक्तुम् अ-शक्यत्वात् ॥

यस् तु तयोर् अत्यन्त-भेद इति मत्-पक्षः तस्मिन् न किम् अपि तत्-कल्पकं निरूपकस्य उपलभ्यते । प्रथमं समवायस्यैवाभावेन समवायः सुबद्धः इत्यस्याः प्रतीतेर् अभावात् ॥

[[P109]]

यद्यप्य् अस्ति संयोगस् सम्बन्ध इति व्यवहारः — तथा ऽपि घटत्व-द्रव्यत्वयोर् इव संयोगत्व-सम्बन्धयोर् अत्यन्त-भेदात् । तत एव उपपन्नायाः प्रतीतेः विशेष-कल्पनां प्रति न बीजत्व-सम्भवः । सामान्यतो विशिष्ट-प्रतीति-नियामकत्वम् एव सम्बद्धत्वम् । आलोकादेः घटादि-प्रकाशाप्रयोजकत्वेन द्रव्ययोर् आधाराधेय-भाव-प्रयोजकत्वेन च संयुक्ताव् इति प्रत्यय-विषय-सम्बन्धः संयोगः; तत्त्वं विशेष-रूपम् अन्यद् एव । समवायम् अभ्युपगन्तॄणाम् अपि अणुत्व-सिद्धयोः सम्बन्धत्व-रूपं समवायत्वम् उक्त-विधात् सम्बन्धत्वाद् अन्यद् एवेति तत एव सम्बन्ध इत्य् उपपन्नम् । सत्ता सती इत्य् अत्रापि सत्ता-शब्दो यदि सत्ताजात्यर्थकः तर्हि तस्याः सत्ता-देश-काल-सम्बन्ध एव । द्रव्यत्वादिवत् जातेर् अपि देश-काल-सम्बन्धित्वात् । यदि देश-काल-सम्बन्ध एव घटादेस् सत्ता, तर्हि तस्य देश-काल-सम्बन्धस्य काल एव, काल-सम्बन्धस्य तु देश एव । घटादाव् अप्य् अन्यतर-सम्बन्ध एव वैशेषिकी सत्ता । सा च सर्वत्र देशादि--स्व-रूप--रूपैवेति न अन्-अवस्था-ऽऽत्माश्रयाद्य् अपि ॥

एवं च तयोर् अत्यन्त-भेदात् तत एवोपपन्ना सा ऽपि प्रतीतिः । भेदो भिन्न इत्य् अत्रापि घटत्वादि-रूप-धर्म एव यदि भेदः तर्हि तस्य तद्-धर्म्य् एव भेदः । यद्य् अन्योन्याभावो भेदः तर्हि तस्य भिन्नत्वं तन्-निष्ठ एव क्वचिद् अन्योन्याभावः । भावाभावोभयाधिकरणकस्याभावस्य अङ्गीकार-सम्भवात् । तस्य घट-पटाभ्यां पूर्व-भेदाच् च । भेदः व्यासज्य-वृत्ति-धर्मावच्छिन्नः पृथग् एव प्रतियोगिता-ऽवच्छेदक-भेदेन अभाव-भेदात् । यावत्-प्रतीति-भेद-परम्परा-कल्पने ऽपि न दोषः । प्रामाणिक-गौरवस्यादोषत्वात् । भिन्न इत्य् अपि घट-तद्-इतर-प्रतियोगिकस्य प्रतियोगिता-ऽवच्छेदक-भेदेन भिन्नस्यापि तस्य यत् किञ्चित् प्रतियोगि-मात्र-निरूपितस्य भानाद् उपपन्नम् । अनेक-प्रतियोगिके ऽप्य् अ-भावे घटत्वस्य प्रकारतया भाने बाधकाभावात् । (यदि) घट-भेदो घट-मात्र-प्रतियोगिक-भेदवान् इत्य् अत्र का गतिः ? यदि स्वस्य स्वाश्रयतां विनेत्य् अभिधासि, तर्हि स्व-पर-निर्वाहकतया तत्र स्वाश्रयत्व-प्रतीतेर् गौणता ऽस्तु । न विशेषस् तत्र वा कल्प्यः । कल्पितस्य तस्य आश्रयाभिन्नत्वे तद्-अ-निर्वाह्य-कार्य-निर्वाहकत्वायोगात् । भिन्नत्वे तव "एवं धर्मान्" इति श्रुति-विरोधात् । भिन्नाभिन्नत्वे भेदाभेद-विरोध-शान्त्य्-अर्थं विशेषानन्तराङ्गीकारे तत्रापि तथेत्य् अनवस्थानात् ।

तस्यैव स्व-पर-निर्वाहकत्वाङ्गीकारस् तु विशेषासिद्ध्य्-उपहतः । धर्मिणि सत्य् एव धर्म-सिद्धेः । इदं स्व-पर-निर्वाहकत्वं क्लृप्ते भेद एवाङ्गीकर्तुम् उचितं, धर्मि-कल्पनातो वरं धर्म-कल्पनेति न्यायात् । विशेष-रूप-धर्म-कल्पनायाम् अपि, अन्ततो गत्वा तस्य स्व-पर-निर्वाहकत्वस्य वाच्यत्वात् । प्रमाणाभावेन कल्पकाभावेन च तत्-सिद्धिर् एव अ-सिद्धेश् च । अत एव अन्त्य-विशेषो व्यावृत्त इति न प्रतीतिः । लोके प्रयुज्यमान-विशेष-शब्दस् तु सुस्थानादि-विषय एव, कालस् सदा ऽस्तीति । अस्य तु वसन्तादि-कालावच्छेदक-प्रयुक्तोपाधि-प्रवाह-नैयत्यं विषयः । देशस् सर्वत्र इत्य् अस्यापि देश-विशेष-परिदृष्टो गुण-विशेषः देशान्तरेष्व् अप्य् अस्तीत्य् एवार्थः ॥

अत एव जन्य-मात्रं कालोपाधिः, मुक्त-मात्रं दिग्-उपाधिर् इति सदा सर्वत्रेत्य्-आदि-शब्दैः घटादयो व्यपदिश्यन्ते । तेषां महा-कालादि-सम्बन्धः काल-देश-पदाभ्याम् उच्यते इत्य् एव प्राचां वादः । यत्र क्लृप्त-वस्तुनि अ-गतिकता तत्र स्व-पर-निर्वाहकता न दोषाय । अ-गतिक-स्थले दोषणां मन्दोषत्वात् ॥

अत एव


हस्तेनावद्यति स्रुवेणावद्यति स्वधितिना ऽवद्यति



इत्य् अत्र अवदान-श्रुतेः सामर्थ्य-रूप-लिङ्गानुरोधेन बाधः । स्वर्ग-कामो यजेतेत्य् अत्र स्वर्ग-भाव्यता-बोधक-वाक्यानुरोधेन पद-श्रुति-गम्य-याग-भाव्यता-परित्यागः तत्रैव प्रत्यय-श्रुति-गम्य इति इष्ट-सामान्य-भाव्यकत्वस्य वाक्य-गम्य-स्वर्ग-भाव्यकत्वानुरोधेन परित्यागः । "आग्नेय्याग्नीध्रम् उपतिष्ठते" इत्य् अत्र प्रकृताग्नेयी-ग्राहक-प्रकरणानुरोधेन आग्नेयी-मात्रस्य श्रुति-बोधितस्य त्यागः; "सहस्रं देयम् अ-परिमितं देयम्" इत्य् आधान-दक्षिणा-कल्प-भेद-श्रुतौ अ-परिमित-शब्दस्य अभिधा-श्रुति-रूपस्य सहस्र-सन्निधानेन सहस्राधिक-बहुत्व-परताम् अङ्गीकृत्यापरिमित-सामान्य-स्वीकरण-त्यागः । "वषट् कर्तुः प्रथम-भक्षः" इति षष्ठ-श्रुति-प्रापितस्य प्राथम्य-विशिष्ट-भक्षान्तरस्य यजमान-चमस-समाख्यया यजमान-चमसे कृत्स्न-विषयता-बाधः । विरोधाधिकरण-श्रुति-स्मृत्योः विरोध-श्रुतेः प्राबल्यस्य "वेदं कृत्वा वेदिं करोति" इत्य् उदाहरणे "क्षुत आचमेत्" इति स्मृत्या प्रापितम् आचमनम् अनुरुद्ध्य निरास इत्य्-आदिषु प्रबलस्यापि दुर्बलेन अ-गतिक-स्थले बाधादेर् निर्दोषतेत्य् उक्तं न्याय-विद्भिः । तथा यद्य्-उक्त-स्थलेषु विशेषं विना अ-गतिकता स्यात् तदा विशेषो ऽपि प्रामाणिकः स्याद् इति तस्य क्वचित् स्व-पर-निर्वाहकत्वं कल्प्यं स्यात् । उक्त-विधया प्रतीति-व्यवहारयोर् उपपत्तेः, त्वदीय-विशेषं विना न कस्याप्य् अनुपपत्तिर् दृष्यते ॥

[[P111]]

न च द्रव्याभिन्नस्य अ-द्रव्यस्य द्रव्य-भेद-व्यवहारान्यथा ऽनुपपत्त्या विशेष-कल्पना प्रत्याशा । द्रव्याद्रव्ययोर् भेदस्यैव बहु-प्रमाण-सिद्धत्वोपपादनात् । तत एव भेद-व्यवहारस्य सार्वजनीनत्वात् । प्रमेयत्वे प्रमेयत्वम् अपि प्रमाणान्तर-विषयत्वम् एव ।


आत्मानम् आत्मना बिभ्रद् अस्तीति व्यपदिश्यते



इत्य् अत्रापि भरण-क्रियायाम्[[??]] एकस्यां स्वात्मनिस्सिद्धवत्-कर्तृत्वम्[[??]] अ-सिद्धवत् तस्यैव कर्मत्वं विरुद्धम् इत्य् अपि न विशेष-कल्पनम् । पूर्वै-क्षणावच्छिन्नाचिन्त्याद्भुत-शक्ति-विशिष्ट आत्मा भरण-कर्ता उत्तर-क्षणावच्छिन्न-तच्-छक्ति-विशिष्ट आत्मा तत्-कर्मेति भेदेन विरोधाभावात् । "आत्मानम् आत्मना वेत्सि" इत्य् अत्र च आत्मना स्व-धर्म--भूत-ज्ञानेन स्व-धर्मि--स्व-रूपं स्वेतर-सर्व-शरीरत्वादिना वेत्सि इत्य् अर्थान् न विरोध इति न ततो ऽपि विशेष-कल्पनावकाशः ॥

यच् च अभावादाव् अस्तित्वादिः[[??]] नाभावातिरिक्तः; अभावस्य भाव-धर्मानाश्रयत्वात् । अतः स्वस्यैव विशेषण-विशेष्य-भावावगाहिनि अभावो ऽस्तीत्य्-आदि-धीः विशेषं विना अनुपपन्नेति मतम् — तच् चाप्य् अ-युक्तम् । स्व-रूप--सम्बन्धावच्छिन्न-भूतलादेर् एवाभावात् अस्तीत्य्-आदि-विधि-विषयत्वात् । तथा सर्वम् इति प्रमा-विषयत्वं सर्वस्मिन्न् इव सर्वम् इति प्रमायाम् अपीति अन्तरेण विशेषं स्वस्य स्वावृत्तित्व-विरोध-शामकः[[??]] तदा शब्दस्य हि अन्य-शब्दाभिधायकतावत् स्वाभिधायकता-विरोध-शामको ऽपि विशेष एव वाच्यः । तथा ऽभिधा-शब्द-गतायाः स्व-विषयकत्व-विरोधे स एव शामक इत्य् अपि निरस्तम् । सर्वम् इति प्रमाण-विषयता जगन्-निष्ठान्या स्व-निष्ठा चान्येति विषयता-भेदेनैव विरोध-शमनात् । घटं जानामीत्य्-आदौ कर्मत्व-निर्वाहाय अतिरिक्त-विषयता-ऽङ्गीकारात् ॥

[[P112]]

एवं च जगन्-निष्ठाद् अन्यद् एव सर्वम् इत्य्-आदि प्रमा-निष्ठं प्रमेयत्वम् । न चातिरिक्ति-विषयता-पक्षे विषयतायां विषयता-ऽन्तरम् इत्य्-आदि-विधया अन्-अवस्था-प्रसक्तिः, सा एक-ज्ञान-निरूपिता पदार्थेष्व् एकैवेति निर्णयेन तद्-अ-प्रसक्तेः । न चैवं सर्वान्तर्गतत्वेन विषयताया अपि विषयत्वे एक-विषयता-पक्षे स्वस्य स्वाधारत्व-प्रसङ्गः इष्टत्वात् । सर्व-पद-प्रवृत्ति-निमित्ताश्रयत्वेन अवच्छेदकेनाधारता । सर्व-विषयक-ज्ञान-निरूपित-विषयतात्वेन आधेयतयेत्य् अवच्छेदक-भेदम् आदाय विरोधाभावात् ॥

अत एव हि संयोग-तद्-अभावयोर् एक-वृक्ष-वृत्तित्वस्य न विरोधः । अत एव हि समूहालम्बने परस्पर-विरुद्ध-गोत्वादि-प्रकारताया अपि शब्द-शब्दे ऽपि शब्दत्व-जात्य्-आश्रयत्वेन शब्दस्यापि शब्द-पद-वाच्यता शब्द-निष्ठानुपूर्व्य्-अवच्छिन्नत्वेन वाचकेति अवच्छेदक-भेदात् न तयोर् अपि विरोधः । एवं अभिधात्व्- अ-जात्य्-आश्रयत्वेन अभिधा-शब्दस्य विषय-भावः अभिधा-पदानुपूर्वीत्वावच्छिन्नत्वेन अभिधा-शब्दस्य विषयित्वम् इति अवच्छेदकतो भेदः तत्रापि सुस्पष्टः । (यद् वा) एतेषु स्वेतर-सर्व-विषयकत्वे कः प्रत्यवायः ? तत्-तत्-स्व-रूपं तु प्रमाणान्तरेण सिद्ध्यत्य् एव । अभिधा-शब्द-गताभिधाया अपि एतेनैव शब्देन बोधन-सम्भवात् । शब्द इति शब्द इत्य् अनेन शब्द इत्य् अस्यापि न क्वचिद् अपि विशेष-कल्पननेन विना विरोधानुपशमः । एतेषु सर्वेषु विरोधाङ्गीकारे ऽपि अ-सङ्ख्यात-विशेष-कल्पना-क्लेशः । तस्य स्वाश्रयाभिन्नत्वेन (ज)गद्-अ-निर्वाह्य-कार्य-निर्वाहकत्वायोगः । भिन्नत्वे "एवं धर्मान्" इति श्रुति-बाधः । भिन्नाभिन्नत्वे तद्-उभय-विरोध-शान्त्य्-अर्थं विशेषान्तर-कल्पना । तत्रापि तथेति प्रत्याश्रयम् एवम् अ-सामाधेय-दुरवस्था-परम्परा, न निवृत्तिः ।

[[P113]]

किं च ईश्वरस्य अ-चिन्त्याद्भुत-शक्तिर् एव अ-विरोध-सङ्घटनी इत्य् अवश्यं त्वया "कृत्स्न-प्रसक्ति" सूत्रे "न स्थानतो ऽपि" इति सूत्रे "अक्षरम् अम्बरान्त-धृतेः" इति सूत्रे च अङ्गीकृततया तथैव उक्ताः सर्वाश् चार्थापत्तयो अन्यथा सिद्धा न विशेष-कल्पका भवन्ति । तथा हि "कृत्स्न-प्रसक्ति" सूत्रे यदि जीवः स्व-तन्त्र--कर्ता स्यात् तदा तस्य सिद्धान्ते तत्-स्व-रूपातिरिक्त-कार्यानुसारि-तारतम्यवच्-छक्ति-रूप-गुणाङ्गीकारात् । स्वयम् एव प्रवृत्ति-शक्ति-रूपस्य तृणादाव् अपि कृत्स्न-शक्त्या प्रवृत्तिः प्रसज्येत इत्य् अनुभव-विरोधः ॥

न च एक-देशे प्रवृत्तिः तस्य निरवयवत्वात् । अन्यथा निरवयव-शब्द-व्याकोपात् । न च "व्यतिरेको गन्धवत्" इत्य् अधिकरणे जीवस्य संशयतायाः व्यवस्थापयिष्यमाणत्वात् अंशानां बहुत्वेन अंश-विशेषैः कार्यानुगुण-तारतम्येन न कर्तृत्वोपपत्तिः । बहुत्वस्य भेद-व्याप्यत्वेन भेदस्यापि प्रसक्त्या भिन्नांश-राहित्य-प्रतिपादक-निरवयव-शब्द-व्याकोप-तादवस्थ्यात् ॥

न च विशेष-बलात् बहुत्वोपपत्तिः, भेदोपपादनीयस्यांश-बहुत्वस्य चेतने विशेषेणोपपादने घटादाव् अ-चेतने ऽपि तस्य तेनैव प्रसङ्गाद् इति । जीवस्य स्व-तन्त्र--कर्तृत्व-वादिनं पूर्व-पक्षिणं हिताकरणादि-दोषात् दोषाण्तरम् अभिधाय तस्माद् अ-चिन्त्य-शक्तिर् भगवान् एव परस्पर-विरुद्धम् अप्य् अ-भेदम् अंशांशि-कृतं बहु-विरुद्धत्वं चेतनेषु विशेषेणैव निमित्तेन समावेशयति । ततश् च अ-भेद-सद्भावात् न निरवयवत्व-व्याकोपः । बहुत्वाच् च न कृत्स्न-प्रसक्ति-रूप-दूषणम् इति तत्र अ-चिन्त्य-शक्तिर् अङ्गीकृता ।

[[P114]]

तत्र "न स्थानतो ऽपि" इत्य् अधिकरणे अन्-एकेषां पुरुषाणां स्थाने दक्षिणाक्षि-स्थाने जाग्रद्-अवस्था-प्रेरकेण "सप्ताङ्ग एकोन-विंशति-मुख" इत्य्-आद्य्-उक्त-लक्षणेन च रूपेण प्रतिस्थानं समग्रेण वा अ-चिन्त्य-शक्त्या स्थित इत्य् उक्तम् । तथा "अक्षरम् अम्बरान्त-धृतेः" इत्य् अधिकरणे "अ-स्थूलम् अन्-अणु" इत्य्-आदि-वाक्योदाहरणेन अणुर् एव विष्णुर् अ-खिल-जगद्-व्यापकश् च विचित्रयैव अ-घटित-घटना-शक्त्या यथा सूक्ष्मे कृष्ण-मुखे निखिल-प्रपञ्च-दर्शनम् इत्य् उक्तम् ॥

एवं च उक्त-विधया सर्व-विरुद्ध-धर्म-सङ्घटन-पटी यस्या परमेश्वर-शक्त्यैव त्वद्-अभिमत-विशेष-निरपेक्षया सर्व-विधानुपपत्त्य्-उपशमोपपत्तौ विशेषं विना ऽनुपपन्नः अर्थः न कश्चिद् अपि दृश्यते । एवम् अजा-गल-स्तनायमाने श्रुति-स्मृति-पथातिदूरे त्वद्-अभिमत-विशेषे अर्थापत्त्यैक-कल्प्ये न का ऽप्य् अर्थापत्तिर् इति, नैवं विधार्थापत्तयो विशेषे प्रमाणम् इति ॥

इति श्रीमत्-प्रथम-पर-काल-महा-देशिक-विरचिते विजयीन्द्र-पराजये लोकानुसारि-शास्त्रार्थ-व्यवहारान्यथा ऽनुपपत्त्या विशेष-साधन-भङ्गो नवमः

[[P115]]




१० विशेषे श्रौतार्थापत्त्यादि न

अथ दशमो वादः

ननु मास्त्व् एव विधार्थापत्तयो विशेषे मानं — श्रौतार्थापत्तिस् तु विशेषे स्यात् । तथा हि


यथोदकं दुर्गे वृष्टं पर्वतेषु विधावति ।

एवं धर्मान् पृथक् पश्यन् तान् एवानुविधावति ॥



इति श्रुतौ "धर्मान्" इति धर्म-बहुत्वम् उक्त्वा तेषां

धर्मि-भेद-निषेधात् धर्म-धर्मि-भावस्यापि तत एव निषेध-सिद्धेः धर्म-धर्मि-भावोक्तेः एकत्व-बहुत्व-बोधन-बलाच् च सर्व-विरोध-शामको विशेषो ऽभ्युपगन्तव्यः । किं च "विज्ञानम् आनन्दं ब्रह्म" इत्य्-आदि-वाक्ये बोध्ययोर् विज्ञानानन्दयोः ब्रह्माभिन्नत्वेन अन्यतरापरिशेषाय विज्ञानानन्द-शब्दयोर् एकार्थत्व-प्रयुक्त-पर्यायता-वाराणाय च विशेषो ऽङ्गीकार्यः ।

किं च


गुणाश् चेद् गुण्य्-अ-भिन्नास् तेन तयोर् भेद इष्यते ।

अ-भेदे ऽपि विशेषो ऽस्ति व्यवहारस् ततो भवेत् ।

इति स्मृतेश् च विशेषो ऽङ्गीकार्य इति ॥



तद् अप्य् अत्यन्त-भ्रम-विलसितम् । गुण-गुणिनोर् गुणानां च परस्परं भेदस्यैव बहु-श्रुति-प्रतिपन्नतया "एवं धर्मान्" इति श्रुतेस् तद्-अ-भेद-प्रतिपादकत्वासम्भवे ब्रह्मणो विज्ञानानन्दाभिन्नत्वे ऽपि विज्ञानत्वानन्दत्व-रूप-प्रवृत्ति-निमित्त-भेदम् आदाय अ-परिशेषापर्यायत्वयोः सम्भवाच् च श्रौतार्थापत्तेर् अ-सम्भवात् । श्रूयते हि "आनन्दं ब्रह्मणो विद्वान्" "स एको ब्रह्मण आनन्दः"


परा ऽस्य शक्तिर् विविधैव श्रूयते स्वाभाविकी ज्ञान-बल-क्रिया च ।



"सर्वान् कामान्त् सह" "यस् सर्व-ज्ञस् सर्व-वित्" "प्रज्ञा च तस्मात् प्रसृता पुराणी’


एष आत्मा ऽपहत-पाप्मा विजरो विमृत्युर् विशोको ऽविजिघित्सो ऽपिपासः सत्य-कामस् सत्य-सङ्कल्पः



"त इमे सत्याः कामाः" इत्य्-आदिना गुणानां गुणिनाश् च परस्पर-भेदः सुव्यक्तः । अत्यन्त-भेदवतोर् गुण-गुणिनोर् अ-भेद-गन्धाप्रसत्त्या तयोर् भेद-व्यवहाराय वा स्व-प्रकासत्वेन ज्ञान-पद-व्यवहृतस्यैव स्व-रूपस्य अनुकूल-ज्ञानत्वेन आनन्द-पद-व्यवहृततया तयोर् अपि धर्मयोः भेदाप्रसत्त्या उक्त-विधया भिन्नार्थकयोः विज्ञानानन्द-पदयोः ब्रह्मण्य-पर्यायत्वाय वा न विशेष-कल्पना-ऽवकाशः । यदि तयोः धर्मत्वेन स्व-रूपाभेदात् न अ-पर्यायता-निर्वाहकतेत्य् अभिमन्यसे[[??]] तर्हि विशेषस्यापि धर्मत्वेन स्व-रूपाभेदेन स्व-रूपानिर्वाह्य-कार्यस्य तेनाप्य् अ-निर्वाहात्, नापर्यायत्व-निर्वाहकेतेति तुल्यम् । न हि नीलम् उत्पलम् इति पदयोः अ-पर्यायत्वम् । त्वद् अन्यस्य कस्यापि विशेष-निर्वाह्यम् । तत्र यथा एक-धर्मि-निष्ठ-नीलत्वोत्पलत्व-रूप-धर्म-द्वय-कृतम् अ-पर्यायत्वं तथा ऽत्रापि एक-धर्मि-निष्ठ-प्रकाशत्वानुकूलत्व-रूप-धर्म-द्वय-कृतम् एव तत् । एतद् द्वयम् एव विज्ञानानन्द-शब्दयोः प्रवृत्ति-निमित्त-विज्ञानन्दयोः ब्रह्मणः सार-भूत-गुणत्वाद् वा तद्-गुण-सारत्वाद् वा "विज्ञानम् आनन्दं ब्रह्म" इति निर्देशः ।

[[P116]]

ननु त्वन्-मते आनन्दस्यापि विज्ञानत्वेन तद्-उभय-भेदाभावात् कथम् अ-पर्यायतेति चेत् — श्रूयताम् अवधानेन । तत् ब्रह्मणो विज्ञानं प्रकारतो विशेष्यतश् च सर्व-साक्षात्कार एव । अयम् एव विशेषः फलोपहित-स्वानुकूलत्व-प्रकारश् चेत् स एवानन्दः अयम् एवानन्दः परे ब्रह्मणि स्व-वश्य--स्व-शरीरत्व--विशेषितः मुक्ते तु स्व-शरीरात्म-शरीरत्वेन स्व-स्वाम्य्-अनुकूलतया विशेषित इति भिदा । मनुष्यादेः चतुर्-मुख-पर्यान्तस्यानन्दस्य स्वाधिकारानुगुण्याहृति-विषयेषु मध्ये स्व-स्व-भोग्य-भोगोपकरण-भोग-स्थानादिषु यथा योग्यं फलोपहितानुकूलत्व-प्रकारक-साक्षात्कार एव । स तु पूर्व-पूर्वाद् उत्तरोत्तरस्य शत-गुणितः । एवं परापरत्मनो ज्ञान-रूपो गुणः । आनन्द-रूपाद् गुणाद् भिन्न एवेति तद्-गुण-निमित्तकयोर् विज्ञानानन्द-शब्दयोः न पर्यायत्व-लेशो ऽपि । एतेन आकाश-शब्द-शब्दाश्रय-शब्दयोः अ-पर्यायत्व-निर्वाहाय विशेषो ऽङ्गीकर्तव्य इति निरस्तम् । आसमन्तात् काशन-रूपाकाश-शब्द-प्रवृत्ति-निमित्ताद् अन्यस्यैव शब्दाश्रयत्वस्य शब्दाश्रय-शब्द-प्रवृत्ति-निमित्तस्य स्फुटतया पर्यायत्वाप्रसक्तेः । आकाश-शब्दाद् अपि शब्दाश्रयत्व-प्रकारक एव बोध इति न नियन्तुं शक्यम् । आकाशत्व-प्रकारकतयैव बोधोदयात् । तद् अप्य् एतद् एवेत्य् अपि न — अ-प्रतिघ-भूतत्वं निस्पर्श-भूतत्वं वा तत्त्वम् इत्य् उक्ति-सम्भवात् ॥

[[P117]]

एतेन तत्-तद्-वस्तुषु यः स्व-भाव--विशेषः सर्वैर् अङ्गीकृतः स एवास्मद्-अभिमतो विशेष इति विवादो ऽपि निरस्तः । स्व-भाव--विशेष इति शब्दस्य षष्ठी-तत्-पुरुषतायां वस्त्व्-अ-भिन्नत्वेन तस्य स्वाभिमत-व्याघातात् । स्व-भाव एव विशेष इत्य् उक्तौ वस्तु-निर्वाहकत्वोक्ति-विरोधः । किं च आद्य-पक्षे घटादिषु शुक्लादिर् भेद-व्यवहार-हेतुः क्लृप्तेषु द्रव्यादिष्व् अन्-अन्तर्-भूतः उतातिरिक्तः ? आद्ये न द्रव्यं पृथिव्याद्य्-अन्-अन्तर्-भावात् । नापि गुणादिः तेष्व् अपि अन्-अन्तर्-भावात् । न द्वितीयः — सर्वाङ्गीकृतत्वोक्ति-व्याघातात् । तस्मात् अ-सम्बद्धो ऽयं विशेषे श्रौतार्थापत्त्याद्य्-उपन्यसन-सम्भ्रमो ऽपि । सिद्धान्ते तु पृथिव्यादीनां गन्धादिर् एव स्व-भाव--विशेषः । स तु पृथिव्यादि-भिन्न एव नाभिन्नः । सत्त्वैकस्यैव विरुद्धं विशेषणत्वं विशेष्यत्वं च निर्वोढुम् अपि न क्षम इति तस्यापि तथा त्वद्-अभिमत-विशेषतेति ॥

इति श्रीमत्-प्रथम-पर-काल-महा-देशिक-विरचिते विजयीन्द्र-पराजये विशेषस्य श्रौतार्थापत्त्य्-आदि-प्रमाणकत्व-वाद-भङ्गो दशमः




११ विशेष-साधकानुमान-भङ्गः

अथ एकादशी वादः

यद् अत्र मतं ब्रह्म--स्व-रूप--भूतयोः विज्ञानन्दयोः एक-तर-परिशेषाभावः[[??]] । प्रमेयत्वादेः स्वाश्रितत्वं वा भेदान्य-नियाम्यम्, भेदान्य-नियाम्यत्वे सति नियम्यत्वात् । यद् यद् अ-नियाम्यत्वे सति नियम्यं, तत् तद् अन्य-नियम्यं यथा घटत्व-पद-व्यवहार्यत्वं, द्रव्यत्वानियम्यत्वे सति नियम्यत्वात् । यद् यजनं सोम-हीनत्वे सति सोम-निर्वाह्य-सोम-यागत्ववत् तत् तद् अन्य-प्रतीक-रूप-निर्वाहकवत् सम्मतम् । ब्रह्म--स्व-रूप--भूतं विज्ञानानन्दादिकं वा भेदान्यैक-तरापरिशेषादि-निर्वाहकवत् भेद-हीनत्वे सति एक-तरापरिशेष-रूप-निर्वाह्यकत्वात् । यद् यद् धीनत्वे सति यन्-निर्वाह्यवत् तत् तद्-अन्य-निर्वाहकत्ववत् यथा सम्मतम् । स्वाश्रितं प्रमेयत्वादिकं वा भेदान्याश्रयाश्रयि-भाव-निर्वाहकवत्, भेद-हीनत्वे सति आश्रयाश्रयि-भाव-रूप-निर्वाह्यवत्त्वात् । यद् यद् धीनत्वे सति यन्-निर्वाह्यवत् तत् तद्-अन्य-निर्वाहकवत् यथा सम्मतम् — इत्य्-आदीन्य् अनुमानान्य् एव विशेषे प्रमाणम् इति ॥

[[P118]]

तत्र आद्ये ब्रह्म--स्व-रूप--भूतयोर् इत्य् अस्य ब्रह्मणः स्वस्यु व्यावर्तकम् इति ब्रह्म--स्व-रूप--भूतयोर् विज्ञानानन्दयोः इत्य् अभिमतम्, उत ब्रह्मणः स्वम् एव रूपं स्वाभिन्नयोः विज्ञानानन्दयोर् इति वा ? उत ब्रह्मैव स्वं तद् एव रूपम् इति ब्रह्म--स्व-रूप--भूतयोः विज्ञानानन्दयोर् इति वा ? आद्ये ब्रह्माश्रित-ब्रह्माभिन्न-विज्ञानानन्द-रूप-धर्म-द्वयाभ्युपगमे अपसिद्धान्तः । गुण-गुणिनोर् अवयवावयविनोर् वा सम्बन्धस्य तत्-प्रयुक्ताश्रयाश्रयि-भावस्य च त्वया ऽनङ्गीकारात् ।


अस्मत्-पक्षे गुणाद्याश् च तद्वन्तो हि विशेषतः



इत्य् अनुव्याख्यान-कारिका-खण्डस्य "तद्वन्तः" इत्य् अस्य विवरणे


भेद-सम्बन्ध-कार्यकरो हि विशेषः इति तद्-उभय-प्रतिनिधिर् विशेषः



इति उक्त्वा गुण-गुणिनोर् भेदतः सम्बन्धयोर् निर्वाहकत्वात् ।


उभय-व्यपदेशात् त्व् अहि-कुण्डलवत्



इत्य् अस्य त्वदीयाधिकरणे ब्रह्म-धर्माणाम् अ-भेदे धर्म-धर्मि-भावो न युक्त इत्य् आशङ्कायाः विशेष-बलेनैव तथा व्यवहारः; न सम्बन्धेन इति तद्-उभय-प्रत्याख्यानात् । तथा समवाय-निराकरण-स्थले गुण्य्-आदीनां सम्बन्धो नास्तीति व्यवस्थापनात् । तथा


अयं पटः एतत्-तन्तु-सम्बन्धः एतद्-आश्रितत्वात् एतद्-आश्रित-तृणादिवत्"



इत्य् अनुमानस्य न्याय-सुधायां स्व-रूपासिद्ध्यैव दूषितत्वाच् च ।

एवं च अवयवावयविनोर् इव गुण-गुणिनोर् अप्य् आश्रयाश्रयि-भावान् अङ्गीकारात् इह तद्-अङ्गीकारे ऽपसिद्धान्त एव । अन्-अभ्युपगमे तद्-अ-सिद्धि-निबन्धनाश्रयासिद्धिः ॥

द्वितीये ब्रह्मणस् स्वम् एव रूपम् इत्य् उक्त्वा द्विवचनोक्त्या ब्रह्माभिन्न-रूप-द्वयाभ्युपगमापत्त्या च उक्त एव अपसिद्धान्तः । अन्-अभ्युपगमे पुनः तद्-अ-सिद्धि-निबन्धनाश्रयासिद्धिर् एव ॥ तृतीये ब्रह्मैव स्वं तद् एव रूपम् इत्य् उक्तौ ब्रह्म--स्व-रूपस्य भेदासिद्ध्या पक्ष-विशेषण-द्वित्वासिद्धि-प्रयुक्ताश्रयासिद्धिः । न हि ब्रह्म विज्ञानानन्दात्मकाद् भिद्यते । "एकम् एवाद्वितीयम्" इति श्रुति-विरोधात् ॥

[[P119]]

किं च एक-तर-परिशेषाभावो नामकः किं विज्ञानानन्दयोर् द्वित्वम्, उत विज्ञानानन्द-पदाभ्यां पृथग् व्यवहारः ? नाद्यः ब्रह्म--स्व-रूपे द्वित्वासम्भवेन आश्रयासिद्धेः । द्वित्वस्य भेद-नियाम्यतया बाधः । स्व-रूपासिद्धिश् च । धर्म-भेद-प्रयुक्त-धर्मि-भेदेन तत्-परिहारो ऽपि बाधः । आश्रयासिद्धिस् स्व-रूपासिद्धिश् च । विज्ञानानन्दयोः ब्रह्म-धर्मत्वानभ्युपगमाद् अपसिद्धान्तश् च । विज्ञानानन्दत्वयोः द्वित्वस्य विवक्षायां साध्यस्य बाधः । हेतोः स्व-रूपासिद्धिः ॥

न द्वितीयः । व्यवहारस्य विज्ञानत्वानन्दत्व-रूप-प्रवृत्ति-निमित्त-नियम्यतया बाध--स्व-रूपासिद्धिभ्याम् एव पराहतत्त्वात् । सिद्ध-साधनं च स्व-रूप--भेदान्य-प्रवृत्ति-निमित्त-भेद-नियम्यत्वात् । भेदत्वावच्छिन्न-भेदान्येति विवक्षायां तादृशादृष्टेश्वरादि-नियम्यतया सिद्ध-साधनम् । तद्-वारणाय भेद-प्रतिनिम्यत्व-प्रवेशे साध्याप्रसिद्धिः । दृष्टान्तस्य साध्य-वैकल्य-व्याप्ति-ग्रहाद्य्-अभावश् च । भेदानियाम्यत्वस्यापि साध्यत्वे हेत्व्-अ-सिद्धिस् साध्य-बाधश् च । प्रवृत्ति-निमित्त-भेद-नियाम्यत्वाच् छन्द-भेद-नियाम्यत्वाच् च । साध्यस्य सिद्ध-सद्-धेतुत्व-विशेषणायोगाश् च । अथ विशेष्य-भेदानियाम्यत्वे सति इत्य् अर्थः, तर्ह्य् अ-प्रयोजको हेतुः । साध्यस्य प्रवृत्ति-निमित्त-भेदादिना ऽप्य् उपपन्नत्वात् प्रमेयत्वादेः स्वाश्रितत्वम् इत्य् अत्रापि किं प्रमेयत्व-मात्रम् एकम् उत भिन्नम् ? आद्ये स्वाश्रितत्वस्य गौणत्वेन आश्रितत्वासिद्ध्या आश्रयासिद्धिः । स्वस्य स्वाश्रयताया आवाभ्याम् अन्-अङ्गीकारात् । स्वाश्रितत्व-व्यवहारस्य पक्षत्व-परिकल्पने तस्य शब्द-भेद-तत्-प्रवृत्ति-निमित्त-भेद-नियाम्यत्वात् बाधस् स्व-रूपासिद्धिश् च । त्वन्-मते विशेष्य-निर्वाह्य-भेद-व्यवहार-स्थले आश्रयत्वानङ्गीकारेण पूर्व-पक्षे अपसिद्धान्तश् च । द्वितीये स्व-रूपासिद्धिर् बाधश् च । प्रमा-विषय-भेदायत्त-तद्-भेद-नियम्यत्वेन तद्-अ-नियाम्यत्वाभावात् । यतः प्रमा च विषयत्वानि च तत्-तत्-स्व-रूपामकानि प्रतिपदार्थं भिद्यन्ते तत एव प्रमेयत्व-भेदः सिद्धः । द्वितीयानुमाने ऽपि एक-तरापरिशेष-रूप-द्वित्व-घटितयोर् हेतु-साध्ययोः अ-सिद्धि-बाधौ । "एकम् एवाद्वितीयम्" इत्य्-आदिना स्व-रूपैक्यस्यैव प्रतिपत्तेः । भेद-हीनत्व-रूप-हेतु-विशेषणं विना द्वित्व-रूपस्य एक-तरापरिशेषस्यानिर्वाहात् हेतौ दल-द्वयस्य मिथो व्याघाताः । भेदान्यस्य द्वित्व-निर्वाहकत्वाभावात् । साध्ये ऽपि स एव व्याघातः । प्रवृत्ति-निमित्त-द्वित्वस्य एक-तरापरिशेष-शब्दार्थत्वे विशेषणांशम् आदाय साध्य-बाधः हेत्व्-अ-सिद्धिश् च । तद्-भेदस्यापि विशेषणांश-निषेधत्वे दल-द्वयस्य मिथो व्याघातः ॥

[[P120]]

अथ एक-तरापरिशेषः पद-द्वय-प्रयोगः तदा ब्रह्म--स्व-रूप-भेदान्यैकतरापरिशेष-निर्वाहक-पद-भेद-प्रवृत्ति-निमित्त-भेदवत्तया सिद्ध-साधनम् । भेदत्वावच्छिन्न-भेदान्य-निर्वाहकत्व-विवक्षायाम् अ-दृष्टेश्वरादिकम् आदाय सिद्ध-साधनम् अर्थान्तरता च । भेदान्य-भेद-प्रतिनिधि-रूप-निर्वाहकत्व-विवक्षायां भेद-निर्वाह्य एक-तरापरिशेष-निर्वाहकवद् इति विवक्षायां च पद-द्वय-प्रयोग्यस्य भेद-निर्वाह्यत्वासम्भवाद् व्याधात् । अत्रापि भेद-हीनत्वे सति हेतु-विशेषणासिद्धिः साध्य-विशेषणांश-बाधश् च । पद-भेद-प्रवृत्ति-निमित्त-भेदयोः स्फुटत्वात् । स्व-रूप--भेद-हीनत्वस्य विवक्षायां च प्रयोजकता--स्व-रूप--भेदहीनत्वे सति प्रयोग-रूप-निर्वाह्यवत्तायाः प्रवृत्ति-निमित्त-भेद-रूप-निर्वाहक-मात्रेणोपपन्नायाः भेदत्वावच्छिन्न-भेदान्य-निर्वाहकत्व-रूपं विशिष्टं साध्यं प्रत्यसाधकत्वात् ॥

स्वाश्रितं प्रमेयत्वादिकम् इति तृतीयानुमाने ऽपि पक्ष-विशेषणासिद्ध्या त्वन्-मते न आश्रयासिद्धिः । मन्-मते भेद-हीनत्वादि-घटित-हेतोः स्व-रूपासिद्धिश् च । विशेषाङ्गीकारे ऽपि व्याघातेन स्वस्य स्वाश्रयतयाः अ-योगात् बाधश् च । व्यवहारस्य पक्षत्वे पद-भेद-प्रवृत्ति-निमित्त-भेदम् आदाय अर्थान्तरं सिद्ध-साधनता च । भेदत्वावच्छिन्नेत्य्-आदि-विवक्षायाम् उक्त-विध-यावद्-दूषण-ग्रासस्य दुर्निवारता । यदि विशेषस्यैव अनुमान-त्रये ऽपि पक्ष--स्व-रूप--निर्वाहकत्वम् अभिमतं तर्हि परस्पराश्रयः । पक्ष-सिद्धौ तत्र साध्य-सिद्धिः । साध्य-सिद्धौ तद्-अधीनात्म-लाभस्य पक्षस्य सिद्धिर् इति ॥

[[P121]]

किं च साध्यतया अभिमतस्य विशेषस्य पक्षाभिन्नतया निर्वाहकवद् इति मतुब्-अर्थ-बाधात् बाधः । न हि पक्षाभिन्नस्य पक्षता-ऽवच्छेदक-सामानाधिकरण्यं तद्-व्यतिरेकेण साध्य-सिद्धिर् वा सम्भवति । अपि च सिद्धस्य पक्षत्वम् अ-सिद्धस्य साध्यत्वम् इति सिद्ध्य्-अ-सिद्ध्योर् यौग-पद्ये व्याघातः । किं च साध्य-हेत्वोः पक्षत्वावश्यं भावेन "एवं धर्मान्" इति श्रुत्या त्वन्-मते तयोर् अपि वास्तव-पक्ष-धर्मत्वासम्भवेन हेतोः पक्ष-धर्मता-बलात् तत्-समानाधिकरणं साध्यं व्याप्ति-पक्ष-धर्मता-ऽनुगृहीतं सिद्ध्यतीति विदुषाम् उपपादन-क्रमातिक्रमण-पक्षाभिन्नेन हेतुना पक्षाभिन्नस्य साध्यस्य उक्त-विशेष-साधकानुमानेषु आनन्द-तारतम्ययोः सिद्ध्य्-अर्थम् अनुमान-शरीराधर्म-धर्मिणोः पक्षता-ऽवच्छेदक-रूपयोः भेदो ऽङ्गीक्रियते, तर्हि तद्वत् गुण-गुण्यादि-भेदो ऽपि सिद्ध एव इति सिद्धं नः समीहितम् । तेषु विवादश् चोपरतः । विशेष-साधन-वैयर्थ्यं च । भेदस्यैव सिद्ध्या भेद-प्रतिनिध्य्-अङ्गीकारस्य व्यर्थत्वात् । यदि नाङ्गीक्रियते तर्हि नानुमानेन तत्-साधनासम्भवः । सर्वत्र भेदाभेदाङ्गीकारस् त्व् अ-सम्बद्धः । साधकाभावोक्तेः सप्त-भङ्गी-प्रसङ्गाच् च । यदि पक्षता-ऽवच्छेदकादेः धर्म-जातस्य पक्षादि-धर्मि-जाताद् भेदम् एव स्वीकृत्य साध्ये पश्चात् धर्म-धर्मिणोर् अ-भेद एव श्रुति-समधिगतो न प्रत्याख्येय इति मत-रहस्यं, तर्हि श्रुत्या ऽनुमानायोर् मिथो विरोधेन सर्वत्र श्रुति-बाधो दुरुद्धर इति दिक् ॥

इति श्रीमत्-प्रथम-पर-काल-महा-देशिक-विरचिते विजयीन्द्र-पराजये विशेष-साधकानुमान-भङ्ग एकादशः

[[P122]]




१२ वर्णात्मक-शब्द-द्रव्यत्वम्?

अथ द्वादशो वादः

इत्थं परमते निरसनीय-द्रव्याद्रव्य-भेदम् अनुरुध्य प्रसक्तान्य् अपि निरस्तानि निरसनीयानि । इत्थम् अ-द्रव्य-भिन्नं द्रव्यं प्रकृतिः कालो जीवः ईश्वरः धर्म-भूत-ज्ञानं नित्य-विभूतिश् चेति षड्-विधम् एवेति सिद्धान्तम् अ-सहमहानेन — "द्रव्यं षड्-विधम्" इत्य् अ-युक्तं वर्णात्मक-शब्दादेः द्रव्यान्तरस्य सत्त्वात् "यस्य वेदाः शरीरम्" इति वेदानां ब्रह्म-शरीरतोक्त्या द्रव्यत्व-सिद्धेः । त्वन्-मते अ-द्रव्यस्य शरीरत्वायोगात् । न च तेषां शरीरत्वं गौणं, पृथिव्यादीनाम् अपि तथात्वापातात् । "तस्य प्रकृति-लीनस्य" इत्य् अत्र "सर्व-वेद-प्रकृतिः ओंकारः" इत्य्-आद्य्-अर्थं वदता त्वया वर्णेष्व् अपि द्रव्यत्वस्य अभ्युपगन्तव्यत्वाच् च । न च तत्र प्रकृति-शब्दितोपादानत्वं गौणम् इति वाच्यम् । "मायान्तु" इत्य्-आदाव् अपि तथात्वापातात् ॥

वस्तुतस् तु वर्णात्मक-शब्दानां नित्य-सर्व-गतत्वेन द्रव्यत्वं दुर्वारम् । "वाचा विरूप-नित्यया"


यावद् ब्रह्म-विष्ठितं तावती वाक्



इत्य्-आदि-श्रुतेः इति यद् उक्तं तद् अ-युक्तम् । अन्-एक-श्रुत्य्-आदि-बाधितार्थेष्व् अ-निरूपकस्य एक-भ्रम-जनकैक-श्रुति-मात्रेण वस्तु--स्व-रूपान्यथा करणायोगात् । अन्यथा त्वदीय-भाष्ये


श्रुतीनां युक्ति-सहित-श्रुति-विरोधापाकरणार्थे द्वितीयस्य चतुर्थे पादे "प्राणा नित्या" इति काषायण-श्रुतौ प्राणानाम् अन्-उत्पत्ति-श्रवणे ऽपि "एतस्माज् जायते प्राण" इति श्रुति-बलात् "तथा प्राणा" इति सूत्रे प्राणानाम् उत्पत्ति-निर्धारणं "गौण्यसम्भवात्" इति सूत्रेण


प्राणानाम् अ-नादित्व-श्रुतिर् गौणी





इति निर्धारणं च अ-समञ्जसं स्यात् । तथा "नित्यं मनो-ऽनादित्वात्" इति गौपवन-श्रुतौ मनसः स-युक्तिकान् उत्पत्ति-श्रवणे ऽपि "तत्-पूर्वकत्वाद् वाच" इति सूत्रेण



एतस्माज् जायते प्राणो मनस् सर्वेन्द्रियाणि च



इति श्रुति-बलेन मनसि नानुत्पत्तिर् युज्यते



इति निर्धारणम् अन्-उचितं स्यात् ॥

तथा


वाग् वा नित्या न ह्य् एषोत्पद्यते



इति पौष्यायण-श्रुतौ वाग्-इन्द्रियानुत्पत्ति-श्रवणे ऽपि "तत्-पूर्वकत्वाद् वाच" इति सूत्रेण


तस्मान् मन एव पूर्व-रूपं वाग्-उत्तर-रूपम्



इति मनः-पूर्वकत्वाद् वाचः अन्-उत्पत्तिर् इत्य् उक्तिर् अ-युक्तं स्यात् । तथा "दिवि चक्षुर् आततम्" इति चक्षुरादीनां व्याप्ति-श्रवणे ऽपि "अणवश् च’ इति सूत्रेण


अणुमिः पश्यति अणुमिः शृणोति



इति कौण्डिन्य-श्रुतेः


तद् यथा अणु, नश् चक्षुः प्रकाशे व्याततम् एवम् एवास्य पुरुषस्य प्रकाशो व्याततः अणुर् ह्य् एष पुरुषो भवति



इति शाण्डिल्य-श्रुतेश् चक्षुरादेर् अणुत्व-निर्धारणम् अन्-उपपन्नं स्यात् ॥

तथा द्वितीयस्य तृतीये पादे "गौण्य्-अ-सम्भवात्" इति सूत्रेण "आत्मन आकाशस् सम्भूत" इति बहु-श्रुति-बलात् "अनादिर् वा ऽयम् आकाश" इत्य् आकाशानुत्पत्ति-श्रुतिर् गौणी इत्य् अपि निर्धारणम् अन्-उपपन्नं स्यात् । तस्मात् तथा वर्णात्मक-शब्दस्य शरीरत्व-प्रकृतित्व-नित्यत्व-विभुत्वादि-श्रुतयश् च गौणाः । "तस्य प्रकृति-लीनस्य"


ऋचस् सामानि जज्ञिरे । छन्दाँसि जज्ञिरे तस्मात् । यजुस् तस्माद् अजायत ।




तथा तेभ्यस् तपस्-तेपानेभ्यः त्रयो वेदा अजायन्त । अग्ने ऋग्-वेदः । वायोर् यजुर्-वेदः । आदित्यात् साम-वेदः ।



इति बहुधा वर्णात्मक-शब्दोत्पत्ति-श्रवणात् । भेद-नित्यत्व-श्रुतिर् गौणी समानानुपूर्वीकत्व-मात्रार्थकत्वात् तस्याः ॥

किं च शाब्दिकैर् वेद-लक्षण-परैश् च "वकारस्य दन्तोष्ठम्" इत्य्-आदिना वर्णानाम् उत्पत्ति-स्थान-विशेष-निर्धारणात् इदानीम् उत्पन्नो गकारः नष्टो गकारः इति प्रत्ययात्, स्व-सत्ता-काल एव उपलब्धि--स्व-भावानां वर्णानाम् अन्-उपलब्धेः । स्वाभावम् आदायैव उपपादनीयतया ब्रह्म--स्व-रूपवत् विभुत्वे तद्-अ-योगेन ब्रह्मणा व्याप्त-प्रकृति-तत्-कार्येषु अ-योग्येषु तिर्यगादिषु च तद्-बाधाच् च । विभुत्व-श्रुतिर् अपि सत्यां सामग्र्यां तद्-उत्पत्ति-सम्भव-परा ॥

अत एव अभिव्यक्तिर् एव वर्णानां नोत्पत्तिर् इति वादो ऽपि भग्नः । स एवायं ग-कार इति प्रत्यभिज्ञा ऽपि समान-ताल्व्-आदि-जन्यत्व-कृता । अन्यथा पूर्वोत्तर-ग-कारयोः तारत्व-मन्दत्व-परुषत्वादि-विरुद्धानन्द-विशिष्टतया श्रोत्र-ग्राह्यत्वानुपपत्तेः । तारत्वादि-व्यञ्जक-धर्म एव न वर्ण-धर्म इति सर्व-सम्प्रतिपन्नम् । तस्मात् न नित्यत्व-विभुत्व-श्रुति-बलात् वर्णात्मक-शब्दस्य द्रव्यत्व-सिद्धिः । नापि शरीरत्व-श्रुति-बलात् तस्यापि शब्दत्वेन अन्यतर-भूत-संसृष्ट-भूत-पञ्चकान्यतम-धर्मत्वावश्यं भावात् । तच् च ध्वन्य्-आत्मक-शब्दवत् गुणत्वेनैव ॥

अत एव वायोः षड्-जादि-स्वर-गुणकत्वम् ।


वेणु-रन्ध्र-विभेदेन भेदः षड्-जादि-संज्ञितः ।

अ-भेद-व्यापिनो वायोः



इत्य् अनेन यथा प्रतीयते तथा


तस्य महतो भूतस्य निःश्वसितं एतत् यद् ऋग्-वेदः साम-वेदः




नमस्ते वायो । त्वम् एव प्रत्यक्षं ब्रह्मासि



इति वायु-विशेषस्य ब्रह्म-गुणकत्वम् आम्नायते । तद्-गुण-सारत्व-निबन्धनो ह्य् अयं तद्-व्यपदेशः ॥

अत एव हि सर्वैर् अपि नाभि-देशान् निर्गत एव वायुस् ताल्व्-आदि-स्थान-विशेष-सङ्घट्टनात् तत्-तद्-वर्ण-रूप-गुण-विशेषण-सङ्घट्टनात् तत्-तद्-वर्ण-रूप-गुण-विशेष-विशिष्टतया परिणत इत्य् उपलभ्यते ॥

अत एव वेणु-वीणादाव् अपि संयोग-विशेषाद् वायु-विशेषो वर्ण-विशेष-गुणक उपलभ्यते । अत एव भूत-पञ्चकम् आदाय विशेष एव वर्णात्मक-शब्दोपलब्धिः । तस्मात् ध्वन्य्-आत्मकवत् वर्णात्मको ऽपि शब्दः भूत-पञ्चकान्यतम-गुणः "त्वम् एव प्रत्यक्षं ब्रह्मासि" "निःश्वसितम् एतत्" इति सामानाधिकरण्यं तयोः कार्य-कारण-भावात् गुण-गुणि-भावाच् च रक्तः पट इतिवत् वर्णात्मक-शब्दोपलब्धेः वाय्व्-अन्वय-व्यतिरेकानुविधानात् रक्त-शब्दवद् एवात्र वेद-ब्रह्म-शब्दव् अपि तद्वद् वाय्व्-अर्थकौ ग्राह्यौ ।

अन्यथा सामानाधिकरण्य-निर्वाहात् वर्णात्मक-शब्दो ऽपि शब्दत्वेन ध्वन्य्-आत्मक-शब्दवत् गुण-सामान्यवत्वे सति तद्-ग्राहकेन्द्रिय-मात्र-ग्राह्यत्वात् ॥

अत एव "त्वम् एव प्रत्यक्षं ब्रह्मासि" इत्य्-आदि-श्रुत्या वेद-सामान्य-कारणत्वेन प्रमिते वायुः वेद-विशेषं प्रत्यपि हेतुर् आम्नायते । "वायोर् यजुर्-वेदः" "अग्ने ऋग्-वेदः" "आदित्यात् साम-वेदः" इत्य् अग्न्य्-आदि-देवता-ऽधिष्ठितत्वात् वायोः तत्-तद्-वेदोत्पत्त्य्-अर्थकः ।

एवं च वर्णात्मक-शब्दो वायु-गुणः, ध्वन्य्-आत्मकस् तु पञ्चानाम् अपि भूतानाम् । अत एव शब्दत्वेनैव भूत-पञ्चक-गुणत्वं भगवत्-प्रणीततया भगवत्-प्रतिपादकतया च सात्त्विकतमे — श्री-वराहे — प्रपञ्चिते वेद-तुल्य-प्रामाण्य-श्री-पाञ्च-रात्र-स्थायां पाद्म-संहितायां ज्ञान-पद्रे प्रथमे ऽध्याये —


प्रभवन्ति यतो लोकाः प्रलयं यान्ति यत्र च ।

भगवंस् तद् अ-शेषेण ज्ञातुम् इच्छामि शंस मे ॥



इति चतुर्-मुख-कर्तृक-सामान्य-प्रश्नस्य भगवतैवोक्त-विशेषोत्तरे —


प्रकृतिस् त्रि-गुणा ब्रह्मन् अन्-आदिर् अ-विनाशिनी ।

पुरुषाधिष्ठिता सूते स्थावराणि चराणि च ॥

गुण-साम्यात्मनस् तस्मात् पुरुषाधिष्ठितात् पुनः ।

अजायत महत्-तत्वं त्रि-विधं त्रि-विधैर् गुणैः ॥

अहङ्कारस् ततो जातः तस्य तिस्रो विधास् स्मृतः ।

वैकारिकस् तैजसश् च भूतादिश् चेति ता विधाः ॥

वैकारिकाद् अहङ्कारात् सात्त्विकात् पञ्च जज्ञिरे ।

ज्ञानेन्द्रियाणि पञ्चैवं राजसात् तैजसात् पुनः ।

कर्मेन्द्रियाणि भूतानि भूतादेस् तामसाद् अथ ॥

शब्द-तन्मात्रम् अभवत् तच्चाकाशम् अजीजनत् ।

स्पर्श-मात्रं तथा ऽऽकाशात् तस्माद् वायुर् अजायत ॥

रूप-मात्रं तथा वाचोः तस्माद् अग्निर् अजायत ।

रस-तन्मात्रम् अजन्य् अग्नेस् तस्माद् आपः प्रजज्ञिरे ।

गन्ध-तन्मात्रम् अद्भो ऽपि गन्ध-मात्रात् ततो मही ॥



इत्य्-आदिना अन्त-स्थ-तन्मात्रेन्दिय-सृष्टिकां भूत-सृष्टिम् उक्त्वा


शब्दैक-गुणम् आकाशं शब्द-स्पर्श-गुणो ऽनिलः ।

शब्द-स्पर्शौ तथा रूपं तद्वानग्निर् उदाहृतः ॥

शब्द-स्पर्शौ रसो रूपं चातुर्गुण्यम् अपां स्मृतम् ।

शब्द-स्पर्शौ रसो रूपं गन्धः पञ्च-गुणा मही ॥



इति शब्द-सामान्यस्य भूत-पञ्चक-गुणत्वं विस्पष्टम् उक्तं भगवतैव ॥

तत्र वायोर् वर्णात्मकश् शब्दो गुणः इतरेषाम् अपि भूतानां वायु-साहित्य एव ध्वन्य्-आत्मक-शब्द-गुणकत्वम् अपि । तत्र वायु-विशेषस्य वर्णात्मक-गुणकत्वम् अभिप्रेत्यैव — "त्वम् एव प्रत्यक्षं ब्रह्मासि"


निःश्वसितम् एतत् यद् ऋग्-वेदः अग्ने ऋग्-वेदः वायोर् यजुर्-वेदः आदित्यात् साम-वेदः



इत्य्-आदि-श्रुतयो वर्णात्मक-शब्द-गुणक-वायुत्वेन कार्यत्वं वायु-विशेषत्वेन कारणत्वं च पुरस्कृत्य प्रवृत्ताः ॥ तथा च इत्थं गुण-भूत-वर्णात्मक-शब्दस्य "यस्य वेदाः शरीरम्" इति श्रुतिः युग-चतुष्टयाभिमानि-देवतावत् भगवत्-पाद-पीठतया ऽन्वित-वेद-चतुष्टयाभिमानि-देवता-चतुष्टयस्य भगवच्-छरीरत्व-परा ।" यथा


तं पृथिव्य् अब्रवीत् — आपो वा अकामयन्त ।




ते हेमे प्राणा अहं श्रेयसे विवदमाना ब्रह्माणं जग्मुः



इत्य्-आदयः । न यथा श्रुतार्थाकाः । किन्तु अभिमानि-देवता-पराः ॥

अत एव पाद्मे चर्या-पादे भगवत्-प्रीठाराधन-प्रकरणे युग-चतुष्टयवत् वेद-चतुष्टयस्य च पुरुषाकृतित्वेन भगवत्-पाद-पीठतया ऽन्वितत्वम् आम्नायते ।


युगश् चतर्स्रः पूर्वाद्याः तथा वेदाश् चतुष्टयाः ।

चतुर्-भुजास् सिंह-वक्त्राः सिताः पूर्वे ऽरुणः परे ॥



इति प्रथम-श्रुतो ऽप्य् अयं वेद-शब्दः चरम-श्रुत-शरीरत्वानुपपत्त्या तद्-अभिमानि-देवता-पर इति । अयम् अर्थो न्याय-सिद्धः ।


छन्दो-ऽभिधानान् नेति चेन् न तथा चेतो ऽर्पण-निगमात् —



इति सूत्रे "गायत्री वा इदँ सर्वम्" इति वाक्य-स्थ-प्रथम-श्रुत-गायत्री-शब्दस्य गायत्री-छन्दसि प्रसिद्ध-प्रकर्षवतो ऽपि छन्दो-मात्रे "इदं सर्वम्" इत्य्-अनन्तर-श्रुत-सर्वत्मकत्वस्यानुपपत्त्या ब्रह्म-परत्वम् एव न तद्-अर्थकत्वम् इति त्वदीय-तत्-सूत्र-भाष्ये ऽपि


सर्व-छन्दो-ऽभिधा ह्य् एषा सर्व-वेदाभिधो ह्य् असौ ।

सर्व-लोकाभिधो ह्य् एष तेषां तद्-उपचारतः ॥

इति वामन-वचनम् अपि विलिख्य इत्थं निर्धारणात् नैतावता उपसंहार-प्राबल्य-सिद्धिर् माध्वस्य । शरीरत्वं द्रव्यत्व-लिङ्गं सर्वात्मकत्वं ब्रह्मत्व-लिङ्गं श्रुति-लिङ्गयोर् विरोधेन


आनर्थक्य-प्रतिहतानां विपरीतं बलाबम्



इति न्यायात् । लिङ्गम् एवेदं ......... श्रुतिभ्यां प्राबल्यम् इति व्यवस्थापनात् । एक-वाक्यस्य समभिव्याहृत-पदयोः उपक्रमोपसंहार-भावो ऽप्य् उपक्रमाधिकरण-रीति-विरुद्धः । तस्मात् शरीरत्व-श्रुति-रूप-लिङ्ग-बलाद् अपि न वर्णात्मक-शब्दस्य द्रव्यत्व-सिद्धिः । नापि प्रकृति-पद-श्रुति-रूप-लिङ्ग-बलात् द्रव्य-विषयक-प्रकृति-पदस्यैव उपादानार्थकत्वेन प्रकृति-बलाद् एव उपादानत्वासम्भवात् अन्यथा प्रकृतिवद् विकृतिः कर्तव्येति चोदक-कर्मणोः प्रकृति-विकृति-पद-श्रवणात् । उपादानोपादेय-भाव-प्रसङ्गः । अ-जहत् स्व-स्व-भावत्वाभिप्रायेण । "प्रकृतिं स्वाम् अवष्टभ्य" "सम्भवाम्य् आत्म-मायया" इत्य्-आदाव् अपि प्रकृति-शब्द-प्रयोगात् । तस्मात् "वेदादौ" इति मन्त्रे ऽपि अकारे ऽपि प्रकृति-शब्दो नोपादानात्मकः । गुणेषु परस्परम् उपादानोपादेय-भावायोगात् । किं त्व् औपचारिकः । अकारात्मिक-वर्ण-रूप-शब्द-गुणक-वायु-शरीरकत्वात् । परस्मात् ब्रह्मणः प्रणवात्मक-शब्द-गुणक-वायु-शरीरक-ब्राह्मण उत्पत्त्या "तस्य प्रकृति-लीनस्य" इत्य् उक्तिः ॥

अत एव


भूर् इत्य् एव ऋग्-वेदाद् अजायत । भुव इति यजुर्-वेदात् सुवर् इति साम-वेदात् तानि त्रयाण्य् अभ्यवपतत् । तेभ्यो ऽभितप्तेभ्यः त्रयो वर्णा अजायन्त अकार-उकार-मकार इति



इति श्रुतिर् अप्य् उपपन्ना ॥

अत एव


अकारं चाप्य् उकारं च मकारं च प्रजा-पतिः ।

वेद-त्रयान् निर्बृहद् भूर् भुवस् सुवर् इत्य् अपि ॥



इति प्रजा-पति-शब्द-वाच्यात् परस्माद् ब्रह्मण एव अकाराद्य्-उत्पत्तिर् युक्तम् इति उपवर्णिता । तथा


अकारात्मा हि ऋग्-वेदः उकारात्मा यजुः-श्रुतिः । साम-वेदाद् उकारात्मा अनुस्वारो ह्य् अर्थ-र्वणः ॥



इति सामानाधिकरण्य-लब्ध-कार्य-कारण-भावो ऽप्य् उक्त-विधयैव वर्जनीयः । एवं ध्वन्य्-आत्मक-शब्दो ऽपि अ-व्यक्त-परिणाम-विशेष-शरीरकः परमात्मैव पूर्वावस्थया कारणताम् उत्तरास्थया कार्यताम् अनुभवतीति स एव कारण-भूतः । उभयत्राप्य् उपादानोपादेय-भावः तत्-तद्-अवस्थ-द्रव्ययोर् एवेतीह तद्-गतोपादानत्वस्य तद्-गुणे उपचार-मात्र-शब्दस्यावस्थावत्त्वाभावेनाद्रव्यत्वात् । तारत्वादि च तार-गकारादेर् एव अ-साधारणो धर्मः । न तस्य कदा ऽपि मन्दत्वम् । मन्दस्यापि न तारत्वम् इत्य् एकत्र काल-भेदेन तयोर् अ-प्रसक्त्या तारत्वादेर् नावस्थात्वम् । येन तेनावस्थावत्त्वेन द्रव्यत्वं प्रसज्येत । न हि रूपादिर् गुणः । आतपादिना कालतश् च आपाततः उत्कर्षापकर्षयोर् अ-प्रसङ्गतः तेषाम् अवस्थावत्त्वाभावाद् अ-द्रव्यत्वम् एव । एवं ध्वन्य्-आत्मक-शब्दे ऽपि शब्दाच् छब्दान्तरोत्पत्त्या अ-द्रव्यत्वम् एव । उच्चे नीचत्वम् एव । उच्चत्व-नीचत्वयोर् नैक-शब्दान्वय इति नावस्थावत्त्वोपपादन-सम्भवः । एवं वर्णात्मक-शब्दस्य प्रकृतित्वोक्तेः औपचारिकत्वम् एवेति सिद्धे ऽपि स्व-सिद्धान्ते कवि-कथक-कण्ठी-रवः प्रौढ-वादम् अवलम्ब्य न्याय-सिद्धाञ्जने स्व-सिद्धान्तम् एव प्रतिष्ठापयितुं वर्णानाम् उपादानत्वादिर् यथार्थ एवेति वा काल्पनिक इति वा दृष्टि-विधिर् इति वा उपचार इति वा तत्-तन्-मत-भेदान्य् उपन्यस्य एवं स्थिते पञ्चमः पक्ष उच्यत इत्य् अप्य् अनुगृहीतवान् । क्वचिद् याथार्थं क्वचिद् भ्रान्तिः क्वचित् दृष्टि-विधिः क्वचिद् उपचारश् चेति तस्य पक्षस्य उपपत्तिर् अप्य् उक्ता । अ-बाधिते प्रथमः बाधिते निर्मूले च द्वितीयः ।


ओम् इत्य् एतद् अक्षरम् उद्गीथम् उपासीत



इत्य्-आदिवत् प्रणवाद्य्-अक्षरं सर्व-वर्णोपादानत्वेन उपासीत इत्य्-आदि-ध्यान-विधौ सति प्रायशस् तुतीयः बाधिते स-मूले सम्बन्ध-शालिनि चतुर्थ इति द्रव्य एवोपादानत्वादिर् याथार्थः अ-बाधितार्थत्वादि-हेतु-बाधाद् एव न प्रथमः । इत्य् अ-बाधिते प्रथम इत्य् उक्तेः । आदि-पदाच् छरीरत्व-ग्रहः अत्र च शब्द-मात्रस्य गुणत्व-परया पाद्म-संहितया "त्वम् एव प्रत्यक्षं ब्रह्मासि" इति सामानाधिकरण्ये अन्यथा ऽनुपपत्त्या च बाधात् "तस्य प्रकृति-लीनस्य" इत्य्-आदिभिः स-मूलत्वात् दृष्टि-विध्य्-अ-दर्शनात् । सम्बन्ध-शालित्वाच् च पारिशेष्यात् अकारादौ

प्रकृतित्वादि-वादः औपचारिक एवेति न प्रत्यक्षं तत्र प्रमाणम् । योग्यानुपलब्धि-बाधिते तद्-अ-प्रसरात् । नाप्य् अनुमानम् । तद्-व्याप्य-लिङ्गाभावात् । नापि क्रमिकाणाम् आशु-तर-विनाशिनाम् अर्थ-प्रत्यायकत्वानुपापत्तिः । शब्द-स्फुटी-करणे ऽपि उक्त-विध-वर्णादेर् अ-सामर्थ्यात् । येनोपायेन तैर् एव शब्द-स्फुटी-करणं तेनैव लाघवाद् अर्थ-प्रत्यायकत्व-सम्भवाच् च । अत एव अर्थ-प्रतिपादकत्वेन व्याकरण-व्युत्पन्ना एक-बुद्धि-ग्रहेण सङ्घी-भूता वर्णा एव पदं — तेनैव एकार्थ-प्रत्ययः । अतो नार्थापत्तिर् अपि स्फोटे प्रमाणम् ॥

किं च अन्-अभिव्यक्तस्यैव स्फोटस्य वर्णाद्य्-उपादानत्वे सर्वत्र सर्वदा च वर्ण-पद-वाक्य-श्रवण-प्रसङ्गेन श्रुत-वर्णाद्य्-अभिव्यक्तस्य वर्णाद्य्-उपादानत्वोक्तेर् अ-सम्बद्धत्वेन वैपरीत्य-प्रसङ्गेन च अन्योन्याश्रयाच् च अ-सङ्गत एव स्फोट-वादम् अवलम्ब्यापि शब्दस्य द्रव्यत्व-वादः । एतेन पदाद् अर्थं प्रतीम इत्य् एकत्वेन शब्द-प्रतीत्या एकः शब्दः स्फुट्यते इति कल्पनम् अप्य् अपास्तम् । एक-बुद्ध्य्-अवसितत्वकतैक्यम् आदाय पदाद् अर्थं प्रतीम इत्य् एकत्वेन शब्द-प्रतीत्य्-उपपत्तेः । "शब्द-ब्रह्मणि निष्णातः" इत्य् अपि ऋग्-आदि-भेद-भिन्न-प्रत्यक्ष-शब्द-राशिम् एवाभिधत्ते । वेर्णेषु शब्देषु च या अर्थावबोधन-शक्तिः सैवार्थ-प्रकाशकत्वात् स्फोटः तस्याः भगवद्-अधीनत्वेन भगवति "स्फोटस् त्वं वर्ण-जुष्ट" इति भारतोक्तिश् च । अतः स्फोटे प्रमाणाभावात् तन्-मुखेन वर्णात्मक-शब्देन प्रकृत्य्-आदि-पद-मुख्यतेति अनुपादानत्वाद् अवस्थावत्त्व-विरहात् संयोग-रहितत्वात् सामान्यवत्त्वे सति ध्वन्यात्मक-शब्दवत् बाह्यैकेन्द्रिय-ग्राह्यत्वाच् च वर्णात्मकश् च शब्दो ऽपि अ-द्रव्यम् एवेति उक्त-विधया द्रव्य-षाड्-विध्योक्तेः न किञ्चिद् अपि बाधकम् इति दिक् ॥

इति श्रीमत्-प्रथम-पर-काल-महा-देशिक-विरचिते विजयीन्द्र-पराजये वर्णात्मक-शब्द-द्रव्यत्व-वाद-भङ्गो द्वादशः

१३ षड्-द्रव्यातिरिक्त-द्रव्यान्तरम्?

अ-व्याकृताकाश-रूप-षड्-द्रव्यातिरिक्त-द्रव्यान्तर-वाद-भङ्गः॥

अथ त्रयोदशो वादः

यत् पुनर् उक्तं अ-व्याकृताकाशस्य द्रव्यान्तरस्य सत्त्वात् उक्त-सङ्ख्या-ऽयोगः । न च तत्र मानाभावः ।


यावान् वा अयम् आकाशः तावान् एषो ऽन्तर्-हृदय आकाशः




आकाशवत् सर्व-गतश् च नित्यः




अन्-आदिर् वा अयम् आकाशः एवम् अन्-अन्त आत्मा वेदितव्यः



इत्य्-आदीनां सत्त्वात् । न च तत्र आकाश-शब्दः परमात्म-परः । उपमानोपमेय-भावस्य भेद-नियतत्वात् ॥

न च "गगनं गगनाकारम्" इत्य् अत्र व्यभिचारः । तत्र सदृशान्तर-व्यवच्छेद-परत्वेन सादृश्य-परत्वासिद्धेः न च अत्रापि तथेति युक्तम् । स्व-रस--सिद्ध-सादृश्य-परत्व-योगात् । न चैवं त्वन्-मते आकाशिकरणे अन्-अन्तत्वादि-लिङ्गेन आकाशाद् एवेत्य्-आदि-वाक्यस्य विष्णु-परत्व-साधनम् अ-युक्तं स्यात् । अन्-अन्तत्वस्य अ-व्याकृताकाशे ऽपि सत्त्वाद् इति वाच्यम् । गुणतो ऽप्य् आनन्त्यस्य अन्-अन्त-शब्दार्थत्वेन तेन तस्य विष्णु-परत्व-निर्णयासम्भवात् । परोवरीयस्त्वादि-धर्मान्तरेण विष्णु-परत्व-सिद्धेश् चेति तद् अप्य् अ-समञ्जसम् । शुद्ध-सत्त्व-गताकाश-भूताकाशाभ्याम् अतिरिक्तव्याकृताकाशे मानाभावात् ॥

न च सर्व-गतत्व-नित्यत्वादित्व-शून्य-लोकत्वानन्तत्व-धर्मकता तयोर् इत्य् अन्यस् तथा भूताकाशः ताभिः श्रुतिभिः समधिगत इति वाच्यम् । "प्रसिद्धस्य नासिद्धं निदर्शनम्" इति न्यायेन "अन्तर् बहिश् च तत् सर्वम्" "नित्यो नित्यानाम्" "सत्यं ज्ञानम् अन्-अन्तम्" इत्य्-आदिभिर् एव अन्-अन्तत्वावगमेन गगन-कुसुमायितोपमान-मुखेन उक्त-धर्माणं भगवत्य् अन्-उपदेश्यत्वात् । तेनैव त्वद्-उदाहृत-श्रुतीनां त्वत्-कल्पितत्व-निर्धारणाच् च । प्रमाणान्तर-सिद्धस्यैवोपमानत्वेन निर्देश्यतया तद्-अ-सिद्धे अस्मिन्न् उपमानत्वेन निर्देशायोगाद् अपि कल्पितता स्फुटा । "अन्-आदि वा ऽयम् आकाशः" इत्य् आकाशानुत्पत्ति-श्रुतिश् च द्वितीयस्य तृतीये पादे "गौण्यसम्भवात्" इति सूत्रेण गौणीति त्वयैवोक्ता । अतो न सा ऽप्य् अत्र प्रमाणम् । यदि भगवति प्रसिद्धाकाशो नोपमानत्व-योग्य इति श्रुतिभिर् उक्ताभिः तद्योग्याकाश-सिद्धिर् इत्य् अभिमतम् । तर्हि "ज्योतिर् इवाधूमकः" "वृक्ष इव स्तब्धः" इत्य्-आदिष्व् अप्य् अ-व्याकृत-ज्योतिर् आद्य्-अ-सिद्धि-प्रसङ्गः ॥

[[P131]]

किं च त्वद्-अभिमताकाशे "स यथा" इति प्रसिद्ध-निर्देशो ऽपि न घटते । तस्य प्रमाणान्तरेणासिद्धत्वात् । सर्व-गतत्वादि-श्रुत्य्-अनुपपत्तिर् एव यद्य् अत्र प्रमाणम् इत्य् अभिमन्यसे तर्हि तच्-छ्रुत्य्-अर्थापत्ति-मानकस्य तस्याम् एव श्रुतौ प्रसिद्धवन्-निर्देशासम्भवः । अन्यथा वन्ध्या-सुतवद् अतिसुन्दरो ऽयम्, अन्धकारवत् शुक्ल-भास्वरं तेजः, शान्ताङ्गार इव पुर-प्रकाशको दिन-कर इत्य्-आदिभिः अतिसुन्दर-सत्य-वन्ध्या-सुत-शुक्ल-भास्वरान्धकार-ज्योतिर्मय-शान्ताङ्गारादि-सिद्धि-प्रसङ्गात् । यदि कल्पित-वाक्यैः नैवं भूतार्थ-सिद्धिर् इति तर्हि तुल्यं त्वद्-इतर-त्रय्य्-अन्त-निष्णातैः त्वद्-उदाहृतानां क्वचिद् अप्य् अन्-उदाहृतत्वात् ॥

किं च अयं कारण-स्थ-भावः कार्य-कारणानुभय-स्वभावो वा ? नाद्यः; कार्यानुपलम्भात् । अवकाश-प्रदानं हि आकाश-कार्यम् । तच् च "तद्-अक्षरे परमे व्योमन्" "सो ऽश्नुते" इत्य्-आद्य्-उक्तम् । मुक्तादीनां तेन इह च भूताकाशेन च पर्याप्तम् । यदि सर्वत्र त्वद्-अभिमत-आकाश एव अवकाश-प्रद इति वदसि तर्हि भूताकाश-परम-व्योम्नोर् नैरर्थक्यात् तत्-पर-श्रुति-नैरर्थक्य-प्रसङ्गः ॥

द्वितीये तस्य नितरां नैरर्थक्यम् इति त्वद्-उक्ता श्रुतिर् अ-कल्पिता चेत् "गौण्यसम्भवात्" इति न्यायेन प्रसिद्धाकाशार्थैव स्यात् । "यावान् वा ऽयम्" इति श्रुति-गताकाश-शब्दश् च परमात्म-पर एवोचितः । हृदयावच्छेद-निबन्धन-भेदस्य स्व-वाक्य--सिद्धतया एवोपमानोपमेय-भाव-सम्भवात् । अल्पत्व-निवृत्त्य्-आदिना धर्मेण सादृश्य-परम् अपीदं वाक्यं भवति । तथा च "गगनं गगनाकारम्" इतिवद् इह सदृशान्तर-व्यवच्छेदो ऽपि सिद्ध्यति ॥

[[P132]]

एवं च "स यथा ऽनन्तो ऽयम्" इत्य् अपि वाक्यं तद्-एकार्थम् एव स्यात् ॥

किं च "स यथा ऽनन्तो ऽयम् आकाश’ इत्य् आकाश-विषयकम् अन्-अन्त-पदं मुख्यम् अ-मुख्यं वा ? आद्ये त्वदीयम् आकाशाधिकरणम् अ-समञ्जसम् । "स एष परोवरीयान् उद्गीथः" "स एषो ऽनन्तः" इति वाक्य-श्रुतानन्तत्व-लिङ्गस्य त्वद्-अभिमताकाशे व्यभिचरितत्वात् ।


अन्-अन्तो भगवान् ब्रह्म वासुदेवादिभिः परैः ।

प्रोच्यते विष्णुर् एवैकः परेषां उपचारतः ॥



इति ब्राह्म-वचन-विरोधश् च ॥

द्वितीये भूताकाश-परैव सा श्रुतिः स्यात् । न च गुणतो ऽप्य् आनन्त्य-रूपं अन्-अन्त-शब्दोक्तं लिङ्गम् अव्-यभिचरितम् एवेति वाच्यम् । गुणानन्त्य-रहिताकाश-दृष्टान्तेन आनन्त्य-प्रकारम् अतिदिशता त्वद्-उदाहृत-वाक्येन "सत्यं ज्ञानम् अन्-अन्तं ब्रह्म" इति ब्रह्म-लक्षणस्य ब्रह्मण्य् अन्-अन्तत्वांशे गुणेषु अ-सम्भव-सम्पादनम् एव फलम् इति पर्यवसानात् । यथा ब्रह्मण्य् अपि गुणानन्त्यं स्व-गुणानन्त्यम् एव वाच्यम् इति आकाशे ऽपि तथा सम्भावित--स्व-गुणानान्त्यम् आदाय आनन्त्य-प्रकारातिदेशकता युक्ता इत्य् अ-व्याकृताकाश-सिद्धिः स्यात् । तदा ब्रह्म-लक्षणम् अन्-अन्तत्वं तत्र अतिव्याप्तं स्यात् । आकाशाधिकरणम् अ-व्यभिचरित-लिङ्ग-बोधकम् अन्-अर्थकं च स्यात् ॥

न च परोवरीयस्त्वादिम् एव तत्र लिङ्गतया विवक्षितम् इति त्वया सुवचम् । तद्-भाष्ये अन्-अन्तत्वस्यापि लिङ्गत्वेनोक्तत्वात् । परोवरीयस्त्वादिम् अपि तत्-सामानाधिकरणत्वात् निरतिशयत्वाविशेषितत्वाच् च । "ब्रह्मा हि परः परो हि ब्रह्मा" इति वाक्येन हिरण्य-गर्भे ऽपि मनुष्येभ्यः परेभ्यः इन्द्रादिभ्यः वरीयस्त्वाम्नानात् उद्गीथ-शब्दस्य साम्नो द्वितीय-भाग एव उद्गातृ-प्रमुख-प्रसिद्ध्या उच्चत्वात् गीतत्वाच् च उद्गीथ इति त्वद्-अर्थ-विशेषितस्य हिरण्य-गर्भादिषु व्यभिचरितस्य इतराप्रसिद्धस्य त्वदीय-सङ्केत-मात्र-सिद्धस्य पूर्व-पक्षिणं प्रति लिङ्गत्वेन उपन्यसनायोगाच् च परोवरीयस्त्वादि-धर्मान्तरेण अस्य विष्णु-परत्व-सिद्धेश् चेति अन्-उपपन्नम् ॥

[[P133]]

अत एव मदीयो भगवान् भाष्य-कारः "सर्वाणि ह वा" इति वाक्योक्त-निखिल-जगद्-एक-कारणात्वादिक्म् एव अ-व्यभिचरितत्वाल् लिङ्गम् इत्य् अनुजग्राह । अतो भूताकाशम् आदायैव "यावान् वा अयम् आकाश" इत्य् उपमानोपमेय-भावस्य अल्पत्व-निवृत्ति-रूप-धर्म-सादृश्य-मात्रेण उपपन्नतया चरितार्थत्वात् । कल्पित-वाक्यानाम् उक्त-विधया ऽसमञ्जसत्वेन अ-प्रमाणत्वात् । अ-कल्पितत्वे ऽपि "गौण्यसम्भवात्" इति न्यायेन भूताकाश एव त्वद्-व्याख्यानानाम् अप्य् अ-सामञ्जस्य-परिहाराय चरितत्वात् न त्वद्-अभिमत-व्याकृताकाश-सिद्धिः ॥

इति श्रीमत्-प्रथम-पर-काल-महा-देशिक-विरचिते विजयीन्द्र-पराजये अ-व्याकृताकाश-रूप-षड्-द्रव्यातिरिक्त-द्रव्यान्तर-वाद-भङ्गः त्रयोदशः

[[P134]]




१४ अन्धकारस्य द्रव्यान्तरत्वम्?

अथ चतुर्दशो वादः

यच् च अन्धकारस्य द्रव्याप्योपगमात् कथं षड्-विधत्वम् इत्य् उक्तिः । न तावत् तस्य प्रकृति-रूपत्वम्; साम्यावस्थायाः प्रकृतेः अ-चाक्षुषत्वोपगमात् । एतस्य चाक्षुषत्वात् । नापि तद्-अवस्था-रूपत्वं; महद्-अहङ्कारेद्रिय--तन्-मात्र--भूतानाम् एव तद्-अवस्था-रूपत्वोपगमात् । एतस्य प्रकृत्य्-अवस्था-ऽन्तरे


चतुर्-विंशति-सङ्खातम् अ-व्यक्तं व्यक्त्म् उच्यते



इति श्रुति-विरोधः । तन्-मात्रेष्व अन्तर्-भावे चाक्षुषत्वम् अन्-उपपन्नम् । तेषां त्वन्-मते अ-चाक्षुषत्वात् ।


स्व-च्छन्देनागमेन[[??]] प्रकृति-महद्-अहङ्कार--तन्-मात्र--सिद्धिः नाध्यक्षेणाप्रतीतेः न पुनर् अनुमया व्याप्ति-लिङ्गाद्य्-अ-सिद्धेः ।



इति त्वद्-उक्तेः । नाकाशे ऽन्तर्-भावः । विद्यमाने ऽपि तस्मिन् सौरालोकादिना अन्धकार-नाशात् । न वायौ चाक्षुषत्वात् । न तेजसि तद्-विरुद्ध-स्वभावत्वात् । नापि जले नील-रूपाश्रयत्वात् । न पृथिव्यां निस्पर्शत्वात् । न च नील-प्रभा-सहचरित-नील-भागवद् एव पृथिवी-रूपतेति वाच्यम्; इन्द्र-नील-प्रभायाम् एव नैल्य-सम्बन्धेन तादृश-नील-भावस्याकल्पनीयत्वात् ॥

"न च यत् कृष्णं तद् अन्नस्य" इति श्रुतेः अन्धकारः पृथिव्य्-अन्तर्-गत इति वाच्यं; पृथिवी-वैलक्षण्यस्य प्रबल-प्रमाण-सिद्धत्वेन अन्धकार-व्यतिरिक्तं "यत् कृष्णं तद् अन्नस्य" इत्य् एव वाच्यत्वात् कथं द्रव्यं षड्-विधम् एवेत्य् उक्तिर् इति । तच् च स्वकीयेषु गौरव-निर्वाहाय विलेखन-मात्रम् । पूर्व-पक्षतया त्रय्य्-अन्त-देशिकोपन्यस्त-पारिशेष्यागम-क्रमस्यैव त्वया त्वत्-सिद्धान्ततया उपन्यसने दृढतर-युत्त्क्य्-आदेः तत्रानुपन्यासात् । तस्य पृथिव्याम् एव अ-बाधित-नीलादि-प्रत्यय-विषयत्वेन अन्तर्-भावस्य मद्-गुरु-वराभिमतत्वात् ॥

[[P135]]

न च अ-बाधित-द्रव्य-चाक्षुष-धी-मात्रे विषय-संयुक्तालोकः कारणम् इति तम् अन्तरेण जायमानत्वात् तमो-विषयक-नीलादि-प्रत्यये अ-बाधितता नेति वाच्यम् । आलोक-विषयकाबाधित-ज्ञाने विषय-संयुक्तालोकम् अन्तरेण जायमाने त्वद्-व्याप्तेः व्यभिचारात् । त्वद्-व्यतिरिक्तत्वे सति आलोकाभाव-दशा-जायमानत्वं बाधितत्व-व्याप्तम् इति चेत्, मैवम्; आलोकाभाव एव तम इति पक्षे अ-बाधिते तद् अ-ज्ञाने तद् इतर-मत-रीत्या द्रव्य-विषये उक्त-हेतु-सत्त्वेन व्यभिचारात् । ननु अ-भाव-रूपान्धकार-ग्रहणे ऽपि यदि घटादि-ग्रहः इहालोकः सामग्री-चक्रानुप्रविष्टः स्यात् तर्हि तस्य कदा ऽपि आलोक-समवधानाभावात् चाक्षुषत्व--स्व-रूपयोग्यतैव न स्यात् । आलोक-सत्त्वे तद्-अ-भाव-रूप-विषयस्याप्य् अ-भावेन इतर-सामग्री-साकल्य-रूप-सहकारि-योग्यता ऽप्य् अवगता स्यात् इति तद्-उभय-लाभाय अ-भाव-रूपान्धकार-ग्रहे ऽपि इतर-मत-रीत्या तस्य द्रव्यत्वे ऽपि न तद्-अपेक्षेति आलोकाभाव-दशा-जायमानत्वस्य बाधितत्व-व्याप्ततायां विशेषेणायम् इति चेत् तर्हि नीलत्व-बहुलत्व-विरलत्वादिना भाव-रूपत्वेन चक्षुषा प्रतीयमानानन्धकारस्यापि तद्-उभय-योग्यता-सिद्ध्य्-अर्थं तत्-प्रत्यक्षेण न आलोकापेक्षेत्य् अपि पश्य । न हि यत् क्वचिद् यद्-अपेक्षं तत्-सर्वत्र तद्-अपेक्षम् इत्य् अस्ति नियमः । स्वेदादि-शैत्य-ग्रहे वायु-सापेक्षस्य स्पर्शनस्य बह्व्-औष्ण्य-ग्रहे तत्-सापेक्षत्वाभावात् । अतो नीलं तम इति अ-बाधित-नील-प्रत्यय-विषयत्वाद् एव


तमो नाम द्रव्यं बहल-विरलं मेचक-चलं प्रतीमः केनापि क्वचिद् अपि न बाधश् च दृश्यते । अतः कल्प्यो हेतुः प्रमितिर् अपि शाब्दी विजयते निरालोकं चक्षुः प्रथयति हि तद्-दर्शन-वशात् ॥



इति तत्त्व-सारे वरद-गुरुभिः निर्णीतया रीत्या तमो द्रव्यम् एव तच् च पृथिव्याम् एवान्तर्भवति । न च निस्स्पर्शत्वान् न तद्-अन्तर्-भाव इति वाच्यम् । अ-प्रयोजकत्वात् पर-मते परमाणूनां मन्-मते ऽप्य् अतिसूक्ष्म-त्र्य्-अणुकानां पार्थिवानां निस्स्पर्शत्वात् । अत एव यद् भूत-रूपवत् तत् उद्भूत-स्पर्शवत् इति न नियमः । जालक-रन्ध्र-निष्क्रान्त--द्यु-मणि--किरणोपष्टब्ध अतिसूक्ष्म-त्र्य्-अणुकस्य उद्भूत-रूपवत्त्वे ऽपि अन्-उनुद्भूत-स्पर्शवत्त्वात् । इत्थं प्राचीन-पद्धति-निर्णीतायां तमः-पदार्थ-पार्थिवतायां ममैवं प्रतिभाति स्पर्शाकाश-रहितं पञ्ची-करण-कृत-समागमत् पृथिव्य्-अंश एव तम इति भूतान्तरे भूतान्तर-संहति-समागमौ ।


नाना वीर्याः पृथग्-भूताः ततस् ते संहतिं विना ।

नाशक्नुवन् प्रजास् स्रष्टुम् अ-समागम्य कृत्स्नशः ॥



इति पराशराचार्यैर् अपि निर्णीता । अत एव सन्तमसस्य निस्पर्शनत्वं निस्स्पर्शाकाशेन संहति-सामगमवत् । पृथिव्य्-अंशत्वात् तेनैवास्य तमसः यावत्-कार्य-प्रकृति-व्यतिरिक्तत्वम् अभिव्याप्तत्वम् अस्य च तेजसा नक्षत्र-गणनाम् इव अन्-अभिभव एव न नाशः । नापि चलनं तमश् चलतीति प्रत्ययश् च अभिभावकालोक-व्यापनेन अ-व्यवहित-गृहीत-तमोंशाग्रह-कृतः । अस्य च ज्ञेय-विशदावभास-विरोधि-तमो-गुणवद् एव स्वेतर-चाक्षुष-विशदाव भास-विरोधित्वात् तमस्त्वेन व्यवहारः ॥

[[P136]]

एवं पञ्ची-करण-सिद्धाकाशान्तर्-गत-पृथिव्य्-अंशस्यैव तमस्त्वम् अभिप्रेत्य कवि-कथक-कण्ठी-रवेण न्याय-सिद्धाञ्जने


अस्तु वा किञ्चिद् अभिनव-घनावली-मलीमसम्-अनाघ्रात-स्पर्श-रस-गन्ध-काराभिधानं अवस्थान्तरं प्रकृतेः



इत्य् अनुगृहीतम् । प्रकृतेर् एव सद्-वारकम् अवस्थान्तरम् इत्य् अर्थः । पञ्ची-कृताकाश एव यत्र लोक-शून्यता तत्र कार्य-प्रकृति-देशो यद्य् अन्यो ऽस्ति तत्रान्धकारः । अस्ति चेद् अन्ध-द्वारकम् एव प्रकृतेर् अवस्थान्तरम् अन्धकारः स्यात् ।


न चतुर्-विंशति-सङ्ख्यातम् अ-व्यक्तम् । व्यक्तम् उच्यते ।



इति श्रुतिस् तु कार्य-प्रकृति-मात्र-परा यदि नास्ति स देशः तत्रान्धकारो ऽपि नास्ति चेत् तर्हि निरर्थक एव तवापि तद्-विषयो हि विचारः ॥

एतेन अ-निर्धारित-विशेषम् एवान्धकाराभिधानं द्रव्यम् इति प्रलापो ऽपि निरस्तः । अतो बाधक-विधुर-प्रत्यक्ष-सह-कृत-परिशेषाद् एव अत्र पृथिव्य्-अंशो ऽन्धकारः न पृथग् द्रव्यम् । अत एव इन्द्र-नील-मणि-प्रभा-सहचरित-नील-भागो ऽपि पृथिव्य्-अंश एव । अन्यादिष्व् अपि त्र्य्-आत्मकत्व-दर्शनेन "त्र्य्-आत्मकत्वात् तु भूयस्त्वात्" इति सूत्रितत्वाच् च यथा मणि-गत-नील-भागः तथा प्रभा-सहचरितो ऽपि । प्रभायाम् एव नैल्य-सम्भवात् इति च त्वद्-अभिधानम् अतिमन्दम् ।


तेजो-द्रव्य-मात्रस्य शुक्ल-भास्वरत्वात् यत् कृष्णं तद् अन्नस्य



इति श्रुति-विरोधाच् च । एवं च इन्द्र-नील-मणि-प्रभा-नील-भागः पृथिव्य्-अंश एव अ-बाधित-नील-धी-विषयत्वात् मणि-गत-नील-भागवत् । अतो नील-भागवच् चायं निस्स्पर्शत्वे ऽप्य् अन्धकारः पृथिव्य्-अंशः । तस्मात् नैतेनापि द्रव्य-षाड्-विध्योक्ति-भङ्ग इति ॥

इति श्रीमत्-प्रथम-पर-काल-महा-देशिक-विरचिते विजयीन्द्र-पराजये अन्धकारस्य द्रव्यान्तरत्व-भङ्ग-वादः चतुर्दशः

[[P137]]




१५ अ-खण्ड-कालः?

अथ पञ्चदशो वादः

यद् अप्य् उक्तं क्षण-लवाहो-रात्र-मास-र्तु-संवत्सरादि-सूक्ष्म-खण्ड-काल-व्यतिरेकेण अ-खण्डः कालो नाभ्युपेयः प्रमाणाभावात् । न च


कालं स पचते तत्र न कालस् तत्र वै प्रभुः,



"कालः कलयताम् अहम्", "काल--स्व-भावो नियतिः" इत्य्-आदि-प्रमाणं तत्रेति वाच्यं, सूक्ष्म-काल-विषयत्वेनैव तेषाम् उपपत्तेः । न च


नदीव प्रभवात् काचित् अक्षय्यात् स्यन्दते यथा ।

तां नद्यो ऽभिसमायान्ति सोरुस् स न निवर्तते ॥

एवं नाना-समुत्थानाः कालाः संवत्सरं श्रिताः ।

अणुशश् च महाशश् च सर्वे समुपयन्ति तम् ।

स तैः सर्वैः समाविष्टः उरुस् सन् न निवर्तते ॥



इत्य्-आदि-श्रुत्या क्षण-लवाद्य्-अतिरिक्त-काल-सिद्धिर् इति वाच्यम् । तस्याः काल-प्रवाहाविच्छेद-परत्वेन त्वद्-अभिम्ते प्रमाणत्वायोगाद् इति तद् अप्य् अ-युक्तम् ।


अनादिर् भगवान् कालः नान्तो ऽस्य द्वि-ज विद्यते ।



इत्य् अस्यैव तत्र प्रमाणत्वात् । न ह्य् अनादित्वानन्तत्वानि क्षण-पक्ष-मासादिषु सम्भवन्ति ॥

किं च


कला-मुहूर्तादिमयश् च कालः न यद् विभूतेः परिणाम-हेतुः



इति च अ-खण्ड-विभूति-द्वय-व्याप्त-काल-बोधकतया ऽस्तु तत्र प्रमाणं; तस्य च कला-मुहूर्तादिमयत्वम् आकाशस्य अ-खण्डस्य घटाद्य्-आकाशता-ऽऽदिवत् अ-खण्ड-पृथिव्याः घट-पटादिमयतावद् एव तत्-तद्-उपाधि-कृतम् । अत एव "कालः कलयताम् अहम्" इति त्रैकालिक-सर्व-देशीय-पदार्थ-निर्वाहकत्वाया एकः कालो विभुत्वेन भगवतोक्तम् । एवं नित्य-भूत एव अ-खण्डे काले पक्ष-मासादि-व्यवहार-हेतु-तत्-तद्-उपाधि-प्रवाहः परिवर्तत इत्य् अर्थका "नदीव प्रभवात्" इति श्रुतिर् अपि तत् प्रमाणम् ।


यथा सुदीप्तात् पावकाद् विष्फुलिङ्गाः सहस्रशः प्रभवन्ति विरूपाः तथा ऽक्षराद् विविधास् सोम्य भावाः प्रजायन्ते तत्र चैवापियन्ति



इति वाक्य-तुल्या हि "नदी वा" इति श्रुतिः । न हीदं वाक्यं विस्फुलिङ्गातिरिक्ताग्न्य्-अ-भाव-परं; सर्व-भावातिरिक्ताक्षराभाव-परम् इति कश्चिद् वैदिकः प्रतिपादयितुम् ईहते । तत्र संवत्सर-शब्दः अ-खण्ड-काल-परः ।

[[P138]]

अन्यथा अणुशश् च महशश् च सर्वे समरयन्तीत्य् उत्तर-वाक्यानुपपत्तेः । क्षणाय्-अणु-काल-मात्रस्य दिनादि-महत्-काल-मात्रस्य च एक-संवत्सरान्वयानुपपत्तेः । "सद् एव सोम्येदम् अग्र आसीत्" इति कारण-वाक्य-प्रतिपन्नाग्र-शब्द-वाच्यस्य "नाहो न रात्रिः" इति अहो-रात्रादि-निषेधाधिकरणत्वेन प्रतिपन्नतया तस्यापि "महशश् च" इत्य् उक्ति-विषयतया तस्यापीह संवत्सरे अन्वयस्य वाच्यत्वात् । त्रैकालिकानेक-संवत्सर-ग्रहणे तु एक-वचनानुपपत्तिः । तस्य जात्य्-एक-वचनत्वे ऽपि वाक्यानुपपत्तिः समाना । न्यून-कालस्य अधिक-काले ऽन्तर्गतत्ववत् अधिक-कालस्य न्यून-काले ऽन्तर्गतत्वायोगेन "महशश् च" इत्य् अनेन सङ्गृहीताहरादि-शून्य-संवत्सराधिक-कालस्य संवत्सरे ऽन्तर्गतत्वायोगात् । तेषां संवत्सर-जात्य्-अन्तर्-भावम् आदाय अ-खण्ड-कालापलापे न्यूनानाम् अधिकानां च यावतां कालानां क्षण-जात्य्-अन्तर्-भाव-सम्भवेन क्षणातिरित्क्ताधिक-काल-मात्रापलाप-प्रसङ्गः । न च संवत्सरे रूढ-श्रुत-संवत्सर-पदस्य अ-खण्ड-काल-परत्व-वर्णनम् अन्याय्यम् इति वाच्यम् । वाक्यावयव-विरोधेन अ-योग्यार्थ-पद-श्रुति-मात्रस्य तत्-परित्यागेन योग्यार्थ-परत्वस्य प्रमाणान्तरानुसारेण कारण-वादि-वाक्य-स्थाकाशादि-पदेषु तवापि सम्प्रतिपन्नतया "अन्-आदिर् भगवान् कालः" इत्य्-आद्य्-उक्त-प्रमाणान्तरानुसारेण संवत्सर-शब्दस्य इह अ-खण्ड-कालार्थकत्वस्य न्याय्यत्वात् ।

किं च "न वियद्-अ-श्रुतेः" इति अधिकरण-गुण-सूत्र-भूते "शब्दाच् च" इति सूत्रे त्वदीय-भाष्य-कारेण नित्य-पदार्थेयत्ता-निर्धारणाय


अथ ह वाव नित्यानि पुरुषः प्रकृतिर् आत्मा कालः



इति काल-नित्यत्व-परा हि भाल्लवेय-श्रुतिर् उपात्ता । अनेन यथा भूराद्य्-अतिरिक्ताखण्डा प्रकृतिः नित्यतया सिध्यति तथा क्षणाद्य्-अ-नित्य-कालातिरिक्त-नित्य-कालो ऽपि सिद्ध इति प्रामाणिकेन त्वया ऽभ्युपगन्तव्यः । अतः सा ऽपि श्रुतिर् अ-खण्ड-काले प्रमाणम् । इत्थं यथा प्रमाणम् अ-खण्ड-कालानभ्युपगमे तत्-प्रमाण-बाधितानाम् अन्-आदित्व-विभुत्वादिनां कालत्व-सामानाधिकरण्यस्यापि बाध-प्रसङ्गः । तथा कार्य-कार-पदार्थ-प्रवाहातिरिक्तं प्रकृतित्वम् अप्य् अ-खण्डं किञ्चिन् न सिध्येत् । अर्चा-ऽऽदि-रूपेण परिदृष्ट-प्रवाहातिरिक्तम् अन्तर्-बहिश् च व्याप्ताखण्ड-ब्रह्मत्वम् अपि न सिद्ध्येत् । घटाकाशादि-प्रवाहातिरिक्ताखण्डाकाशो ऽपि न स्यात् । यदि तत्-प्रतिपादक-वाक्येषु विभुत्व-नित्यत्वादि-श्रुत्य्-अन्यथा ऽनुपपत्त्या अ-खण्ड-प्रकृत्य्-आदिकम् अप्य् अभ्युपगन्तव्यम् । तथा इहापि सन्तोष्टव्यम् आयुष्मता ॥

इति श्रीमत्-प्रथम-पर-काल-महा-देशिक-विरचिते विजयीन्द्र-पराजये अ-खण्ड-कालानभ्युपगम-भङ्ग-वादः पञ्च-दशः

[[P139]]




१६ द्रव्य-भूत-धर्म-ज्ञानम्

स्व-रूपातिरिक्त-द्रव्य-भूत-धर्म-ज्ञानानभ्युपगम-वाद-भङ्गः

अथ षोडशो वादः

यच् च त्वया चिद्-अ-चिच्-छरीरक-ब्रह्मोपादान-भाव-निरसन-प्रकरणे नित्यं धर्म-भूत-ज्ञानं नाभ्युपेयं प्रमाणाभावात्


न हि द्रष्टुर् दृष्टेर् विपरिलोपो विद्यते



अ-विनाशित्वात् ।


तथा हेय-गुण-ध्वंसाद अवबोधादयो गुणाः ।




प्रकाश्यन्ते न जन्यन्ते नित्या एवात्मनो हि ते



इत्य्-आदिकं न नित्य-धर्म-ज्ञाने प्रमाणम् । स्व-रूपेणैव सर्व-साक्षात्-कर्तुर् ईश्वरस्य यः साक्षात्-कारः तस्य विपरिलोपो बाधो न विद्यते अ-विनाशित्वात् — नित्यत्वाद् इति । "न हि द्रष्टुर् दृष्टेः" इति श्रुतेः ईश्वर--स्व-रूप--परत्वात् तथेति स्मृतेश् च । जीव--स्व-रूपस्य साक्षितादि-नित्यत्व-प्रतिपादन-परत्वम् एव ज्ञान--स्व-रूप--जीवातिरिक्त-घटादि-विषयकानित्य-ज्ञानातिरिक्त-नित्य-धर्म-ज्ञानानङ्गी-कारे बाधकाभावात् । न च ज्ञातृत्वान्यथा ऽनुपपत्तिस् तत्र मानम् — मुक्तेश्वरयोः स्व-रूपत एव तद्-उपपत्तेः । बद्धे तु घटादि-व्यक्ष-ज्ञानेनैव जन्येन तद्-उपपन्नम् । न च स्व-विषयं स्व-रूप--ज्ञानं कथं घटादि-विषयम् इति वाच्यम् । स्व-विषयस्य धर्मि-ज्ञानस्य त्वन्-मते घटादि-विषयवद्-उपपत्तेः । अतः स्व-रूपतिरिक्ति-नित्य-धर्म-भूत-ज्ञानाभावात् न तद् आदाय द्रव्य-षाड्-विध्योक्तिर् युक्तेति उक्तम् । तद् अत्यन्त-लुप्त-शेमुषीकत्व-कृतम् । संसृति-मोक्ष-गत-सङ्कोच-विकासयोः तम् अन्तरेणानुपपत्तेः । स्व-रूपस्यैव सङ्कोचे अस्य प्रकाशता-ऽऽपत्तिः । स्व-प्रकाशत्वे मुक्ताव् इवामुक्ताव् अपि सर्व-प्रकाश--स्व-भावता ऽपि दुर्निवारः । अत्यन्ताणु-भूते जीव--स्व-रूपे अर्थ-वैशसानवकाशात् । स्व-रूपस्यैव विकासे प्राग्-अ-विद्यमान-विकास-शालि--स्व-रूपोत्पत्त्या तन्-नाशो ऽप्य् अ-वर्जनीय इति मुक्तेर् अ-पुरुषार्थता अ-नित्यता च स्यात् । अणुत्व-श्रुति-भङ्गश् च ॥

किं च मुक्तौ वृत्ति-ज्ञानाभावे नान्य-प्रकाशकस्यासम्बन्धिनः प्रकाशकत्वायोगेन मुक्ताव् आत्मनस् सार्व-ज्ञे विभुत्व-प्रसङ्गः । तद्-अ-भावे त्व् अज्ञतैव दुर्निवारेति मुक्तेर् आभासता । संसृति-वैलक्षण्याभाव-प्रसङ्गश् च ॥

किं च अणोर् जीवस्य स्व-शरीर--व्याप्तिः अणुत्वावेदन--स्व-रूपेणेति धर्म-ज्ञान-गतैव सा वाच्येति धर्मि-ज्ञान-सिद्धिः । यच् च हरि-चन्दन-बिन्दु-दृष्टान्तेन अणोर् अपि जीवस्य सर्व-शरीर-व्यासिर् युज्यत इति "अ-विरोधश् चन्दनवत्" इति सूत्रस्य त्वदीय-भाष्यम् — तद्-उत्क्रमिष्यति जीवे यद् अवच्छेदेन शैत्यं सञ्जातं तद् अवच्छेदेन तद्-विप्रुषो ऽपि अ-ज्ञानेन तद्-आयत्त-सुखादर्शनाद् धर्म-ज्ञान-व्याप्त्य्-अवच्छिन्न-हेत्व्-अंश एव तद्-अ-ज्ञानेन तद्-दर्शनाच् च । स्व-कार्य--मुखेन स एव दृष्टान्तः त्वद्-अन्-अङ्गीकृतं धर्म-ज्ञानं सङ्कोच-विकासार्हम् अङ्गीकारयतीत्य् अ-सम्बद्धम् । अत एव त्वदीयम् अवस्थिति-वैशेष्य-सूत्र-भाष्यम् अप्य् अ-सम्बद्धम् । हृदि सङ्गत-चन्दन-विप्रुषो ऽपि तदा सर्वाङ्गीण-सुखानुपलम्भात् । अतो धर्म-ज्ञानम् अन्तरा अणोर् एव जीवस्य चन्दन-दृष्टान्तेन पर-मत-रीत्या अपि सर्व-शरीर-व्याप्त्य्-उक्तेः वस्तु-स्थित्य्-अननुगुणत्वात् । सूत्र-कारः स्व-मतेन "गुणाद् वा ऽऽलोकवत्" इति धर्म-ज्ञान-रूपाद् गुणाद् एव स्व-शरीर--व्याप्तिम् आह । त्वदीये ऽपि भाष्ये यथा आलोकस्य प्रकाश-गुणेन व्याप्तिः ज्योति-रूपेणाव्याप्तिः एवं

चिद्-गुणेन व्याप्तिः जीव-रूपेणाव्याप्तिर् इत्य् उक्तम् । तत्र प्रभावती ज्वालेव प्रभावान् एवालोकः । सा स च स्व-प्रभया गुणेन यथा परितो व्याप्ता, व्याप्तश् च तथा धर्म-ज्ञानेन गुणेन प्रभा-स्थानीयेन अणुर् जीवो ऽपि स्व-शरीर--व्याप्त इति तद्-अर्थः । अतो न त्वया धर्म-ज्ञानापलापः कार्यः । "चिद्-गुणस्य स्व-रूपत्वात्" इति स्कान्द-वचनं प्रभावतः प्रभेव चिद्-गुणाख्यं धर्म-ज्ञानं धर्मिणः स्व-रूपम् इति वक्तीति न तद्-विरोधो ऽपि ॥

[[P141]]

एवं धर्म्य्-अतिरिक्त-धर्म-ज्ञाने सिद्धे तद्-आयत्त एव धर्मिणश् शरीर-सम्बद्ध-प्रतिकूलानुकूल-साक्षात्कारश् च बद्धस्य स्व-परानुभव-सिद्धः । इत्थं स्पर्शेनेन्द्रिय-द्वारक इव चक्षुर्-आदीन्द्रिय-द्वारको ऽपि तद्-आयत्तम् एव अहम् अर्थस्य घटादि-साक्षात्कारो बद्धस्य । मुक्तस्य तु अ-सङ्कुचित-विकसित-धर्म-ज्ञानत्वात् नेन्द्रिय-द्वारकः तस्य कदाचिद् अ-शरीरस्यापि सर्व-साक्षात्-करण--स्व-भावत्वात् । अतो न तस्य ज्ञानं मनो-वृत्ति-रूपम्; अपि प्रकृति-कार्यस्य तस्य मुक्तेः प्रसक्त्य्-अ-भावात् । "मनसैतान् कामान् पश्यन्" इति च धर्म-ज्ञानार्थकम् । एवं च चक्षुर्-आदिवत् मनश् च बद्धे अहम् अर्थस्य विषम-दर्शनाननुगुण-धर्म-ज्ञान-प्रसरण-द्वार-मात्रम् । "कामस् सङ्कल्प" इति च श्रुतिः कामादि-रूप-धर्म-ज्ञान-प्रसरो मनो-द्वारक इति वक्ति । अतो न क्वचिद् अपि मनो-वृत्ति-रूपं ज्ञानम् अस्ति । आत्मत्वम् अहम् अर्थ एव । अन्यथा तस्य प्रत्यक्त्वासम्भवात् । अहं बुद्ध्यैव प्रत्यग्-अर्थः पराग्-अर्थाद् भिद्यते । अतो ऽहं त्वम् आत्मनः स्व-रूपम् इति । अहं त्वम् इति धीः न मनो-वृत्ति-रूपा सच्-छब्द-प्रत्यय-भाजः परस्यापि अहम् इत्य् एव


हन्ताहम् इमास् तिस्रो देवताः



इति अहङ्कारस्य सृष्टेः प्राग् अपि तस्यात्मानुभवात् मुक्तस्यापि "अहं ब्रह्मास्मि" "अहम् अन्नम्" इत्य् एव स्वात्मानुभवात् । तयोर् मनसो ऽप्रसक्तेः ॥

[[P142]]

एवं च "घटम् अहं जानामि" इति अहं त्व् अ-समानाधिकरणतया तद्-धर्मतया च ज्ञानं सर्वानुभव-सिद्धम् इति वृत्ति-ज्ञानस्य त्वद्-अभिमतस्य अन्तः-करण-परिणति-रूपतया जडस्यात्म-धर्मत्वायोगः । आत्म-धर्म-भूतम् एव ज्ञानं घट-विषयकत्वावस्थया स्वस्याहं त्व अ-सामानाधिकरण्यं तद्-अवस्था-ज्ञान-गोचरत्वावस्थेन स्वेनैव विषयीकरोतीति अस्यैव आत्म-धर्म-भूतस्य ज्ञानस्य नित्यत्वं वदन्ति ।


न हि द्रष्टुर् दृष्टेर् विपरिलोपो विद्यते




तथा हेय-गुण-ध्वंसाद् अ-बोधायो गुणाः ।

प्रकाश्यन्ते न जन्यन्ते नित्या एवात्मनो हि ते ॥



इत्य्-आदीनि । तस्मान् मणेर् ज्योत्स्नेव अहम् अर्थस्य धर्म-ज्ञान-सिद्धौ तस्य नित्यत्वात् नित्यं धर्म-ज्ञानं च सिद्धम् । तस्य बद्धावस्थायां सङ्कोच-विकासौ तद्-अनुगुण-कर्म-तारतम्य-कृतौ । तस्य तथा भूत-विकारि-द्रव्यत्वात् । बद्धः सङ्कुचित-धर्म-ज्ञानत्वाद्-अज्ञः परमात्मा तु न तथेति "ज्ञाज्ञौ द्वौ" "यस् सर्व-ज्ञस् सर्ववित्" "स्वाभाविकी ज्ञान-बल-क्रिया च", "यस्य ज्ञानमयं तपः", "एष हि द्रष्टा श्रोता", "सर्वं ह पश्यः पश्यति" इत्य्-आदीनि । "एष हि द्रष्टा" इति श्रुत्य्-ऐकार्थ्यात् "न हि द्रष्टुः" इत्य् अपि श्रुतिः मुक्त-परैव । ईश्वरे तस्य कदा ऽपि विपरिलोपाप्रसक्तेः । तस्यायम् अर्थः — "आत्मा वा अरे द्रष्टव्यः" इति श्रुति-बोधितान्तिम-प्रत्ययावधिक-दर्शन-समानाकार-धर्म-ज्ञान-प्रसरयितुः मुक्तौ ज्ञान-प्रसर-रूपायाः दृष्टे ऽपि परिलोपः विषय-कृत-सङ्कोचः केषां चिद् अ-विषयी-करणाख्यः नास्ति अ-विनाशित्वात् । अतिरोहितत्वात् जीवस्य नाशो धर्म-भूत-ज्ञानस्य सम्यक् तिरोधानम् एव । तच् च विपश्चित्त्व-निष्पत्त्य्-अन्-अन्तरं "न जायते म्रियते वा विपश्चित्" इति श्रुत्या "सर्वं ह पश्यः पश्यति" "सर्वम् आप्नोति सर्वशः" इति श्रुत्या च सिद्धम् ॥

एवं च हेतु-साध्ययोर् अ-विशेषः । "न विज्ञातुर्" इत्य् अस्याप्य् अयम् एवार्थः । त्वन्-मते धर्मि-ज्ञानस्यैव सर्व-दर्शन-रूपत्वेन "न हि द्रष्टुर् दृष्टेः" इत्य्-आदि दृष्टिर् दृष्ट्रोर् भेदस्य षष्ठ्य्-अर्थस्य अ-योगात् । न च राहोश् शिर इतिवद् उपपत्तिः । निरवयवे निरंशे तद्-अ-योगात् ॥

किं च वृत्तेर् न ज्ञानत्वम् । मनो-व्यापार-रूपस्य तस्य चक्षुर्-आदि-व्यापारवद् अ-स्व-प्रकाशात्वात् । अन्यथा चक्षुरादि-वृत्तेर् अपि ज्ञानत्वाऽऽपत्तिः । तम् आदायापि जानामीत्य्-आदि-व्यवहारोपपादनापत्तिश् च । अतो न मनो-वृत्तिम् आदाय जानामीत्य्-आदेर् उपपादन-सम्भवः । धर्मि-ज्ञानस्य च प्रत्यक्त्वेन स्व-मात्र-प्रकाशकत्वात् न तम् आदायापि । धर्म-ज्ञानं च स्व-सम्बन्धाद् अर्थान्तरे तद्-धर्म-व्यवहार-हेतुत्वात् स्व-प्रकाशम् इति । ततो घटम् अहं जानामीत्य्-आदिना अहं त्व् अ-सामानाधिकरण्येन ज्ञानम् उपपन्नम् ॥

किं च यदि धर्मि--स्व-रूपम् एव घटादि-दर्शन-रूपं स्यात् तदा ज्ञान-सङ्कोचवति सुषुप्त्य्-आदौ स्व-रूप--नाश एव स्यात् । स्व-रूपे सति तत्-सङ्कोचायोगात् । सत्य् अपि स्व-रूपे कदाचिद् विषयाविषयी-करणं तिरो-धान-कृतम् इति हि वाच्यम् । उत्पत्ति-प्रतिबन्धो विद्यमानस्य विनाशो वा । स्व-रूपस्य नित्यत्वात् स्व-रूप--तिरो-धानं स्व-रूप--नाश एव स्यात् । किं च मुक्तौ स्व-रूपत एव दृष्ट आत्मादिर् वर्तते न वा ? वर्तते चेत् किम् अनेन जड-भूत-मनो-व्यापार-रूप-जन्य-वृत्ति-ज्ञानेन । स्व-रूपेणैव अद्यापि घटादि-दर्शन-सम्भवात् । न चेत् मुक्तौ प्राग्-अ-विद्यमान-जीवोत्पत्तिर् अद्य विद्यमान-जीव-नाशश् च स्यात् । अतो ऽहम् अर्थस्याद्य स्व-रूपातिरिक्त-तिरोधेयांशो ऽस्तीति वाच्ये यथा-श्रुति धर्म-ज्ञान-रूप एव स वाच्यः ॥

अत एव त्वदीय-भविष्यत्-पर्वण्य् अपि


स्वयंभूर् भगवान् व्यासः व्याप्त-ज्ञान-महांशुमान्



इत्य् उपलभ्यते । अतो नित्य-धर्म-भूत-ज्ञानस्य "न विज्ञातुर् विज्ञातेः" "न हि द्रष्टुर् दृष्टेः" "न जायते म्रियते वा" "जानात्य् एवायं पुरुषः" इत्य्-आदि-श्रुति-समधिगतत्वात् तत्-प्रसर-भेद-रूप-ज्ञानेन विना ज्ञानावगति-संविदाद्य्-अपर-नामकत्व-योग्याहंत्व-समानाधिकरण-स्व-प्रकाश-ज्ञानानुलम्भात् मणेः ज्योत्स्ना-स्थानीयत्वात् अहम् अर्थाश्रित-धर्म-भूत-ज्ञानम् अपि तद्वत् द्रव्यम् अङ्गीकार्यम् एवेति ॥

इति श्री-पर-काल-गुरु-विरचिते विजयीन्द्र-पराजये स्व-रूपतिरिक्त-द्रव्य-भूत-धर्म-ज्ञानानभ्युपगम-वाद-भङ्गः षोडशः

१७ शुद्ध-सत्त्वम्

अथ सप्त-दशो वादः

अथ यद् उक्तं नित्य-विभूति-रूपम् अण्डाद् बहिर् भूतम् अ-प्रमाणकं देश-मात्रस्य मूल-प्रकृतित्वाभावात्


महान्तं च समावृत्त्य प्रधानं समवस्थितम् ।

अन्-अन्तस्य न तस्यान्तः-सङ्ख्यानं वा ऽपि विद्यते ॥

तद्-अन्तम् अ-सङ्ख्यात-प्रमाणं चापि वै मतः ।



इत्य्-आदिना प्रकृत्यानन्त्योक्त्या तत्-सिद्धेः । "तमसः परस्तात्" इत्य्-आदिकाश् च श्रुतयः ब्रह्मणः प्रकृत्य-वश्यत्व-प्रतिपादन-पराः । न तु प्रकृत्य्-अतिरिक्त-स्थान-विशेष-सद्भाव-निर्धारण-पराः । अत एव मुक्तानाम् "अदघ्नासः" "उपकक्षासः" इत्य्-आदिना इहैव केषाञ्चित् स्थितिर् आम्नायते । अत एव तद्-उपबृंहणम् —


क्षीर-सागर-दघ्नास् तु केचित् तिष्ठन्ति मुक्ति-गाः ।

उपस्थिताः ब्रह्म-वनम्



इत्य्-आदि श्रूयते । अतः अण्डाद् बहिर्-भूत-शुद्ध-सत्त्वाख्य-द्रव्यस्याप्रमाणकत्वात् न तम् आदाय द्रव्य-षाड्-विध्योक्तिर् युक्तेति ॥

तद् अपि दैव-हतकत्वायत्त-बुद्धि-मान्द्य-कृतम् । तिमिर-तेजसोर् इव अतिविरुद्ध-स्व-भावयोः प्रकृति-शुद्ध-सत्त्वयोः अन्योन्य-व्यापनासम्भवात् । प्रसिद्धा हि प्रकृतिः सर्वाविगीततया जडत्वेन बन्धकत्वेन पाप-प्रवर्तक-रजस्-तमो-गुणकतया ताभ्याम् एव यथावस्थितत्व-ज्ञान-प्रतिबन्धकतया स्व-विषयक-भोग्यता-बुद्धि-जनकतया तद्-उपाधिकाहङ्कार-ममकार-जनकतया विषय-वासना-विषयानुरागादि-विवर्धकतया च "तमसः परस्तात्" "तमसस् तु पारे" इत्य्-आद्य्-अवगतं शुद्ध-सत्त्वं तु एवम् उक्ताकार-विरुद्धकारतया शास्त्र-सिद्धम् । एवं भूतस्यास्य कथं तया व्यापन-सम्भवः ? सत्यम् एव तथाप्य् उक्ताद् एव विभुत्व-बोधकात् व्याप्तिर् अपि वाच्येति चेत् न; तद्-विरुद्ध--स्व-भावस्य तद्-व्यापनासम्भवात् ॥

किं च


आदित्य-वर्णं तमसः परस्तात्



इत्य्-आदि-प्रत्ययेन,


आदित्य-वर्णं तमसस् तु पारे



इत्य् अनेन च तमश्-शब्द-वाच्यायाः प्रकृतेः देशतस् सावधित्वेन तमो-रहित-देश-विशेषः स्फुटतरम् अवगतः।


जहत्य् एनां भुक्त-भोगाम् अजो ऽन्यः



इति मुक्तस्य स्व-रूपतः तत्-स्थानं च श्रूयते । तस्माद् अ-सङ्कुचितानन्त्यायोगे


लोकं वैकुण्ठ-नामानं दिव्यं षाड्-गुण्य-संयुतम् ।

अ-वैष्णवानाम् अ-प्राप्यं गुण-त्रय-विवर्जितम् ॥

अ-प्राकृतं सुरैर् वन्द्यम् अयुतार्क-सम-प्रभम् ।

प्रकृष्ट-सत्त्व-राशिं तम् ।



इत्य् उक्त-शुद्ध-सत्त्वाभिधान-वैकुण्ठ-लोकात् अधो-देश-मात्र-व्याप्तत्वम् एव "अनन्तरस्य" इत्य्-आदेर् अर्थ इति वाच्यम् ॥

अन्यथा प्रकृति-व्याप्ते देशे दिव्यत्वादि-धर्माणाम् अ-योगेन तस्य तावद् धर्म-परानेक-शास्त्र-बाध-प्रसङ्गात् । न हि तेजस्-तिमिरयोर् इव सर्वाकार-परस्पर-विरुद्ध--स्व-भावयोः मेलन-सम्भवः । अतः प्रकृतत्वानन्त्यस्य उक्त-विध-सङ्कोचम् आदायैव प्रमाण-द्वयानुग्रहः स्यात् नान्यथा — न चेत् — "भूयसां स्यात्" इति न्यायेन प्रकृतित्वानन्त्य-परस्य बाध एव स्यात् । भूत-पञ्चकस्यापि क्वचित् परस्पर-व्याप्तिः एक-प्रकृति-विकारत्वात् । परस्पर-कार्य-कारण-भावात् कार्य-निष्पत्तौ अन्योन्य-सापेक्षत्वाच् च । न ह्य् एवम् अस्ति अनयोः, येन तथा परस्पर-मेलनं सम्भाव्येत । अत एव


तद् अक्षरे परमे व्योमन्,




यो वेद निहितं गुहायां परमे व्योमन्



इत्य् अत्र प्राकृत-गगनातिरिक्तम् एव व्योम तत्रत्यतया ऽऽम्नायते । किं च धर्म्य्-अ-नतितिरिक्ततया अभिमताः प्रकृति-धर्मा जडत्व-बन्धकत्वादयः तत्र व्याप्त-प्रकृतौ सन्ति न वा? आद्ये मुक्तेर् एव मुक्तिः । अन्त्ये तद्-विरुद्ध-धर्मत्य् एव सेति नास्याः प्रकृतेः तत्र व्याप्तिर् उक्ता स्यात् । शुद्ध-सत्त्व-शब्दवत् विशेषणम् । तस्यैव प्रकृतिर् इति नामान्तरम् एव त्वया कॄतं स्यात् । यद्य् अप्य् अ-खण्डः कालः शुद्ध-सत्त्वम् अप्य् अभिव्याप्त इत्य् एव मन्-मतम् । तथा ऽपि स न त्वद्-विरुद्ध-धर्मकः । प्रकृति-तत्-कार्य-भिन्नत्वात् । अतः तत्र तत्-तत्-पदार्थ-परिपाकासमर्थो ऽपि कालः तत्-तद्-अर्थ-सत्तादि-व्यवहृतये स-प्रयोजन इति तद्-व्यापनम् अर्थवत् ।

प्रकृतेस् तु व्यापनं न कथञ्चिद् अप्य् अर्थवत् । प्रत्युतानर्थकरं च । यद्य् अप्य् अस्याम् एव प्रकृतौ नित्य-मुक्तेश्वराः शुद्ध-सत्त्वमय-दिव्य-विग्रहाः । शिष्ट-परिपालनादि-कार्याधिकृताः सन्तः सञ्चरन्ति । तथापि ते प्रकृत्य्-अभिभावक-शक्ति-युक्ताः । न हि तथा शुद्ध-सत्त्वाभिभावक-शक्ति-युक्ता प्रकृतिः येनेयं शुद्ध-सत्त्वे ऽपि अभिव्याप्ता स्यात् । वस्तुतः शुद्ध-सत्त्वम् एव परम-पुरुषादि-दिव्य-विग्रह-रूपं प्रकृत्य्-अभिभावन-शक्तिम् इति इह तद्-अनुप्रवेशः। "न भूत-सङ्घ-संस्थानः" इत्य्-आदि-स्फुटतर-प्रमाण-सिद्धत्वात् सु-सङ्गतः । "अदध्नासः" इत्य् उक्त-विधायाः प्रकृत्य्-अवश्यतया प्रकृताव् एव स्थितेः मुक्तत्वे प्राकॄत-देश-विशेषस्यैव मुक्त-प्राप्यत्वे च "त्रि-पादस्यामृतं दिवि" "अथ यद् अतः परो दिवो ज्योतिर् दीप्यते" "तद्-अक्षरे परमे व्योमन्"


यो वेद निहितं गुहायां परमे व्योमन्




एकान्तिनस् सदा ब्रह्म-ध्यायिनो हि ये




तेषां तत्-परमं स्थानं यद् वै पश्यन्ति सूरयः



"किम् आत्मको लोकः"


स्व-सत्ता-भासकं सत्त्वं गुण-सत्त्वाद् विलक्षणम्



इत्य्-आदिना द्योतमानत्वार्थकेन दिवीत्य् अनेन मुक्त-प्राप्य-देशस्य स्व-प्रकाशत्व-ज्ञानत्वस्य सत्ता-भासकत्वादिना वैलक्षण्य-बोधक-प्रमाण-गण-विरोधः । अर्चिरादि-गत्य्-उपदेश-पर-प्रमाण-विरोधश् च । मुक्त-प्राप्य-देशस्याण्डान्तर्गतत्वे मुक्त-गति-परतया


शीर्ष-कपालं भिनत्ति, अण्डं भिनत्ति, अक्षरं भिनत्ति, तमो भिनत्ति



इत्य्-आदिकया श्रुत्या,


दिव्यं स्थानम् अजरं चाप्रमेयं दुर्विज्ञेयं चागमैर् गम्यम् आद्यम्



"अ-प्राकृतं सुरैर् वन्द्यम्" "ज्ञानानन्दमया लोकाः"


जहात्य् एनां भुक्त-भोगाम् अजो ऽन्यः




अपेत्याहम् इमाः कृत्स्नां संश्रयिष्ये निरामयम्



"क्षयन्तम् अस्य रजसः पराके" "तमसः परस्तात्" इत्य्-आदि-प्रमाण-विरोधः । उक्तं च हरि-वंशे ऽपि —


आदित्य-वर्णं विमलं तमः-पारे प्रतिष्ठितम्



इति । तथा


तत्रानन्दमया लोकाः ज्ञानानन्दैक-लक्षणाः




अनन्दा नाम तल् लोकं परमानन्द-संज्ञितम्



इति स्मृति-विरोधश् च ॥

महा-भारते मोक्ष-धर्मे —


अमूनि यानि स्थानानि वेदादीनां परात्मनाम्



इत्य् आरभ्य


एते वै निरयास् तात स्थानस्य परमात्मनः




कालं स पचते तत्र न कालः तत्र वै प्रभुः ।




आत्मा केवलतां प्राप्तो यत्र गत्वा न शोचति




अत्यर्कानल-दीप्तं तत् स्थानं विष्णोर् महात्मनः ।




तस्य स्थान-परस्येह सर्वे निरय-संज्ञिताः ।




प्रकृतिं चाप्य् अतिक्रम्य गच्छन्त्य् आत्मानम् अव्ययम् ।

परं नारायणं देवं निर्द्वन्द्वं प्रकृतेः परम् ॥



इत्य्-आदिना अण्डाद् बहिर्-भूतम् एव प्रकृत्य्-अतिरिक्तं स्थानं प्रतीयते ।


तत्र सुप्तस्य देवस्य नाभौ पद्मम् अजायत ।

तत्राण्डम् अभवद् धैमं कोटि-सूर्य-समप्रभम् ॥



इत्य्-आदिनोक्ताण्डस्य अ-जरत्वाद्य्-अ-योगात् । तथा ब्रह्माण्ड-पुराणे भगवद्-वचनम् —


अण्ड-कोशात् सावरणाद् अमुष्मात् परतः प्रभो ।

वसामि परम-व्योम्नि अ-प्राकृत-शरीरवान् ॥



इत्य्-आदीनि मुक्त-स्थानस्य प्रकृत्य्-अतिरिक्त-तत्त्वाण्डाद् बहिर्-भूतत्वादि-पराणि बहूनि विस्तर-भयान् न लिख्यन्ते । "अदघ्नासः" इत्य्-आदिकं तु क्षीराब्धि-प्रभृति-प्राकृत-देशस्योपासन-परम् । एवं शुद्ध-सत्त्वस्य अनेक-प्रमाण-सिद्धतया तेन सह द्रव्य-षाड्विध्योक्तेः न बाधकम् इति ॥

इति श्रीमत्-प्रथम-पर-काल-महा-देशिक-विरचिते विजयीन्द्र-पराजये शुद्ध-सत्त्व-रूप-द्रव्यानभ्युपगम-वाद-भङ्गः सप्त-दशः

१८ सत्त्वादेर् द्रव्यत्वम्?

अथ अष्टादशो वादः

अथ यद् उक्तं


सत्त्वं खल्व् ईरितं विषमत्वं प्रयाति रजः खल्व् ईरितं विषमत्वं प्रयाति तमः खल्व् ईरितं विषमत्वं प्रयाति



इति सत्त्व-रजस्-तमसाम् अपि ईश्वर-प्रेर्यत्वावस्था-योगित्वयोः प्रतिपादनात् न अ-द्रव्यत्वम् इति — तद् अपि तत्-तत्-पदार्थ-तत्त्व-ज्ञानोदय-प्रतिबन्धक-भगवन्-निग्रह-विलसितम् । सर्वेष्व् अपि शास्त्रेषु बहुषु सत्त्वादेर् गुणत्वेनैव व्यवहारात् । यद्य् अपि


सत्त्व-रजस्-तमसां समूहः प्रकृतिर्



इति साङ्ख्यास् सङ्गिरन्ते, तथापि ते जीवात्मनो निर्व्यापारत्वं विभुत्वं प्रकृतेर् एव कर्तृत्वम् इत्य्-आदिकम् अपि वदन्तीति त्वया ऽपि तथा ऽभ्युपगन्तव्यम् । अतः तत्र प्रमाणेष्व् एव परिशीलनीयेषु गुणत्वेनैव तेषां व्यवहारः ।


तस्माद् अव्यक्तम् उत्पन्नं त्रि-गुणं द्वि-ज-सत्तम



इति महा-भारते,


प्रकृतिस् त्रि-गुणा ब्रह्मन् अनादिर् अ-विनाशिनी



इति पाद्म-संहितायां च


प्रकृतिस् त्रि-गुणेति सामानाधिकरण्यात् प्रकृतित्वाव्यक्तत्त्वयोः गुण-त्रय-सामानाधिकरण्यम् एक-द्रव्ये प्रतीयते । नीलत्वोत्पलत्वयोर् इव तेन नैल्यस्येव सत्त्वादेर् अ-द्रव्यत्वे न को ऽपि विवादः । किं च तत्त्वादि-गुण-वैषम्यतो देवा भवन्ति देवभ्यो लोका



इति च श्रुतिर् उपबृंहिता ॥

श्री-गीतोपनिषदि —


प्रकृतेः क्रियमाणानि गुणैः कर्माणि सर्वशः ।




प्रकृतेर् गुण-सम्मूढाः सज्जन्ते गुण-कर्मसु ।




त्रिभिर् गुणमयैर् भावैः




दैवी ह्य् एषा गुणमयी ।




सत्त्वं रजस् तम इति गुणाः प्रकृति-सम्भवाः ।




कारणं गुण-सङ्गो ऽस्य सद्-असद्-योनि-जन्मसु ।




य एनं वेत्ति पुरुषं




प्रकृतिं च गुणैस् सह ।




कैर् लिङ्गैस् त्रि-गुणान् एतान् अतीतो भवति प्रभो ।




किम् आचारः कथं चैतान् त्रीन् गुणान् अतिवर्तते ।




मां च यो ऽव्यभिचारेण भक्ति-योगेन सेवते ।

स गुणान् समतीत्यैतान् ब्रह्म-भूयाय कल्पते ॥



इत्य्-आदिना । एवं गुणत्वेनैव सर्वत्र व्यवहृतस्य कथं द्रव्यत्व-प्रत्याशा ॥

[[P149]]

ननु ज्ञानादिषु "अवबोधायो गुणाः" इत्य् उक्तेष्व् अपि द्रव्यत्वं त्वद्-इष्टम् । "तद्वत्वं सत्त्व-रजस्-तम" इति अव्यक्तस्यावयवा विद्यन्त इति उपपन्नं तेषाम् अपि द्रव्यत्वम् इति चेत्, मैवम्;


अहम् अर्थ-धर्म-भूत-ज्ञानस्य यथा न क्रियते ज्योत्स्ना मल-प्रक्षालनान् मणेः ।



इति मणेः ज्योत्स्नया निदर्शितत्वात् विषयासम्बन्ध्य्-अणु-भूताहम् अर्थस्य विषय-प्रकाशकत्वायोगात् । तत्-सम्बन्धितया तत्-सम्बन्धाद् अर्थान्तरे तद्-धर्म-व्यवहार-हेतुत्वेन तत्-स्व-प्रकाशकत्वस्य सर्व-वैदिकेष्टत्वात् । तस्य सङ्कोच-विकास-रूपावस्था-योगित्वात् तत एव स्वाश्रयाद् अन्यत्रापि वर्तमानत्वात् चिकीर्षा-प्रयत्नादिकं प्रति ज्ञानस्योपादनत्वात् अद्वैतिभिर् अपि इदं प्रमाण-ज्ञानम् इत्य् अनुमाने तस्य स्व-निवर्त्य-वस्त्व्-अन्तर-पूर्वकत्वे द्रव्य-भूत-प्रदीप-प्रभाया एव दृष्टान्तितत्वात् । ज्ञान-विषययोः संयोगस्यैव प्रत्यक्ष-स्थले विषय-विषयि-भाव-नियमत्वेन वाच्यतया संयोग-सङ्ख्या-पृथक्त्वैः विषय-व्यवहार-शक्त्या च गुणि-क्रियत्वेन च द्रव्य-लक्षण-पौष्कल्याद् एव ज्ञानानन्दयोः द्रव्यत्वाभ्युपगमः। न हि तद्वद् अस्ति सत्त्वादिषु द्रव्यत्व-नियामकम् ॥

किं च प्रकृतेः द्रव्य-भूत-सत्त्वाद्य्-अवयव-समुदायत्वेन तद्-उपादानक-प्रत्यक्ष-विषयोपादेय-भूत-पञ्चक-तत्-कार्येषु सत्त्वादि-द्रव्यम् अनुवर्तते न वा? आद्ये अयं सत्त्व-द्रव्यांश इत्य्-आदिनापि प्रत्यक्षापत्तिः । प्रत्यक्षोपादेयान्वितोपादानेषु तत्-तद्-अ-साधारण-धर्म-प्रकारक-प्रत्यक्षस्य सर्वत्र दुर्निवारत्वात् । द्वितीये — द्रव्यत्वेन तेषाम् उपादानत्वान्वयो न युक्तः । योग्यानुपलब्धेः । अतः सत्त्वादिः द्रव्य-प्रकारतैक-स्व-भावत्वात् लाघवादि-रूप-द्रव्य कार्यानुमेयत्वात् गुरुत्वादिवत् गुण एव । यथा च आम-घट-निष्ठं कुलालेरित-रूप-रस-गन्ध-स्पर्श-गुरुत्व-शब्दादिकं पाकेन विषमत्वं प्रयातीत्य् उक्तिः । शब्दादेः साक्षात् प्रेर्यत्वावस्था-योगित्व-निबन्धन-द्रव्यत्वं न सम्पादयति । किन्तु तद्-उभय-योगिनि घटे तद्-गुण-भूत-रूपाद्य्-अन्तर-सम्बन्धिताम् एव बोधयति । तथा सत्त्वं खल्व् ईरितम् इत्य्-आद्य् अपि प्रकृतेर् एव साक्षात् प्रेर्यत्वावस्थान्तर-योगित्वम् आदाय प्राग्-अवस्थातिरिक्तावस्थान्तर-योगित्वं गुणि-भेद-निबन्धनं बोधयति । इत्थम् एवोक्तं पाद्म-संहितायाम् अपि —


गुण-साम्यात्मनस् तस्मात् पुरुषाधिष्ठितात् पुनः ।

अजायत महत्-तत्त्वं त्रि-विधं त्रि-विधैर् गुणैः ॥

अहङ्कारस् ततो जातः तस्य तिस्रो विधाः स्मृताः ।

वैकारिकस् तैजसश् च भूतादिश् चेति ता विधाः ॥

वैकारिकाद् अहङ्कारात् सात्त्विकात् पञ्च जज्ञिरे ।

ज्ञानेन्द्रियाणि पञ्चैवं राजसात् तैजसात् पुनः ॥

कर्मेन्द्रियाणि जातानि भूतादेस् तामसाद् अथ ।



इत्य्-आदिना ॥

[[P150]]

एवं च साक्षात् प्रेर्यत्वावस्था-योगित्वयोः सत्त्वादिष्व् अभावात् गुणत्वेनैव शास्त्रेषु सर्वत्र व्यवहृतत्वात् प्रकृत्यान्वित-सत्त्वादेः तत्-कार्यान्वित-गुण-वाचि-पदेनैव "लोहित-शुक्ल-कृष्णाम्" इत्य् अनेन निर्दिष्टत्वात् क्रमेण सत्त्वादीनि लाघव-प्रकाश-चलनोपष्ठम्भन-गौरव-वरण-कार्याणि तेजो भिन्नेष्व् अप्य् उक्त-कार्यैक-निरूपणीयतया गुरुत्वादिवत् गुणान्य् एव प्रकृत्य्-उपादेय-सर्वान्वितानिति । न कथम् अपि द्रव्यत्व-प्रसक्तिर् इति ॥

इति श्रीमत्-प्रथम-पर-काल-महा-देशिक-विरचिते विजयीन्द्र-पराजे

सत्वादेर् द्रव्यत्व-वाद-भङ्गो ऽष्टादशः॥




१९ उपादेयस्य उपादानाद् भेदः?

अथ एकोनविंशो वादः

अथ यद् उक्तम् उपादेयम् उपादानातिरिक्त-प्रत्यक्षस्यैव तत्र प्रमाणत्वात् । अस्ति तावत् स्थूलं नीलम् एकं साक्षात् करोमीति प्रतीतिः । न चैवं भूत-सूक्ष्मेषु अन्-उद्भूत-रूपेषु अनेकेष्व् अतीन्द्रियेषु च भवितुम् अर्हति । न वा निरूपायां प्रकृतौ घटस्य कपालाद्य्-उपादानकत्वे ऽपि तेषाम् अप्य् अन्ततः प्रकृति-कारणकत्वात् उक्त-दोषानिस्तारात् घट-गतैकत्वोपपादकस्य कस्याप्य् अभावाच् च ॥

किं च त्वन्-मते प्रकृतेर् एकत्वेन महद्-अहङ्कारेन्द्रिय-तन्-मात्र-भूतादीनां प्रकृति-कार्य-भूतानाम् अनेकेषां प्रकृतेः परस्परं च भिन्नत्वं दुर्वारम् अनेकस्यैकाभिन्नत्व-योगात् ॥

[[P151]]

किं च वियद्-अनिल-तेजो-ऽब्-अन्नादिषु भूतेषु घटादि-भौतिकेषु च परस्पर-संयोगादीनाम् अवच्छेदक-भेदादीनां च दृष्टत्वेन निरंशैक-प्रकृतौ तद्-अयोगात् तद् अन्यद् एव वियद्-आदि-कार्यम् । प्रकृतेः सांशत्वे परमाणु-कारण-वाद एव वरिष्ठः । "अजाम् एकाम्" इति तद्-एकत्व-प्रतिपादक-श्रुति-विरोधश् च । महद्-अहङ्कार-तन्-मात्राणां प्रकृत्य्-अंशत्वाङ्गीकारे ऽपि तेषां त्वन्-मते नीरूपत्वेन अ-प्रत्यक्षत्वेन च तद्-विरुद्धाकार-भूत-भौतिकानां न तद्-अ-भेद-सम्भवः । एवं विरुद्ध-धर्मयोर् अप्य् अ-भेदे जीव-ब्रह्मणोः जडाजडयोः तमः-प्रकाशयोर् अप्य् अ-भेद-प्रसङ्गः । यदि तत्र धर्मि-प्रयुक्तो ऽप्य् अस्ति विरोध इति नाभेदः । तदा प्रकृति-तत्-कार्ययोर् अपि तथैव धर्मि-प्रयुक्तो विरोध आवश्यक इति तथैव अनयोर् अपि द्रव्यान्तरत्वम् एव। नीरूपत्वादि च प्रकृतेः —


शब्द-स्पर्श-विहीनं तत् रूपादिभिर् अ-संयुतम् ।

प्रधानं तत् जगद्-योनिः अनादि-प्रभवाप्ययम् ॥



इत्य्-आदि-स्मृति-प्रतिपन्नम् । "अजाम् एकाम्" इत्य्-आदि-श्रुतेश् च । तेजो-ऽब्-अन्नादि-रूपेण परिणता लोहित-शुक्ल-कृष्णाकारा ऽवतिष्ठत इति त्वयैव अर्थान्तराभ्युपगमेन न तथा-विध-रूपत्त्वादि-सिद्धिः । किं च अवयवातिरिक्तावयव्य्-अनङ्गीकारे "घटो ऽयम् इति" प्रत्यख-धियां निरालम्बनता स्यात् । तावताम् अवयवानाम् इन्द्रिय-सन्निकर्षाभावात् । सन्निकृष्टावयव-मात्रस्य घटादित्वाभावात् ॥

न चावयवान्तराणाम् उपनयेन तथा धीर् इति सुवचनं सर्वत्रोपनायक-सामग्री-विरहात् । अतिरिक्तावयव्य्-अभ्युपगमे तु तेन सालम्बनता-प्रत्यक्ष-प्रमितिषु सु-वचनात् ॥

ननु अतिरिक्तावयव्य्-अभ्युपगमे अवयव-गत-गुरुत्वाद्य्-अतिरेकेण अवयविन्य् अपि गुरुत्वाद्य्-अन्तरं स्यात् । अन्य-निष्ठ-गुरुत्वादेः अन्य-निष्ठ-पतनाद्य्-अ-हेतुत्वात् । यद्य् अवयवानाम् एव गुरुत्वात् अवयविनः पतनं तर्हि अवयव-पतनम् अपि स्वावयव एव गुरुत्वात् । तद्-गुरुत्वम् अपि तथेति परमाणु-मात्र-गुरुत्व-परिशेष-प्रसङ्गः । तस्मात् पतनासमवायि-कारण-गुरुत्वान्तरवत् प्रत्यक्षाद्य्-उपयुक्त-रूप-रस-गन्धाद्य्-अन्तरम् अपि स्यात् । अतो बाधकान् नातिरिक्तम् उपादानाद् उपादेयम् इति चेत्, मैवं; तन्तवः पट इति पर्याय-शब्द-भेदैः वृत्त-चतुरश्रत्वाद्य्-आकार-भेदैः तत्-तद्-अर्थ-क्रिया-भेदैः पूर्वोत्तर-काल-भेदैः कारण-भेदैश् च कार्य-कारणयोर् भेद-सिद्धौ गुरुत्वान्तराभावस्य कार्य-गुरुत्वेन कारण-गत-गुरुत्व-नाशः प्रतिबन्धो वा इति कथञ्चिद् अपि कल्पनीयत्वात् ॥

[[P152]]

अत एव पत्र-ताटङ्कयोर् अपि भेदः परिमाण-भेदे द्रव्य-भेदावश्यं भावात् । अन्यथा यो ऽहं बाल्ये पितराव् अन्वभूवं स एवेदानीं स्थविरे प्रणप्तॄन् अननुभवामि इति प्रत्यभिज्ञायाः युव-स्थविर-भेद-विषयत्वेन तया देहातिरिक्तात्म-सिद्ध्य्-अभाव-प्रसङ्गात् ॥

न चैवं द्वयोर् भेदे कठिनयोर् द्रव्ययोः समान-देशता-विरोधात् सप्रतिघत्वम् । अ-पृथक्-सिद्धयोः कठिन-द्रव्यत्वे ऽपि समानदेशता-ऽभ्युपगमे विरोधाभावेन तद्-अ-प्रसक्तेः ॥

न च इयं मृत् अयं घट इत्य्-आदि-विधया कार्य-कारणयोः घट-मृद्-द्रव्ययोः भेद-बुद्ध्य्-अभावात् । सम्बन्धान्तराभावाच् च अ-भेद इति युक्तम् । मृदा घट उत्पन्नः, तन्तुभिः पट उत्पन्नः इति तत्रापि भेद-सत्त्वात् । संयोगाद्य्-अभावे ऽपि अन्य एव कश्चित् सम्बन्धो ऽस्तु । अन्यथा रूपादेः घटस्य च सम्बन्धाभावात् एकत्वम् एव स्यात् । तथा च घटादि-द्रव्यातिरिक्तं रूपादिकं च न सिद्ध्येत् ॥

एवम् अवयव-भिन्नम् अवयवि-द्रव्यं गोत्वादिवत् एकं प्रत्यवयवं वृत्तिमच् च । कारक-व्यापारो ऽपि त्वन्-मते यथा ऽस्वस्था ऽऽश्रय-विषयः । तथा मन्-मते तत्-समवायि-कारण-विषय इति नातिप्रसङ्गः। कार्य-कारणयोः घट-मृद्-द्रव्ययोः तद् एवेदम् इति धीः जात्य्-एक-विषया । द्रव्यस्य प्रतिक्षणं किञ्चिद् विशेषम् आदाय उपादानोपादेय-भावायत्त-भेदे ऽपि न पराभिमत-क्षणिकत्वापत्तिः । शब्द-बुद्धि-कर्म-दीपादिषु तृतीय-क्षण-वृत्ति-ध्वंस-प्रतियोगित्व-लक्षण-क्षणिकत्वाभ्युपगमेन अन्यत्रापि तद्-अभ्युपगमे विरोधाभावात् । तस्माद् उपादानाद् उपादेयं सर्वत्र द्रव्यान्तरम् एवेति — तत् अ-वैदिकत्व-मात्र-फलक-बुद्धि-कौटिल्य-विलसितम् । श्रुति-स्मृत्य्-आदिषु उपादानातिरिक्तस्यैव तद्-उपादेयेषु निरङ्कुशं श्रूयमाणत्वात् ।

[[P153]]


तमो वा इदम् एकम् आस तत् परेणेरितं विषमत्वं प्रयाति, सत्त्वं खल्व् ईरितं विषमत्वं प्रयाति, सा वैश्वदेव्य्-आमिक्षा यथा सोम्येकेन मृत्-पिण्डेन, एकेन लोह-मणिना एकेन नख-निकृन्तनेन"




आसीद् इदं तमो-भूतम् अ-प्रज्ञातम् अ-लक्षणम्



"भिन्ना प्रकृतिर् अष्टधा" "सद् एव सोम्येदम् अग्र आसीत्" इत्य्-आदिना । मध्यस्थैर् अपि


रुचका उपमृद्य स्वस्तिकाः क्रियन्ते, स्वस्तिका उपमृद्य रुचकाः क्रियन्ते,




त एव पुनः खादिराङ्गार-सवर्णे कुण्डले भवतः । आकृतिर् अन्या चान्या च द्रव्यं पुनस् तद् एति



स्फुटम् एव भाषितम् ।


इदं घट-शरावादिकं पूर्वाह्णे मृत्तिकैवासीत्



इति एवं सर्वैर् उपलभ्यते । व्यवह्रियते च तद् एवेदम् इति । उपादाने उपादेय-प्रत्यभिज्ञा च सर्व-सम्मता । एवम् अ-बाधितानन्यथासिद्धानेक-श्रुति-स्मृति-प्रत्यभिज्ञा-समधिगतो ऽयम् उपादेयस्य उपादानाभेदः केनापनोद्यः, परस्पर-विरुद्ध-स्वभावयोः अ-भेदानुपपत्ति-बलाद् इति चेत् । किम् इत्य् एवं काणादोपदेशं श्रुतवान् असि? न हि तावन् मात्रेण तेन भिक्षितेन स्व-मतम् इह सिद्ध्यति प्रमाणं विना? स्थूलं नीलम् इति प्रमाणम् उपन्यस्तम् इति चेत्, किं तेन? तथा विध-घट-तत्-साक्षात्कारयोर् एव तेन सिद्धेः । श्रुत्य्-आदेर् अस्मिन् अर्थे त्वया ऽपि नित्य-मृग्यत्वात् । उपादेयस्य उपादानात् भेदं विना अनुपपन्नार्थाभावाच् च । विलक्षण-बुद्धि-बोध्यत्वं विलक्षण-शब्द-व्यवहार्यत्वं कार्य-भेदः काल-भेदः आकार-भेदः सत्याम् एव मृदि घटो नष्ट इति व्यवहारः । सङ्ख्या-भेदः नित्यानित्य-विभागः कारक-व्यापार-वैय्यर्थ्यम् इत्य्-आदीनि उपादेयस्य उपादानात् भेदं विना अनुपपन्नान् इति चेत् — दुरुक्तं तु तत् । तद्-अनन्यत्वाधिकरणे मद्-भाष्य-कृद्भिः बुद्धि-शब्दान्तरादीनाम् उपादेय-गतानाम् उपादानस्यैव संस्थानान्तर-भाक्त्व-मात्रेण उपपत्तेर् भाषितत्वात् । एकस्यैवाश्रयस्य काल-भेदेनाकार-भेदो ऽप्य् उपपन्नः । तेनैव सङ्ख्या-भेदो ऽपि ।

अन्यथा बालो युवा स्थविर इत्य्-आदि-बुद्धि-शब्दान्तर-कार्य-विशेषादिभिः एकस्मिन् एव देव-दत्ते तद्-भेदेन भेद-प्रसङ्गः । प्रत्यभिज्ञायाः तदैक्ये प्रामाण्यं च न स्यात् । पक्षि-मक्षिका-वृक्ष-यक्ष-रक्षः-प्रभृतिषु सुर-नर-तिर्यक्-तृण-गुल्म-लतादिषु च आकुञ्चन-प्रसरणादिभिः सह क्रम-सन्तत-वृद्ध्य्-उपक्षयादिमत्सु प्रपञ्चान्तर्गत-यावज्-जन्य-पदार्थेषु उत्तर-क्षणावस्थं प्रति पूर्व-क्षणावस्थत्वेन उपादानतया कारण-भूतेषु क्षण-भेदेन भेदाभ्युपगमे तेष्व् एकत्व-ग्राहि-प्रत्यभिज्ञा-विरोधः । प्रत्यवयवम् उपचयं विना अवयव्य्-उपचयायोगात् । तेष्व् अपि दीपादि-न्यायेन सन्तान-वादाभ्युपगम-प्रसङ्गः । अ-हेतुकतयैव सर्वात्राधिकारि-भेद-प्राग्-अभाव-प्रध्वंसानाम् अप्य् अभ्युपगम-प्रसङ्गः ॥

क्षणिकता-वादिभिः मुद्गराभिघाताद्य्-अनन्तर-भावितया उपलब्धि-योग्यः सदृश-सन्तानावसान-रूप-स्थूलो निरन्वय-विनाशः तस्मिन्न् एव सदृश-सन्ताने प्रतिक्षण-भाव्य्-उपलब्ध्य्-अन्-अर्हः सूक्ष्मो निरन्वय-विनाश इत्य् अङ्गीकृतः । स उभय-विधो ऽपि तव दीपादि-स्थल इव सर्वत्राङ्गीकार्यः । त्वद्-उक्तेर् अ-सत्-कार्य-वाद-पर्यवसितत्वात् । स तु न युक्तः। सतो निरन्वय-विनाशसम्भवात् ॥

एवम् अभ्युपगच्छतस् तव पराभिमत-क्षणिकत्वाभ्युपगमे किं बाधकम्? इन्द्रिय-संयोग-ज्ञान-व्यवहारादेः भिन्न-भिन्न-विषयत्व-प्रसङ्ग इति चेत् तुल्यम् । दीपवद् एव क्षण-क्षण-स्थितिकेषु उपादानोपादेय-सन्तानान्तर्गत-सन्तानिषु इन्द्रिय-सम्प्रयुक्तार्यो ऽन्यः उपादान-विषयश् च अन्य इति प्राप्तेः अयं दोषः त्वया ऽपि दीप-स्थले ऽभ्युपगन्तव्यः । तथा प्रकृते अस्तु ममेति चेत् — तत्राप्य् अस्म-उक्थार्थे भ्रान्तो ऽसि । संस्थान-भेदाद् एव तत्र ज्वालाभेदानुमानात् । न हि निर्वापितारोपित-स्थल इव तत्र ज्वालाभेदो ऽस्ति? किन्तु एकैव धर्म-भूता ज्वाला नष्ट-प्राक्तन-संस्थानान्तरा । तत एव तत्-तद्-विशिष्ट-वेषेण भिन्ना भवतीति तत्राप्य् अस्मत्-सिद्धान्तः । शब्दस्य तु गुणत्वेन अवस्था-योगित्वाभावात् उत्तरोत्तर-मन्दतया उपलम्भाच् च अन्यस्यैव ग्रहणम् ॥

एवं च अस्मत्-सिद्धान्ते द्रव्यस्य न क्वचिद् अपि निरन्वय-विनाशः । इन्द्रिय-संयोगादेर् अन्यान्य-विषयत्व-दोषो वा । उत्पत्ति-विनाशाव् अपि द्रव्यस्यावस्था-विशेषा एव ॥

एतेन सत्याम् एव मृदि घटो नष्ट इति व्यवहारो ऽप्य् उपपन्नतरः द्रव्यस्य तत्-तद्-अवस्थत्वाय कारक-व्यापारो ऽप्य् अर्थवान् । कारणावस्थायां प्रकृतेर् एकत्वम् अ-विभक्त-नाम-रूपकत्व-कृतम् । कार्य-दशायाम् अनेकत्वं तु विभक्त-नाम-रूपत्व-कृतम् । अत एवोच्यते "भिन्ना प्रकृतिर् अष्टधा" इति ।


प्रकृतिर् या मया ऽऽख्याता व्यक्ताव्यक्त--स्व-रूपिणी



इत्य्-आदिना । एवं कार्य-दशायाम् अवस्थित-नाम-रूप-विभागाभावात् कारण-दशायां प्रकृतेर् एकत्वं कार्य-दशायां च नानात्वम् इति (कार्य-भेद) इत्थं काल-भेदान्तरोर् इह (?) विरोधः घटादेर् एक-संस्थानावस्थितत्वाद् एव द्वित्वादि-सङ्ख्य-द्रव्य एकत्वादि-सङ्ख्यायाः प्राथम्यादि-क्रमस्य अस्य च अन्वयवत् एक-संख्याने ऽपि सङ्ख्या-ऽन्वयान् नान्योन्याश्रय-प्रसङ्गः ॥

एतेन प्रकृति-परमात्म-काल-देशादि-गतैकत्वोपाधिकत्वं घटादि-गतैकत्वस्य आक्षिप्य यत् दूषणम् उक्तं तत् अ-ज्ञानैक-मूलकम् इति सिद्धम् ॥

यच् च "शब्द-स्पर्श-विहीनं तत्" इत्य्-आदिना नीरूपत्व-सूक्ष्मत्व-अपरिच्छिन्नत्वादिमत् प्रकृत्य्-उपादानकानां तद्-विरुद्ध--स्व-भावानां तद्-भिन्नत्वम् आवश्यकम् इत्य् उक्तम्, तत् हिरण्याद्य्-उपादानकेषु कुण्डलादिषु नीरूपत्वाद्य्-अभावेन तद्-अभेद-दार्ढ्य-करत्वात् अ-सम्बद्धम् । कथम् इत्थं विरुद्ध--स्व-भावयोः प्रकृति-तद्-विकारयोर् अभेद इति चेत् — कथं वा तयोर् उपादानोपादेय-भावः? "प्रधानं तज्-जगद्-योनि"


तमो वा इदम् एकम् आसीत् तत् परेणेरितं विषमत्वं प्रयाति



इत्य्-आदिना तत्-प्रतिपादनाद् इति चेत् — तथा "भिना प्रकृतिर् अष्टधा


प्रकृतिर् या मया ऽऽख्याता व्यक्ताव्यक्त--स्व-रूपिणी



इत्य्-आदिभिः कार्यावस्था-मात्रस्य प्रकृतित्व-तमस्त्व-सामानाधिकरण्य-बोधनात् । बालस्यैव युवत्वादिवत् काल-भेदेन अवस्था-भेदेन च नीरूपत्वादिमत् प्रकृतेर् एव रूपवत्त्वादिकम् इत्य् अभेदम् अपि तयोर् अभ्युउपगच्छ ॥

अत एवोक्तं सूत्र-कृता


तद्-अनन्यत्वम् आरम्भण-शब्दादिभ्यः



इति । तद्-विषया श्रुतिर् अपि च


वाचा-ऽऽरम्भणं विकारो नामधेयं मृत्तिकेत्य् एव सत्यम्



इति । अस्यार्थः — आरभ्यते आलभ्यते स्पृश्यत इत्य् आरम्भणम् । "विभ्राजमानस् सरिरस्य" इत्य् अत्र सलिलस्येत्य् अर्थवत् । "वाचा" इति तृतीयान्तं पदम् । अजहल्-लक्षणेयम् । वाक्-पूर्वकेण व्यवहारेण हेतुनेत्य् अर्थः । हेतुत्वं च प्रयोजनतथा । केन स्पृश्यत इत्य् आकाङ्क्षायां पूर्व-वाक्य-प्रस्तुतेन मृद्-द्रव्येण इति तत्-पूरणम् । तथा च "घटेनोदकम् आहर" इत्य्-आदि-वाक्-पूर्वकोदाहरणादि-दिव्य-व्यवहार-सिद्धये तेनैव मृद्-द्रव्येण पृथु-बुध्नोदरत्वाद्य्-आकारत्वादि-लक्षणः विकारः संस्थान-विशेषः तत्-प्रयुक्तं च घट इत्य्-आदि-नामधेयं स्पृश्यते । उदकाहरणादि-व्यवहार-विशेष-सिद्ध्य्-अर्थं मृद्-द्रव्यम् एव संस्थानान्तर-नामधेयान्तर-भाग् भवति । अतो घटाद्य् अपि


मृत्तिकेत्य् एव सत्यम् । मृत्तिका-द्रव्यम् इत्य् एव प्रमाणेनोपलभ्यते, न तु द्रव्यान्तरत्वेन । तथैव हि प्रत्यभिज्ञा सैव मृद् अयं घटः इति । अतस् तस्यैव मृद्-धिरण्यादेः द्रव्यस्य संस्थानान्तर-भाक्त्व-मात्रेण बुद्धि-शब्दान्तरादयः न तु कारणात् कार्यान्य-द्रव्यतयेति ॥



इत्थम् एव "तद्-अनन्यत्व"-सूत्रार्थः । न त्वद्-उक्तः अ-सम्बद्धत्वात् । इत्थं त्वद्-भाष्यम् —


स्व-तन्त्र-बहु-साधना सृष्टिर् लोके दृष्टा । नैवं ब्रह्मणः, स्व-रूप--सामर्थ्याद् एव तस्य सृष्टिः । इदं हि तव तद्-विषयम् । किं स्विद् आसीद् अधिष्ठानम् आरम्भणं कतमस्त्वित्-कथा ऽऽसीत् इति श्रुतौ अधिष्ठानाद्य्-अनुक्तेः; "अथ" शब्दात् युक्तिभिश् च



। युक्तयश् च


पर-तन्त्रो ऽपेक्षेत स्व-तन्त्रः किम् अपेक्षते ।

साधनानां साधनत्वं यतः किं तस्य साधनैः ॥



("अद्भ्यस् सम्भूतो हिरण्य-गर्भ" इत्य्-आदिना) "भावे चोपलब्धेः" स्व-तन्त्र--साधन--सद्-भावे प्रमाणैर् उपलभ्यते ।

अद्भ्यः सम्भूतः पृथिव्यै रसाच् च



"अद्भ्यः सम्भूतो हिरण्य-गर्भः" इत्य्-आदिना साधनान्तर-प्रतीतेः । कथम् उपलब्धेर् इत्य् उक्तिर् इत्य् अत आह — "सत्त्वाच् चापरस्य" — अपरस्य तद्-अधीनस्य साधनस्य सत्त्वात् ।


काल आसीत्, पुरुष आसीत्, पर आसीत्, तद् यद् आसीत् तदा व्रतम् आसीत्, अथ ह्य् एक एव परम् आसीत्, यस्यैतद् आसीत्



इति काषायण-श्रुतिर् इत्य्-आदिका हि त्वदीया रीतिः । न ह्य् एवं त्वद्-अन्ये वक्तारः सन्ति । स्वेतरानायत्तं कारणकं कार्यं स्वानन्यद् इति । तर्हि तत्-कुलालेतरानायत्त-कारण-जन्ये तद्-घटे तद्-अनन्यत्वापत्तेः । सो ऽपि तद्-अन्येश्वरायत्त-जन्म-जन्य इति चेत्, तर्हि स ईश्वरान्य-कुलालायत्त-जन्यो ऽपि इत्य् असम्भवात् । अपि ईहितं त्वन्-नियामकम् । यद् यद् अबाधितान्यत्व-धी-विषयम् अ-सम्भावित-प्रत्यभिज्ञं च तद् अन्यत् तद् अन्यत् स्यात् । तर्हि यद्-अकारण-विजातीय-कारणाद् एव जन्यत्वेन घटस्यापि घटानन्यत्वं किम् इति न स्यात् । द्रव्यत्वादिना घट-पट-कारणयोः साहित्यस्य सार्वजनीनत्वात् । एवं प्रयोजकेन केनचित् नियामकेन अनन्यत्वोक्तौ घटेतराप्रतियोगिकत्वेन घटाभावो ऽपि घटानन्यः स्यात् । तथा आलोकेतरानिवर्त्यत्वाद् अन्धकारस्यापि आलोकानन्यत्वं किं न स्यात्? यदि तद्-अन्यत्ववति तद्-अन्यत्वं न युक्तं तदा तुल्यं प्रकृते ऽपि ॥

एवं निमित्तत्वेन स्व-जनकेतरानपेक्षत्वात् निमित्तानन्यद् अपि कार्यम् इति सर्वतो-मुखातिप्रसक्ति-सम्पादन-मुखेन सर्व-परिहसन-पदं सर्वतस् तद्-अनन्यत्वम् इत्य् अंशस्य अर्थाभिधानम् ॥

त्वद्-उदाहृतारम्भण-शब्दादिभ्यः त्वद्-अभिमतानन्यत्वम् अपि दुरुपपादम् । "किं स्वित्" इति किं शब्दो ऽयं तव न प्रश्नार्थः । "किं स्विद् वनम्" इत्य्-आदिवत् इह अधिष्ठानानुक्तेः । नापि वितर्कार्थः । पक्षान्तरोपन्यसनाभावात् । नापि कुत्सितार्थः महद्-आदि-सर्वोपादान-भूतायां भोग-मोक्षार्थायां च प्रकृतौ कुत्सितत्वोपदेशस्य इह प्रयोजनाभावात् । नाप्य् आक्षेपार्थः ।

[[P158]]


मया ऽध्यक्षेण प्रकृतिः सूयते




तत्-परेणेरितं विषमत्वं प्रयाति



इत्य्-आदिना तद्-अपादानतायाः सिद्धतया नञ्-अर्थकेनानेन तन्-निषेधायोगात् । चतुर्धा ऽपि त्वद्-अभिमतानन्यत्वानुपपादकत्वाच् च । नन्व् अयं स्व-तन्त्राधिष्ठानादि-निषेधकस् सन् आक्षेपार्थक इति चेत्, न; "य आत्मनि तिष्ठन्" "स्वयं मृत्-पिण्ड-भूतस्य" इत्य्-आदिना "मया ऽध्यक्षेण" इत्य्-आदिना च अधिष्ठानादेर् अत्यन्त-पारतन्त्र्यस्यैव प्रतिपन्नतया कस्यापि स्वातन्त्र्याप्रसक्त्या इहाप्रसक्तस्य निषेधायोगात् । लोक-दृष्ट्या प्रसक्तस्य् इह निषेध इति चेन् न; घटादि-सृष्टेर् अपि ईश्वर-पर-तन्त्र-बहु-साधनापेक्षतयैव सर्व-दृष्टत्वात् । अतः पूर्व-पक्षस्यानुत्थानम् एव । पूर्व-पक्षिण एवाभावात् ॥

युक्तयश् चाभासाः — यथा पर-तन्त्रः पर-तन्त्र-साधनापेक्षः तथा स्व-तन्त्रः स्व-तन्त्र-साधनानपेक्षः इत्य् एव पर्यवसानात् । न हि स्व-तन्त्रम् इत्य् एव साधनं तज्-जन्यं वा स्वानन्यं भवति । तर्हि स्वान्यत्वेन प्रसिद्धानाम् अपि प्राग्-उक्त-विधया स्वानन्यत्वापत्तेः । स्व-तन्त्रस्याप्य् अस्य साधन-नैरपेक्ष्याभावात् किं तस्य साधनैः इत्य् अप्य् अ-सम्बद्धम्? दृष्टेषु स्व-तन्त्र--साधन-वादिनः पर-तन्त्र-साधनाभाव-वादिनश् च अदर्शनाद् एव त्वन्-मते "भावे च" "सत्त्वाच् च" इति सूत्र-द्वय-वैय्यर्थ्यं च ॥

किं च एक-विज्ञानेन सर्व-विज्ञानस्य प्रतिज्ञातस्य उपपादकम् इह तद्-अनन्यत्वं व्यवस्थाप्यम् । तच् च "यथा सोम्य" इत्य्-आदिना उक्त-मृत्-तत्-कार्य-दृष्टान्तेनैव निदर्शितम् इति तद्-विरोेधेन प्रतिज्ञानुपपादक-त्वद्-उक्त-तद्-अनन्यत्वस्य पराभिमतासत्-कार्य-वाद-स्वीकरणम् एव प्रयोजनम् इत्य् एवं व्यर्थतरानर्थकर-तद्-अनन्यत्व-सूत्र-कारानभिमतत्वात् ब्रह्मोपादानक-जगत-ब्रह्मानन्यद् इत्य् एव "तद्-अनन्यत्व" सूत्रस्य सूत्र-काराभिमतो ऽर्थः इति तद्-विरुद्धम् अप्य् उपादेयस्य उपादानानन्यत्वम् ॥

[[P159]]

यद् उक्तम् एवं विरुद्धयोर् अप्य् अभेदे जीव-ब्रह्मणोः जडाजडयोस् तमः-प्रकाशयोः अप्य् अभेद-प्रसङ्ग इति उपादेयस्यैव उपादानाभेदाभ्युपगमात् । येनाकाराणे उपादान-द्रव्यं द्रव्यान्तराद् व्यावृत्तं, तेनाकारेणाबाधित-विषयत्वम् एव हि उपादानस्य उपादेयानन्यत्वम् । तच् च तद् एव मृद् अयं घट, तद् एव सुवर्णम् इदं कुण्डलम् इत्य्-आद्य्-अबाधित-प्रत्यभिज्ञा-सिद्धम् एव । यथा दार्व्-अन्वित-वह्नौ दाहकत्वं तद्-रूपं च शक्त्य्-अवस्थं च सत् अनुद्भूतम् एव कारण-दशायां तन्-निर्मथनेन तस्यैव वह्नेः कार्य-दशायाम् उद्भूत-रूप-स्पर्शत्वं च सर्व-समधिगतं कार्याग्न्य्-उपादानका दीप-प्रभा च कारणाग्नाव् एव शक्त्य्-अवस्था सैव परंपरया कार्यावस्थ-दीपान्विता सती विषय-संयोग-तत्-प्रकाशकत्वादिमती चेत्य् अपि तद्वत् प्रकृतिः कारणावस्थायां शक्त्य्-अवस्थ-शब्द-स्पर्शादिमत्त्वेन शब्द-स्पर्श-विहीना ऽपि कार्यावस्थायां सैव तद्वतीति उपादानोपादेययोः भेदकत्वेन त्वद् आशङ्किताः सर्वे ऽपि एकस्यैवावस्थाभेदेन अन्यथासिद्धत्वात् न तद्-भेदकाः ॥

यद् उक्तम् अतिरिक्तावयव्य्-अनभ्युपगमे तावताम् अवयवानाम् इन्द्रिय-सन्निकर्षाभावात्, सन्निकृष्टावयव-मात्रस्य घटादित्वात् "घटो ऽयम्" इत्य्-आदि-धियां निरालम्बनता स्यात् । तद्-अभ्युपगमे तेन सालम्बनता सु-वचेति — तद् अत्यन्त-भ्रम-विलसितम् । मन्-मते इन्द्रिय-सन्निकृष्ट-संस्थान-विशेष-विशिष्ट-कपाल-द्वयस्यैव तद्-आलम्बनत्वात् । तयोर् अनन्यथा-सिद्ध-भेदकाभावोपपादनाच् च । त्वन्-मते तु तत्-तद्-अवयवावच्छेदेन तत्-तद्-अवयव-सन्निकृष्टत्वेन घटादि-प्रत्यक्ष-प्रतीत्य्-उपपत्तिर् इत्य् एव दुर्घटार्था । किं तत्-तद्-अवयविन इत्य् अनेन त्र्य्-अणुकादिक-घट-रूपावयवि-पर्यन्तावयव-परम्परा विवक्षिता । उत घट-रूपावयविना एव नानात्वं विवक्षितम्, उत एकस्यैव अवयविनः प्रदेश-भेदो विवक्षितः? आद्ये घट-रूपावयवि-भिन्नावयविनां तत्-तद्-अवयवावच्छेदेन सन्निकृष्टत्वे ऽपि न तद्-आलम्बनो घट-साक्षात्कारः । अन्यथा अ-संयुक्त-कपाल-तद्-अवयवादि-घट-प्रत्यक्षता-ऽऽपत्तिः ॥

[[P160]]

किं च अवयवि-प्रत्यक्षे अवयवेन्द्रिय-सन्निकर्षः कारणं न वा? न चेत् घटाभावे ऽपि घट-प्रत्यक्ष-प्रसङ्गः । कारणं चेत् यावतां तत्-सन्निकर्षः कारणं किञ्चिद् अवयवेन्द्रिय-सन्निकर्ष एव वा? आद्ये तेनैव घट-प्रत्यक्षासम्भवः । तावताम् अप्य् अवयवानाम् इन्द्रिय-सन्निकर्षात् । द्वितीये भू-तल-निगूढ-घटस्य तिल-सम्मितावयवेन्द्रिय-सन्निकर्षाद् अपि घट-प्रत्यक्षापातः । तृतीये एक-शब्दानुविद्ध-प्रत्यय-विरोधः नानात्वेन तत्-प्रत्यक्षापातश् च । तृतीये त्वया अवयवावयविनोः वास्तवाधाराधेय-भावानङ्गीकारात् तम् आदाय तथोक्ताव् अपसिद्धान्तः ।


अस्मत्-पक्षे गुणाद्याश् च तद्वन्तो हि विशेषतः



इत्य् अनुव्याख्यान-न्याय-सुधायां तयोः सम्बन्धस्यैव प्रत्याख्यातत्वात् ।


अयं पटः एतत्-तन्तु-सम्बन्धः एतद् आश्रितत्वात् एतद् आश्रित-तृणादिवत्



इत्य् अनुमान-न्याय-सुधायां स्व-रूपासिद्ध्या दूषितत्वाच् च ॥

अत एवोत्तरत्र


गोत्वादेर् इवावयविनः प्रत्यवयवं वृत्त्य्-अभ्युपगमात् गोत्वादि-देशत्वोपगमाच् च



इत्य् उक्तम् अपि निरस्तम् । एक-मात्र-व्यक्ति-ग्रहे ऽपि गोत्व-प्रत्यक्षवत् एक-सर्षप-परिमितावयव-मात्र-ग्रहे ऽपि घट-प्रत्यक्षापत्तिश् च । किं च गुण-गुणिनोर् अ-भेदं वदता त्वया अवयवावयविनोः भेदाभिधानम् अप्य् अ-सिद्धान्त-हतम् । तयोर् अपि भेद-व्यवहार-मात्रस्यैव विशेष-कृतत्वोक्तेः । अतस् तवापि संस्थान-विशेष-विशिष्टोपादानालम्बनैव घटो ऽयम् इत्य्-आदि-धीर् इति न तयोर् भेद-प्रसक्तिः ॥

किं च अतिरिक्तावयव्य्-अभ्युपगमे गुरुत्वाद्य्-अन्तरम् अपि स्याद् एव । अन्य-निष्ठ-गुरुत्वादेर् अन्य-निष्ठ-पतनाद्य्-अ-हेतुत्वात् अवयव-गुरुत्वाद् एव अवयविनः पतने तस्यापि तथेति परमाणु-मात्र-गुरुत्व-परिशेष-प्रसङ्गश् च । अवयविनि गुरुत्वान्तराभ्युपगमे योग्यानुपलब्धि-बाधः । तथा नियमेन रूप-रसाद्य्-अन्तरम् अपि स्यात् ॥

[[P161]]

यच् च


शब्द-भेदादिभिः अवयवावयविनोर् भेदे सिद्धे



यच् च


आरोपितावयविनि गुरुत्वाद् वैगुण्यानुपलम्भः कार्य-गुरुत्वेन कारण-गुरुत्वस्य नाशात् । प्रतिबन्धाद् वा



इति वचनं तच् च बाधितम् । कारणानुवृत्तौ तद्-धर्मान्तरवत् प्राग्-उपलब्ध-गुरुत्व-नाश-सम्भवात् । अन्यथा कुण्डलाद्य्-उपादाने वर्तुलानिर्धारणार्थ-स्व-क्रिया-व्याघातः।

प्रतिबन्धो हि द्वयोस् सतोः पतन-विशेष-रूप-तत्-कार्यस्यैव वाच्यः । स तु प्रतिघनिष्ठयोर् बाधितः । अत्यन्त-भिन्न-कालत्वात् पृथक् संस्थानत्वाच् च सिद्धम् । सप्रतिघत्वम् अवयवावयविनोः अ-पृथक्-सिद्धम् अपि निरुणद्धीति न तन्-निबन्धनतया ऽप्य् अवयव-गुरुत्वस्य प्रतिबन्ध-सम्भवः । उपादेयाद् उपादानस्यैव नाश इत्य् अपि च न भव्यम् । तद् एव सुवर्णम् इदम् इति अ-बाधित-प्रत्यभिज्ञानात् । प्रकृतौ च तस्य "गौर् अनाद्य्-अन्तवती" "अनादि-प्रभवाप्ययम्" इति श्रुति-स्मृति-बाधश् च ॥

अत एव पत्र-तटङ्कयोर् अपि न भेदः । क्षण-भेदवत् आकुञ्चनादि-भेदवत् अवस्था-परिणाम-भेदानां तद्वत् भेद-प्रयोजकत्वात् । अन्यथा क्षण-भेदाद् अपि द्रव्य-भेद-प्रसङ्गः । नित्यानित्य-विभाग-विलय-प्रसङ्गः । सजातीय-सन्तान-कृता सर्वत्र तद् एव इदम् इति धीः तत्-कृत एव व्यवहारश् चेति प्रसङ्गश् च ।

अन्यथेत्य् उदाहृतया ऽपि प्रत्यभिज्ञा देहातिरिक्तात्म-सिद्धिर् अपि काल-भेदेनानेकावस्थैक-देह-सम्बन्धि-मद्-आत्मेति एव । न तु तद्-भेद-विषयत्वेन । तस्माद् आत्मैक्यवत् देव-दत्तैक्यम् अपि हि विषयः । केश-नखादिष्व् इव देव-दत्तांशे जात्य्-ऐक्य-विषयत्वे आत्मांशे ऽपि तथैव स्यात् । वैरूप्ये नियामकाभावात् । तथा सर्वेष्व् अपि नित्येषु प्रतिक्षणं किञ्चिद्-विशेष-बलेन तत्-कृत-द्रव्य-भेद-प्रसङ्गश् च । गत्वर-स्व-भावाः पिपीलिकादयः प्रतिक्षणं तत्-तद्-द्रव्य-देश-विशेष-संयुक्ता एवेति पिपीलिकादेः तद्-देशस्य च संयोग-भेदात् तद्-अवच्छिन्न-भेदाच् च पराभिमतम् एव क्षणिकत्वं त्वद्-उक्त-रीत्या दुरपह्नवम् । मृदा घट उत्पन्नः इति प्रतीतिर् अपि मृद् एव अवस्था-विशेष-विशिष्ट-विषयिणी न मृद्-घटयोः भेद-बुद्धि-रूपा । अवस्था-विशेष-विशिष्टतैव द्रव्यस्योत्पत्तिर् इति सिद्धान्तात् ॥

[[P162]]

किं च यदि अवयवी अवयवातिरिक्तः स किं तेन भिन्न-देशः समान-देशो वा? सप्रतिघत्वाद् एव न समान-देशः । विभु-द्रव्यस्य तु उपादानत्वेन अवयव्य्-अनारम्भकत्वात् निरवयवत्वाच् च युक्ता समान-देशता सप्रतिघत्व-विरहात् । प्रकृते तु न तथेति न तत्-सम्भवः । भिन्न-देशत्वे तु अवयवानधिकरण एव अवयव-देश इति नियमात् तत्रैव एतद्-अवस्थान-प्रतीत्योः प्रसङ्गः । भेदे तयोः सम्बन्धो ऽपि नित्य-मृग्य एव । रूप-घटयोस् तु रूपी घट इति अ-बाधित-धी-बलात् विशेष्य-विशेषण-भाव एव सम्बन्धः । अवयवावयविनोः तथा प्रतीत्य्-अभावात् न सो ऽपि इति संयोगाद्य्-अभावे ऽपि अन्य एव कश्चित् सम्बन्धो ऽस्त्व् इति प्रौढि-वादो ऽपि अ-प्रामाणिकः । तयोर् आश्रयाश्रयि-भावं वास्तवम् अनभ्युपगच्छतस् तव परस्येव इह तन्तुषु पट इत्य् अपि प्रतीत्य्-अभावात् ॥

किं च अन्य-विषयेण कारक-व्यापारेण अन्य-निष्पत्तौ अन्यत्वाविशेषात् उपादानोपादेय-नियमानुपपत्तिः । त्वया ऽपि समवायानङ्गीकारात् ॥

समवायि-कारण-विषयः कारक-व्यापार इत्य् एतद् अप्य् अ-युक्तम् । यत्-कार्योपादान-शक्तं यत्-कारणं तद्-विषयेण कारक-व्यापारेण तत्-कार्य-निष्पत्ति-नियमो ऽपि निमित्त-साधारणत्वाद् अति प्रसक्तः । यद्-आकार-परिणाम-शक्ति-युक्तं यत्-कारणम् इति नियम-विवक्षायाम् एकस्मिन्न् एव अवस्था-द्वय-सामानाधिकरण्यात् उपादानोपादेय-भावः काल-भेदेनोक्तः स्यात् । अतो ऽन्यथा-सिद्ध-साधकाभावात् दुष्परिहरानेक-बाधक-सद्-भावाच् च नोपादानातिरिक्तम् उपादेयम् । किन्तु उक्त-श्रुति-स्मृति-सिद्ध-प्रत्यभिज्ञाभिः अनन्यथा-सिद्धाभिः अनतिरिक्तम् एव । यद्य् अन्यथा-सिद्धो ऽपि शब्दादि-भेदो द्रव्य-भेदकः तदा प्रयुक्ति-लक्षणे


तप्ते पयसि दध्य् आनयति सा वैश्वदेव्य्-आमिक्षा



इति श्रुतौ आमिक्षा-पद-वाच्यं पयसो ऽर्थान्तरम् एव दधि पयः संसर्ग-जन्यम् अभ्युपेयम् । पय आमिक्षेति व्यपदेश-भेदात् कठिनत्वाम्ल-रस-मिश्र-मधुर-रस-सत्त्वादि-भेदाच् च इति प्राप्ते सर्व-नाम्नः प्रकृत-परामर्शित्व-स्वभावात् तत्-पदम् आनयन-क्रियां प्रति प्रधान-कर्मतया दध्य्-आनयनाधिकरणत्वेन निर्दिष्टं पयः परामृशतीति पय एव याग-द्रव्यं तत्-पदे स्त्री-लिङ्गम् आमिक्षा-पद-सामानाधिकरण्य-कृतम् आमिक्षा-पदं तु न संसृष्ट-द्रव्यान्तर-विधायकम् ।

[[P163]]

किन्तु तत्-पदेन केवले पयसि याग-द्रव्ये विहितं तत्र दध्य्-आनयन-संस्कार-विधि-प्राप्त-दधि-संसर्गानुवादकं सत् घनी-भूत-पयो-द्रव्य-मात्र-वाचकम् — न जन्य-द्रव्यान्तर-वाचकम् — पय एव घनी-भूतम् आमिक्षेत्य् अभिधीयते । अम्ल-रसो ऽपि न याग-द्रव्य-गतः किन्तु तत्-संस्कारक-द्रव्य-गत इति पयो-रूपामिक्षा-प्रयुक्तम् एव दध्य्-आनयनं न पान-प्रयुक्तम् इति तान्त्रिक-निर्णय-विरोधः ॥

किं च


स यश् चायं पुरुषे — यश् चासाव् आदित्ये — स एक



इति श्रुति-प्रसिद्धम् अप्य् ऐक्यं न सिद्ध्येत् । आदित्य-पुरुष-रूपाधिकरण-भेदस्य तत्-प्रयुक्त-संस्थान-भेदस्य च तत्र अभावात् ॥

तथा "एको भूतस् सर्व-भूतेषु गूढः" ‘ईषते देव एकः" इत्य्-आदि-सिद्धं ब्रह्म-द्रव्यैक्यम् अपि न सिद्ध्येत् शब्दान्तर-सह-कृत-गुण-संस्थानादि-भेदाभेदस्य तत्-तद्-विद्या-प्रतिनियतस्य ब्रह्म-द्रव्य-भेदकत्व-प्राप्तेः । अत्र सर्वत्रापि तद् एवेदम् इति धीर् अपि जात्य्-ऐक्य-विषयैव स्यात् । अतो ऽवैदिक एव उपादानोपादेययोः भेद-वादः ॥

इति श्रीमत्-प्रथम-पर-काल-महा-देशिक-विरचिते विजयीन्द्र-पराजये उपादेयस्य उपादानद् भेद-वाद-भङ्गः एकोनविंशः ॥

[[P164]]




२० जगद्-ब्रह्मणोः उपादेयोपादान-भावः

अथ विंशो वादः

यच् च अन्यद् उक्तं — ब्रह्म न जगद्-उपादानं निर्विकारत्वात्। यदि चिद्-अचिद्-विशिष्टम् एव ब्रह्मेति तद्-उपादानम् इत्य् अभिमतं विशिष्टं पदार्थान्तरं न वा? आद्ये तस्य विशेषाद् अप्य् अतिरिक्ततया कर्तुर् एवोपादानत्व-सिद्धिः । द्वितीये चिद्-अचितोः ब्रह्म-पदार्थान्तर्भावे ब्रह्मापि जगद्-उपादानं न स्यात् । अन्तर्भावस् तु सत्यादि-वाक्य-प्रतिपन्नाकार-विरुद्धाकारयोः न युक्तः । तयोः मुख्य-शरीरत्वाभावात् तत्वेनापि तत्-अन्तर्भावः शास्त्रेषु शरीरत्व-व्यपदेशः तद्-अधीनत्व-मात्रेण गौणः । "यत् तद् अद्रेश्यम्" इति श्रुतौ "अ-पाणि-पादम् इत्य् अनेन प्राकृत-शरीर-निषेधं वदतां कथं पृथिव्य्-आदीनाम् अपि तं प्रति मुख्य-शरीरत्वम् अभिमतम् इति न जानीमः ॥

किं च निर्विकारम् अपि ब्रह्म यदि शरीर-द्वारा उपादानं तर्हि जीवानाम् अपि स्व-शरीरादि प्रति उपादानत्व-प्रसङ्गः । एवं सद्-वारक-विकाराश्रयत्वेनैव उपादानत्वे देश-कालयोर् अप्य् उपादानत्वं स्यात् । यदि जगद्-आधारत्व-कृत-विकाराश्रययोः तन् नेष्टं तदा तुल्यं ब्रह्मण्य् अपि । अपि च ब्रह्मणो जगद्-उपादानत्वे प्रत्यक्षानुमानयोः अनवकाशात् "यतो वा" "आत्मन आकाशः" "आकाशाद् ध्य् एव" "अक्षरात् सम्भवतीह विश्वम्" "एतस्माज् जायते" "तस्माद् एतद् ब्रह्म" "नारायणाद् एव समुत्पद्यन्ते" इत्य्-आदिषु श्रुतायाः "जनि-कर्तुः प्रकृतिः" इति पञ्चम्याः "अन्नात् प्राणा भवन्ति" "मनसश् च विज्ञानम्" इत्य्-आदाव् अनुपादाने ऽपि श्रवणात् कथञ्चिद् धेतुत्वेनापि तच्-चारितार्थ्यात् । "किं स्विद् वनम्" इत्य्-आदि-प्रश्न-प्रतिवचन-भूत "ब्रह्म-वनम्" इति श्रुति-प्रतिपन्नोपादानत्वस्य


तस्माद् एतद् ब्रह्म नाम रूपम् अन्नं च जायते



"मम योनिर् महद् ब्रह्म" "तासां ब्रह्म महद् योनिः" इत्य्-आदि-श्रुत्य्-अन्तरैकार्थ्येन प्रकृति-गतत्व-निर्णयात् न किञ्चिद् अपि साक्षात् प्रमाणम् अस्ति ॥

नापि "सद् एव" इत्य्-आदि-वाक्यम्


इदं शब्दित-प्रपञ्चस्य सद्-आद्य्-आत्मकत्वम् अवगमयति । कार्यस्योपादानात्मना ऽवस्थानस्यैव लय-शब्दार्थत्वाद् इति ॥ यद्-अधीना यस्य सत्ता तत् तद् इत्य् एव भण्यते



इति स्मृति-बलेन तद्-वाक्य-मात्रस्य इदम् अग्रे सूक्ष्म-रूपेण परमात्माधीनम् एव आसीत् इत्य् एवार्थकत्वात् । एवं "बहु स्याम्" इति बहु-भवन-सङ्कल्पो ऽपि स्वस्यैव तत्-तत्-नियामक-विषयः । "सच् च त्यच्चाभवत्" इति समानाधिकरण-वाक्यम् अपि तद्-उभय-नियामकत्व-विषयम् ॥

[[P165]]

यद्यप्य् एकेन स्व-रूपेण सर्व-नियमनं सम्भवति तथाप्य् "एकस् सन् बहुधा विचारः" इति श्रुति-बलात् नियामक-रूप-बहुत्वं सङ्कल्प्य, तेजः-प्रभृति-सर्जनं "गुरुः स्याम्" इति सङ्कल्प्य शिष्य-सम्पादानवत् अ-विरुद्धम् । न ह्य् एक-विज्ञानेन सर्व-विज्ञान-प्रतिज्ञा-ऽऽन्यथा-ऽनुपत्त्या ब्रह्मण उपादानत्व-सिद्धिः? तस्यापि प्रधान-ज्ञानेन अ-प्रधानं ज्ञातं भवतीत्य् अर्थ-परत्वात् । ब्रह्म-विज्ञानस्य सर्व-विषय-ज्ञान-हेतुत्व-प्रतिपादन-परत्वाद् वा चरितार्थत्वात् ॥

अत एव "यथा सोम्य" इति दृष्टान्तो ऽपि प्रधान-ज्ञानेन अ-प्रधानं ज्ञातं भवति इत्य् एवं परः । "यथोर्ण-नाभिर्" इति दृष्टान्त-वाक्यम् अपि ऊर्ण-नाभि-पृथिवी-पुरुषाणां तवोषधि-केश-लोमानां च पृथक् सिद्धतया उपादानोपादेय-भावानवकाशात् । तयोर् अपि कार्य-कारण-भाव-मात्रम् अवलम्ब्य तद्-दृष्टान्तेन ब्रह्मणो ऽपि निमित्तत्व-परम् । "तदात्मानँ स्वयम् अकुरुत" इत्य् अपि "तदाऽऽत्मानं सृजाम्य् अहम्" इत्य् उपबृंहणानुसारेण रामादि-रूपेण प्रादुर्भाव-परम्। "यत् प्रयन्ति"


तत्र चैवापि यान्ति नारायणं प्रलीयन्ते



इत्य्-आदिकम् अपि निर्विकारे स्व-रूपे उपादानत्वेन कार्य-प्रपञ्चेन लम्ब्याश्रयत्वायोगात् कालादिवत् तद्-आश्रयत्व-परम् । "मया ऽध्यक्षेण प्रकृतिस् सूयते" इति प्रकृतेर् एव उपादानत्वोक्त्या निर्विकारस्य ब्रह्मण उपादानत्व-निबन्धने किञ्चिन् नियामकं पश्यामः ॥

किं च अ-चितः साक्षाद् अवस्था-योगित्वेन उपादानत्वम् उचितम् । चितां च जीवानां ब्रह्म--स्व-रूपवत् निर्विकारत्वेन तेषाम् अपि विशिष्टान्तर्भावात् उपादान-कोटि-प्रवेश-सम्भवः । न च धर्म-भूत-ज्ञान-गतावस्थानम् आदाय जीवानाम् अप्य् अवस्था-योगित्वेन तत्-प्रवेशः परंपरया तद्-आश्रयत्वे ऽतिप्रसङ्गात् तथा-विध-नित्य-धर्म-ज्ञाने प्रमाणाभावाच् च । मुक्तौ ज्ञातृत्वं तु स्व-रूप-ज्ञानेनैव। संसार-दशायां तु घट-पटादि-वृत्ति-रूपं


जन्यं ज्ञानम् एव सर्व-निर्वाहकम् । वृत्ति-ज्ञानोपादानं च मन एव । कामस् सङ्कल्पः



इत्य्-आदि-श्रुतेः । तस्मात् जगत्-कर्तृत्व-भूतस्य ब्रह्मणः अनुपादानत्वात् न जगद्-ब्रह्मणोः उपादानोपादेय-भावः । न वा तत्-प्रयुक्तः तयोर् अ-भेद इति । तच् च पर्यायेण वेदाप्रामाण्य-पर्यवसितत्वात् वैदिक-गोष्ठी-बहिष्ठम् ॥

[[P166]]

एवं श्रुति-प्रकटितार्थ-विद्वेषेण श्रुति-सूत्रोभय-हिंसकस्य किं शास्त्रयोन्य्-अधिकरणेन? इत्थं तत्-तद्-वेद-बाह्य-मत-भेद-प्रवर्तकैः त्वद्-विध-कुशलैः कृत्स्नस्यापि वेदान्त-गणस्य सूत्र-गणस्य च स्व-स्वाभिमत-विध-व्याख्यानेन श्रुत्य्-आदिभिर् एव तत्-तन्-मत-निर्वाहः सुगमः । श्रुत्य्-आदिषु तत्-तत्-प्रकरणानुबन्धि-षड्-विध-तात्पर्य-लिङ्ङ्गम् अपि तत्-तद्-वैदिक-मतम् अनुसृत्य त्वत्-तुल्यैः तदीयैः वैदिकत्व-प्रच्छन्नैः उपपादयितुम् अपि शक्यं यदि सिद्ध्येत् तन्-मतम् एतैर् एव तदा त्वन्-मतम् अपि सिद्ध्येद् एव । न चेद् आदित एव त्वन्-मत-बाधः त्वद्-उपन्यस्तैः प्रमाणैः ॥

तथा हि — प्रथमं तावत् निर्विकारत्वे चिद्-अचिद्-विशिष्टे प्रधान-भूत-विशेष्य-मात्र-वृत्तित्वात् न विशिष्टोपादानत्व-विरोधि-व्यधिकरणत्वात् । विशिष्टं तु न पदार्थान्तरम् अनुपलम्भात् । चिद्-अचितो ऽपि ब्रह्म-शब्दान्तर्भाव एव । "स ब्रह्मा स शिवः" इत्य्-आदि-श्रुतौ विशेष्यतया तत्-तच्-छब्दाभिधेय--तत्-तद्-आत्म-विशेषण-भूत-शरीरस्य ब्रह्मादि-शब्दान्तर्भाववत् ॥

यच् च तद्वत् चिद्-अचितोः मुख्य-शरीरत्वाभावात् शास्त्रेषु शरीरत्व-व्यपदेशः तद्-अधीनत्व-मात्रेण गौण इति चेत्, तद्-असत् । देव-मनुष्य-गज-तुरग-सर्प-जलूक-स्तम्ब-मशकादि-शरीरेषु परस्पर-विरुद्धाकारतया तेषाम् अन्योन्य-व्यभिचारेण तेषु सर्वत्र शरीरत्व-व्यपदेशस्य गौणत्वापत्तेः । यदि शरीरत्वेन श्रुत्य्-आदिषु अ-सकृत् श्रुतयोः चिद्-अचितोः ब्रह्म-प्रतिशरीरत्वं मुख्यं स्यात् तदा "तम् एवैकं जानथात्मानम्" "आत्मा वा ऽरे द्रष्टव्यः" इत्य्-आदि-श्रुति-गत आत्म-शब्दश् च ब्रह्मण्य-मुख्यः स्यात् । लोक-वेदयोः शरीर-सम्बन्धिन्य् एव आत्म-शब्दस्य मुख्यत्वात् ॥

[[P167]]

"गौणश् चेन् नात्म-शब्दात्" इति सूत्रार्थ-वर्णने


स आत्मा नित्यः शुद्धः केवलो निर्गुणश् च । अथ यो ऽनीदृशः सो ऽनात्मा



इति तलव-कार-ब्राह्मणतया,


यो गुणैस् सर्वतो हीनः यश् च दोष-विवर्जितः ।

हेयोपादेय-रहितः स आत्मत्य् अभिधीयते ॥

एतद्-अन्य-स्व-भावो यः सो ऽनात्मेति सतां मतः।



इति वामन-वचनतया उपात्तैः वाक्यैः निष्पन्नात्म-शब्द-मुख्यत्वोपाधि-विलक्षणं वायु-भीम-मध्वानन्द-तीर्थात्मादिषु अस्ति न वा? अस्ति चेत् व्यर्थ एव तत्र मुख्यात्मत्वोपाधि-ग्रथन-परिश्रमः । नास्ति चेत् तेषु तद्-विरुद्धाकार-पौष्कल्य-रूप-दोप-सम्पादानम् एव कृतं स्यात् । तच् च अहम् अर्थत्वेन तत्-तद्-अनुभव-सिद्धेषु "य आत्मनि तिष्ठन्" इत्य्-आदि-श्रुति-गण-समधिगतात्मसु त्वद्-गुण-भूतेषु कथम् अ-शुद्धत्वादिकं वदसीति न जानीमः ॥

किं च त्वद्-अभिमत-मुक्तात्मस्व् अपि व्यभिचरितो ऽयम् उपाधिः । यदि आप्नोतीत्य् आत्मेति सर्व-व्याप्तिम् अपि तत्र प्रवेशयसि । तर्हि "स यथा ऽनन्तो ऽयम् आकाश" इति त्वद्-अभिमत-श्रुति-समधिगताव्याकृताकाशे तत्-सहितो ऽपि तद्-उपाधिः व्यभिचरितः ॥

किं च ब्रह्म--स्व-रूप--गुणादिकं न मुक्त-भोग्यम् इति साधयतः तव । "सुखं त्व् एव विजिज्ञासितव्यम्" "आनन्दाद् ध्य् एव" "रसो वै सः" "अन्तर्याम्य् अमृतः" इत्य्-आदिषु श्रुत-सुखादि-शब्दानाम् अपि ब्रह्मणि गौणता स्यात् । वनिताद्य्-अनुभव-सुखादिष्व् एव तव सुखादि-शब्द-प्रसिद्धेः । मुक्तैर् अप्य् अ-भोग्ये ब्रह्मणि तव सुखत्वादि-गन्धाप्रसक्तेः । आकाश-प्राणादि-शब्दानां च ब्रह्मणि तव कैमुत्य-सिद्धैव गौणता स्यात् । तेषां भूताकाश-पञ्च-वृत्ति-प्राणादिष्व् एव मुख्यत्वात् । तर्हि तम् एव समन्वयं प्रकटयति — "आनन्दमयो ऽभ्यासात्" इत्य्-आदिना इत्य् आरभ्य प्रायेण अन्यत्र प्रसिद्धानां

[[P168]]

शब्दानां प्रथमे द्वितीये लिङ्गात्मकानां शब्दानां तृतीये तत्र चान्यत्र च प्रसिद्धानां, चतुर्थे च श्रुति-लिङ्गादिभिः अन्यत्रैव प्रसिद्धानाम् अपि शब्दानां परमात्मनि सर्व-शब्द-वाच्यत्व-लक्षण-समन्वय-परः समन्वयाध्यायः त्वया सम्यग् एव प्रतिष्ठापितः । व्युत्पत्य्-अन्तर-कल्पने समन्वय-वचनं च कल्पकाभावात् । प्रसिद्धि-प्रकर्ष-बाधात् प्रसिद्धार्थ-त्यागे रथ-काराधिकरण-विरोधाच् च अपहासनैक-पदम् । अन्नमयादयः पञ्चापि तव ब्रह्म । तत्-प्रकरणे प्रतिपर्यायं


तस्यैष एव शारीर आत्मा यः पूर्वस्य



इति ब्रह्मणि श्रुतं शारीरत्वं च तव गौणम् । "तत् त्वम् असि" "अयम् आत्मा ब्रह्म" "सर्वं खल्व् इदं ब्रह्म" "आत्मैवेदं सर्वम्" इत्य्-आदि-सामानाधिकरण्य-निर्देशाः तव गौणाः । "यः सर्वज्ञ" इत्य्-आदि-गुण-परश् च स्व-रूपातिरिक्त-गुणाभावात् गौणः ॥

"आत्मत्य् एवोपासीत" "आत्मानम् एव लोकम् उपासीत" "एतद् आत्म्यम् इदं सर्वम्" इत्य्-आद्य्-अभेदोपासन-विधयश् च गौणः । एवं सर्वेषाम् अपि तव गौणत्वे वैदिकत्वम् अपि तव गौणम् एव । अतस् त्वदीयात्म-शब्द-मुख्यत्व-नियामकस्य अत्यन्तानुपलब्धत्वात्


अन्तः प्रविष्टश् शास्ता जनानां सर्वात्मा



"य आत्मनि तिष्ठन्" इत्य्-आद्य्-उक्त-विधया तत्-तद्-अन्तः प्रविश्य नियन्तृत्वम् एव आत्मत्वम् इति परमात्मनि मुख्यात्मत्वं वाच्यम् । एवम् अयम् एव चेत् मुख्यात्मा सर्वम् अप्य् अस्य मुख्यम् एव शरीरं स्यात् — नो चेद् आत्म-शब्दो ऽपि परमात्मनि गौणस् स्याद् एव । अतो यद्-अवस्थं द्रव्यं यस्य चेतनस्य नियमेन विधेयं तस्य शरीरम् । यद् य्स्याधेयं तत् तस्य शरीरं, यद् यस्य शेष-भूतं तत् तस्य शरीरम् इति एकाकार-वृत्ति-मनसादित-लोक-वेदानुगत-शरीर-पद-व्यवहृति-विषय-प्रसिद्ध-सर्व-शरीर-साधारणं लक्षण-त्रयं सर्वानुभव-सिद्धतया श्रुति-प्रसिद्धतया च त्वदीय-कुमति-प्रत्यनीकतया च वेद-वैदिक-पुरुष-समधिगतम् । पृथिव्यादि-चिद्-अचिदात्मक-प्रपञ्चे ऽपि अ-प्रत्याख्येयम् एव । अतश् शिवादीन् प्रति तत्-तच्-छरीरवद् एव परमात्मानं प्रति व्यष्टि-समष्ट्य्-आत्मक-चिद्-अचितोः मुख्य-शरीरत्वात् तत्-तच्-छरीराणां शिवादि-शब्दार्थान्तर्भाववद् एव चिद्-अचितोर् अपि ब्रह्म-शब्दार्थान्तर्भाव एव ॥

[[P169]]

"अ-पाणि-पादम्" इत्य्-आदिकं च कर्म-कृत-देह-प्रतिषेध-मुखेन दिव्यात्म--स्व-रूपस्यैव दृश्यत्वादिना प्रतिपन्न-प्रपञ्च-वैलक्षण्य-कथनेन परिशोषकम् ॥

ननु "यद्-अम्बु वैष्णवः कायः" "तानि सर्वाणि तद्-वपुः" "तत् सर्वं वै हरेस् तनुः" "यस्य पृथिवी शरीरम्" "यस्यात्मा शरीरम्" "न तस्य प्राकृता मूर्तिः" "न भूत-सङ्घ-संस्थानो देहो ऽस्य" "हिरण्य-श्मश्रुर् हिरण्य-केशः" इत्य्-आदिना प्रतिपन्न-शरीर-निषेधकम् ॥

ननु "यस्यात्मा शरीरम्" इत्य्-आदेः शरीरत्व-व्यपदेश औपचारिकः । यथा "एतस्यैव सर्वे रूपम् अभवन्" इति मुख्य-प्राणं प्रति इन्द्रियाणां रूप-शब्देन शरीरत्वेन व्यपदेशः तद्-अधीन-प्रवृत्तिकत्व-कृत एव न मुख्यः । भगवद्-भाष्य-कृद्भिर् अपि — "शरीरम् अभवन्" "तद्-अधीन-प्रवृत्तयो ऽभवन्" इत्य् एव तत्रार्थोक्तेर् इति चेत् — मैवम्; इन्द्रियाणां प्राणावयवत्व-विधेयत्व-शेषत्वानाम् अभावेन तदीयम् अस्यातिदूरतया अ-चेतने प्राणे "यस्य चेतनस्य" इत्य् उक्त-शरीर-लक्षण-त्रय-वैधुर्य्येण तं प्रति इन्द्रियेषु शरीरत्व-व्यपदेशस्य औपचारिकत्वे ऽप्य् आत्म-पृथिव्यादिषु । उक्त-शरीर-लक्षण-त्रय-पौष्कल्येन शरीरत्वस्य, परमात्मनि उक्त-शरीर-लक्षण-पौष्कल्येन शरीरित्वस्य च मुख्यस्यासम्भवित-प्रमाणान्तर-बाध-सिद्धि-गन्धस्य अत्यादरेण अ-सकृत् सोपबृंहण-श्रुति-शत-समधिगतस्य त्यागायोगेन शरीरत्व-व्यपदेशस्य न तेषु औपचारिकत्व-सम्भवः । तथा ऽपि तस्य प्राकृत-शरीर-निषेधे प्रकृति-तद्-विकाराणां कथं परमात्म-शरीरत्वम् इति चेत् — मैवम्; "अ-जायमानो बहुधा विजायते" "इच्छा-गृहीताभिमतोरु-देहः" इत्य्-आदि-नोक्तानुग्रह-फलक-विग्रहस्यैव शुभाश्रय-भूतस्य "न तस्य" इत्य्-आदिना प्राकृतत्व-निषेधात् । अन्यथा "अ-जायमानः" "अजो ऽपि सन्न् अव्ययात्मा" इत्य्-आदिना जनन-मात्र-निषेधात् "बहुधा विजायते" "सम्भवामि" इत्य् उक्त्य्-अयोगः ।

[[P170]]

निर्गुण-वाक्याद् गुण-पर-वाक्य-बाधः । "न च मत्-स्थानि" इत्य् अनेन शास्त्रे सर्वत्र निषेधकानां विहित-निषेधकतैव प्रसजेत् । अतः परमात्मैक-धार्यत्व-विधेयत्व-शेषत्वैः शरीर-लक्षण-त्रयवत्सु पृथिव्यादिषु शरीरत्वेनैव बहुषु श्रुतिषु स्मृत्य्-आदिषु च विनष्टेषु न मुख्य-शरीरत्व-प्रत्याख्यान-सम्भवः । अतश् चिद्-अचिच्-छरीरकतया चिद्-अचिद्-विशिष्टम् एव ब्रह्म-शब्द-वाच्यम् इति विशिष्टस्य उपादानत्वे न किञ्चिद् बाधकम् । जीवो ऽपि स्तनन्धयः बालं प्रति स चार्भकं प्रति स च युवानं प्रतीत्य्-आदि-विधया पूर्व-पूर्वावस्थः उत्तरोत्तरावस्थां प्रति उपादानम् एव तस्मात् न तद्-अनिष्टम् इति त्वया प्रसञ्जनीयम् ॥

अत एव "अपीतौ तद्वत् प्रसङ्गात्" इति सूत्रेण यदि कार्य-कारणयोः द्रव्यैक्यम् अभिमतं तदा कार्यस्य जगतः ब्रह्मण्य्-अपृथक्-सिद्ध्यादिषु सत्सु ब्रह्मण एव तत्-तद्-अवस्थान्वय इति कार्य-गतास् सर्व एव अ-पुरुषार्थः ब्रह्मणि प्रसज्येरन्न् इति शङ्कापरिहारार्थे "न तु दृष्टान्त-भावात्" इति सूत्र-भाष्ये एकस्यैव अवस्था-द्वयान्वये ऽपि गुण-दोष-व्यवस्थितेः दृष्टान्तस्य विद्यमानत्वात्" इत्य् आरभ्य देव-मनुष्यादीनां स-शरीराणां क्षेत्र-ज्ञानां शरीर-गत-बालत्व-युवत्व-स्थविरत्वादयो नात्मनि सम्बध्यन्ते । आत्मगताश् च सुख-दुःखादयो न शरीरे । "अथ च देवो जातः मनुष्यो जातः" तथा


स एव बालो युवा स्थविरश् चेति व्यपदेशश् च मुख्यः । भूत-सूक्ष्म-शरीरस्यैव क्षेत्र-ज्ञस्य देव-मनुष्यादि-भाव इति



तद्-अन्तर्-प्रतिपत्तौ "इति वक्ष्यत" इति श्री-भाष्य-कृद्भिर् अनुगृहीतम् । तत्र उत्तरोत्तरावस्थां जीवं प्रति पूर्व-पूर्वावस्थ-जीवस्य उपादानत्वाभावे तद्-दृष्टान्तेन ब्रह्मण च तत्-तद्-अवस्थान्वये ऽपि गुण-दोषयोः न व्यवस्थितिर् इत्य् उपपादनस्य फलाभावेन तेन तत्-सिद्ध्य्-अवश्यं भावात् । देश-कालौ प्रति तु न किञ्चिद् अपि शरीरं न वा स्वयं मृदादिवत् घटाद्य्-आकारेण परिणति-समर्थम् इति परिणामित्वेन शरीरित्वेन वा विकाराश्रयस्यैव उपादानत्व-प्रयोजकत्वात् तयोस् तद्-अभावात् । विकाराश्रय-द्रव्यावच्छेदकत्वेन कार्यावस्थं प्रत्यपि निमित्तत्वम् एव । ततो न तत् प्रसञ्जनीयम् । आपादकाभावात् । ब्रह्मणस् तु अवस्था-ऽऽश्रयत्वं विशेष्यांशस्य शरीरत्व-कृतं शरीर-द्वारकं विशिष्टवेषस्य परिणामित्व-कृतम् इति न तत्-तौल्यम् । ब्रह्मणो जगद्-उपादानत्वे प्रत्यक्षानुमानयोः अनवकाशात् इति ॥

[[P171]]

"अपि च" इत्य् उपक्रम्य यद् उक्तं तद् अप्य् असत् । ब्रह्म तद्-धर्माणां मानान्तर-गोचरत्वे शाब्दैक-समधिगम्यत्व-पर-शास्त्र-योनित्वाद् इति विरोधेन


अ-सन्निकृष्ट-वाचा च द्रव्यम् अत्र जिहासिताम् ।

ताद्रूप्येण परिच्छित्तिः तद्-विपर्ययतो ऽपि च ॥



इति निष्कर्ष-विरोधेन च तयोस् तत्र प्रमाणत्वेन अ-प्रसक्तत्वात्, श्रुति-सिद्ध-प्रत्यक्षानुमानयोस् सत्वाच् च । संप्रज्ञात-स्तितिम् अधिगत-समाधि-पर्यन्त-योग-काष्ठा-निष्ठानां महतां प्रत्यक्षस्यैव तस्य प्रत्यक्षत्वाविशेषेण "प्रत्यक्ष-समं हि तत्" इति प्राज्ञैः निर्णीतत्त्वात् प्रमाणम् एव । त्वया "दर्शयति चैवं प्रत्यक्षानुमाने" इति सूत्रे


महतां प्रत्यक्षेण च बुद्ध्य्-आद्य्-अभावस्य निर्धारितत्वात्



इति तत्त्व-प्रकाशिकायां क्वचित् प्रमाणत्वोपन्यासाच् च । श्रुतिस् तावद् इह — "यद्-भूत-योनिं परिपश्यन्ति धीराः" "यदा पश्यः पश्यते" इत्य्-आदि च


भूत-शब्दोपलक्षित-सर्व-कार्योपादानत्वेन धीराः पश्यन्ति



इति हि तद्-अर्थः । "यदा पश्यः" इत्य् अस्यास्तु — यदा — उपासन-दशायां,— पश्यः — उपासकः रुक्म-वर्णं — रमणीय-दिव्य-विग्रह-विशिष्टं पुरुषं,


पूर्वम् एव अहम् इहासम् इति तत्-पुरुषस्य पुरुषत्वं




निरुक्ति-विधया कारण-भूतं कर्तारं स्व-शरीर-भूत-चिद्-अचिद्-रूप-जगद्-उपादान-गोचरापरोक्ष-ज्ञान-फल-भूतं बहु स्याम्



इति सङ्कल्पाश्रयम् ईशम् अन्तः प्रविश्य नियन्तारं तत एव ब्रह्म-योनिं ब्रह्म-शब्दितयोः प्रकृति-पुरुषयोः शारीरत्व-कृत-तद्-उभय-परिणति-हेतु-भूतोपादानत्व-शक्ति-युक्तं पश्यते दर्शन-समानाकारतया ऽनुभवति; तदा — तद्-अनन्तरम् एव ।

विद्वान्—उक्त-विध-वेदनवान् । पुण्य-पाप-विधूनन-पूर्वकं निरञ्जनः प्रकृति-तत्-कार्याविद्या-वासनादि-दोष-विरहितः सन् "परमं साम्यम्" "सो ऽश्नुते" इत्य्-आदिना उक्तं यावद् आत्म-भावितया प्राप्नोतीति अतो ब्रह्मोपादानत्वे श्रुति-सिद्धं प्रत्यक्षम् अस्त्य् एव । अन्यथा करणीय-त्वद्-उपन्यस्तानां यावतीनाम् अपि श्रुतीनां ब्रह्मोपादानत्वं विना तत्-तद्-अर्थानुपपत्ति-सूचकतया तस्यानुमान-रूपकत्वात् । श्रुत्य्-अर्थापत्ति-रूपम् अनुमानम् अपि तत्र अस्त्य् एव ॥

[[P172]]

यद् उक्तम् अनुपादाने ऽपि पञ्चमी-श्रवणात् "यतो वा इत्य्-आदिषु "जनि-कर्तुः प्रकृतिः" इति सूत्रानुशिष्टा ऽपि पञ्चमी नेह उपादानत्वार्थेति — तद् अपि असत् । तर्हि


पृथिव्या ओषधयः ओषधीभ्यो ऽन्नम्



इत्य्-आदिष्व् अपि सा न तद्-अर्था स्यात् । तत्रोपादानानन्तरानुपलम्भात् तेषु तत्-तद्-उपादानत्व-शक्ति-योगाच् च । तत्र न सा हेतुत्व-मात्रार्थेति चेत्, अत्रापि "तमः परे देवे एकी-भवति" "यस्य तमश् शरीरम्" "यस्याक्षरं शरीरम्" "य आत्मनि तिष्ठन्" "यो रेतसि तिष्ठन्" "एतद् आत्म्यम् इदं सर्वम्" "अन्तः प्रविष्टं कर्तारम् ईशम्" "ब्रह्म वा इदम् अग्र आसीत्" "नान्यत् किञ्चन मिषत्" "न तद् अस्ति विना यत् स्यात्" "सर्वं तं परादात्" "यो ऽन्यत्रात्मनस् सर्वं वेद" "नेह नाना ऽस्ति किञ्चन" इत्य्-आदिना कदाचित् क्वचिद् अपि अ-ब्रह्मात्मक-वस्तु-निषेधेन कार्य-कारण-दशयोः विशिष्टातिरिक्त-वस्त्व्-अन्तर-भाव-प्रयुक्तोपादानानन्तरानुपलम्भात् । "बहु स्याम्" इति बहु-सङ्कल्प-वति तस्मिन् उपादानत्व-शक्ति-योगाच् च । "यतो वा" इत्य्-आदि-पञ्चम्या अपि न हेतुत्व-मात्रार्थकतेति तुल्यम् ॥

यद् उक्तं तेजः-प्रभृतीनां नियामक-रूपैः "बहु स्याम्" इत्य् एव बहु-भवन-सङ्कल्पः न तु वियद्-आदि-रूपेणापीति तत् तुच्छम् । "एकम् एवाद्वितीयम्" इति उक्त्य्-एकत्व-प्रतिद्वन्द्वि-बहुत्वस्य इत्थं सङ्कल्प-योेग्यत्वात् ॥

[[P173]]

"एकस् सन् बहुधा विचारः ह" इत्य् उक्तं च एकत्वं दिव्यात्म--स्व-रूप--गतैकत्वम् एव । जगज्-जन्माद्य्-उपयुक्त-विचारात्मक-ज्ञानवान् इति विचारः इत्य् उच्यते । विचारः विचारवान् । हेत्य् आद्यर्थे ॥

एतत्-समानार्था — "नित्यो नित्यानाम्" इति श्रुतिः । नियामकत्व-रूप-बहुत्वं तु न सङ्कल्प-योग्यं व्यर्थत्वात् । "एको देवः सर्व-भूतेषु गूढः" इति श्रुति-विरोधाच् च । सर्व-नियामकत्वम् एव हि सर्व-भूतान्तरात्मत्वम् । तच् च दिव्यात्म--स्व-रूपेणैकेनैव अस्मद्-वाक्यात् प्रतिपन्नं न नियामक-रूप-बहुत्वम् अपेक्षते । अपेक्षते चेत् प्रत्यण्व्-अवयवं नियाम्यत्वात् एक-द्रव्ये अनेक-नियामक-रूपाभ्युपगम-प्रसङ्गः । "प्रजायेय" इत्य् अस्य "बहु स्याम्" इत्य् अनेन समान-विषयत्वे वैयर्थ्यम् । भिन्न-विषयत्वे मद्-अभिमतार्थान्तरा गत्यन्तर-विरहः ।


व्यष्टि-रूपेण बहु स्याम् तद्-अर्थं तेजो-ऽब्-अन्न-रूपेण समष्टि-रूपेण प्रजायेय



इति ह्य् अस्मत्-सिद्धान्तः ॥

किं च रूप-शब्दः संस्थान-वचनः । "इन्द्रो मायाभिः पुरु-रूप ईयते" इत्य्-आदौ तथैव निर्णयात् । तत् बहुत्वं च निरवयवस्य एकस्य स्व-रूपेण दुर्घटम् इति विग्रह-द्वारकं वाच्यम् । तच् च सामान्येन श्रुति-बहुत्वस्य मानान्तर-विषयतया सन्दिग्धस्य "सन्दिग्धे तु वाक्य-शेषात्" इति प्राकरणिक-वाक्य-शेषाद् एव विशेष-पर्यवसाने वाच्ये नियामक-रूप-बहुत्व-पर्यवसायक-वाक्य-शेषाभावात् दुर्वचम् । तत एव "गगन-कुसुम-बहुत्ववद् असच् च" इति असताम् एवेयं फणितिः, अ-प्रामाणिकत्वात् ॥

अपि च "एकम् एव अ-द्वितीयम्" इति कारण-वाक्य-श्रुतम् एकत्वं कार्यस्थ-निष्ठ-बहुत्वानुगुणम् एव वाच्यम् । तच् च नाम-रूप-व्याकरण-कृतम् । तत्र नियामक-रूपम् अपि यदि कार्यं तस्य "न भूत-सङ्घ-संस्थानः" "न तस्य प्राकृता मूर्तिः" इति निषेधेन उपादानान्तराभावात् । ब्रह्मैव कथञ्चित् तद्-उपादानम् इति तद्-उपादानत्वस्य कार्य-कारणयोः मद्-अभिमतानन्यत्वस्य च तद्-अंशे तव न प्रत्याख्यान-सम्भवः । तस्य नाम-रूप-व्याकरण-सङ्कल्प-विषयत्वम् अपि स्यात् । तत्त्वे प्रत्यक्षादि-प्रमाण-गोचर-प्रसङ्गश् च । एकत्वम् अपि एतद् अनुगुणावस्थयैव अ-विभक्त-नाम-रूप-कृतं च स्यात् । स्व-रूपैकत्वस्य नित्यतया तम् एवादय काल-विशेषे एकम् आसीद् इति उक्त्य्-अयोगात् । ततश् च महद्-आदि-कार्यं प्रत्यपि तद्वत् ब्रह्मोपादानत्वं स्याद् एव । यदि न कार्यं तदा बहु स्याम् इति सङ्कल्प-विषयत्वायोगः ॥

[[P174]]

अत एकत्वं कारण-गतं चेत् प्रत्यक्षादि-प्रमाण-सिद्ध-कार्य-गत-नाम-रूप-व्याकरणायत्त-बहुत्वानुगुणम् एव स्यात् । बहुत्वं कार्य-गतं चेत् एकत्वम् अपि तत्-कार्यानुगुणत्वात् तद्-उपादान-गतम् एव स्यात् । बहुत्वस्य कार्य-गतत्वाभावे सङ्कल्प-विषयत्वायोगः । तत्त्वे ब्रह्मोपादानत्व-निरासायोगः । एकस्यानुपादानत्वे अग्र एकत्वोक्ति-वैयर्थ्यम् । "तद् ऐक्षत्" इत्य् उक्त-सच्-छब्द-वाच्यस्यैव तन्-नाम-रूपाभ्याम् इति नाम-रूप-व्याकृतत्वोक्ति-विरोधश् च । "तद् अनुप्रविश्य" इति अपूर्वतया अनुप्रवेशाभिधान-वैयर्थ्यं च निमित्तत्व-मात्रे तद्-अनुयोगात् । स्वयम् एव विभु--स्व-रूपतया नित्यम् एव सर्वानुप्रविष्टत्वात् । जीवेनात्मना ऽनुप्रवेशो ऽपि व्यर्थः । निमित्तस्य सर्व-शक्तेः कार्य-गत-विकाराशक्तयोर् अ-प्रसक्तेः ॥

अत एव


सत्यं चानृतं च सत्यम् अभवत्



इत्य् अपि तव व्यर्थम् । जीवेन मयेति सामानाधिकरण्येन अ-भेद-निर्देशो ऽनुपपन्नः । न च मन्-नियाम्येन जीवेनेति तव सुवचम् । सिद्धानुप्रवेशो ऽर्थे वाक्य-वैयर्थ्यात् । अपूर्व इति च त्वया दुरुपपादः । नियमन-प्रवेशयोः वैलक्षण्यस्य प्राक्तनाद् दुरुपपादत्वात् । जीवेनेति तृतीया च तव व्यर्था । स्वानन्वितानुप्रवेश-व्याकरणयोः सर्व-शक्तस्य किं तेन करणेन?

[[P175]]

न च "चारेणानुप्रविश्य" इतिवद् इह साफल्यम् । अ-शक्त्य्-आदिमद् राजसम् एतद् अयोगात् आत्मनेत्य् अभेद-निर्देशस् तवानुपपन्न एव । जीवेन करणेनानुप्रवेशो जीवस्य तद्-उभय-भाक्त्वायेति च न भव्यम् । वास्यादिना दार्व्-आदिषु तक्षानुप्रवेशस्य वास्यादौ तद्-उभय-भाक्त्वानापादकत्वात् । प्रवेशो ऽन्यथा (वा) कर्तृत्वम् अन्यथा इति त्वन्-मते वैरूप्यं च । निमित्त-द्वयाश्रयैक-विशेषस्यात्र तद्-अनुपादकत्वात् । मम तु जीव-निष्ठा व्याकरण-योग्यता दृष्ट्रत्व-सङ्कल्प-विशेष-विशिष्टत्वयोः विशेष्यं ब्रह्म--स्व-रूपम् एवेति मनुष्येण मयेतिवद् उपपन्नः । सर्वो ऽपि उपपादकः । तथा अनुप्रविश्य तत् सच् च त्यच्चाभवद् इति निर्देशो ऽपि तव न घटते । त्यत्व-स्त्यत्वयोः त्वन्-मते तत्-पदार्थानिष्ठत्वात् ॥


न च यद्-अधीना यस्य सत्ता तत् तद् इत्य् एव भण्यते



इति स्मृतेः तथा निर्देशोपपत्तिः । तर्हि स्थूणाद्य्-अधीन-सत्ताकेषु गुरुतर-शिला-मन्दिरादिष्व् अपि अ-भेद-निर्देशापत्तेः । स्मृतिर् अपि त्वद्-उदाहृता —


नियमेन धारक-नियामक-शेष्य्-अधीनाधार्य-नियाम्य-शेष-सत्ता



इति च मद्-अभिमतार्थानुगुणैव । न चेद् अतिप्रसङ्गात् । अतः


इदं सर्वम् असृजत । यद् इदं किञ्च



इत्य् उक्त-कार्य-निष्ठ-कार्यत्व-समानाधिकरण-नाम-रूप-विभागायत्त-बहुत्वार्ह-शरीरस्य परस्यैव ब्रह्मणः तद्-द्वारकतया "बहु स्याम्" इति सङ्कल्पः तादृश-भाव्य्-अवस्था-विशेषवतः अ-विभक्त-नाम-रूपया प्राग्-अवस्थाया एकम् एवेति उक्तिर् इति वैदिकोक्त-मादृश-महा-मार्गानुसारिषु लेशतो ऽपि नोक्त-दोषावकाशः । सर्वम् अप्य् उक्तं वाक्य-जातं सम्यग् उपपन्नार्थं च । "सत्यं ज्ञानम्" इति मन्त्र-वर्णोक्तं यत् तत् ब्रह्म "कूट-स्थम् अ-चलं ध्रुवम्" इत्य् उक्त-निर्विकारम् एव स्व-रूपत इति स्व-रूपेणैव नोपादानम् । "यतो वा" इत्य्-आदि-लक्षण-वाक्य-विषयं चिद्-अचिद्-विशिष्टं तु ब्रह्म स्व-विशेषण-द्वारा सर्व-विकाराश्रयत्वात् नियमेन उपादानम् उपादेयं च । यथा निर्विकार एव जीवात्मा स्तनन्धयत्वादि-रूप-पूर्व-पूर्वावस्थाया उत्तरोत्तरावस्थं प्रति उपादानम् ॥

[[P176]]

न च तत्र नियामकाभावः । आत्म-षट्-कोपनिषदि


पुरुषो ह वा अयम् आदितो गर्भो ऽभवत् यद् एतद् रेतः तद् एतत् सर्वेभ्यो ह्य् अङ्गेभ्यः तेजस्-सम्भृतम् आत्मन्य् एवात्मानं बिभर्ति — तद् यदा स्त्रियां सिञ्चति — अथैनं जनयति तद् अस्य प्रथमं जन्म



इत्य्-आदिकस्यैव तन्-नियामकत्वात् । अस्यार्थः — अयं संसरन् पुरुषः "पञ्चम्याम् आहुतौ" इत्य् उक्त-विधया तत्-पूर्वायाम् आहुतौ प्रथमतो रेतो-रूपेण गर्भ-गतः अभवत् । पुरुषस्य सर्वेभ्यः अवयवेभ्यः समुत्पन्नं यद् वीर्यं तद् एव रेतः इत्य् उच्यते । तद्-रेतस्-संसृष्टतया जीवम् उत्पत्स्यमानं तत्-पिता स्वात्मनि बिभर्ति — तादृशं रेतो यदा पुमान् स्त्रियां सिञ्चति तत उत्तर-क्षणे गर्भ-रूपं जनयति । एवं भूतो निषेक एवास्य जीवस्य प्रथमं जन्मेति ॥

एवं च तद्-उत्तर-कलिल-बुद्बुदाद्य्-अवस्थं जीवं प्रति पूर्व-पूर्वावस्थो जीवः कारणम् इति सिद्धे विशिष्ट-वेषेण भाव्य्-अवस्था-विशेषवतः प्राग्-अवस्था-योगा-कृतम् उपादानत्वेनैव तत्त्वम् इति वाच्यम् । तच् च मृदादिष्व् अपि तावन्-मात्र-पर्यवसितम् । "अन्तः प्रविष्टं कर्तारम् ईशम्" "यः पृथिव्यां तिष्ठन्" इत्य्-आदिभिः तद्-अन्तर्यामितया तथा तत्-तच्-छरीरतया प्रतिपन्ने परमात्मन्य् एव यथा पर्यवस्यति तथा तत्-तद्-अवस्थ-शरीरस्यापि जीवस्य तत्-तद्-उत्तरावस्थ-जीवं प्रत्युपादानत्वम् अपि "य आत्मनि तिष्ठन्" इत्य् उक्त-तद्-अन्तर्यामि-ब्राह्मणे स्पष्टम् आम्नायते । निमित्त-मात्रत्वाय तद्-अनुप्रयोगात् । तच् च स्व-शरीरं प्रति धर्म-भूत-ज्ञानेन शरीरावस्थान्तरं प्रति हेतु-भूतेन जीवस्याप्य् अविशिष्टम् ॥

अत एव ‘


औपमन्यवादयः पञ्चेमे महर्षयः को न आत्मा किं ब्रह्मेत्य् एव विचारितवन्तः । अन्तः प्रविश्य नियन्तृत्वेन निश्शरीरक इति



को न आत्मत्य् अस्यार्थः । निमित्तत्व-मात्रे अभिमते "किं ब्रह्म" इत्य् एवालम् ॥

अत एवोद्दालको ऽपि


इमं च लोकं परं च लोकं सर्वाणि भूतानि यो ऽन्तरो यमयति



इति प्रश्नम् अकरोत् ॥

[[P177]]

किं च जगद्-ब्रह्मणोः शरीरात्म-भावस्य तत्-प्रयुक्तोपादानोपादेय-भावस्य च अनभ्युपगमे "यन् मयम्" इति मैत्रेय-प्रश्नोत्तरयोर् अप्य् अनुपपत्तिः । त्वन्-मते मयटो ऽत्र विकारार्थत्वे जगतो यच् छब्दार्थ-भूतस्य विष्णोः स्व-रूप--विकारत्व-प्रसङ्गः । अपसिद्धान्तः "जगच् च सः" इत्य् उत्तरानुपपत्तिश् च । प्राचुर्यार्थकत्वे कार्यस्य क्वचिद् अपि निमित्त-प्राचुर्यत्वम् अपि निमित्त-विकारत्ववद् असम्भव-हतम् इति बाधितार्थः प्रश्नः । "जगच् च सः" इत्य् उत्तरानुपपत्तिश् च । राजा-ऽधीन-राजवत् ।


यद्-अधीना यस्य सत्ता तत् तद् इत्य् एव भण्यते



इति त्वदीय-भ्रम-जनक-स्मृति-परिपाठ्या चेद् उत्तरं तदा मयड्-वैयर्थ्यम् । तद्-आज्ञा-मात्राधीन-सत्ताकस्य तत्-प्रचुरत्व-मुख्यत्वार्थासम्भवात् । तद्-आत्मकत्व-कृत-तत्-प्राचुरत्वस्य त्वया ऽनङ्गीकारात् । अङ्गीकारे तु जगद्-ब्रह्म-शरीरम् एव स्यात् । तेन तज्-जगद्-उपादानम् अपि स्याद् एव । यदि स्वार्थिकः तदा ऽपि मयड्-वैयर्थ्यम् एव । तदा ऽपि तव "जगच् च सः" इत्य् उत्तरानुपपत्तिः । तथा प्रतर्दन-विद्यायाम् "उपास्व" इति "तद् धैतत्" इति वाक्ये वाम-देवस्य "अहं मनुर् अभवम्" इत्य्-आदि-प्रह्लादस्य "सर्वगत्वाद् अनन्तस्य" इत्य्-आदिना "मत्तस् सर्वम् अहं सर्वम्" "मयि सर्वम्" इत्य्-आदि च । प्रत्यगात्मनः परमात्म-शरीरत्वाभावे न कथञ्चिद् अप्य् उपपद्यते । इन्द्रादेः मुमुक्षूपास्यत्वनुपपत्तेः । अतः प्रमाणान्तर-सिद्धं शरीरत्वं पुरस्कृत्य आकृत्य्-अधिकरण-न्यायेन अ-पृथक्-सिद्ध-विशेषणं भूतेन्द्रादि-वाचिनः शब्दाः तन्-मुखेन अन्तर्यामिणम् एव अभिधास्यन्ति इत्य् एव निर्वाहः सु-शोभनः । न हि परमात्मा इन्द्राद्य्-अधीन-धारणः येन प्राणाधीन-धारणत्वात् इन्द्रियेषु प्राण-शब्द-व्यपदेशवद् वा "माम् उपास्व" इत्य्-आदि-निर्वाहः स्यात् ॥

न च तद्-अधीन्य-मात्रेणैव एवं भूत-निर्देश-निर्वाहः तर्हि कुलाम् आनयेत्य् अर्थे घटम् आनयेत्य् अपि स्यात् । तद्-उत्पत्ति-स्थित्य्-आदेः तद्-अधीनत्वात् । गृहिणम् आनयेत्य् अर्थे गृहम् आनयेत्य् अपि प्रसजेत् । "अयम् आत्मा ब्रह्म" इत्य्-आदिषु अपि एवं तव निर्वाहे ऽपि अयम् अतिप्रसङ्गः समानः । तथा सति कुलालो घटः इत्य्-आदि-प्रयोग-निवारकाभावः ।

[[P178]]

किं च "स्वाच् छरीरात् प्रवृहेन् मुञ्चादिवेषीकाम्" "सो ऽभिध्याय शरीरात् स्वात्" इति श्रुति-मनु-वचनयोः शरीर-पद-वैयर्थ्यं स्यात् इति अनेनैव तादधीन्य-सिद्धेः ॥

किं च "यन् मयम्" इति श्लोके "यतश् चैतत्" इत्य् अनेनैव ताद्-अधीन्य-सिद्ध्या "यन् मयम्" इति तव व्यर्थम् एव स्यात् । अतः "सो ऽहम् इच्छामि" इति श्लोके यथा बहव इत्य् अयं प्रश्नः कारण-सामान्य-प्रश्न-सङ्ग्रह-रूपः । यथा भविष्यतीत्य् अनेन जगतः प्रश्न-कालावधिकोत्तर-काल-स्थित-प्रवृत्य्-आदयः लय-प्रकार-लय-स्थानादयश् च सङ्ग्रहेण पृष्टाः । इत्थं सङ्ग्रह-प्रश्न-सङ्गृहीत-यावद्-विशेष-प्रश्न-रूपो "यन् मयम्" इति श्लोकः । "यन् मयम्" इति सङ्ग्रह-प्रश्न-सङ्गृहीतं प्रश्नान्तरं


येनान्तर्यामिणा धारकेण प्रचुरम्



इति तद्-अर्थः । अस्य च उत्तरं "जगच् च सः" इति । इदं च तादात्म्यं यदि तादधीन्य-मात्र-कृतं तदा "यन् मयम्" "जगच् च सः" इति प्रश्न-प्रतिवचनयोः व्यर्थतैव भवेत् । तद्-व्यतिरिक्त-प्रश्न-प्रतिवचनाभ्याम् एव तत्-सिद्धेः । अतः "जगच् च सः" इत्य् उक्तं तादात्म्यम् अन्तर्यामिणा आत्मतया व्याप्ति-कृतम् । तस्मात् "अन्तर्-बहिश् च" इति श्रुत्या जगतः ब्रह्म-शरीरकत्व-कण्ठोक्त्या च जगत्-ब्रह्म-प्रचुरम् एवेत्य् उक्तं भवतीति अस्मत्-पक्ष एव तयोस् सार्थक्यम् । सामञ्जस्यं च, कार्यस्य निमित्तोपादानादि-सर्व-कारणापेक्षत्वात् । इहोपादान-कारण-विषय-प्रश्न-प्रत्युत्त्य्-अनन्तरादर्शनात् ॥

तन्त्रेण "यतश् चैतत्" इति सर्व-कारण-प्रश्नः । विष्णुर् एव जगत्-सर्व-कारणम् इति तस्य तन्त्रेण उत्तरं "विष्णोस् सकाशाद् उद्भूतम्" इति । अतो "यतो वा" इत्य्-आदि-श्रुति-गता पञ्चमी एतद्-उपबृंहितत्वात् प्रमाणान्तर-सिद्धोपादानत्वोचितार्थ-सामर्थ्यवद्-विशिष्टोपादानत्वोचितार्थ-सामर्थ्यवद्-विशिष्ट-ब्रह्म-निष्ठ-हेतुत्वार्थकत्वात् तन्त्रेण ब्रह्मणः सर्व-विध-हेतुत्वाभिधायिन्य् एव ॥

[[P179]]

अत एव "जनि-कर्तुः प्रकृतिः" इति सूत्रम् अपि नास्यानुपादानत्व-सम्पादकम् । प्रकृति-शब्दस्यानुपादाने अनुशासनाभावात् प्रत्युत अनेनैव सूत्रेण औषध्याद्य्-उपादानेषु पृथिव्यादिषु "पृथिव्या ओषधयः" "ओषधीभ्यो ऽन्नम्" इत्य्-आदिभिः उपादानत्वेनैव अपादान-संज्ञा-सिद्धेः । अन्यथा एतत्-सूत्र-वैयर्थ्यं हेतोर् अपादानत्वादर्शनात् । अपादान-संज्ञायाः अनियत-विषयत्वाच् च । "ध्रुवम् अपाये ऽपादानम्" इति । अपाय-संज्ञित-विश्लेषे साध्ये यद्-अवधि-भूतं कारकं तस्यापि अपादान-संज्ञित्वात् । अतो "जनि-कर्तुः प्रकृतिः" इति सूत्रस्य जायमानस्य प्रकृतिः हेतु-भूतम् उपादानम् इति वृत्ति-मात्रेण "यतो वा" इत्य्-आदि न ब्रह्मण्य् उपादानत्वे निवृत्तिः । प्रकृति-शब्दस्य उपादान एव मुख्यत्वात् ॥

अत एव "तादर्थ्ये चतुर्थी" इति सूत्रस्य नियमेन सा प्रकृति-विकार-भाव एव भवतीति वार्तिकेन "यूपाय दारुः" "कुण्डलाय हिरण्यम्" इत्य्-आदौ दार्व्-आदेर् उपादानतां वार्तिक-कारः प्रकृति-शब्देन प्राह ॥

अत एव सर्वाचिद्-विकृत्य्-उपादान-काष्ठा-भूतत्वाद् एव प्रधाने प्रकृति-शब्दः । क्वचित् स्व-भावार्थको ऽपि प्रकृति-शब्दः तद्-उपादानम् एवाभिधत्ते । अत एव भगवान् भाष्य-कारः पशु-शृङ्ग-लोमादिकम् एव केशादि-प्रकृतितया उदाजहार । सूत्र-कारो ऽपि ब्रह्मोपादानत्वाय "प्रकृतिश् च" इत्य् असूत्रयत् ॥

[[P180]]

यत् तु अनुपादाने प्रकृति-शब्दः तत्र सः प्रकृतित्वाध्यासाय तत्-कार्योपादान-निष्ठ-कारणत्व-गुण-लेश-योगात् गौणो वा । अतः "ब्रह्मणः प्रजा जायन्ते" "पुत्रात् प्रमोदो जायते" इत्य्-आद्य्-उक्त-चतुर्-मुखादिषु "जनि-कर्तुः प्रकृतिः" इति सूत्रोदाहरण-विशेषेष्व् इव इह च तव उपादानत्वस्य प्रमाणान्तर-बाधितत्व-भ्रान्त्या तत्रत्य-प्रकृति-शब्देनोपादानत्वाबोधने ऽपि "ओषधीभ्यो ऽन्नम्" इत्य्-आद्य्-उदाहरणोक्तोषध्यादिवत् चिद्-अचिद्-विशिष्ट-ब्रह्मोपादानत्वस्य अवस्थान्तर-भाक्त्व-रूपस्य बाधक-प्रमाण-विधुरत्वात् मानान्तर-गोचरत्वाच् च अनन्यथा-सिद्धेः


सद् एव सोम्येदम् अग्र आसीत् एकम् एवाद्वितीयम्



"ब्रह्म वनम्" ‘तदात्मानँ स्वयम् अकुरुत" "तद् ऐक्षत बहु स्याम्" "सो ऽकामयत बहु स्याम्" "तन् नाम-रूपाभ्यां व्याक्रियत" "सच् च त्यच् चाभवत्" "सत्यं चानृतं च सत्यम् अभवत्" इत्य्-आदिभिः समधिगतस्य प्रकृति-शब्द-मुख्यार्थस्य "यतो वा" इत्य्-आदिष्व् अपि नियामकाभावेन तद्-बोधिते ब्रह्मणि "जनि-कर्तुः प्रकृतिः" इति सूत्र-स्थ-प्रकृति-शब्दस्यान्यथा-सिद्धि-कथनम् अनेक-श्रुति-विरुद्धत्वात् "प्रकृतिश् च" "योनिश् च हि गीयते" इत्य्-आदि-प्रकृत्य्-अधिकरण-यावत्-सूत्र-विरुद्धत्वात् "यथोर्णनाभिस् सृजते गृह्णते च" "यथा पृथिव्याम् ओषधयस् सम्भवन्ति"


यथा पुरुषात् केश-लोमानि भवन्ति तथा ऽक्षरात् सम्भवति इह विश्वम्




यथार्द्रेधाग्नेः पृथग्-धूमा विनिश्चरन्ति यथा सुदीप्तात् पावकाद् विष्फुलिङ्गाः सहस्रशः प्रभवन्ते स-रूपाः तथा ऽक्षराद् विविधाः सोम्य-भावाः प्रजायन्ते तत्र चैवापियन्ति



इत्य्-आदि-रूपेणोपादानत्वेन सजातीय-दृष्टान्त-घटित-वाक्य-विरुद्धत्वाच् च अत्यन्तावैदिकतया वैदिकैः वेद-बाह्योक्तिवद् अन्-आदरणीयम् ॥

भाष्य-कारः पशु-शृङ्ग-लोमादिकम् एव केशादि-प्रकृतितयोदाजहार । वस्तुतः पितुः विकृतिः पुत्रः "आत्मा वै पुत्र-नामासीत्" इत्य्-आदि-श्रुतेः परंपरया प्रकृतिर् एव प्रमादं प्रति धाता च प्रजाः प्रतीति तद् अप्य् उदाहरणं नास्मद्-विरुद्धम् । अतो "जनि-कर्तुः प्रकृतिः" इति सूत्रेणापि "यतो वा" "आत्मन आकाशः" इत्य्-आदिषु श्रुत-पञ्चमी-बलेन अर्थ-सामर्थ्य-सहितेन ओषध्य्-आदीन् प्रति पृथिव्यादिवत् चिद्-अचिद्-विशिष्ट-ब्रह्मणो जगद्-उपादानत्वं सिद्ध्यत्य् एव ॥

एतेन "यद् भूत-योनिम्" इत्य्-आदिषु योनि-शब्दस्यापि "शास्त्र-योनित्वात्" इत्य्-आदिषु अर्थान्तर-परत्वात् न तेन ब्रह्मोपादानत्व-सिद्धिर् इति प्रत्युक्तम् । यत्र बाध्यः तत्र अर्थान्तर-परत्वे ऽपि अत्र बाधकाभावेनोपादानार्थकत्व-सम्भवात् । न हि ब्रह्म-शब्दः


तस्माद् एतद् ब्रह्म-नाम-रूपम् अन्नं च जायते



इत्य्-आदिषु प्रधानार्थक इति ब्रह्म-विद्या-ऽऽदिष्व् अपि तद्-अर्थको भवति? अतो ऽन्यत्र अर्थान्तर-परत्वम् । अत्रापि तत्-परत्वे अ-प्रयोजकम् एव ॥

[[P181]]

एवम् अपि योनि-शब्दस् त्वद्-अभिमत-लाभे ऽप्य् अ-प्रयोजकः इति न भ्रमितव्यम् । अन्यत्रास्य स्व-मुख्यार्थ-बाधकवति कारण-मात्र-परत्वे ऽपि अत्र "मम योनिर् महद् ब्रह्म" "तासां ब्रह्म महद् योनिः" इत्य्-आदिष्व् इव चिद्-अचिद्-विशिष्टे ब्रह्मणि तद्-अभाव-सहितैः "यथोर्णनाभिः" इत्य्-आदि-दृष्टान्तैर् एव अस्य स्व-मुख्यार्थोपादानत्वार्थकत्व-स्फोरणात् । न हि निर्जीवं शरीरे ऊर्णनाभिर् भवति सृष्ट्य्-आद्य्-उपादानं वा ॥

अत एव "ब्रह्म-वनम्" इत्य् अपि तस्य जगद्-उपादानत्वे साक्षात् प्रमाणम् । जगद्-ब्रह्मणोः वृक्ष-वन-स्थानीययोः तद्-उपादेयोपादान-भाव-सिद्धेः । पञ्च-वत्सरात् प्राक् वृक्षत्वम् उपगम्य परस्परासंसृष्ट-संस्थानानि तान्य् एव हि नितरां परस्पर-संसृष्ट-संस्थानतया अद्य वनत्वम् उपगतानि । तथा ऽपि चिद्-अचिद्-विशिष्टे विशेषणांश-प्रकृत्यैव सा श्रुतिश् चरितार्थेति चेत् — मैवं मंस्थाः । तत्र किं जगत्? तस्य किम् उपादानम्? तत्-सिसृक्षोः कान्य् उपकरणानीति लोक-दृष्ट्या पृष्टे "यतो द्यावा-पृथिवी निष्टतक्षुः" इति प्रसिद्धवत् निर्देश-रूप-वाक्य-स्मारित "यतो वा इमानि भूतानि" इत्य्-आदि-कारण-वाक्य-प्रतिपन्न-लक्षणस्य-भूतस्य सिसृक्षोर् नारायणस्य ब्रह्मण एव वन-शब्दोपलक्षित-जगद्-आकारत्वं तद्-उपादानत्वं स्वापेक्षितोपकरणत्वं चेति हि प्रकृतिः ॥

एवं च अत्रत्य-ब्रह्म-शब्दस्य प्रकृति-परत्वे यत इति वाक्यैक-देश-स्मारित "यतो वा" इत्य्-आदि-कारण-वाक्य-सारूप्य-भङ्गः । निर्निमित्त-ब्रह्म-शब्द-मुख्यार्थ-त्याग-दोषः । चिद्-आत्मकस्यापि जगद्-अंशस्य वन-शब्दोपलक्षितत्वेन तं प्रति प्रकृतेर् उपादानत्वायोगात् । तद्-अंशस्य प्रश्नासङ्गृहीतत्वे निर्निमित्त-सङ्कोच-दोषः । सङ्गृहीतत्वे प्रत्युत्तरस्य तद्-विरुद्धता । तरतम-भावापन्न-ज्ञान-सङ्कोच-विकासानां प्रकृत्य्-उपादानकत्वात् । चिद्-अंश-कालादृष्टादीनां प्रकृत्य्-अनात्मकानाम् अपि उपकरणतया "यद् अध्यतिष्ठत्" इति उपकरण-प्रश्नस्य "ब्रह्माध्यतिष्ठत्" इत्य् उत्तरानुपपत्तिः ।

[[P182]]

एतद्-ब्रह्म-शब्दस्य अन्यार्थकत्वे ब्रह्म-शब्द-त्रय-वैरूप्य-प्रसङ्गः । "यतो वा" इत्य्-आदि-लक्षण-वाक्यस्य कारणत्व-प्रापक "सद् एव सोम्य" इत्य् अस्य "ब्रह्म वा इदम् अग्र आसीत्" इत्य्-आदि-कारण-वाक्यानां च प्रकृति-परत्व-प्रसङ्गश् च । "ब्रह्म वनम्" इत्य् अस्यैव प्रकृति-परत्वे "सर्वं खल्व् इदं ब्रह्म" "ब्रह्मैवेदं सर्वम्" "इदं सर्वं यद् अयम् आत्मा" "ऐतदात्म्यम् इदं सर्वम्" इत्य्-आदि-वेदान्त-मात्रस्य प्रकृति-परत्व-सम्भवात् । सर्व-वेदान्त-व्याकुली-भावश् च । त्वया प्रकृतेर् अनन्तत्वासङ्कोचोक्त्या आत्नोतीत्य् आत्म-शब्दस्यापि तद्-अर्थकत्व-सम्भवात् ॥

अत एव तेषां प्रकृति-परत्वे यद् अस्ति बाधकं जातं तत् सर्वम् अप्य् अतत्-परत्वे ऽपि अ-विशिष्टम् इत्यस्य अ-बाधितत्वार्थकत्वाय सर्व-विध-कारण-वाक्य-सारूप्याय ब्रह्म-शब्द-त्रयावैरूप्याय च परमात्म-परत्वम् एव ॥

एवं च परस्पर-नैरन्तर्यात्मैक-संस्थानवत् वृक्ष-शरीरक-जीव-सङ्घ एव वनम् । तथात्व-योग्य-संसृष्ट-वृक्ष-शरीरको जीव-सङ्घ एव वृक्ष-शब्दितश् चेति तयोर् जीव-सङ्घयोर् एव अन्वय-व्यतिरेकाभ्यां स-शरीरत्व-निबन्धनोपादानोपादेय-भावः । यथा वृक्ष-वनयोः तथा वन-शब्दोपलक्षित-स्थूल-चिद्-अचिद्-विशिष्टं ब्रह्मैव जगत् वृक्ष-शब्दोपलक्षित-सूक्ष्म-चिद्-अचिद्-विशिष्टं ब्रह्मैव जगद्-उपादानम् । तत्-तत्-काल-तद्-अन्वित-चिद्-अचिद्-वस्तु-शरीरक-प्रीत्याद्य्-अनुगुण-सङ्कल्प-विशेष-विशिष्टं च सत् ब्रह्मैव तत्-तत्-कार्यानुगुणोपकरण-जातं निमित्तं चेति ब्रह्मैव कार्यम् । ब्रह्मैव कारणं निमित्तम् उपादानम् उपकरणं च । उभयोर् अपि स्व-शरीर-द्वारा भाव्य्-अवस्था-विशेषवतः प्राग्-अवस्था-योगित्व-तौल्येन एतच्-छ्रुति-बोध्यापादानत्वस्य निर्बाधत्वात् । "कूट-स्थम् अचलं ध्रुवम्" इति बोधित-निर्विकारत्वं तु "सत्यं ज्ञानम् अनन्तम्" इत्य् उक्त-लक्षणवत् स्व-रूप-मात्र-निष्ठम् ॥

[[P183]]

न च मृदादिवत् साक्षाद् विकारानाश्रयस्य कथम् उपादानत्वम् इति चेत् ईश्वरवद्-उपादानादि-गोचर-ज्ञानाश्रयस्य कुलालादेः तद्वद् अपि तद्-अनाश्रयस्य दण्डादेर् वा कथं निमित्तत्वम् । न ह्य् एक-रूपं कार्येषु कार्यत्वं कारणेषु कारणत्वं वा? अचिद्वत् स्व-रूपान्यथा-भाव-विधुराणां चेतनानां कार्यत्वस्य मृद्-आदि-कारण-विलक्षणानां कालादीनाम् अपि कारणत्वस्य च मुख्यत्वेनैव सर्व-सम्प्रतिपन्नत्वात् । तथोपादानत्वम् अपि तद्वद् एव चेत् किं नश् छिन्नम्? प्रमाण-सम्प्रतिपन्नार्थ-परित्यागेन तवावैदिकत्व-रूपानर्थवत् तत्-परिहारेणानर्थान्तराभावात् ॥

न चैतावता कालादेर् अप्य् उपादानत्व-प्रसक्तिः । शरीर-द्वारा साक्षाद् वा भाव्य्-अवस्थोपयोग्य्-अवस्था-ऽऽश्रयं तद्-उपादानम् इत्य् उक्तेः । कालादि च न साक्षाद् आश्रयं न वा कञ्चित् प्रतिशरीरि । अतो न कथञ्चिद् अपि कुलालादेर् उपादानत्व-प्रसक्तिः ॥

यद्य् एवम् अपि विशिष्ट-विशेषणावस्था-ऽऽश्रययोः जीव-ब्रह्मणोः साक्षात् तद्-अभावात् उपादानत्वम् औपचारिकम् एव । न मुख्यम् इत्य् अभिमन्यसे । तर्हि घटादि-रूप-प्रपञ्च-कारणत्वम् अपि ब्रह्मण्य् अमुख्यम् एव स्यात् । कुलालादि-द्वारकत्वात् । तथा अण्डान्तर्गत-शैलाब्धि-धरादि-कारणत्वम् अपि तस्यामुख्यं स्यात् चतुर्-मुखादि-द्वारकत्वात् तस्य रूपादि-तत्-तद्-धर्म-धारकत्वम् अप्य् अमुख्यं स्यात् तत्-तद्-धर्मि-द्वारैव तत्-तद्-द्धारकत्वात् । "बहुधा विजायन्त" इत्य् उक्तोत्पत्तिर् अपि तस्यामुख्या स्यात् । तस्यास् तत्-तच्-छरीर-द्वारकत्वात् । भू-धरादि-तत्-तद्-धर्मि-धारकत्वम् अप्य् अमुख्यं स्यात् । तत्-तद्-धारकतया प्रत्यक्षादि-सिद्ध-द्रव्यान्तर-द्वारकत्वात् । त्वद्-अभिमत-रीत्या सत्-कार्य-वाद-निरन्वय-विनाशयोः मुख्यता । न चेत् तयोर् अप्य् अमुख्यता । तद्-अङ्गीकारे तु बुद्ध-सिद्धान्तानुप्रवेशः ॥

एवं जगद्-उपादान-प्रविष्ट-चिद्-अचिन्-मात्र-कार्यत्वस्य शरीरादि-द्वारकया अमुख्यत्वे तत्-कारणम् अपि ब्रह्मण्य् अमुख्यम् एवेति कृतं कारणत्व-पर-वाक्य-गणेन । तस्य लक्षणत्व-परेण तद्-विषयक-जन्मादि-सूत्रेण त्वदीय-भाष्येण च ॥

[[P184]]

किं च ब्रह्मणो महद्-आद्य्-उपादानत्वं स्व-शरीर-द्वारकता-मात्रेण नामुख्यम् । निर्वाहक-व्यवहितत्वात् । काष्ठैः पचतीति बोधित-पाके ज्वालाव्यवहितस्य काष्ठस्य कारणत्ववत् । न च उपादाने निर्वाहक-व्यवहितत्वम् अप्य् अमुख्यता-प्रयोजकम् इति निर्बन्धः । नालीकेरोदकादिषु प्रसिद्ध-जलस्य उपादानत्वाभाव-प्रसङ्गात् । तथा खर्जूरादि-फलेषु तद्-आधार-पृथिव्याद्य्-उपादानत्वाभाव-प्रसङ्गश् च । तयोः वृक्ष-तद्-अवयवादि-द्वारकत्वात् । अशितान्न-मध्य-भागस्य "यो मध्यमस् तन् मांसम्" इति श्रुति-बोधितस्य मांसोपादानत्वाभाव-प्रसङ्गश् च नाडी-व्यवहितत्वात् । स्व-शरीर-द्वारक-निर्वाहकत्वं नामुख्यम् । निर्वाहक-व्यवहितत्वात् । कर्त्र्-आदि-कारकान्तरवत् । अन्यथा कुलालस्य घटं प्रति कर्तृत्वं न सिद्ध्येत् । बाह्य-व्यापार-दण्ड-चक्रादि-हेत्व्-अन्तर-व्यवहितत्वात् । रवेः प्रकाशत्वं न मुख्यं स्यात् । किरण-व्यवहितत्वात् । तथा जलं वहतीत्य् अत्र जलस्य कर्मत्वं न सिद्ध्येत् घट-व्यवहितत्वात् । "आदित्याज् जायते वृष्टिः" इत्य्-आदौ आदित्यादीनां वृष्ट्याद्य्-उपादानत्वं न स्यात् किरण-व्यवहितत्वात् । "इक्ष्वाकूणाम् इयं भूमिः" इत्य्-आदौ स्वातन्त्र्य-लक्षण-सम्बन्धो ऽपि न सिद्ध्येत् अवान्तर-राज-स्वातन्त्र्य-व्यवहितत्वात् । पर्यङ्के शेते इत्य् अत्र पर्यङ्कस्य अधिकरणत्वं न सिद्ध्येत् आस्तरण-व्यवहितत्वात् । एवं हेतु-मात्रस्य मुख्यस्यैव सद्वारकोत्पत्तेः तद्-अवान्तर-विशेष-निमित्तवत् । उपादानत्वम् अपि सद्वारकं मुख्यं कार्याश्रयत्वस्यैव उपादानत्व-रूपत्वात् । तच्-छरीरत्व-कृत-तद्-आश्रयत्वं च नातिप्रसक्तिर् इति प्राग् एवोक्तम् । नापि तन्-निर्वाहक-व्यवहितत्वं तद्-आश्रयत्व-विरोधि-कुम्भोदर-सम्भृतम् अम्भः प्रति पुरुषस्येव ब्रह्मण एव महद्-आदि-सर्वावस्थाश्रयत्वात् । तत्र अम्भः पुरुष-धार्यं न चेत् श्रमातिशयो न स्यात् । धार्यं चेत् कुम्भस्य यथा न तद्-व्यवधायकता तथा शरीर-भूत-महद्-आदेर् अपि नावस्था-विशेष-व्यवधायकतेति कार्यावस्था-विशेष-मात्रस्य परमात्मा-ऽऽयत्त-स्थितित्वात् महद्-आदि-शरीरके परमात्मनि महद्-आद्य्-अवस्थाश्रयत्वम् अपि मुख्यतयैवोपपन्नम् इति न ब्रह्मणः उपादानत्वानुपपत्तिः तस्य अमुख्यत्वं वा ॥

[[P185]]

किं च ब्रह्म सदा चिद्-अचिद्-विशिष्टम् एव । विशिष्टस्य वस्तुनो विशिष्टम् एव स्व-रूपम् । यावद्-द्रव्य-भाव्य्-अपृथक्-सिद्ध-प्रकारणां स्व-रूपान्तर्भावात् । तत्र विशेषणांशस्य निर्विकारत्वे ऽपि विशिष्ट-ब्रह्म--स्व-रूपस्य साक्षाद् एव सर्व-विकाराश्रयत्वम् इति न तस्य व्यवधान-गन्धो ऽपि । विशिष्टं च विशेषणान्वितं विशेष्यम् एव । तथा ऽपि कार्यत्वोपयुक्ता शक्तिः शक्तित्वेन व्यासक्तेति "ऋतं पिबन्तौ" इतिवत् विशिष्टम् उपादानम् इत्य् उक्तिः उपादानत्वोपादेयत्वान्वय-व्यतिरेकयोः शरीरात्म-भाव-सम्बन्ध-सङ्घटित-विशेषण-विशेष्योभयान्वय-व्यतिरेक-प्रयुक्तत्वात् मुख्यैव । इत्य् अव्यवहितम् एव चिद्-अचिद्-विशिष्टस्य अवस्थाश्रयत्वम् इति अलम् अ-वैदिक-बहु-मुख-प्रत्युक्ति-विस्तरेण ॥

तस्मात् "ब्रह्म-वनम्" इति श्रुतिः साक्षाद् एव ब्रह्मोपादानत्वे प्रमाणम् । तथा "बहु स्याम्" इति कार्य-रूपेण भावि-बहुत्वावस्थावतः


सद् एव सोम्येदम् अग्र आसीद् एकम् एव



इत्य् अपि श्रुतिः तद्-उपयुक्तापृथक्-सिद्ध-नाम-रूपत्व-रूपैकत्व-बोधिका साक्षाद् एव ब्रह्मोपादानत्वं बोधयति ।

तथा


स्तब्धो ऽस्य् उत तम् आदेशम् अप्राक्ष्यः येनाश्रुतं श्रुतं भवति अमतं मतम् अविज्ञातं विज्ञातम्



इत्य् एकेन ब्रह्मणा विज्ञातेन सर्वम् अपि विज्ञातं भवतीति छान्दोग्ये प्रतिज्ञा-वाक्यम् ।


यथा सोम्यैकेन मृत्-पिण्डेन सर्वं मृण्मयं विज्ञातं स्यात्, यथा सोम्यैकेन लोह-मणिना सर्वं लोहमयं विज्ञातं स्यात्, यथा एकेन नख-निकृन्तनेन सर्वं कार्ष्णायसं विज्ञातं स्यात्



इति दृष्टान्त-वाक्यं च सत्-तर्कानुगृहीतं सत् ब्रह्मोपादानत्वम् एव दृढयति ॥


आत्मनि खल्व् अरे दृष्टे श्रुते मते विज्ञाते इदं सर्वं विदितम्



इति बृहद्-आरण्यक-श्रुतिर् अपि तथैव ब्रह्मोपादानत्व-बोधेनैकार्था ।


कस्मिन् नु भगवो विज्ञाते सर्वम् इदं विज्ञातं भवति



इति ।


यथोर्णनाभिः सृजते गृह्णते च




यथा पृथिव्याम् ओषधयस् सम्भवन्ति




यथा सतः पुरुषात् केश-लोमानि भवन्ति




‘तथा ऽक्षरात् सम्भवतीह विश्वम्



इति दृष्टान्तोपन्यासश् च मुण्डक-श्रुति-गतः साक्षाद् एव ब्रह्मोपादानत्वं विशदयति ॥

[[P186]]

तथा "तद् ऐक्षत" इत्य् अनेन


ईक्षितुर् एव बहु-भवनाभिधानात् यत् प्रयन्ति



"आकाशं प्रत्यस्तं यन्ति" इत्य्-आदिना उत्पत्ति-कारणस्यैव लयाधारत्वोक्तेः "सच् च त्यच् चाभवत्" इति ब्रह्मण एव विकारात्मना परिणाम-श्रवणात् "तदात्मानँ स्वयम् अकुरुत" इति कर्तुः सतः कर्मत्वस्यापि वर्णनात् "भूत-योनिम्" इति ब्रह्मणि उपादानत्व-वाचक-योनि-शब्द-श्रवणात् अन्यत्र कतिपय-कार्य-कर्तुः कार्यन्तराकर्तृत्वे अपि ब्रह्मणः सर्व-कर्तृत्वाभ्युपगमवत् अन्यत्र निमित्तस्य अनुपादानत्वे ऽपि "परा अस्य शक्तिः" इति प्रतिपन्न-कर्तृ-शक्तिकस्य निमित्तस्यैव ब्रह्मणः सद् एव "ब्रह्म-वनम्" इत्य्-आदि-प्रमाण-प्रतिपन्नोपादानकत्वस्य प्रमाणान्तराबाधितस्य नितराम् अभ्युपगन्तुम् उचितत्वाच् च । सर्वम् एतद् अभिप्रेत्य भगवता बादरायणेन "प्रकृतिश् च" इत्य्-आदिभिः सप्तभिः सूत्रैः उपादान-वाचि-प्रकृति-पदेनैव ब्रह्मोपादानत्व-निर्धारणाच् च अवैदिक एव ब्रह्मणो निमित्त-मात्रत्व-वादः ॥

यच् चात्र आनन्द-तीर्थीयं प्रकृत्य्-अधिकरणान्तं समन्वयाधिकरण-शेषम् अधिकरण-जातं तच् च विचित्र-व्याघातोपहतत्वाद् असम्बद्धम् इति सिद्धम् । किं विचार्य वाक्य-गत-पद-मात्रस्य ब्रह्मणि प्रत्येकम् अवयवार्थ-समन्वयो ऽध्यायार्थः उत यत्-पदार्थ-प्रधानकं वाक्यं सो ऽर्थः परमात्मनि न चेत् यदि तात्पर्य-लिङ्ग-षट्कं विरुद्धं स्यात् तदा सो ऽर्थः परमात्मैव नान्य इति तत्-तद्-वाक्यस्य ब्रह्मणि समन्वयः? आद्ये सूत्र-मात्रस्य न्याय-निबन्धन-रूपत्वाभावात् यावत्-सूत्र-गति-विरोधः तत्-तद्-विषय-वाक्य-मात्रस्य स्व-रूपानतिरिक्त-धर्मक एक-मात्रार्थक-पर्याय-पद-समुदाय-रूपतया अनन्वितार्थकत्व-प्रसङ्गश् च । न चायम् आद्यः कल्पो ऽनभिमत इति वाच्यम् । तर्हि उद्गीथादि-शब्दानां साम्नो द्वितीय-भागादिषु प्रसिद्धानाम् अपि अध्यायान्तरे उच्चत्वाद् गीतत्वाच् च उद्गीथः परमात्मेत्य्-आद्य्-अर्थ-कल्पनस्य निरर्थकत्व-प्रसङ्गः ॥

[[P187]]

द्वितीये आकाश-प्राण-ज्योतिर्-आदि-शब्दानां प्रसिद्धार्थत्वे तात्पर्य-लिङ्ग-विरोधवत् त्वदीय-प्रकृत्य्-अधिकरण-विषय--वाक्य-स्थ--प्रकृति-शब्दस्य परमात्म-वाचित्वाभावे तद्-विरोधाभावात् त्वयैव "अभिध्योपदेश" सूत्र-भाष्ये


मायां तु प्रकृतिं विद्यान् मायिनं तु महेश्वरम्



इति प्रकृति-शब्दस्य महेश्वरातिरिक्त-परत्व एव श्रुत्य्-उपन्यसनाच् च । प्रकृति-शब्द-वाच्यो ऽपि स एवेति निर्धारणस्य अत्यन्तासमञ्जसत्वम् ॥

यच् च


सो ऽभिध्या यः प्रज्ञा, स आनन्द



इति श्रुतेः अभिध्या च स्व-रूपम् एवेति निर्धारण-मुखेन परमात्मनः प्रकृति-शब्द-वाच्यत्वाभिधानं — तत् "मायिनं तु महेश्वरम्" इति श्रुत्यैव प्रतिहतम् । "सो ऽभिध्या" इति श्रुतेः त्वद्-अकल्पितत्वे उपासकाभिध्यादेः ब्रह्मणश् शरीरत्वेन सामानाधिकरण्येन प्रमाणता । त्वत्-कल्पितत्वे तु उक्त-श्रुत्या प्राग् एव गुण-गुणिनोर् भेदोपपादनाच् च बाधितैव ॥

किं च सूत्र-कारैः प्रकृतित्वम् एव निर्धार्यते । त्वद्-उदाहृत-प्रतिज्ञा-दृष्टान्त-विषया श्रुतिस् तु सर्व-नाम-विषयतया प्रवृत्ता । न हि प्रकृति-पद-मात्र-वाचित्वे निर्धारणीये निरूपकः सामान्यां श्रुतिम् उदाहरति । "न हि घटो ऽस्ति न वा"? इति उक्ते द्रव्यम् अस्तीति प्रत्युक्तिस् सङ्गता भवति । अतस् तत्-सूत्र-व्याख्यानम् अप्य् असमञ्जसम् । यदि इहैव सर्व-पद-वाच्यत्व-मुखेन प्रकृति-पद-वाच्यत्वं निर्धार्यते तर्हि पूर्वोत्तराधिकरण-गण-वैयर्थ्यम् । यद्य् अत्र स्त्री-शब्दा अपि तस्मिन्न् एवेति निर्धार्यते तर्हि चकारो व्यर्थः । स्त्री-शब्दानां पुन्-नपुंसक-शब्द-प्रतिद्वन्द्वितया पुन्-नपुंसक-शब्द-पर-प्राक्तनानन्तर-सूत्र-.... विरहात् । सर्व-व्याख्यानाधिकरण-वैयर्थ्यं च । शून्य-तुच्छाभावादि-शब्दानाम् अपि तत्-प्रतिज्ञा-दृष्टान्त-वाक्य-सङ्गृहीततया अत्रत्य च शब्दस्य तव तत्-सङ्ग्राहकत्वावश्यंभावात् ॥

[[P188]]

अत एव "साक्षाच् चोभयाम्नानात्" इति सूत्र-व्याख्यानम् अप्य् असमञ्जसम् । च शब्देन पुरुष-ग्रहणे आकाशाद्य्-अधिकरण-वैयर्थ्यात् । अनेकाम्नान-रूप-श्रुत्य्-उदाहरणस्याप्रयोजकत्वाच् च ॥

किं च "पुरुष एव प्रकृतिः" इति पैङ्गि-श्रुतौ पुरुषादि-शब्द-सामानाधिकरण्यस्य शरीरात्म-भाव-निबन्धनतया तस्याः प्रकृति-शब्द-वाच्यत्व-प्रतिज्ञा-ऽननुगुणत्वं च । प्रकृत्य्-आदि-शरीरकत्वेन स्वाधीन-प्रकृत्य्-आदिकत्वेन वा प्रकृत्य्-आदि-शब्द-वाच्यत्वं न प्रत्येकं न्यायतः शिक्षणीयम् । तात्पर्य-लिङ्गोपोद्बलित-शास्त्र-योनित्व-निर्धारणाद् एव सर्व-शब्द-वाच्यत्व-सिद्धेः । "पतिं विश्वस्य" "सर्वस्य वशी सर्वस्येशानः" "यस्याव्यक्तं शरीरम्" इत्य्-आदिनैव तादधीन्यादि-बोधन-मुखेन सर्व-नाम्नां गतिः "विष्णुर् एव प्रकीर्तितः" । "वेदाक्षराणि यावन्ति" इत्य्-आदिभिर् एव न्याय-निरपेक्षतया सर्व-शब्द-वाच्यत्व-सिद्धेश् च ॥

किं च यस्य शब्दस्य प्रसिद्ध-श्रुति-गतस्य अन्य-परत्वे तात्पर्य-लिङ्ग-विरोधः । तत्-परिहाराय स शब्दः परमात्मा ऽर्थकः इत्य् एव न्याय-निबन्धनात्मक-सूत्रस्य फलं न तु तस्य तत्-तच्-छब्द-बोध्यत्व-प्रकारो ऽपि तस्य निरुक्ति-निघण्ट्व्-आदिनैव सिद्धत्वात् । न ह्य् अनन्तानां शब्दानां प्रत्येकं तत्-तत्-पद-वाच्यत्वम् अपि निरूप्यं विवादाभावात् । अन्यथा गर्दभ-चण्डाल-सूकरादि-शब्द-वाच्यत्वम् अपि सूलतः प्रत्येकं निबद्धव्यं स्यात् ॥

यच् च


प्रकर्षेण करोतीति प्रकृतिर् इति योगाच् च प्रकृताव् अनुप्रविश्य तां परिणमय्य तत्-परिणामेषु स्थित्वा आत्मनो बहुधा धारणात्



इति "आत्म-कृतेः परिणामात्" इति सूत्र-भाष्यम् — तत् तु व्यभिचरिताप्रयोजक-हेतु-निबन्धन-रूपं त्वद्-विपरीत-फलम् । कुलाल-कुविन्दादिष्व् अपि त्वद्-उक्त-योगार्थ-सत्त्वात् ।


अद्य हैष आत्मा प्रकृतिम् अनुप्रविश्य आत्मानं बहुधा चकार —



[[P189]]

तस्मात् प्रकृतिः तस्मात् प्रकृत्य्-आचक्षते —


अविकारो ऽपि परमः प्रकृतिं तु विकारिणीम् ।




अनुप्रविश्य गोविन्दः प्रकृतिश् चाभिधीयते



इति त्वद्-उक्त-बालेय-श्रुति-नारदीय-वचनाभ्यां बोधितो ऽनुप्रवेशः । न प्राक्तन-सर्वव्याप्ति-रूपः। तस्यानेन काल-परिच्छिन्नत्वावगमात् । किं त्व् आत्मनो बहुधाकरणानुगुणो अपूर्वः स्यात् । सो ऽपि यदि जीवेनात्मना साक्षाद् वा । द्वितीये काल-परिच्छिन्नत्वोक्त्य्-अयोगः तस्यात्मनो बहुधा-करणाननुगुणत्वं च । कारण-दशा-साधारणत्वात् । कार्यनुगुण-सम्बन्ध-विशेषस्यैव अनुप्रवेशत्वे कुलालादेर् अपि स एव मृत्-पिण्डाद्य्-अनुप्रवेश इति भाल्लवेय-श्रुतिर् एव तेषाम् अपि मृत्-पिण्डादि-पद-वाच्यत्वं व्यवस्थापयेत् । स्वाधीन-वस्तु-बहुधा-करणस्यैव स्व-बहुधा-करण-रूपतया तस्याप्य् अंशस्य कुलालादि-साधारणत्वात् । अश्वेन ग्रामम् अनुप्रविष्टवच् चेत् नात्मनो बहुधा-करण-सम्भवः । तादृशानुप्रवेशस्यात्मनो बहुधा-करणाप्रयोजकत्वात् । जीवानाम् अनेकत्वे ऽपि "एको देवः" इत्य्-आदिना एकत्वेनैव निर्णीतात्म-स्व-रूपस्य बहुधा-करणम् अत्यन्तासम्बद्धम् । यदि नियन्तृ-रूपेण बहुधा-करणं त्वद्-विवक्षितं, तर्हि प्रकृत्य्-अनुप्रवेशः तत्-परिणामेषु स्थितिश् चानर्थकः । नियन्तृ-रूपाणाम् अप्राकृतत्वात् । त्वन्-मते दिव्य-रूपात्मनोर् अभेदाभ्युपगमाच् च । प्राकृतत्वे "न भूत-सङ्घ-संस्थानः" "न तस्य प्राकृता मूर्तिः" इत्य्-आदि-वचन-बाधः । यदि पित्रादि-रूपम् एव प्रत्यक्ष-परिदृष्टं तस्य नियन्तृत्व-रूपम् इत्य् अभिमन्यसे तर्हि "आत्मानं बहुधा चकार" इति चिद्-अचितोश् शरीरतां परमात्मस् तदात्म-भावं च पुरस्कृत्य तस्य कार्य-रूपेण बहुधा-भावम् एव "तदात्मानँ स्वयम् अकुरुत"


तद् अनुप्रविश्य सच् च त्यच् चाभवत्



इत्य्-आदि-श्रुति-बोधितं नाम-रूप-व्याकरणायत्त-मुक्त-विधासामञ्जस्य-परिहाराय बोधयेत् तर्हि ब्रह्मणः कार्य-रूपेण बहुत्वोपयुक्तम् एव कार्य-वाक्य-श्रुतम् एकत्वम् इति तद्-एकार्था बलेय-श्रुतिर् अपि । त्वदीय-तद्-विवरण-भाष्येण सह भाव्य्-अवस्था-विशेषवतः प्राग्-अवस्थावत्व-रूपम् उपादानत्वम् एव ब्रह्मणि प्रपञ्चापेक्षया बोधयेत् । अतस् त्वद्-उदाहृत-श्रुति-तद्-विषय-सूत्र-तद्-भाष्य-वाक्यैर् अपि बाधिता । ब्रह्मोपादानत्वासहन-कृतया त्वदीय-रीतिः ॥

[[P190]]


अत एव पुरुषः एव प्रकृतिर् एष आत्मा एव ब्रह्म-लोकः एष आलोकः यो ऽसौ हरिः विश्व-रूपः



इति पैङ्गि-श्रुतिर् अपि अन्न-रसमय-पुरुषादि-शरीरकतया तत्-पद-वाच्यतां न्याय-नैरपेक्ष्येणैव बोधयतीति तद्-अन्तर्गत-प्रकृति-पद-मात्र-वाच्यत्वं सूत्र-निबद्ध-न्यायेन नेह निरूपणीयम् अवशिष्यते । यद्य् अस्मिन्न् अध्याये तत्-तत्-पद-वाच्यत्वम् एव सूत्र-काराभिमतं स्यात् तत्-तत्-पद-प्रवृत्ति-निमित्तम् एव तत्-तद्-अधिकरण-सूत्रेषु निबद्धव्यं स्यात् ॥

"योनिश् च हि गीयते" इति सूत्रं नितरां व्यर्थम् । त्वन्-मते योनि-शब्दस्य कारण-मात्रार्थकतया कारणत्वस्य जन्मादि-सूत्रत एव निर्णयात् । स्त्रीत्वम् अत्र निर्णीयते इति च न भव्यम् ।


ब्रह्म ब्रह्म-दासा ब्रह्मेमा कितवा उत



"स्त्रियो ब्रह्म उत वा पुमान्" "सर्वं खल्व् इदं ब्रह्म" इत्य्-आदिनैव स्वाधीन-सर्वकत्वेन सर्वत्वस्यान्यत्र सिद्धौ तत्रैव स्त्रीत्वस्यापि सिद्धेः । असिद्धौ अत्रापि "न स्त्री न पुमान्" इति श्रुति-बलेन तद्-असिद्धेर् एव । योनि-शब्दस्य स्त्री-शब्द-पर्यायत्वाभावेन च अत्र विशिष्य न तत्-सिद्धिः ॥

यच् च


सूतिम् अव्यवधानेन स्त्रीत्वम् आहुर् मनीषिणः



इति ब्रह्माण्ड-वचनयोक्तं तद्-अप्य् अण्डान्तर्गत-कार्येषु तस्य तद्-अभावात् प्रत्यक्षेण शब्देन च व्यवधानोपलम्भात् बाधितम् । अण्ड-कारणत्वेन चेत् तत्त्वं अग्नित्वेन अनुष्णत्व-वादवत् अपहसितम् । अण्डान्तर्गतापेक्षया तस्य बाधात् । भाष्ये द्वार-पदं च व्यर्थम् । उत्पत्ति-हेतुत्वम् इत्य् एव तद्-उक्ति-सम्भवात् । घटादिकं प्रति कुलालादेर् अप्य् अवधानेन उत्पत्ति-हेतुतया स्त्रीत्व-प्रसङ्गश् च । "यदि पञ्चम्याम् आहुतौ" इत्य् उक्त-पुरुषादि-वचस्त्वानुगुणावस्थत्वम् एव उत्पत्तिः । तस्य तथोत्पत्ति-द्वार-भूत-पृथिव्यादिषु स्त्रीत्वाभावेन तद्-वाचि-शब्द-वाच्यत्व-प्रसङ्गः । अत इत्थं सर्व-विधासामञ्जस्योपहतत्वात् आनन्द-तीर्थीयं प्रकृत्य्-अधिकरणं न सूत्र-काराभिमतम् ॥

[[P191]]

तथा सर्व-व्याख्यानाधिकरणम् अपि न हि शून्य-तुच्छ-भ्रष्ट-पति-चण्डालामङ्गल-पातः हेयादि-पद-वाच्यत्व-व्यवस्थापनेन ब्रह्मणि कश्चिद् अतिशयो लभ्यते । येनायम् आनन्द-तीर्थः ब्रह्मणि अतिशयाधायकस् स्यात् । न च यत्र क्वचिच् छक्यत्वादिकं तद्-अधीनम् इत्य् एव शून्यादि-शब्द-वाच्यत्वम् अपीति भगवति कल्याणैक-ताने तद्-व्यवस्थापनार्थम् इदं सूत्रं प्रवृत्तम् । अतः स्व-कल्पितासम्बद्ध-मतानुगुणतयैव तद्-अनुगुणाति-हेय-श्रुति-कल्पन-मुखेन सर्वम् इदं सूत्र-जातं स्वानर्थावहतयैवान्यथेत्थं योजितम् इति अलम् अलक्ष्य-लक्षक-निरसन-प्रपञ्चेन । एवं चिद्-अचिद्-विशिष्टं ब्रह्म जगद्-उपादानम् इत्य् अस्य न किञ्चिद् बाधकम् इति ॥

इति श्रीमत्-प्रथम-पर-काल-महा-देशिक-विरचिते विजयीन्द्र-पराजये जगद्-ब्रह्मणोः उपादेयोपादान-भावासहन-वाद-भङ्गो विंशः ॥




२१ स्वतन्त्र-प्रपत्तिः

अथ एक-विंशो वादः

अथ यद् उक्तं विविध-वैदिक-लौकिक-गोष्ठी-द्वय-बहिष्ठेन निर्भाग्येन प्रपत्तिर् मोक्ष-साधनम् इत्य् अनुपपन्नं प्रमाणाभावात् । न तावत् "मुमुक्षुर् वै शरणम् अहं प्रपद्ये" इति तत्र प्रमाणम् । "ब्रह्मविद् आप्नोति" इत्य्-आदाव् इव प्रपद्ये इत्य् अस्यापि भक्ति-ज्ञान-परत्वात् । धातोर् ज्ञान-सामान्य-वाचित्वस्य छाग-पशु-न्यायेन भक्तौ विश्रान्तेश् च उभयत्राप्य् अविशेषात् । अस्तु वा ज्ञान-विशेष-वाचित्वं तथा ऽपि तस्य साक्षात् मोक्ष-साधनत्वं भक्त्य्-अङ्गत्वेनैव तस्य तद्-वाक्य-विषयत्वोपपत्तेः । अङ्गे ऽप्य् अङ्गि-फल-निर्देशोपपत्तेश् च ॥

[[P192]]

अत एव "सर्व-धर्मान्" इति चरम-श्लोकेनापि न तस्य मोक्ष-साधनत्व-सिद्धिः । रामानुजाचार्यैः तस्य अङ्ग-प्रपत्ति-परतयैव व्याख्यातत्वात् । "दैवी ह्य् एषा" इत्य् अपि


ये मां शरणं प्रपद्यन्ते ते तां मायाम् उत्सृज्य माम् एव उपासते



इति तैर् एवार्थोक्त्या तत्-परम् एव । अतो न स्व-तन्त्रोपासा ॥

किं च कर्माङ्गिका यावज्-जीवम् अनुष्ठेया च भक्तिः प्रपत्तिस् तु न तथेति कथम् अनयोर् विकल्पः । गुरु-लघु-विकल्प-योगात् । न चात्र व्यवस्थित-विकल्पो ऽपि व्यवस्थापक-प्रमाणाभावात् ॥

न च भक्त्य्-अनधिकारिणः प्रपत्त्य्-अधिकार इति प्रश्नः शूद्राणाम् एव प्रपत्त्य्-अधिकार इत्य् आपातात् । एतेन "वसुरण्या" इति मन्त्रे ओम् इत्य् आत्मानं युञ्जीत इति विहित-प्रपत्ति-मन्त्रम् अनूद्य "ब्रह्मणो महिमानम् आप्नोति" इति फल-सम्बन्ध-बोधनात् । प्रपत्तेः साक्षात् साधनत्वम् इत्य् अपि गतम् ।


ओम् इत्य् एतेनैवाक्षरेण परं पुरुषम् अभिध्यायीत



इत्य्-आदि-श्रुत्य्-अन्तरानुसारेण भक्तेर् एवात्रापि प्रतिपादनीयत्वात् । "न्यास इति ब्रह्म"


तानि वा एतानि अवराणि तपाँसि



"न्यास एवात्यरेचयत्"


तस्मान् न्यासम् एषां तपसाम् अतिरिक्तम् आहुः



इत्य्-आदिकम् अपि श्रुत्य्-अन्तर-सिद्ध-भक्ति-रूप-ज्ञाने सत्यादि-वैलक्षण्य-परम् एव । "ओम् इत्य् आत्मानं युञ्जीत" इत्य् एवं विध-वाक्यानां भक्ति-विलक्षणोपाय-विधायकत्वम् । अन्यथा


धनुर् गृहित्वौपनिषदं महास्त्रं शरं ह्य् उपासानिशितं सन्दधीत




प्रणवो धनुश्-शरो ह्य् आत्मा ब्रह्म तल्-लक्ष्यम् उच्यते । अप्रमत्तेन वेद्धव्यम्



इत्य्-आदीनाम् अपि तद्-विधायकत्वापातात् ॥

न चेष्टापत्तिः ।


तद् एतत् सत्यम् । तद् अमृतम् । तद् वेद्धव्यं सोम्य विद्धि



इत्य्-आदीनाम् अङ्गिरसा शौनकं प्रत्युपदेशानुपपत्तेः । तयोः भक्ताव् एवाधिकारित्वात् ॥

किं च अदृश्यत्वाधिकरणे


तद् एतत् सत्यं तद् वेद्धव्यं सोम्य विद्धि



इत्य् आरभ्य ‘प्रणवो धनुश्-शरो ह्य् आत्मा

इत्य्-आदिभिः उपासन-प्रकार उक्त इति भाष्य-व्याख्यान-भूत-श्रुत-प्रकाशिका-वाक्येन तच्-छ्रुतेः भक्ति-परत्वम् एव स्पष्टम् इति न प्रपत्ति-परत्व-शङ्का-ऽवकाशः ॥

एतेन "तस्यैवं विदुषः" इति न्यास-निष्ठम् एव परामृश्य तत्-कर्तव्यत्वेन "यन् मरणं तद् अवभृथः" इत्य् अन्ताद् वाख्यात् पुरुष-विद्या-ऽऽम्नानात् तद्-अङ्गक-न्यास-विद्या-साक्षान्-मोक्ष-साधनम् इति निरस्तम् । त्वन्-मते प्रपत्तेः आनुकूल्य-सङ्कल्पाद्य्-अङ्ग-पञ्चकातिरिक्तानपेक्षतया तत्-पूर्व-वाक्ये "ज्ञात्वा देवम्" "मनसा हृदा च" इत्य् अनेन अङ्गि-भूत-पर-ब्रह्म-विद्या-लाभेन तद्-अनुवादेनैव पुरुष-विद्या-रूपाङ्ग-विधानोपपत्तेश् च । तद्-अतिरिक्त-न्यासासिद्धेः ॥

एतेन "वेदान्त-विज्ञान" इत्य्-आदि-श्रुतिर् अपि व्याख्याता ।


काम्यानां कर्मणां न्यासं सन्न्यासं कवयो विदुः



इति श्रुत्य्-अनुसारेण तस्यार्थ-वर्णनौचित्यात् ॥

अत एव त्वद्-अभिमत-द्वय-मन्त्रेणापि न प्रपत्ति-रूपोपायान्तर-सिद्धिः । तस्यैव मूलकत्वात् । प्रसिद्ध-कठ-वल्यां तद्-अदर्शनात् । अस्तु वा कठ-वल्य्-अन्तरम् । तथा ऽपि न तवेष्ट-सिद्धिः तन्-मन्त्रस्याप्य् अङ्ग-प्रपत्ति-परत्वात् । किं च "तम् एवं विद्वान्" इत्य्-आदिना भक्त्य्-अतिरिक्तस्य मोक्ष-साधनत्व-निषेधात् न प्रपत्ति-रूपोपाय-सिद्धिः । न च तत्रत्य-वेदन-शब्दस्य छाग-पशु-न्यायेन भक्ताव् इव न्यास-विद्यायाम् अपि विश्रान्तिर् अङ्गीक्रियत इति वाच्यम् । तथा ऽङ्गीकारस्य प्रपत्तेः स्व-तन्त्रोपायत्व-सिद्ध्य्-अधीनत्वेन अन्योन्याश्रयात् । अन्यथा "मत्वा धीरो न शोचयति" इति श्रुतेः मननस्यापि साक्षान् मोक्ष-साधनत्वापातः ॥

न च तद्-वैलक्षण्याय...... मोक्ष-साधनत्व-बोधनत्व-बोधकं किञ्चिद् अस्ति प्रमाणम् । "सकृद् एव प्रपन्नाय" इत्य्-आदि-रामयण-वचनैः "अनया च प्रपत्त्या माम्" इत्य्-आदि-पाञ्चरात्र-वचनैर् अपि न तत्-सिद्धिः । तस्मात् पर-मतैर् अपि भक्तेर् एव मोक्ष-साधनत्वम् उपेयं न प्रपत्तेर् इति ॥

तत् अबाल-वृद्धम् उभय-विध-गोष्ठी-प्रसिद्धे प्रपत्त्य्-उपायाभावे न शोभते । निक्षेप-रक्षा-निराकृतानेक-विध-कु-फणितिषु त्वद्-उपन्यस्त-फणितेः लेश-मात्रत्वात् ॥

यद्य् अपि त्वद्-उक्तिः वेद-बाह्यं प्रति वेद-प्रामाण्ये वेद-वाक्योपन्यसनवत् अ-त्रैवर्णिकं प्रति ब्रह्म-सूत्र-भाष्य-व्याख्यानवच् च न प्रत्युक्ति-विलेखनार्हा । "मन्त्रं यत्नेन गोपयेत्" इत्य् उक्तेः । तथा ऽपि पर-पक्षे यः कश्चित् प्रमाण-शरणः प्रज्ञावान् अस्ति चेत् — तस्यात्र प्रमाणोपपत्ति-पौष्कल्य-मात्र-प्रदर्शनेन सर्वस्यास्य दुरुक्ति-समूहस्य दौरात्म्य-विलसितत्वम् अध्यवसितं भवतीति तन्-मात्र-प्रदर्शनम् इह क्रियते । तत्र तावत् ज्ञानान् मोक्ष इत्य् अयम् अर्थः सर्व-वैदिक-सम्प्रतिपन्नः । तत्र किं प्रपत्तिः ज्ञातम् एव नेति त्वद्-भ्रमः? उत न ब्रह्म-ज्ञानम् इति यद् वा ऽनभिधेय-ज्ञानम् इति तथा ऽपि औपनिषद-विद्या-विशेषो नेति वा, भक्तिवत् भगवद्-वशी-करणासमर्थेति वा, तथा ऽपि मोक्षोपायतया अविहितेति वा, तथा ऽपि न साक्षात् तद्-उपाय-भावार्हेति वा? तत्त्वम् अपि तस्याक्षिप्तं त्वद्-उक्ति-मात्र-बलात्, यद् वा तन्-निषेधक-श्रुत्य्-आदि-प्रमाण-बलात्, यद् वा कैश्चिद् एव परिगृहीततया सर्व-परिग्रह-विधुरत्वात्, महर्षिभिः अनादृतत्वाद् वा, स्व-प्राप्त्य्-उपायत्वेव स्वाम्य्-असम्मतत्वाद् वा, तथात्व-बोधक-भगवद्-वचन-रूप-विध्य्-अदर्शनाद् वा, अन्यस्माद् वा?

नाद्यः —


त्वम् एवोपाय-भूतो मे भवेति प्रार्थना-मतिः । शरणागतिर् इत्य् उक्ता



इत्य्-आदि-प्रमाणे ज्ञानस्य


समित्-साधनकादीनां यज्ञानां न्यासम् आत्मनः ।

नमसा यो ऽकरोद् देवे स स्वध्वर इतीरितः ।



इति प्रमाणेन च मानस-ज्ञान-विशेषत्वस्य च सम्प्रतिपन्नत्वात् । न द्वितीयः — पर-ब्रह्म-ज्ञान-विषय-प्रपत्तेः ब्रह्म-ज्ञानत्वस्य त्वया ऽप्य् अनिवार्यत्वात् । न तृतीयः — अनेनैव तु मन्त्रेण स्वात्मानं मयि निक्षिपेत् ।


वृथैव भवतो याता भूयसी जन्म-सन्ततिः ।

तस्याम् अन्यतमं जन्म सञ्चिन्त्य शरणं व्रज



इत्य्-आदि-रूप-तद्-विधायक-परश्-शत-वचनोपलम्भात् । नापि चतुर्थः । "वसुरण्या" इति मन्त्र एव तद्-विधान-पूर्वकम् एतद् वै महोपनिषदं "तस्यैवं विदुषः" इति त्वद्-उदाहृत-तैत्तरीयादि-श्रुति-शत-समधिगतायाः अस्यां औपनिषद-विद्या-विशेषत्वस्य त्वया ऽप्य् अप्रत्याख्येयत्वात् । भक्ति-विद्या-विषयकतैव तासाम् इति मद्-अभिमतम् इति चेत् किं तेन? त्वद्-भ्रमम् अनुसृत्यैव उपनिषद्-अर्थ-विशदी-करणस्य शास्त्रानियमितत्वात् ।


इतिहास-पुराणाभ्यां वेदं समुपबृंहयेत्



इति ताभ्याम् एव तद्-विशदी-करणस्य नियमितत्वाच् च ॥

तथापि "युज समाधौ" इति धातु-बलात् "युञ्जीत" इति विधिः भक्तिम् एव विधत्ते इति चेत् मैवं; यदि "आत्मानं युञ्जीत" इत्य् अस्य "मनो युञ्जीत" इत्य् अर्थः स्यात् । तदा भक्तिर् एव अत्र विहिता स्यात् । किन्तु अहम् अर्थम् एव "स्वात्मानं युञ्जीत" इति रक्ष्यत्वेन तद्-अर्पणम् एव । ब्रह्मण एव प्रधान-फलत्वात् ब्रह्मणे प्रणव-करणकम् अर्पणं "युजिर् योगे" धातु-बलाद् इह विधीयते । न ह्य् एवम् आत्मार्पण-रूपा भवति भक्तिः अस्य क्षण-मात्र-साध्यत्वेन आवृत्तिमद्-भक्ति-भिन्नत्वस्य वाच्यत्वात् । "सकृद् एव प्रपन्नाय" इत्य्-आदि-प्रमाण-बलात् इह विहितम् आत्मार्पणं तु सकृद् एवेति सिद्धम् ॥

अत एव इत्थम् आत्मार्पण-रूप-न्यास-निष्ठस्य "तस्यैव विदुषा" इत्य्-आदिना कृत-कृत्यत्वानुसन्धान-पर-नैरेपेक्ष्य-प्रतिपादकार्थ-वाद-प्रवृत्तिः ॥

न च "आत्मन्य् एवात्मानं पश्येत्" इत्य् अत्रेव इह "आत्मानं युञ्जीत" इत्य् अस्य "मनो युञ्जीत" इत्य् एव अर्थ इति वाच्यम् । ब्रह्मणि इति सप्तमी-श्रवणाभावात् । सम्प्रदानार्थक-चतुर्थी-वैयर्थ्याच् च । तथा सति आत्म-शब्द-मुख्यार्थ-बाधो ऽपि । "निदिध्यासितव्यः" इत्य् अनेनैव अर्थात् तत्-सिद्ध्या तत्र तद्-विधि-वैयर्थ्यं च ॥

न चैवं "युञ्जीत" इत्य्-अस्य न्यास-विद्या-विधित्वेन "तस्यैवं विदुषः" इत्य् अनुवाकस्य न्यास-विद्यया तन्-निष्ठ-श्रुति-परत्वे


पुरुष-विद्यायाम् अपि च इतरेषाम् अनाम्नानात्



इति सूत्रे


ब्रह्म-प्राप्तिर् एव अस्याः पुरुष-विद्यायाः फल्म्



इति भाष्यं गुणोपसंहारार्थतया छान्दोग्य-तैत्तिरीयाम्नात-पुरुष-विद्या-द्वय-भद्र-भेदाभेद-चिन्तनं, तैत्तरीयक-पुरुष-विद्यायाः प्रकृत-ब्रह्म-विद्या-ऽङ्गत्वम् इति भवद्-भाष्यकृन्-निर्धारणं च विरुध्येत । तैत्तरीयक-तद्-वाक्य-तुल्यं छान्दोग्य-वाक्यम् अपि पुरुष-विद्या-प्रतिपादकं न स्याद् इति वाच्यम् ॥

ब्रह्मणे, आत्मानम् इति पद-द्वय-स्वारस्येन न्यास-विद्याया एव प्रकृत-ब्रह्म-विद्यात्वेन अस्मद्-भ्याष्य-कारैः भाषिततया अस्मिन्न् अर्थे सूत्रादि-विरोध-लेशस्यापि अभावात् । वसुरण्यादि-प्रणवान्त-मन्त्र-करणको ऽधिकारि-विशेष-नियत-कर्तृको न्यास-विद्या-विशेष एव "तस्यैवं विदुषः" इत्य् अर्थ-वाद-फलित-पुरुष-विद्या-ऽङ्गको "युञ्जीत" इत्य् अत्र विधीयते इत्य् एव तत्-सूत्र-भाष्य-समधिगतो ऽस्मत्-सिद्धान्तार्थः । तत्र पुरुष-विद्या-ऽङ्गक-प्रकृत-ब्रह्म-विद्या भक्ति-विद्येति त्वद्-भ्रम-मात्रम् । न्यास-विद्यैव तत्र प्रकृत-ब्रह्म-विद्येत्य् अत्र विरोध-गन्धाभावात् । न ह्य् अत्र


ओम् इत्य् एवात्मानं ध्यायथ




ओम् इत्य् अनेनैवाक्षरेण परं पुरुषम् अभिध्यायीत



इत्य्-आदि-विधि-वाक्यं श्रूयते । येनात्र सा भक्ति-विद्या स्यात् उद्गीथादि-विद्या-विषय-चिन्तनवत् । पुरुष-विद्या-मात्र-भेद एव गुणानुपसंहाराय तद्-अधिकरणे चिन्तितः । न तु भक्ति-विद्यैव तत्र प्रकृत-ब्रह्म-विद्येति न्यास-विद्यैव प्रकृत-ब्रह्म-विद्येत्य् अपि तैस् तत्रानिर्धारितम् इति चेत् मैवम्; उक्त-विधया "युञ्जीत" इत्य् अन्त-वाक्यस्य भक्ति-विद्याविध्य्-असमर्थतया प्रकृत-ब्रह्म-विद्येत्य् उक्ते तद्-वाक्य-विधेयत्व-योग्या न्यास-विद्यैवेति गद्याभिव्यक्त-भाष्य-कृद्-आशयस्य न्यास-विद्यैवात्र प्रकृत-ब्रह्म-विद्येति निर्धारित-प्रायत्वात् ॥

अत एव भाष्ये ऽप्य् अङ्ग-शब्दो


विध्य्-अङ्गार्थ-वाद-परत्वे ऽप्य् अविरुद्धम्



इति भाष्यम् अपि चानुकूलम् इत्य् एव निर्धारितं निक्षेप-रक्षायाम् आचार्य-चरणैः ॥

न चैवं सूत्र-भाष्यादिषु विद्याङ्ग-शब्दाद्य्-अस्वारस्य-दोषः । पुरुषावयवादिषु सकृद्-यज्ञावयव-दृष्टि-मात्रस्यैव पुरुष-विद्यात्वेन तस्याः न्यास-विद्या-ऽङ्गस्य कस्याप्य् अस्वारस्याप्रसङ्गात् । तथा ऽप्य् अस्य विध्य्-अङ्गार्थ-वादत्व-स्वाभाव्यानपायात् ॥

न चैवम् अस्यार्थ-वादत्वे विद्या-ऽनुष्ठापकत्वात् । एवं विधार्थ-वाद-स्थलेषु अनुष्ठानम् अर्थ-वाद-कल्पित-विधि-मूलम् इत्य् एव हि मीमांसक-सरणिः ॥

न चात्र प्रकृता ब्रह्म-विद्या पुरुष-विद्या-ऽङ्गकत्वाद् एव उपासन-रूपेति सु-वचम् । मन्त्र-विशेषवत् तस्याः प्रकरणाद् अङ्गत्व-प्राप्ताव् अपि निष्पन्नाङ्गि-न्यासोत्तराङ्गस्य अश्रुतावृत्ति-कस्यापि न्यास-समान-योग-क्षेमतया अङ्गि-वैरूप्यानापादकत्वात् । अन्यथा अङ्गि-धर्म-साङ्ग-सकृत् त्व् अविरोधेन गुण-मुख्याधिकरणाङ्ग-गुणाधिकरण-द्वय-विरोधापत्तेः ॥

अत एव निक्षेप-रक्षायाम् अनुजग्राह भगवान् गुरु-वरः


तदावृत्त्य् अनावृत्ती तु तद्-अङ्गकेन न्यासेन समान-योग-क्षेमतया तन्-निष्कर्षाद् एव निष्कर्षणीय



इति । अत्र विहित-न्यासे ऽपि विध्य्-अन्तर-विहित-न्यास-सारूप्य-भङ्ग-नियामक-विरहात् नोपासन-रूपता-प्रसक्तिमती इत्य् आस्तां तावत् ॥

एतेन अ-दृश्यत्वाधिकरणे


तद् एतत् सत्यं तद्-वेद्धव्यं सोम्य विद्धि

इत्य् आरभ्य "प्रणवो धनुश्-शरो ह्य् आत्मा" इत्य्-आदिभिः उपासन-प्रकार उक्त



इति भाष्य-व्याख्यान-भूता श्रुत-प्रकाशिका ऽपि व्याख्याता । शुष्केष्टि-च्छायया उक्त-श्रुति-बोधित-फल-रूपोपासनवत एव प्रणव-करणक-न्यास-विशेषाकारेण तद्-रथोपासन-पदस्य साधन-भक्त्य्-अर्थकत्वाभावात् । शरण-वरण-मात्रे ऽपि तत्-प्रकाशक-करण-मन्त्रार्थोपासनस्य फल-रूपस्य प्राक्तनत्वेन आवश्यकत्वम् अर्थ-सिद्धम् ॥

अत एव "धनुर् गृहीत्वा" इत्य्-आदि "सन्दधीत" इत्य् अन्तम् "प्रणवो धनुः" इत्य्-आदि "बोद्धव्यम्" इत्य् अन्तम्, "ओम् इत्य् आत्मानम्" इति विधि-समानार्थकतया सर्व-शाखा-प्रत्यय-न्यायेन न्यास-विद्या-विधायकम् एव । अत इत्य्-आदिना तेषाम् अपि द्विधायकत्वापात इत्य् आपादनं नानिष्टम् ॥

यद् उक्तम् अत्रेष्टापत्तौ अङ्गिरसा शौनकं प्रत्युपदेशानुपपत्तिर् इति तद् अपि असत् । तेषाम् अपि अङ्ग-प्रपत्त्य्-अवशं भावेन तद्-उपपत्तेः। "तावद् आर्तिस् तदा वाञ्छा" इत्य्-आदिना तद्-विधैर् एव तद्-उपदेशात् ॥

यच् च निक्षेप-रकक्षादिषु मदीय-दाक्षिणात्य-दुरूह-शिक्षायां च "आत्मानं युञ्जीत" इत्य् अस्य पाक्षिकतया भक्ति-विधित्वाद्य्-उपपादनं तत् अन्वारूह्य-वादेन मद्-एक-देशिनं प्रत्येव न परं प्रति । सर्वान् प्रत्यप्य् अयम् एव उपपादनीयो मुख्यः सिद्धान्तः । तस्माद् अवैदिकस्यैवेह विहित-न्यासे औपनिषद-विद्या-विशेषत्वाभाव-शङ्का । तत्वेनैवात्र विहित-न्यासस्य बहुधैवेदेतिहास-पुराण-वचन-शतोपपादितत्वात् ॥

नापि पञ्चमः । "नाना शब्दादि-भेदात्" "विकल्पो विशिष्ट-फलत्वात्" इति सूत्र-कृद्भिर् एव महा-भारतादिषु न्यास-विद्या--स्व-रूपादि--कथनेन तद्-अत्यन्ताभिमत-न्याय-विशदी-कर-स्व-रूपास्मद्-भाष्य-विधया भक्त्य्-अवान्तर-विद्या-भेदवद् एव भक्ति-न्यास-विद्ययोर् अपि तद्-उभय-न्याय-विषयतया


भक्त्या परमया वा ऽपि प्रपत्त्या वा महा-मते ।

प्राप्यो ऽहं नान्यथा प्राप्यः



इति भगवतैव भक्त्य्-आदि-विकल्पित-न्यास-विद्यायां


तस्य च वशी-करणं तच्-छरणागतिर् एव



इति मदीय-भगवद्-भाष्य-कार-भाषिताभिज्ञेन तथोक्त्य्-अयोगात् ॥

त्वदीय-सुधाकारो ऽपि "न स्नातो ऽपि" इत्य्-आदि-सूत्र-प्रस्थाने


भगवत्-प्रसादात् संसारान् मुक्तिर् भवति । स भगवत्-प्रसादः स्व-गुणोत्कर्ष-वेदनात् दोषाभाव-वेदनाच् च भवति । अयम् अर्थः लोकतो दृष्टान्तोपेतानुमानाच् चावसीयते । तथा च प्रतीयते । तथा च प्रयोगः


संसारान् मुक्तिः समर्थ-पुरुष-प्रसाद-साध्या मुक्तित्वात् निगल-मुक्तिवत्,




विमतो भगवत्-प्रसादः गुणोत्कर्षादि-ज्ञान-साध्यः महा-प्रसादत्वात् राज-प्रसादवत्





इति प्राह । तथा च उभय-लिङ्गत्व-ज्ञान-काष्ठाया एव फली-भूता भगवद्-वशी-करण-पराकाष्ठा-रूपा प्रपत्ति-विद्या मोक्षोपायत्वेन विहिता भक्तिवत् कुतो भगवद्-वशी-करण-समर्था स्यात् । अन्यथा "मुमुक्षुर् वै शरणम् अहं प्रपद्ये" इति श्वेताश्वतर-श्रुति-बाध-प्रसङ्गः ॥

नापि षष्ठः । "मुमुक्षुर् वै" इत्य्-आद्य्-उदाहृत-श्रुति-बाधाद् एव । नापि सप्तमः । तस्य त्वदीय-दुर्वासना-विलसित-भ्रम-मूलकत्वात् । किम् अङ्गत्वम् एव स्वातन्त्र्य-विरोधीति त्वद्-भ्रमः? उत स्व-तन्त्रता अस्याः प्रमाण-बोधिता नेति? नाद्यः मन्त्रान्तराङ्ग-भूते ऽपि प्रणवे स्वातन्त्र्योपलम्भोदकस्यैव सङ्कल्प-मात्र-भेदेन सत्रत्वाहीनत्व-काम्यत्व-नित्यत्वाद्य्-उपलम्भात् । एतज्-जातीयस्य क्वचिद् अङ्गत्वे ऽपि "ब्रह्मणो महिमानम् आप्नोति" इति प्रकृत-न्यास-विद्यायाः फल-संयोग-श्रवणेन आख्या-रूपयोः अ-प्रयोजकत्वात् ॥

यद् अत्रोक्तम् अङ्गे अङ्गि-फल-निर्देश-पराः फल-संयोग-श्रुतय इति तद् असत् । अङ्गित्वेन विज्ञातेष्व् एव तथात्वात् अन्यथा सर्वत्र फल-संयोग-मात्रस्य अङ्ग-भाव-कल्पकत्व-प्रसङ्गः ॥

न द्वितीयः —


भक्त्या परमया वा ऽपि प्रपत्त्या वा महा-मते ।

प्राप्यो ऽहम्



इति भक्त्या तुल्य-विकल्प-दर्शनात् ॥

यद् उक्तं गुरु-लघ्वोः तुल्य-विकल्पायोग इति तद्-अभद्रम् । महताम् अल्पानां च कर्मणां तुल्य-फलतायाः नित्येष्ट-कर्मसु बहुशो दर्शनात् ।


एकाम् अप्य् ऋचं यजुस् साम...... तद् ब्रह्म यज्ञस् सन्तिष्ठते



इत्य्-आदि-लिङ्ग-दर्शनेन सर्व-शक्त्य्-अधिकरण-सिद्धान्त-न्यायेन तद्-उपजीविन्या प्रतिनिधि-पदिकया


सहस्र-शक्तिश् च शतं शत-शक्तिर् दशापि च ।

दद्याद् अपश् च यश् शक्त्या सर्वे तुल्य-फलाः स्मृताः ॥



इत्य्-आदिभिः वचनैश् च तद्-अनुग्रहात् ॥

प्रकृते ऽपि वाचनिके ते भक्ति-प्रपत्त्योः शक्ताशक्ताधिकारे तुल्य-फलतायां बाधकाभावात् ॥

न च तादृश-वचनाभावः —


इतरोपाय-दौष्कर्याद् अधिकारादि-हानितः ।

उपायम् इह वक्ष्यामि साम्प्रतं सार्वलौकिकम् ॥

काल-दोषान् मनुष्याणां मनश्-चाञ्चल्य-योगतः ।

विषयेन्द्रिय-संयोगात् निषिद्ध-करणाद् अपि ॥

विहिताकरणान् नापि जेतुं शक्त्या गणाधिप ।

इन्द्रियाणीन्द्रियार्थाश् च नॄणां काल-स्व-भावतः ॥

तस्मान् न कर्म-योगे ऽस्मिन् अधिकारो हि विद्यते ।

विहितेष्व् अपि सर्वेषु तद्-अभावान् महा-मते ॥

ज्ञान-योगेष्व् अभिरतिः कस्यचिद् दीयते न च ।

तद्-अभावान् मयि प्रीतिः न च भक्तिश् च विद्यते ॥

तस्मात् मत्-पाद-युगलं ऐकान्याच् छरणं व्रजेत् ॥



इति विष्वक्सेनं प्रति भगवद्-वचनस्य श्री-पाञ्चरात्रे स्फुटतरम् उपलम्भात् ॥

न च प्रपदनस्य साक्षान्-मोक्ष-साधनत्वं न श्रुतम् इति वाच्यम् ।


मद्-एकोपाय-सम्पत्तिः मां प्रपन्नो ऽपि मुच्यते



इत्य् अनन्तर-वाक्येन,


भक्त्या परमया वा ऽपि प्रपत्त्या वा महा-मते ।

प्राप्यो ऽहं नान्यथा प्राप्यः मम कैङ्कर्य-लिप्सुभिः ॥




माम् एकं शरणं प्राप्य मम् एवान्ते समश्नुते ॥




स्त्रियो वैश्यास् तथा शूद्रास् ते ऽपि यान्ति परां गतिम्




सकृद् एव प्रपन्नाय तवास्मीति च याचते ।

अभयं सर्व-भूतेभ्यो ददाम्य् एतद् व्रतं मम ॥



इत्य्-आदि-वचनान्तरैश् च उदाहृत-श्रुत्य्-उपबृंहण-रूपैः तत्-सिद्धेः ॥

न च मुमुक्षाप्रयुक्तयोः भक्ति-प्रपत्त्योः काम्यतया नित्य-कर्म-वैषम्यं शङ्कनीयम् । "सहस्र-शक्तिः" इति वचनेन काम्ये ऽपि शक्ताशक्तानुष्ठाने कर्मणि अल्पे भूयसी च तुल्यतया निर्बाधत्व-सरणात् ॥

एतेन अधिकाल्प-गुणानां ब्रह्म-विद्या-ऽन्तराणाम् अपि तुल्य-फलत्वं व्याख्यातम् ॥

किं च


सत्-कर्म-निरताश् शुद्धाः साङ्ख्य-योग-विदस् तथा ।

नार्हन्ति शरण-स्थस्य कलां कोटितमीम् अपि ॥



इत्य्-आदि-प्रमाण-बलेन


विश्वासायास-भूम्नोर् न्यसन-भजनयोः गौरवे को विशेषः



इत्य् एवास्मद्-गुरु-वर-निर्धारणात् ।


यस्य यावांश् च विश्वासस् तस्य सिद्धिश् च तावती



इत्य् अष्टाक्षर-मनुराज-विषये नारदादि-पर-मर्षिभिर् उक्तेश् च । महा-विश्वास-गौरवात् प्रपत्तिर् एव भक्तेः गुरु-भूततरा । तत एव कलां नार्हतीत्य् उक्तेः । ततो ऽप्य् अभ्यर्हिता ऽपीति न त्वदीय-कुचोद्यानाम् अवकाशः अवकाशः ॥

अन्यथा त्वन्-मते निर्दुःखित्वादि-फलेष्व् अपि गुरु-लघ्वोर् विकल्पाभाव-प्रसङ्गः । यदि निर्दुःखत्व-लिङ्ग-भङ्गादिषु निर्वृत्ति-रूप-फलेषु गुरु-लघ्वोर् विकल्पो ऽभिमतः तदा अविद्या-निवृत्तेर् एव मोक्षत्वात् प्रमाण-बलेनात्रापि स तुल्य इति यत् किञ्चिद् एतत् ॥

तत एव "तत् त्वम् असि" इत्य् आरभ्य विकल्पितेषु न प्रथमः । त्वद्-उक्ति-मात्रस्य भ्रान्त-जल्पितत्वात् । नापि द्वितीयः — तन्-निषेधक-श्रुत्य्-आद्य्-अनुपलम्भात् । "तम् एव विद्वान् अमृत इह भवति" "तम् एव विदित्वा" इत्य्-आदीनां भक्ताव् इव उक्त-श्रुत्य्-आदि-बलेन प्रपत्ताव् अपि विश्रान्त्या तन्-निषेधकस्यासम्भावितत्वात् ॥

नापि तृतीयः — कैश्चिद् इत्य् अनेन भक्त-ग्रहणे अधिकार-वैधुर्य-प्रयुक्ततया तद्-अपरिग्रहस्यादोषत्वात् । दैव-हतक-त्वद्विध-भ्रान्त-ग्रहणे तु अ-शिष्ट-परिग्रह-वैधुर्य-रूपतया तत् त्वम् अत्र गुणायैवेति लेशतो ऽपि दोषाप्रसक्तेः ॥

नापि चतुर्थः —


तावद् आर्तिस् तथा वाञ्छा तावन् मोहस् तथा सुखम् ।

यावन् न याति शरणं त्वाम् अशेषाघ-नाशनम् ॥




यद् येन काम-कामेन न साध्यं साधनान्तरैः ।

मुमुक्षुणा यत् साङ्ख्येन न योगेन न भक्तितः ॥

प्राप्यते परमं धाम ततो नावर्तते यतिः ।




तेन तेनाप्यते तत् तत् न्यासेनैव महा-मुने ।

परमात्मा च तेनैव साध्यते पुरुषोत्तमः ॥




शरणं त्वां प्रपन्ना ये ध्यान-योग-विवर्जिताः ।

ते ऽपि मृत्युम् अतिक्रम्य यान्ति तद् वैष्णवं पदम् ॥



इत्य्-आदि-विधया महर्षिभिर् एते बहुधा ऽऽहृतत्वात् ॥

नापि पञ्चमः —


न मां दुष्कृतिनो मूढाः प्रपद्यन्ते नराधमाः ।

मायया ऽपहृत-ज्ञानाः आसुरं भावम् आश्रिताः ॥




भक्त्या परमया वा ऽपि प्रपत्त्या वा महा-मते ।

प्राप्यो ऽहम्



इत्य्-आदिना स्व-प्राप्त्य्-उपायत्वेनैव स्वात्यन्ताभिमतत्वस्य स्फुटत्वात् ॥

नापि षष्ठः — "सर्व-धर्मान्" इत्य्-आदि-विधानैक-पर-भगवद्-वचन-रूप-विधिषु सत्सु त्वद्-दर्शनस्य त्वद्-आन्ध्य-विलसितत्वात् ॥

यद् अत्रोक्तम् —


अस्य अङ्ग-प्रपत्ति-परतयैव रामानुजाचार्यैर् व्याख्यातत्वाद्



इति — तद् अ-भद्रम् । सर्व-फल-साधन-प्रपत्तौ अधिकारि-विशेषं प्रति भक्ति-फलकत्वस्यैव प्रदर्शनात् । यदि मद्-गुरु-वर-व्याख्यायाम् अतिविश्वस्तो ऽसि तदा गद्ये अधिकारि-विशेषस्य साक्षान् मोक्ष-साधनत्वाभिधानेन लब्धोपदेशस् त्वम् । अद्य तदीय-शिष्य-भावम् उपेत्य कदाचिद् उज्जीवितो ऽसि । न चेत् मृतिम् एव बहु-तर-नरक-प्रवेशोचितां प्राप्य पुनः पुनः यावद्-आत्म-भावि-संसरण-भाग् भवसि ॥ इत्य् अलम् अवैदिकासन्न-तत्-पुरस्करणातः तन्-निरसनेन ॥


निरस्तान्य-मत-ध्वान्त-प्रौढा लोक-सुधाकरे ।

विशिष्टाद्वैत-सिद्धान्ते मन्-मनस् त्वं सुनिर्विश ॥

अत्यन्त-हेय-माध्वानां सिद्धान्ते मान-बाधिते ।

निरासाय विचारे ऽपि विरमस्वाथ मन्-मनः ॥

यतिना पर-कालेन विजयीन्द्रः पराजितः ।

रामानुज-मते ऽप्य् एवं अ-सारत्वोक्ति-गर्हितः ॥

जयतु विविध-विद्वद्-गर्व-भङ्ग-प्रचण्डः

कवि-कथक-मृगेन्द्रस् सर्व-तन्त्र-स्व-तन्त्रः ।

शमित-विमत-भावि-ग्रन्थसन्दर्भ-वीर्यः

फणितिभिर् अचलाभिः मद्-गुरुर् देशिकेन्द्रः ॥

त्रय्य्-अन्तदेशिक-कृपा-भरितावलोक-

लब्धोभयागम-शिरो-निहितार्थ-तत्त्वम् ।

प्रत्यर्थि-वादि-मद-दन्ति-घटा-मृगेन्द्रं

पश्यध्वम् अत्र पर-कालम् अथास्मदीयः ॥

इति श्रीमत्-प्रथम-पर-काल-महा-देशिक-विरचितः विजयीन्द्र-पराजयः सम्पूर्णः ।

श्रीमत्-प्रथम-पर-काल-महा-देशिकाय नमः ।

श्रीमते रामानुज-पर-काल-महा-देशिकाय नमः ।

समाप्तो ऽयं ग्रन्थः ।

Appendix - +Dyugangā द्युगङ्गा


Goals ध्येयानि

Dyugangā is a work group dedicated to the promotion of ever-victorious Hindu ideals and arts. It's current focus is in presenting important texts for easy study. Long term goal (https://rebrand.ly/dg-archive) is to save texts to last for millennia into the coming post-electronic/ industrial age.

The texts may be presented as


	audio files (eg: MahAbhArata audio book project1),

	as web pages (eg. Apastamba-gRhya-sUtra2, Apastamba-dharma-sUtra3, EkAgnikANDa commentary4, manu-smRti5, raghuvaMsha6, more kalpa-texts7, tattva-texts8, universal subhAShita DB9),

	as dictionaries (eg: stardict10)

	ebooks distributed on various platforms - (eg: vishvasa.github.io/book-pub11, amazon, google play - SVK12 SVT13 का14). Formats include md, pdf (A4, A5), epub, azw3, html, etc.



We distribute these for free, and under a CC BY 4.0 license. (Platforms may levy their fees.) You may subscribe to mail-streams for past and future announcements (dg15, hv16, san17).

The choice of material heavily depends on the special interests of its current lead (vedas, kalpa, purANa-s).


संस्कृतानुवादः

द्युगङ्गा नाम कार्यसंस्था - अजेयानां भारतीयपुरुषार्थपरिकल्पनानाञ्च, हिन्दुककलानाञ्च प्रसारणाय वर्तते।

तदीयस् स्थूलोद्देशोऽधुना प्रमुखग्रन्थानाम् अध्ययनसौकर्याय प्रस्तुतिः। ततो ग्रन्थ-सङ्कलन-केन्द्रम् इति वक्तुम् अलम्। दूरोद्देशस् तु (https://rebrand.ly/dg-archive) आधुनिक-शिला-तैल-युगात् परम् अपि सहस्राधिक-वर्षाणि यावद् ग्रन्थ-रक्षा।

ग्रन्थानाम् प्रस्तुतिर् ध्वनिसञ्चिकाभिस् स्यात् (यथा महाभारतपारायणप्रसारणे18), जाल-क्षेत्र-पृष्ठैर् वा (यथा विश्वासस्य मन्त्रटिप्पनीषु19, एकाग्निकाण्डटीका20), शब्द-कोशैर् वाऽपि (stardict21)। इमे ऽस्मत्-पक्षतो मुक्त-रीत्या प्रसार्यन्ते। सद्यश्च ग्रन्थाः संस्थाग्रण्या रुचिविशेषम् अनुसृत्य चिताः - वेदाः, इतिहास-पुराणानि, कल्प-वेदाङ्ग-ग्रन्थाश् चेति।



Contribution, contact

अस्मत्-सम्पर्कः - @gmail - vishvas.vasuki, ९५९१२ ६८५०६ (http://rebrand.ly/dyuganga)। Serious volunteering, donations and sponsorship are welcome - they help offset operating costs (eg. worker payments, book distribution) and plan further projects. Project-specific sponsorship opportunities are occasionally advertised on our social media accounts and on certain mailing lists.




वन्दनीय-वन्दना

(अ